
	АМЕРИКИЙН ЭМГЭНЭЛТ ЯВДАЛ – 5

	(Гуравдугаар дэвтрийн 19—34-р бүлэг)

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1968 онд эрхлэн хэвлүүлсэн “Т. ДРАЙЗЕР : АМЕРИКИЙН ЭМГЭНЭЛТ ЯВДАЛ II” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУРАВДУГААР ДЭВТЭР 
XIX БҮЛЭГ

	Аравдугаар сарын арван таван. Бөөн бөөн хар үүлнээс гадна нэгдүгээр сарынхтай адил яс жиндэм хүйтэн салхи унасан навчсыг хуйлруулан овоолсноо ганцхан салхилаад, шүүрдэх мэт хөөргөн нисэж буй шувуу лугаа адил эргэлдүүлэн хуйлруулсаар алга болно. Хэдийгээр олныг хамарсан тэмцэл, эмгэнэлт явдлын совин татаж, сэтгэлийн гүнд цахилгаан сандал гэсэн бодол орж ирэвч ямар нэгэн талаар баяр ёслолын байдал мэдэгдэнэ. Фермийн эзэд, ой мод огтлогчид, наймаачид том жижиг янз янзын тэргэндээ эхнэр охид, хөвгүүдтэйгээ сууж, тэр ч байтугай нялх хүүхдээ өвөр дээрээ авч явах нь үзэгдэнэ. Тэд шүүхийн хурал нээгдэхээс хамаагүй өмнө цугларсан агаад тогтоосон цаг дөхөх тутам Клайдыг хараад авах сан гэсэн хүмүүс шоронгийн хашааны хаалганы дэргэд овоорч, зарим нь шүүхийн байшингийн шоронд ойрхон хаалганы дэргэд үймэлдэнэ. Энэ хаалгануудаар Клайдыг авч явах тул энд цугларагсад түүнийг хараад, дараа нь шүүхийн танхимд орж болох байжээ. Хуучны байшингийн дээврийн саравч, тагтан дээгүүр хэдэн тагтаа дорвигүйхэн хэсүүчилнэ.

	Мейсоныг түүний ойрын нөхөд болох Бэртон Бэрлей Эрл Ньюком, Зилла, Саундерс, саяхан сургууль төгссөн Брижбургийн залуу хууль цаазач Мэниго нар хүрээлэн байв. Тэд мөрдөн байцаалтын материалаа эмхэтгэхэд нь Мейсонд туслалцаж, энэ хугацаанд орон даяар нэр тархсан прокурорын хүлээн авах өрөөнд нэгэнт цугларсан янз бүрийн гэрч хүмүүст захиа заавар өгч байв. Шүүхийн байшингийн гадаа гудамжинд «Самар аваарай!» «Нарийн хиам аваарай! Халуун хиам шүү!» «Роберта Олдены хамаг захидалтай Клайд Грифитсийн намтрыг аваарай! Ердөө хорин таван цент шүү!» гэж үүргийн худалдаач, сонин худалдагч нар хашхиралдана. (Бэртон Бэрлейн нэг найз Мейсоны албан тасалгаанаас Робертагийн захидлын хуулбарыг хулгайлж аваад, Бингхэмптон хотноо завхай роман хэвлэдэг нэгэн хүнд худалдаж, цаадах нь түүнийг тусгай товхимол болгоод «Аюулт гэмт хэрэг» гэсэн өгүүлэл, Роберта, Клайд нарын зургийг хавсарган дав даруй хэвлэн гаргажээ).

	Энэ үед шоронгийн хүлээх тасалгаанд Элвин Белнеп, Рубен Жефсон нарын хамт Арван хоёрдугаар нуурт үүрд бунхлахаар оролдсон сайх костюмтайгаа Клайд сууж байлаа. Клайд энэ костюм дээрээ шинэ зангиа, шинэ цамц, шинэ шаахай өмссөн нь шүүхийн хуралд Ликургт байсан шигээ хамгийн сайн талаараа харагдахыг хүсжээ. Хажууд нь өндөр туранхай Жефсон ердийнхөөрөө хээгүй хувцасласан боловч Клайдыг үргэлж бишрүүлэн гайхуулдаг харц, хөдөлгөөн, нүүрийн үрчлээс бүхэнд нь илрэх төмөр мэт хүч чадалтай хэвээр сууж байлаа. Белнеп Олбэни хотын тэргүүн ганган гэсэндээ машид гоёжээ. Тэрээр шүүхийн хурал дээр шинэчлэн байцаалтад оролцох, гэрчийн этгээдүүдийг ээлжлэн байцаахад оролцох мэт хамаг хүндийг үүрэх байлаа.

	— Шүүхийн хурал дээр юу ярьж, юу болсон ч та бухимдаагүй гэдгээ харуулан юунаас ч айж болохгүй сонсож байна уу, Клайд аа! Бид эхнээс нь аваад эцсийг нь хүртэл тантай хамт байна. Та, бид хоёрын дунд сууна. Инээмсэглэж, хэнэггүй байгаа дүр гаргах хэрэгтэй, айж байгаа юм шигээр хэрхэвч сууж болохгүй. Гэхдээ хэтэрхий хайнга, хөгжилтэй байж бас болохгүй, тэгвэл цаадуул чинь энэ бүхэнд ноцтой хандахгүй байна гэж үзэхэд хүрнэ. Та үргэлж нүдэнд дулаан аятайхан, ер нь эрхэм хүнд ямар чанар байдаг вэ, тиймээр харагдах ёстой, ойлгож байгаа биз. Ямар нэгэн хэлбэрээр айж 6олохгүй шүү, тэгвэл танд ч, бидэнд ч муу юм болно. Та нэгэнт л буруугүйгээс хойш болсон явдалд сэтгэл гутравч айх шалтгаан ерөөсөө байхгүй. Та энэ бүхнийг маш сайн ойлгосон байх гэдэгт би итгэж байна гэж Белнеп ярилаа.

	— Тийм ээ, эрхэм ээ би таныг ойлгож байна. Би таны хэлсэн бүхнийг гүйцэтгэнэ. Ер нь ч би түүнийг зориуд цохиогүй минь чин үнэн шүү дээ, иймээс айх юм юу байх бил ээ? гэж Клайд хариулав.

	Тэгээд Клайд жинхэнэ сэтгэл зүйн шалтгаанаар Белнепээс илүү найддаг Жефсон өөдөө ширтэв. Чухамдаа Белнепын сая хэлсэн зүйлс хоёр сарын турш Жефсоны ятган хэлсэн зүйлийг яг давтсан хэрэг байлаа. Одоо Жефсон Клайдыг харахыг үзээд сандлаа ойртуулан сууж өрөмдөх мэт харах боловч сэтгэл сэргээм цэнхэр нүдээрээ Клайдыг эгц ширтэн:

	— Та буруугүй! Клайд аа, та буруугүй шүү мэдэв үү? Үнэхээр буруугүйгээс л хойш үүнийг үргэлж санаж, бүрэн ухамсарлаж байх хэрэгтэй. Хүүхнийг цохих санаа танд байгаагүй, дуулж байна уу? Та энэ талаар андгайлж байгаа шүү дээ. Та, Белнеп бид хоёрт андгайлсан, бид танд итгэж байна. Харин таны хэлснийг яг давтан хэлбэл тангарагтны тал хувийг ч үүндээ ойлгуулан итгүүлж чадахгүй болох нөхцөлтэй байна. Тэгж болохгүй гэдгийг би танд тайлбарласан. Тэгээд яах вэ гэвэл үү? Та ч үнэнийг мэдэж байна, бид бас мэдэж байна. Таныг шударгаар шийтгүүлэхийн тулд Олден авхайг санамсаргүй цохисон талаарх үнэн зүйлийг жаахан өөрчилж, өөр тайлбар өгөх хэрэг гарч байна. Тангарагтнууд энэ явдлыг яг үнэнээр нь давслаагүй байдлаар ойлгоно байх гэж найдаж болохгүй байна, ойлгов уу? гэлээ.

	— Тийм ээ, эрхэм ээ гэж энэ хүний үгийг дандаа хүндэтгэн анхаарч сонсдог Клайд хариу хэлэв.

	— Чухамхүү энэ учраас бид таныг санаа сэтгэлээр хувирсан гэж гаргаж ирж байгаа юм. Энэ нь хэдийгээр цаг тохирохгүй байвч та нууран дээр байх үедээ үнэхээр санаа сэтгэлээр хувирсан шүү дээ. Тийм учраас энэ санал зөвдөж байгаа юм. Гэвч хэргийн бүх гайхалтай тохиолдлоос болоод тангарагтнууд үүнд хэзээ ч итгэхгүй байх, ийм ч учраас бид санаа сэтгэлд гарсан өөрчлөлтийг цагт нь өөрчилж байна, ойлгож байна уу? Та хоёрыг завиар явснаас өмнө тэгсэн гэж хэлье. Энэ нь хэдийгээр бүрэн үнэн биш боловч та бас л түүнийг санаатайгаар цохиогүй гэдэг нь үнэн шүү дээ. Таныг хилс хэрэгт шийтгэж, цахилгаан сандалд суулгах ёсгүй, би яавч үүнийг зөвшөөрөхгүй гээд Клайдын нүд рүү ширтсэнээ: — Клайд аа, хэн нэгэн хүн ямар ч учир шалтгаангүйгээр танай мөнгийг жинхэнэ мөнгө биш байна гээд төмс юм уу, костюмын оронд улаан буудай юм уу, вандуй өгнө гэсэнтэй чанар нэг юм. Тэгээд одоо танай мөнгийг авах хүн олдохоо болино гэсэн үг. Ингээд та улаан буудай юм уу, вандуй өгөхөд хүрнэ. Тэгвэл бид тэдэнд вандуй өгөх гэж байна. Гэхдээ та буруугүй байгаа явдал л үнэмшүүлэх зүйл болж чадна. Та буруугүй! Та эхлээд ямар бодолтой байсан ч гэсэн чухамхүү эцсийн мөчид түүнийг цохих хүсэлгүй байсан гэдгээ надад андгайлаа биз дээ. Энэ чинь л надад болно. Та буруугүй гэв.

	Тэрээр Клайдын пиджакийн захаас татаж айж түгшсэн хар хүрэн нүд рүү нь ширтсэнээ хатуу бөгөөд итгэлтэйгээр (энэ ажил түүнд өөрт нь хий үзэгдэл мэт байсан боловч ямар ч л гэсэн Клайдад ятган итгүүлэхээр шийджээ) хэлсэн нь.

	— Хамаг бие чинь сульдаад юм уу, бухимдаад ирэх тэрхэн үед, эсвэл Мейсоны асуултад хариулж байх үедээ давагдаж байна гэж санахад хүрвэл та «Би буруугүй! Буруугүй! Эд намайг үнэндээ ямар ч гэм хийгээгүй байтал шийтгэх эрхгүй!» хэмээн өөрөө өөртөө хатуу хэлэхийг хүсэж байна. Ингээд болохгүй бол над руу хараарай. Би дэргэд чинь байх болно. Хэрэв сандрах балмагдах хэрэг гарвал миний яг одоо харж байгаа шигээр миний нүд рүү ширтээрэй. Тэгээд таныг биеэ бариасай, одоо миний хэлж байгаа шигээр байгаасай гэж байгаа юм байна шүү гэдгийг та мэдэж авах болно. Танд өөрт чинь худал юм шиг санагдлаа ч гэсэн та огт ажрахгүйгээр тангарагла гэсэн газарт маань тангараглах хэрэгтэй. Таныг тангараглаж байж үнэнийг хэлүүлэхгүйгээр цаазаар авна гэвэл би хэрхэвч зөвшөөрөхгүй. За энэ л байна, өөр юм алга! гэв.

	Жефсон ингэж хэлээд Клайдын ар нуруун дээр нь энхрийлэн хөгжилтэйгөөр алгадахад, Клайдад ер бусын тэнхлүүн болсон шиг санагдаад юу л гэж хэлсэн бэ, яг гэр хэвээр гүйцэтгэн чадна гэж бодож байлаа.

	Тэгснээ Жефсон цагаа гаргаж хараад эхлээд Белнепийг, дараа нь ойрын цонхоор харав. Шүүхийн байшин шоронгийн хаалт хоёрын тэнд олон хүн цуглажээ. Энд сурвалжлагч, гэрэл зурагчин нар Клайдыг гарч ирэхийг тэсэж ядан хүлээж явуут дунд нь зургийг нь авах бас энэ хэрэгт холбоотой хэн бүхний зургийг авахаар бэлтгэн байв.

	— За, цаг болсон шиг байна гэж Жефсон огт ажиггүй хэлээд — Катарак тойргийн бүх хүн ам шүүхийн танхимд орох гэж байгаа юм шиг байна. Их уужим танхим байгаа даа гэснээ Клайдад хандаж, — Клайд та зовох юм алга. Эд чинь ердөө л хот газрын ший үзэх гэж байгаа хөдөөгийн бүдүүлэг улс гэж хэллээ.

	Жефсон, Белнеп хоёр гарлаа. Тэдний оронд Клайдын дэргэд Краут, Сиссел нар ирэв. Өмгөөлөгч нар шивэр авир гэлцсэн олны дундуур явж намрын хагдарсан өвстэй талбайг өнгөрөөд шүүхийн байшинд оров.

	Таван минут өнгөрсний дараа өмнөө Слэком, Сиссел нар, хойноо Краут, Сиссел хоёр бас дээр нь хоёр талаараа тус бүр хошоодын зэрэг харуул дагуулсаар Клайд өөрөө гарч ирэв. Тэдгээр харуул хүн амьтан дайрах халдахаас сэргийлжээ. Клайд аль болохуйц сэргэлэн итгэл төгс яваагаар харагдахыг хичээнэ. Гэвч эргэн тойрон даанч олон эв хавгүй, гайхмаар нүүр царай үзэгдэн халхгар элбэнхэн хүрэм, том малгайтай юм уу, эсвэл энэ хязгаар нутгийн фермийн эздийн жирийн хувцас болсон үнгэгдэж гандсан тийм гэх тэмдэггүй хувцас хунартай сахал самбайндаа дарагдсан эрэгтэйчүүд, эмэгтэйчүүд, хүүхнүүд цугларчээ... Тэд цөм түүнийг илтэд муухайгаар сонирхон харцгаана... Клайд одоохон ямар нэгэн хүн гар буугаар буудах юм уу, хутга бариад дайрах нь уу гэж санаад айн хирдхийв. Гар буу барьсан харгалзагчид гадаад байдлаараа энэхүү түгшүүрийг нь улам ихэсгэв. Гэвч зөвхөн «Аваад явж байна! Аваад явж байна!» «За тэр!» «Хүн алсан хүн гэхийн аргагүй хүн байна шүү дээ» гэх мэтээр хашхиралдахыг сонсжээ.

	Гэрэл зургийн аппарат чаг чиг хийж, дагалдагсад нь түүнийг улам нягт хүрээлэхэд Клайдын дотор улам хүйт даав.

	За ингээд таван давхар хүрэн өнгөт хүрмэн чулуун гишгүүрээр дамжин шүүхийн хуучин байшингийн хаалгаар ороход дотор нь өөр шат байлаа. Энэ нь хүрэн будгаар будсан өндөр адар, хана, дөрвөн ханандаа урт нарийхан хэр нь дээд тал нь дугуйрсан олон цонх бүхий уудам урт танхимд оруулав. Тэдгээр нарийхан өндөр цонхоор гэрэл зурваслан тусжээ. Танхимын баруун жигүүрт өндөрлөг байх агаад түүн дээр хар хүрэн өнгөт шүүгчийн сийлмэл түшлэгт сандал, түүний цаана зураг, баруун зүүн гар талд нь танхимын гүнд вандан тэдгээр вандан ар луугаа болохдоо улам өндөрсөөд амьтан хүн пиг чихээстэй, завсар чөлөөгөөр цөм хүн дүүрчээ. Клайдыг орж ирэхэд цөм урагш өлийлдөн хүзүү сунгаж шивэх мэт ажиглан ширтэж, танхимаар нэг чимээ дэгдлээ. Клайд энэ шуугиан чимээг вандангуудын дундуур танхимын урд хэсэгт буй зай руу явах замдаа сонслоо. Тэнд Белнеп, Жефсон хоёр хэдийнээ суусан бөгөөд тэдний хооронд түүнд зориулсан сул сандал байв. Эргэн тойрон тоолшгүй олон харь хүний нүд ширтэж байгааг хамаг мэдрэхүйгээрээ мэдрээд, тэдэн рүү хармааргүй санагдав.

	Яг өөдөөс нь харан, шүүгчийн сандал бүхий өндөрлөгт ойрхон байгаа өөр нэгэн ширээнд Мейсон бас бус хүмүүсийн хамт суужээ. Клайд Эрл Ньюком, Бэртон, Бэрлей нарыг танив. Бас урьд ер үзээгүй нэгэн хүн тэдэнтэй сууж байв. Клайдыг орж ирэхэд тэр дөрөв түүн рүү эргэж айхтар сүрхий ажиглацгаав.

	Энэ хэдийг эрэгтэй эмэгтэй сэтгүүлч, зураач нар тойрон хүрээлжээ.

	Клайд жаахан байзнаснаа Белнепийн зөвлөснийг санаж, нуруугаа цэх болгоод хиймэл хэнэггүй байдлаар (энэхүү хиймэл хэнэггүй байдал нь түүний түгшүүрт зэвхий царай, итгэлгүй харцтай ер зохисонгүй) хажуу тийш эргэж, өөрийг нь зүгээр харах нь харж, зурах нь зурж байсан сурвалжлагч нар өөд харав. Тэр ч байтугай «Мөн олон хүн цуглажээ!» гэж шивгэнэв. Гэвч дахин ямар нэг юм дуугарч амжаагүй байтал хаа нэгтээ хоёр удаа чанга цохих чимээ сонсогдоод «Томоотой байгаарай», «Шүүгч ирлээ! Босоцгооно уу!» гэсэн чанга үгс дуулдлаа. Танхимд байсан шивэр авир яриа, хөдөлгөөн нам гүм байдлаар солигдов. Өндөрлөгийн зүүн гар талаас нэгэн хаалга нээгдэж халхгар өргөн хар хувцастай мөлчийтөл хуссан сэргэлэн цэвэр нүүртэй, өндөр сайхан эр орж ирэв. Тэрээр шүүгчийн ширээний арын том сандал өөд шалавхан очоод танхимд байгсад руу хичээнгүйлэн ширтэхдээ нэг ч хүнийг онцлон харалгүй суулаа. Тэгэхэд танхимд байгсад цөм сууцгаав.

	Дараа нь өндөрлөгийн өмнө, шүүгчийн ширээнээс зүүхнээр байсан ширээний араас өндөр бус хижээл хүн босож:

	— Сонсоорой, сонсоорой! Катарак тойргийн Нью-Йорк муж улсын дээд шүүхэд хэрэг сонсгохоор ирсэн хүн бүхэн ойртон сууж анхаарагтун! Шүүхийн чуулган нээгдлээ! гэж зарлав.

	Хэдхэн хормын дараа энэ хүн дахин босож:

	— Клайд Грифитсийн эсрэг Нью-Йорк муж улс байна!.. гэв.

	Тэгтэл Мейсон ширээнийхээ араас босож:

	— Ард түмэн бэлхэн! гэв.

	Үүний дараа Белнеп босож намжиртай сайхнаар нахилзаад:

	— Хариулах хүн бэлхэн! гэв.

	Тэгээд нөгөө түшмэл, өмнөх ширээн дээр байсан хайрцаг руу гараа шургуулж нэгэн хуудас цаас гаргаад түүнд бичээстэй байсныг

	— Саймон Динсмор! хэмээн чанга дуудав.

	Бахь шиг гартай, өмхий хүрний хоншоор шиг нүүртэй хүрэн костюм бүхий бяцхан түгдгэр хүн тангарагтны сандал руу бөнжгөнөн очоод суучхав. Тэр даруй түүн рүү Мейсон дөхөж очоод (түүний хавтгай хамартай нүүр өнөөдөр улам ч сүртэй болсон мэт бөгөөд чанга дуу нь танхимын хамгийн алсын буланд ч дуулдаж байлаа) Хэдэн настай вэ? Юу хийдэг вэ? Эхнэртэй юу? Хэдэн хүүхэдтэй вэ? Алах ялыг зөвшөөрч байна уу? гэх мэтээр асууж гарав. Тангарагтан сүүлчийн асуултыг сонсоод уурлах ч биш, сандрах ч биш нэг л хачин байдалтай болохыг Клайд шууд ажиглаж мэдлээ. Тэр хүн:

	— Зарим талаар зөвшөөрөлгүй яах вэ! гэж түргэн бөгөөд учиртайхан хэлэв.

	Энэ хариулт Мейсоны инээдийг жаахан хүргэсэн агаад Жефсон Белнеп рүүгээ харвал тэр нь ёжтойгоор бувтнан:

	— Бас шударга шүүх болно! гэлцэж байдаг, мөн таарав аа? гэж хэлэв.

	Гэвч Мейсон, энэхүү үнэнч фермийн эзэн нэгэнт тогтсон бодлоо хэтэрхий өнгөц болгож байна гэж мэдээд,

	— Шүүхийн зөвшөөрснөөр ард түмэн энэ хүнийг тангарагтанд нэр дэвшүүлэхээс чөлөөлж байна гэж хэллээ.

	Белнеп, шүүгчийн яах вэ? гэсэн байрын харцтай тулгараад зөвшөөрсний тэмдэг болгон толгой дохисонд тэр фермийн эзэн энэ удаад тангарагтан болох эрх үүргээс чөлөөлөгдөв.

	Нөгөө түшмэл хайрцаг дотроос өөр нэг хуудас гаргаж:

	— Дадлей Ширлайн! хэмээн чанга дуудав.

	Гучин наймаас дөч эргэм насны өндөр, туранхай, цэвэрхэн хувцасласан, хянуур томоотой хүн босож тангарагтны суудал дээр ирж суув. Мейсон түрүүчийн хүнээс асуусан асуултуудаа давтан асуув.

	Гэтэл энэ хооронд Клайд Белнеп, Жефсон хоёрын заан сургасны шал эсрэг аль хэдийнээ хамаг бие нь хүйт даан, амьгүй мэт болоод мод шиг хөшчихсөн байв. Тэрээр энэ олон хүн өөрийг нь сэтгэлийн гүнээс хорсон занаж байна гэдгийг мэдэрч байлаа. Энэ олон хүний дотор Робертагийн эх эцэг, магадгүй түүний эрэгтэй эмэгтэй дүү нар байгаа байх, тэд намайг энэ бүх... хэргийн хариуцлагыг хүлээнэ дээ гэж чин үнэнээсээ хүсэн найдаж (энэ тухай сонинууд хэдэн долоо хоног үргэлжлэн бичсэн билээ) над руу харж байгаа байх даа гэж бодохтойгоо зэрэг хамаг бие нь салганан чичрэв.

	Ликургийн дээд зиндааныхан юм уу, Арван хоёрдугаар нуурт дайралдсан хүмүүсээс аль нэгэн нь энд ир ээ болов уу? Тэдний нэг нь ч эргэж ирээгүйг бодоход Клайдыг гэм буруутай гэж батад итгэсэн бололтой. Жишээлбэл, Жил, Гертруда юм уу, Трейси Трамбал, бас Вайнет Фэнт, түүний ах нараас ир ээ болов уу? Вайнет, түүнийг баривчлах өдөр Баавгайт нуурын зусланд байсан билээ. Өөртэй нь сүүлийн жилд дайралдаж, одоо өөрийг нь ингэж арчаагүй хаягдаад аюулт гэмт хэрэгт холбогдоод хөөрхийлөлтэй сууж байгаагаар харж болох тэдгээр дээд зиндааны хүмүүсийг нэгд нэгэнгүй санан улам ч балмагджээ. Энэ бүхэн өөрийнхөө баян ах дүү энд ба баруун зүгт байдгийг ярьж ярьж орхисны дараа болдог байна шүү! Одоо тэд намайг чөтгөр шулам шиг үзэж байгаа байх даа. Тэд зөвхөн гэмт хорон санааг мэдэхээс бус миний юу гэж бодож байсныг огт хэрэгсэхгүй... Робертагаас болоод гарцаагүй байдалд орсон, хэрхэн айж түгшсэнийг минь тэд ер мэдэхгүй, бас Сондрад хэрхэн дурласан ер Сондра миний хувьд хэн болохыг огт мэдэхгүй шүү дээ. Тэд үүнийг ойлгох ч үгүй. Хэлье гэж оролдсон ч надаар хэлүүлэхгүй байх.

	Тэглээ ч гэсэн Белнеп, Жефсон нарын зөвлөсөн ёсоор цэх сууж инээмсэглэх юм уу, ядахдаа өөр лүүгээ чиглэсэн харцны өөдөөс тайван зоригтой харах хэрэгтэй байлаа. Ийнхүү Клайд нуруугаа цэхэлсэн боловч хоромхон зуурт гөлрөн хөшчихлөө. Ээ, бурхан ямар адилхан бэ? Түүнээс зүүн тийш нэгэн вандан дээр Робертагийн амьд дүр шиг залуу эмэгтэй буюу бүсгүй сууж байх нь тэр. Энэ бол түүний дүү Эмилия байх нь, Роберта түүнийг үргэлж ярьдаг сан. Ямар аюултай хэрэг вэ? Клайдын зүрх бараг л зогсчих шахав. Энэ чинь Роберта биш биз? Тэр хүүхэн зэвүүцсэн хэр нь хорсон занасан айхтар харцаар ширтэж байлаа. Түүний дэргэд Робертатай нэлээд адил нэг бүсгүй сууж байв. Хажууд нь Робертагийн эцэг болох өвгөн суугаа нь Клайдын ферм дээр очиж зам асуухдаа үзсэн нөгөө үрчгэр өвгөн байлаа. Одоо тэр өвгөн Клайдыг бараг л хорсон занасан гунигт бор нүдээр харах нь «Алуурч! Алуурч!» гэж хэлэх мэт ажээ. Түүнтэй зэрэгцэн тавь эргэм насны бие муутай бяцхан бохигор авгай хар алчуураар толгойгоо ороосон сууж байв. Түмэн үрчлээ болсон нүүртэй, гал нь буурсан нүдтэй тэр авгай Клайдын харцтай тулгармагц нүд буруулсан нь сэтгэл өвдсөндөө болсон болохоос үзэн ядсандаа биш юм шиг санагдлаа. Энэ яриагүй түүний ээж байх нь. Ямар аюултай хэрэг вэ? Ой ухаанд багтамгүй хэцүү байна! Клайдын зүрх цохилох нь жигд бус болоод гар нь салганав.

	Тэрээр биеэ барихын тулд түүний өмнө ширээн дээр байгаа Белнеп, Жефсон нарын гарыг харлаа. Өмгөөлөгч нар дэлгээтэй тэмдэглэлийн дэвтэр дээгүүрээ харандаагаар тоглон Мейсон болон тангарагтан болохоор ээлжлэн дуудагдаж байгаа хүмүүсийг харж байлаа. (Энэ удаад тэнэгдүү царайны бүдүүн хүн гарч ирээд байв) Белнеп, Жефсон хоёрын гар юутай өөр вэ? Нэгнийх нь булцайсан зөөлхөн, богино хуруутай байхад нөгөөгийнх нь үеэрээ томорсон, ясархаг урт, өнгө муухайтай байх юм. Белнеп: «нэр дэвшсэн хүнийг тангарагтны сандлаас босож зайлахыг би хүсэх сэн» гэж эелдэг зөөлнөөр хэлж байхад Мейсон түүнээс тэс өөрөөр буу тасхийх лугаа адил чанга дуугаар: «Чөлөөлөгдлөө!» гэх юм уу, алгуур боловч хөдөлшгүйгээр: «Элвин ээ, наадахаа явуулчих. Бидэнд тохирохгүй нь» гэж шивгэнэнэ. Тэгснээ гэнэт Клайд руу эргэж

	— Клайд аа, толгойгоо өөд нь! Эргэн тойрон харагтун! Гурав нугарч суух хэрэг юу байна. Хүмүүсийн өөдөөс нүдийг нь харагтун! Инээмсэглэх гэж байгаагаас л хойш хэвийн байдлаар инээмсэглэгтүн. Бүр яг нүд рүү нь харах хэрэгтэй. Тэд таныг яах ч үгүй. Эд чинь сонин юм юу байна гэж харахаар ирсэн хөдөөгийн улс гэж хэлэв.

	Гэвч хэд хэдэн сурвалжлагч, зураач өөрийг нь салахгүй ширтэн ноорог тэмдэглэл хийж байхыг даруй мэдэж, тэдний цоо ширтэх лугаа адил харцыг мэдрээд, үзгийн нь үзүүр чахрах мэт гашуун үг хэлэх нь хүртэл сонсогдмогц Клайдын нүүр нь халуун оргиод явчхав. Энэ бүхэн цөм сонинд хэвлэгдэнэ, энэ хөхөрч зэвхийсэн нүүр, салганасан гар нь эдгээр хүний хараанаас мултарч чадашгүй нь... Денверт байгаа гэж Ликургт байгаа бүхэн цөмөөрөө уншиж, Клайд хэрхэн Олденыхныг харж байсан, цаадуул нь Клайдыг хэрхэн харж байсныг хараад л таних байх даа гэж бодонгуут тэссэнгүй хараагаа бурууллаа. Үгүй тэглээ ч гэсэн, тэглээ ч гэсэн биеэ барьж, нуруу цэхлэн эргэн тойрноо хэнэггүй харж байхгүй бол Жефсон дургүйцнэ шүү дээ гэж бодов.

	Клайд дахиад л биеэ барихыг бодож, айж байгаагаа болиулахын тулд хараагаа дээшлүүлж, ийш тийшээ харахчаан болов.

	Гэтэл харахаас айж байсан буюу Трейси Трамбал хананы дэргэд өндөр нарийн цонхны наана зогсож байхыг харчхав. Трейси хууль цаазын хүн гэсэндээ энэ хэргийг сонирхсон биз, аль эсвэл зүгээр нэг сониуч зангийн үүднээс ирсэн байж ч магадгүй, ямар ч л гэсэн Клайдыг хайрлаж өрөвдсөндөө ирээгүй л байх. Гэлээ ч гэсэн өнөөдөр шүүхийн танхимд хүрэлцэн иржээ. Аз болоход Трейси Клайдыг бус бүдүүн биет тангарагтнаас ямар нэгэн асуулт асууж байгаа Мейсон руу харж байлаа. Трейсийн дэргэд Фредди Сэлс зогсож байв. Түүний ойрын хараатай нүд нь зузаан шилнийхээ цаана харагдахгүй байсан агаад хэдийгээр Клайд руу харж байгаа юм шиг байвч түүнийг хараагүй бололтой. Ер нь ямар ч байлаа гэсэн харж байгаа шинж мэдэгдсэнгүй. Ээ ямар зовлон бэ?

	Тэднээс нөгөө тийш нь тав дахь эгнээнд эрхэм эр эм хоёр Гилпин байх агаад Мейсон тэднийг эрж олсон бололтой. Гэтэл тэд юу гэсэн мэдүүлэг өгдөг бол? Тэднийхээс Робертагийн хөлсөлж авсан тасалгаанд намайг очдог байсан гэх болов уу? Үүнийг нууцалдаг байсан гэдгийг хэлэх болов уу? Тэгвэл мөн ч муухай юм болно доо. Бас эрхэм эр эм хоёр Ньютон ирчихсэн байна! Эднийг яах гэж гэрчээр дуудаа юм бол? Клайдтай учрахаасаа өмнө Роберта ямаршуу суудаг байсныг яриулах гээ юм болов уу? Бас Грейс Марр байна. Энэ хүн Робертаг үргэлж хардаг байсан боловч чухамдаа үг зөрсөн нь цөөн, Крам нуур дээр нэг л удаа, ярилцсан билээ. Роберта энэ эмэгтэйд тун дургүй байсан. Энэ эмэгтэй юу хэлэх бол? Намайг Робертатай хэрхэн танилцсаныг хэлэх нь мэдээж, бас өөр юу гэдэг бол? Тэднээс цааш хэн бэ дээ, биш баймаар юм! Үгүй мөн байна... Энэ бол доктор Глений тухай хэлж өгсөн өнөөх Орин Шорт байна... Үгүй ер өө? Энэ хүн лав тэр тухай хэлнэ дээ, бүр эргэлзээгүй хэлнэ дээ. Ер нь хүмүүс юмыг мартаагүй болох гэж их оролддог шүү дээ! Ийм юм болно гэж тэр огт санаагүй байх даа.

	За тэр, эндээс гурав дахь цонхонд ойр, Олденыхны аймшигт гэр бүлээс цааш урьд цагийн христос мөргөлтөн шиг том хүрэн сахалтай хүн байна. Энэ бол дээрэмчин болсон Хейт гэгч билээ. Клайд түүнийг Гурав дахь бээрийн Аманд, түүний санасны эсрэг Биг Битерн нуураар аваад явж байсан тэр өдөр үзсэн билээ. Тийм ээ, энэ бол мөрдөгч хүн. Түүний хажууд Клайдыг ирэгсдийн дэвтэрт нэрээ бич гэж тулгасан зочид буудлын эзэн зогсож байна. Бас завь хөлслөн өгсөн завьчин хүн ирчихсэн харагдана. Роберта тэр хоёрыг Зэвсгийн буудлаас Биг Битерн нуур хүргэж өгсөн өндөр шөрмөслөг хэр нь гүжирмэг, туранхай газарчин залуу байна. Одоо тэр залуу араатных шиг онигор ширгүү нүдээрээ Клайдыг цоо ширтэх аж. Энэ лав нуур луу очсон тухай нэгд нэгэнгүй тоочих байх даа. Клайдын сандруу явсныг хийгээд одоо болтол Клайдын санаанаас гарахгүй байгаа болчимгүй явдлуудыг нь санаж байгаа болов уу? Хэрэв санадаг юм аа гэхэд тэр нь санаа сэтгэлээр хувирсан гэдэг таамаглалд яаж нөлөөлөх бол? Энэ тухай Жефсонтой дахин ярих хэрэг байна уу?

	Гэтэл Мейсон! Юутай зөрүүд вэ? Юутай ширүүн дориун бэ? Клайдын эсрэг гэрч болж чадах бүхнийг энд цуглуулахад ямар их хөдөлмөр ороо бол! Одоо Клайд түүнийг харахад тэр нь (арав дахь удаагаа дуудаж байгаа бололтой, тэгэхдээ тангарагтны ширээ хоосон байгаагаар үзвэл онцын үр дүнгүй)

	Ард түмэн зөвшөөрөх үү? гэж байлаа.

	Жефсон энэ үгийг хэлэхдээ заавал Белнеп рүү үл мэдэг эргэж, түүнийг харалгүйгээр

	— Элвин танд тохирохгүй. Гүжирмэг хөшүүн хүн байна гэж хэлнэ.

	Тэгэхэд нь Белнеп зөөлөн эелдгээр татгалзаж дандаа шахам амжилтад хүрнэ.

	Тэгтэл түшмэл уртаар татсан чанга дуугаар өдрийн хоёр цаг хүртэл хурал завсарлана гэж зарласан нь юутай сайхан санагдав аа? Жефсон инээмсэглэн:

	— За харав уу, Клайд аа, энэ бол нэгдүгээр хэсэг. Тийм их төвөгтэй, тийм ч аймшигтай биш байгаа биз, тийм үү? За одоо явж сайн идэж уух хэрэгтэй, мэдэв үү? Завсарлагааны дараа бас л ингэж урт удаан уйтгартай ажил эхэлнэ гэв.

	Энэ завсар Краут, Сиссел болон бусад харгалзагч ойртон ирж, Клайдыг хүрээллээ. Дахиад бөөн улс чихцэлдэж «Энэ явж байна! Энэ байна!» гэлцэж гарав. Нэгэн өндөр том эмэгтэй чихцэлдэн ойртож Клайдын улаан нүүрэнд «Алив би наадахыг чинь хараадахъя! Залуу минь би таныг сайн харах гэсэн юм! Би бас л хоёр охинтой хүн» гэж хашхирлаа.

	Гэвч Ликург юм уу, Арван хоёрдугаар нуурын танилуудаас олон дотор байхыг харсан хэр нь нэгэн нь ч ирсэнгүй. Мэдээжийн хэрэг. Сондра байсангүй. Белнеп Жефсон хоёр Сондраг шүүхийн хуралд ирэхгүй гэж нэг бус удаа хэлсэн билээ. Бололцоо байвал түүний нэр ч гарахгүй байх. Грифитсийнхэн ч Финчлийнхэн ч түүний эсрэг байжээ.

	
XX БҮЛЭГ

	Мейсон, Белнеп нар тангарагтныг сонгон авах гэж таван урт өдөр зарцуулав. Ингээд арайхийж Клайдыг шүүх арван хоёр хүн тангараг өргөж, суудлаа эзэлцгээв. Эд цөм өвгөн буурал болсон, наранд борлож үрчийсэн царайтай фермийн эзэд, хөдөөгийн худалдаачдаас гадна фордын машин худалддаг агент, Диксон нуур дахь зочид буудлын эзэн, Брижбург дэх Гамбургерын мануфактурын дэлгүүрийн худалдагч, Грасс нуураас хойхно байдаг Нардэй хотноо байнга суух нүүдлийн тэтгэврийн агент зэрэг хүмүүс байв. Нэгээс бусад нь цөм эхнэртэй хүмүүс байлаа. Нэгээс бусад нь цөм зан суртахуунаар тийм ч сүрхийгүй, шашин шүтдэг хүмүүс агаад Клайдыг буруутай хэмээн урьдаас нэгэнт итгэсэн хүмүүс байлаа. Гэвч эд бараг цөмөөрөө өөрсдийгөө үнэнч, юмны учрыг олдогт тооцон, ийм анхаарал татсан хуралд тангарагтан болж суухыг маш их хүссэн байсан тул толилуулсан бүх баримтад нь шударга бөгөөд нөлөөлөгдөхгүйгээр хандаж чадна гэдэгтээ эргэлзэхгүй байлаа.

	Ийнхүү тэд цөмөөрөө тангараг өргөжээ.

	Мейсон даруйхнаа босож:

	— Ноёд тангарагтан нар аа! гэж үгээ эхлэв.

	Ийм онцгой нөхцөлд үүнээс илүү хүч чадалтай онгод нь орсон яллагч олдохгүй нь мэдээж тул Мейсоны хэлэх үг ямар сэтгэгдэл төрүүлэх бол хэмээн өөрөө өөрөөсөө асууж байхад Белнеп, Жефсон хоёр ч мөн тийм юм бодож байжээ. Энэ хэрэг Мейсоны хувьд хамгийн азтай явдал байв! Нэгдсэн Улсын бүх иргэний хараа түүнд чиглээгүй гэж үү? Надад чиглэж байна гэдгийг тэр ойлгож байлаа. Үл мэдэгдэх кино найруулагч «Гэрэл ээ! Зураг авлаа!» гэж хашхирах шиг болов.

	Мейсон үгээ эхлэв.

	— Өнгөрсөн долоо хоногийн турш өмгөөлөх ба яллах төлөөлөгчид ямаршуу нарийн нягт хандаж нэр дэвшүүлэхэд та бүхнээс олон хүнийг ядрааж, тэр ч байтугай гүн бодолд оруулсан биз ээ. Үүний үр дүнд та бүхэн сонгогдсон байна. Та бүхэн хуулийн шаардлагын дагуу хэргийн үнэнийг дэнслэн үзэж, шударгаар шийтгэвэл зохих энэ гайхалтай хэргийн бүх учир шалтгааныг нягтлах арван хоёр хүнийг сонгон олоход амаргүй байлаа. Миний хувьд гэвэл, эрхэм нөхөд минь, гагцхүү үнэн шүүлт болоосой л гэдэг бодолд автагдан тийм нарийн нягт ажиллагааг явуулсан юм! Түүнээс биш уурсах хорсох, таамаглах явдал надад огт алга байсан. Энэ оны долоодугаар сарын есөн хүртэл би өөрөө энэ яллагдагч, хохирогч хоёрын байгааг огтхон ч сэжиглээгүй бөгөөд одоо шийтгэгдэж байгаа энэ этгээдийн гэмт хэргийн тухай зүүдлээ ч үгүй байсан юм. Гэвч эрхэм нөхөд өө, ийм насны ийм боловсролтой, ийм танил талтай хүн яллагдагч болно гэдгийг анх сонсоод гайхах, үл итгэх минь үнэхээрийн их байсан боловч яваандаа анх бодсоноо өөрчлөхөд хүрлээ. Над руу үй түмээрээ асгаран ирсэн түмэн нотолгооны үндсэнд, анх бодож байсан бодлоо үүрд таягдан хаяж энэ хэргийн шүүгчээр ажиллах нь миний үүрэг юм байна гэдэг дүгнэлтэд өөрийн эрхгүй хүрсэн билээ.

	За одоо ямар ч байлаа гэсэн баримтат зүйлдээ оръё. Энэ хэрэгт хоёр эмэгтэй холбогдолтой. Нэг нь үхсэн, нөгөөгийн нэрийг (тэр Клайдын зүг эргэж түүний хажууд суусан Белнеп, Жефсон хоёрыг заагаад) яллагч, өмгөөлөгч нарын харилцан тохирсон ёсоор илүү шаналал учруулахгүйн тулд дурдахгүй өнгөрье. Чухам үнэндээ миний энд хэлэх үг, миний энд гаргаж ирэх баримт болгон манай муж улсын хууль, яллагдагчийн гэмт хэрэг хоёрын аль алинд ягштал тохирсон шударга үнэн шүүлт болоосой гэсэн цорын ганц зорилготой юм шүү гэдгийг та бүхэнд илтгэе.

	Шударга үнэн шүүлт, эрхэм нөхөд өө, шударга бөгөөд үнэн шүүлт хэрэгтэй! Харин та нөхөд үнэнч хандахгүй юм уу, хэргийн учир шалтгаанд тохирсон ял оноохгүй бол та бүхэн Нью-Йорк муж улсын ард түмэн, Катарак тойргийн ард түмнийг ноцтойгоор басамжлан доромжилсон хэрэг болно. Чухамдаа ард түмэн та бүхэнд найдаж, нарийн нягт боловсруулсан шийд гаргахыг хүсэн хүлээж байгаа шүү.

	Мейсон ингэж яриад түр дуугүй болсноо даанч яав даа гэсэн маягаар Клайдыг ширтэж байн байн хуруугаар чичлэн зааж цааш үргэлжлүүлсэн нь:

	— Нью-Йорк муж улсын ард түмэн энд хэрэгтний ширээнд сууж байгаа Клайд Грифитсийг урьдаас санаатайгаар үйлдсэн хүн амины хэрэгт шийтгэж байна. (Мейсон сүүлчийн энэ хоёр үгийг хэлэхдээ аянга ниргэх шиг сүртэй байгаасай гэж боджээ) Клайд Маймико тойргийн Бильц хотын ойролцоо олон жил аж төрөн сууж байгаа фермийн эзний охин Роберта Олденыг мэхлэх аргыг хэрэглэн хорт муухай санаагаар харгислан алаад, дараа нь амь хохирогчийн биеийг олон түмэн шударга шүүхээс эгнэгт нуухыг оролдсон хэрэгт ард түмэн энэ хүнийг шийтгэж байна. Клайд Грифитс хэмээгдэх энэ этгээд (энэхэн үед Клайд, Жефсоны шивгэнэсний дагуу өөр лүү нь эгц харж буй Мейсоны өөдөөс аль болох сандраагүй байдлаар харахыг мэрийж байв) энэхүү гэмт хэргийг үйлдэхийнхээ өмнө хэдэн долоо хоногийн турш зальт төлөвлөгөөг боловсруулж улмаар түүнээ дэс дараатайгаар сандралгүй биелүүлсэн ялт хэрэгт нь ард түмэн шийтгэж байна.

	Нью-Йорк муж улсын ард түмэн энэ ялыг та бүхэнд танилцуулахдаа бүх нотолгоог гаргаж хэлэхэд бэлхэн байна. Та нарт баримт гарган цохон дурдах болно. Чухамхүү энэ баримтад би биш, та бүхэн л жинхэнэ шүүгч нь болох ёстой.

	Мейсон дахин дуугүй болж зогсолтоо өөрчлөөд, тэсгэл алдсан хүмүүсийг урагш чихэлдэн түүний хэлэх үгийг ховдоглон сонсож байхыг хүлээзнээд нэгэнтээ гараа өргөж, халимгаа ар тийш нь болгоод цааш ярьж гарлаа.

	— Эрхэм нөхөд өө, надад яриад байх нэг их юм алга, та бүхэн энэ хэргийг сонсоод Биг Битерн нуур дээр амь үрэгдсэн тэр бүсгүй ямаршуу хүн байсанд эргэлзэх юмгүй болно. Түүний амьдралын хорин жилд (Мейсон Робертаг хорин гуравтай буюу Клайдаас хоёр эгч байсан гэдгийг сайн мэдэж байв) түүнийг таних мэдэх улс нэг ч муу үг цухуйлгасангүй. Энэ шүүхийн хурал дээр ч гэсэн энэ бүсгүйн талаар муу үг сонсохгүй гэдэгт би итгэл төгс байна. Энэ бүсгүй жил гаруйхны өмнө, долоодугаар сарын арван есөнд хөдөлмөр хийх, гэр орондоо туслах санаатай Ликург хотноо ирсэн байна (Энэхэн үед Робертагийн төрөл төрөгсөд, дүү нарын эхэр татан уйлалдахыг бүх танхим сонсов).

	— Эрхэм нөхөд өө... гээд Мейсон Робертагийн амьдралыг хамгийн дэлгэрэнгүйгээр ярьж гарав. Үүнд хэдийд гэр орноо орхиж Грейс Марртай нэг байранд орсон, Крам нуур дээр хэрхэн Клайдтай учирсан, өөрийг нь харь хүмүүсийн дунд суу гэж ятгасан Клайдын шаардлагаар ивээн тэтгэгч Ньютоныхан ба найз бүсгүйгээсээ харилцаагаа тасалсан зэргийг нь тоочлоо. Бас ийнхүү өөр газар сэжигтэйгээр нүүсэн үнэн учраа эцэг эхээсээ хэрхэн нууж байсан, Клайдын зальт ятгалгад яваандаа хэрхэн автагдсаныг нь ярилаа. Бильцээс Робертагийн Клайдад бичсэн захидлууд яг энэ учрыг гаргаад өгчээ. Дараа нь Мейсон Клайдын тухай, Ликургийн «дээд зиндааныхан» болон ялангуяа баян сайхан авхайг үзээд түүнийг ихэд шохоорхсон тухай, цаадах нь гэнэн цагаан сэтгэлийн үүднээс надтай ойртож болно гэдэг санаа төрүүлсний улмаас Робертаг гэнэт өөрөөр үзэх болсон өөр шунал тачаалыг гэнэт төрүүлсэн гэх мэтийг ярилаа. Энэ бүхэн ялт хэрэг хийх бодол төрүүлж, улмаар Робертаг үхэлд учруулсан байна гэв. (Мейсон үүнийг батална гэдгээ итгэлтэй хэлэв).

	— Тэгвэл миний бүх зэмлэл өгөөд байгаа энэ этгээд хэн бэ гэвэл үү? гээд Мейсон гэнэт дуугаа хамгийн гунигтай болгон, — Энэ та нарын өмнө чинь сууж байна. Энэ этгээд хоосон ядуу хотын суваг шуудуунд байдаг айлын хүү юу, сайн сайхан амьдаръя гэхлээр өр шир үүрэг даалгавартаа баригдчихаад яаж ч чадахгүй байдаг тийм айлын хүүхэд үү? Тийм үү? Огт үгүй! Үүний эцэг нь Ликург хотноо «Грифитс кампани, цамцны зах, цамц» гэдэг хамгийн том нэртэй үйлдвэрийг бий болгосон тэр гэр бүлд холбогдолтой хүн. Энэ залуу ядуу байсан нь эргэлзээгүй, тэгэхдээ Роберта Олденоос ядуу байгаагүй бөгөөд ядуугийн зовлонгоос энэ бүсгүй муу нөлөөнд автаагүй явсан байна. Клайдын төрөл төрөгсөд Канзас-Сити, Денверт байсан бөгөөд үүнээс өмнөхөн Чикаго, Грэнд-Репидс, Мичиган муж улсад сууж хэдий санвааргүй ч гэсэн буянтны мөр хөөж байжээ. Энэ хүмүүс гудамжинд залбирал үйлдэж, төлөөлөгчийн газар эрхэлдэг байсан гэнэ. Миний цуглуулсан мэдээ ёсоор тэд үнэхээрийн гүнзгий бишрэлтэй, ер бүх талаараа төлөв томоотой улс гэнэ. Гэвч энэ этгээд, тэдний ууган хүү, тэр жишээг зоригжин дагавал зохих атлаа аль эрт тэднээсээ тасран хөнгөн амьдралын мөр хөөсөн байна. Энэ нөхөр Канзас-Сити дэх алдарт «Грин-Дэвидсон» зочид буудалд зарлагаар орсон байна.

	Мейсон Клайдыг уулаасаа хамхуул шиг тэнэмэл амьтан байсан тул өөрийнх нь зан араншны онцлогоос болоод нэг газар тогтож сууж чаддаггүй байж болох юм хэмээн батлав. Клайд яваандаа Ликург дахь баян авга ахынхаа нэртэй фабрикт тасгийн эрхлэгч болсныг ярилаа. Ингээд аажмаар эндхийн төрөл садныхаа багтсан тэр зиндаанд орох замаа олсон байна. Клайд хотын шилдэг гудамжны нэгэнд байр хөлслөн авч бүрэн хүрэлцэх мөнгө авдаг байсан байхад түүний алсан бүсгүй нь хотын захад муугаас муу нэгэн өрөөнд сууж байжээ гэв.

	— Яагаад ч юм одоо болтол яллагдагч этгээдийг хэтэрхий гэнэн залуу мэтээр үзэж иржээ (Ингэж хэлээд хүйтнээр инээмсэглэв) Тийнхүү үүний өмгөөлөгчид ч тэр, сонинууд ч тэр, хүүхдээрээ амьтан хэмээн дахин дахин нэрлэж байлаа. Гэвч энэ этгээд хүүхэд биш ээ. Нас биед хүрсэн эр хүн. Тангарагтны ширээнд сууж байгаа та бүхний хэнээс нь ч гэсэн сурах боловсрох, нийгмийн аливаа бололцоогоороо хамаагүй илүү хүн шүү. Энэ этгээд олон газар явж үзсэн юм. Зочид буудал, клуб болон нягтаас нягт холбоотой байсан Ликургийн дээд зиндааныхан дунд төв төвшин, нэртэй төртэй, тэр ч байтугай алдар цуут хүмүүстэй уулзаж учирч байсан юм. Бүр баригдах үедээ ч гэсэн хамгийн дээгүүр хүмүүс буюу зуны улирлыг манай нутагт өнгөрөөх гэж ирсэн дээд зиндааны залуус дотор байж байсан шүү. Энэ бол ердөө л хоёрхон сарын өмнөх хэрэг. Үүнийг сайн бодоорой, та минь! Энэ этгээд том хүний ухаантай болохоос бус хүүхдийн гэнэн сэтгэлтэй амьтан биш шүү. Энэ бол бүрэн хөгжсөн, сайхан зохицсон ухаан гэсэн үг биз дээ гэж Мейсон ярилаа.

	— Эрхэм нөхөд өө, гээд Мейсон цааш үргэлжлэн, — Энэ этгээдийн амийг нь бүрэлгэсэн тэр бүсгүй үүнийг Ликургт ирээд дөнгөж дөрөвхөн сар болж байхад тус фабрикт өөрийн нь удирдсан тасагт ажилчнаар орсон байна. Тэгээд хоёр сараас илүү хугацаа өнгөрөөгүй байхад бүсгүйг Ликургт ирээд гэрт нь суусан хүндтэй бөгөөд шүтлэгтэй хүмүүсээсээ хөндийрөхийг ятгаж огт мэдэхгүй нэгэн байшинд ирж суу гэжээ. Тэр бүсгүйг суулгасан орон сууцны гол давуу тал нь яллагдагч этгээдийн бодлоор бол энэхүү хүн амьтны хараанаас хол газарт энэ хүүхний хувьд өөрийн аливаа бузар булай явдал хийхэд тохирох газраа гэж үзсэн явдал болно.

	Грифитс компанийн фабрикт, энэ тухай бид та бүхэнд сүүлд батална, олон юмыг тайлбарлахуйц нэгэн дүрэм байдаг байна... Тэр нь албан хаагчид юм уу, цех тасаг удирддаг хүмүүсээс хэн нь ч удирдлагадаа байгаа бүсгүйчүүд, ер нь фабрикт ажилладаг эмэгтэйчүүдтэй албан хэргийн бус ямар ч холбоог тогтоож болохгүй, энэ фабрикийн дотор ч, гадна ч үл болно гэсэн дүрэм юм. Хэрэв тийм холбоо байхад хүрвэл энэ сайхан үйлдвэрийн ёс суртахуун, цаашдын ажилд муугаар нөлөөлөх байсан тул хориглодог ажээ. Энэ нөхрийг фабрикт ирээд удаагүй байхад сая дурдсан дүрмийг таниулсан байна. Гэтэл энэ хүн тэр дүрмийг сахиж уу? Авга ахынхаа дөнгөж саяхан үзүүлсэн хайр халамжийг ямар нэгэн талаар ч гэсэн сахиж хүндэтгэв үү? Огтхон ч тэгсэнгүй. Нуугаад л байж! Бүр эхнээс нь нуугаад л байж! Атаархан гайхуулах л түүний зорилго байжээ! Бүх нийгмээр жигшин буруушааж, хууль зүй бус, байж болшгүй зүйл хэмээн үздэг ариун сайхан гэр бүлээс гадуур явалдах явдал л түүний ажил байжээ.

	Ийм л зорилготой байсан хүн дээ, эрхмүүд ээ! Ликургт ч гэсэн, өөр хаана ч атугай түүнийг Роберта Олдентай иймэрхүү харьцаатай байх юм гэж ямар нэгэн хүн мэдэж байв уу? Нэг ч амьд амьтан мэдээгүй байжээ! Бүсгүйг үхээгүй байхад нэг ч амьд амьтан энэ холбооны талаар алсын боловч төсөөлөлтэй байгаагүй гэдгийг би тогтоож чадсан. Нэг ч амьд амьтан шүү! Бодоод үз л дээ.

	— Ноёд тангарагтан нар аа! гэж Мейсон хэлэхдээ бараг л өрөвдөн энхрийлэх мэт аялгуулаад, — Роберта Олден энэ яллагдагч этгээдэд хамаг байдаг сэтгэлээ өгчээ. Тэр эмэгтэй ер нь хүний оюун санаа, сэтгэл зүрхний дээд нууц болсон хүчтэй ч тал, сул ч талыг харуулахуйц тийм хайраар дурлаж айх ичих, тэр ч байтугай ял зэмлэлд унахаасаа буцахгүйгээр дурласан байна. Тэр бол цэвэр тунгалаг сэтгэлтэй, даруу эелдэг, үнэнч, ер нь л гайхалтай халуун дурласан бүсгүй байжээ. Тэрээр уужим амгалан, итгэлтэй, бат нот сэтгэлтэй хүн яаж дурлавал зохих тэр хэмжээгээр л дурлажээ. Ингэж ч дурласан учраас эцсийн эцэст эмэгтэй хүн хайртай хүндээ юу өгч чадах вэ, түүнийгээ цөмийг өгчээ.

	Нөхөд минь ийм явдал манай ертөнцөд хэдэн сая удаа тохиолдсон ба ирээдүйд мөн хэдэн сая удаа тохиолдох болно. Энэ бол шинэ зүйл биш болоод хэзээд хуучирдаггүй зүйл билээ.

	Гэвч нэг юм уу, хоёрдугаар сард, одоо авсанд нойрсож байгаа тэр бүсгүй яллагдагч Клайд Грифитст ирж эх болох болсон тухайгаа хэлсэн байх юм. Тэгэхэд ч, түүнээс хойш ч тэр бүсгүй Клайдыг явж гэр бүлээ батлуулъя гэж гуйж байсан гэдгийг бид батлах болно.

	Гэтэл Клайд түүний гуйсныг биелүүлэв үү? Биелүүлэхээр завдав уу? Огт үгүй! Чухам энэ үед Клайд Грифитсийн сэтгэл санаанд өөрчлөлт гарчээ. Канзас-Сити юм уу, Чикагод байхын цагт өчүүхэн зулбадас байсан энэ этгээд Ликург хотноо Грифитс гэдэг нэр ямаршуу хүндтэй болохыг мэдэж амжаад нэртэй хүний хувьд Роберта Олдены байсан тэр орчноос хавьгүй хол дээгүүр зиндааны баян бөгөөд боловсролтой хүүхнүүдтэй танилцаж болох юм байна хэмээн ойлгож авсан байна. Түүгээр ч зогссонгүй нийгэмд эзлэх байр суурь, баян тарган, гоо үзэсгэлэнгээрээ сэтгэлийг эзэмдсэн тийм хүүхнийг олжээ. Түүний нь дэргэд энэхүү хөдөөгийн фермийн эзний охин фабрикийн өчүүхэн ажилчин бас өөрийнх нь суулгасан адгийн муу оромжид суугаа нь хүртэл үнэхээр хөөрхийлөлтэй санагджээ! Энэ бүсгүй янаглан хэвтэхэд хангалттай ч гэр бүл болоход дутагдалтай санагджээ. Тийм ч учраас түүнтэй суухыг хүссэнгүй.

	Мейсон хоромхон зуур чимээгүй болсноо дахин үргэлжилж:

	— Гэтэл би Клайд Грифитсийн амьдралд өчүүхэн ч өөрчлөлт гарсныг олж үзсэнгүй, түүний хуял тачаангуй шунал огтхон ч хувирсангүй. Түүгээр ч үл барам нэгдүгээр сараас долоодугаар сарын таван хүртэл, бүр түүнээс хойш, тийм ээ, Роберта хэрэв намайг аваачиж надтай суухгүй юм бол чи бид хоёрыг мэддэг бүх улсад хэлнэ гэж аргагүйн эрхэнд хэлснээс нь ч хойш, тэр ч байтугай Робертаг үхэж хөрөөд Биг Битерн нуурын ёроолд үүрд мөнх нойрссон хойно ч энэ этгээд бүжиг, зугаалга, машинаар сэлгүүцэх, энд тэнд хоолонд уригдах, Арван хоёрдугаар нуур, Баавгайт нуураар цэнгэн зугаалахыг л мэдэж байжээ... Байдлыг үзвэл Олден авхайн бурхан ба олон түмний өмнө учирсан байдалд холбогдуулан ямар нэгэн хэмжээгээр биеэ авч явах байдлаа өөрчилбөл зохино гэж ой ухаанд нь ч ороогүй бололтой байна.

	Мейсон дуугүй болж Белнеп, Жефсон нар өөд харахад тэд онц сандарсан зовсон шинж үгүй зөвхөн инээмсэглэхдээ эхлээд түүн өөд, дараа нь бие биеэ харжээ. Клайд энэ үгийг хорсолтой чармайлтаас айсандаа юутай хий давуулал, шударга бус юм оруулна вэ хэмээн түгшин байлаа.

	Мейсон түүний бодлыг тасалдуулав.

	— Ингээд эрхэм нөхөд гэж дахин үгээ эхлэн

	— Роберта Олден Грифитсийг өөртэйгөө суугаач дээ гэж шалгааж эхэлсэн гэдгийг би нэгэнт дурдсан. Тийм ч учраас Клайд ам өгсөн байна. Гэтэл байгаа тодорхой баримтаас үзвэл өөрийн амласан амлалтаа биелүүлэхийг төдийлөн чармайгаагүй нь илт байсныг та нар үзэх болно. Тэр ч байтугай бүсгүйн байдал хэцүүдээд, Ликургт ирэх юм бол түүний хувьд аюултай болох нь маргаангүй, гомдож шавдах нь тэсэхүйеэ бэрх болоод ирэхийн цагт Клайд Робертаг гэртээ харьж хувцас хунараа оёж бэлтгэ, би танайд очиж чамайг аваад ямар нэгэн алсын хотод очно, тэнд чи бид хоёрыг хэн ч мэдэхгүй учраас чи амар тайван амаржиж болно гэж хэлжээ. Робертагийн бичсэн захидлаас үзвэл Клайд түүнийг Бильцэд гэртээ ирсэн хойно гурван долоо хоног болоод ирэх ёстой байсан байна. Гэтэл Клайд түүний хойноос ирж үү, үгүй юу? Үгүй, тийшээ зүглэсэн ч үгүй.

	Эцсийн эцэст Клайд өөр ямар ч аргагүй болсон учраас долоодугаар сарын зургаан буюу Робертаг үхэхээс нь яг хоёр хоногийн өмнө өөр лүүгээ ирэхийг зөвшөөрсөн байна. Юунаас өмнө... за энэ тухай дараа хэлье. Клайд зургаадугаар сарын таван, долоодугаар сарын зургаан хоёрын хооронд Робертаг тэрхүү Маймико тойргийн Бильцээс хол бус орших зэлүүд бяцхан ферм дээр уйтгарт унаган байлгах үед Роберта айлын авгай нарын туслалцаатайгаар юухан хээхэн оёж бэлтгэжээ. Одоо түүнээ инж гэх ч аргагүй байсан байна. Роберта Клайдыг хаях гэж байна хэмээн сэжиглэн бүр ч их айжээ. Тийм ч учраас өдөр бүр тэр ч байтугай заримдаа өдөрт хоёр удаа Клайдад захиа бичиж, айж байгаагаа бичээд бас үнэхээр ирж намайг аваачна гэдгээ бичээч дээ, ганц үгээр боловч хэлээч дээ гэж гуйж байжээ.

	Гэтэл Клайд түүний гуйлтыг биелүүлсэн үү? Нэг ч захиа явуулсангүй. Бүр нэгийг ч үгүй шүү! Эрхэм нөхөд минь, ганц хэл ч өгсөнгүй! Түүний оронд хэд гурав утсаар ярихчаан болсон байна. Энэ яриаг баримжаалан ойлгоход тийм ч амаргүй байжээ. Ийнхүү ярих нь даанч цөөн, хөнгөн хуудуу болдог байсан тул Роберта түүнийг анхаарахгүй байна, энэ үед намайг сонирхохгүй байна хэмээн гашуудан гомдоллож байжээ. Дээр дурдсан таван долоо хоногийн сүүл рүү Роберта ингэж бичихэд хүрчээ гээд (Мейсон өмнөө ширээн дээр хэвтсэн бөөн захиа дотроос нэгийг авч уншсан нь): «Хэрэв чи баасан гарагийн үд хүртэл захиа бичихгүй юм уу, утсаар дуудахгүй байвал би тэр оройдоо Ликург орно. Тэгээд чамайг надтай хэрхэн харьцсанаас цөм мэдэх болно гэдгийг урьдаас хэлье» гэжээ. Эрхэм нөхөд минь, хөөрхий бүсгүй эцсийн эцэст ийм үг бичихэд хүрчээ.

	Харин Клайд Грифитс тэр хүүхэнтэй хэрхэн харьцсаныг цөм мэдэхийг хүсэж байж уу? Мэдээжийн хэрэг, үгүй! Яг энэ үед түүний санаа сэтгэлд нэгэн төлөвлөгөө боловсорч эхэлсэн байна, түүнийхээ тусламжтайгаар илчлэгдэхээс мултарч, Роберта Олдены амыг нэгмөсөн таглана гэж боджээ. Эрхэм нөхөд өө, Клайд хэрхэн тэр бүсгүйн амыг тагласан нь ялалтаар илэрнэ.

	Мейсон ингэж хэлээд тусгайлан бэлтгэсэн Адирондакийн уулсын газрын зураг гаргаж ирэв. Энэ зурагт Робертагийн амьд байхад ба үхсэн хойно Клайдын явсан замыг бүр Баавгайт нуур дээр баривчлах хүртэл нь улаан бэхээр зурсан байлаа. Мейсон үүнийг үзүүлэх завсраа тангарагтан нарт мөрөө баллах санаатай тооцоолон боловсруулсан Клайдын төлөвлөгөөг нэгд нэгэнгүй ярив. Зочид буудалд нэрээ худал бичүүлсэн, хоёр шляпын тухай, Фондаас Утика ортол, мөн Утикаас Грасс нуур хүртэлх замд Роберта, Клайд хоёр өөр өөр вагонд явсан зэргийг тоочив.

	— Эрхэм нөхөд өө, хэдийгээр яллагдагч этгээд энэ аяллыг хуримын аян болгоно гэж Робертатай ярилцсан боловч эхнэр болох бүсгүйтэйгээ яваа үед нь ямар нэгэн хүн битгий мэдээсэй, бүр Биг Битерн нуурт ирсэн хойноо ч хүнд мэдэгдэхгүйг хичээж байсныг та минь битгий мартаарай. Тэгэхээр Клайд түүнтэй суухыг хүсээгүйгээр үл барам салахгүй байгаа бүсгүйн амийг хороохуйц бөглүү зэлүүд газрыг олж ядаж байжээ. Гэтэл алахаасаа хоногийн өмнө, хоёр хоногийн өмнө энэ бүсгүйг тэврээд, биелүүлэхийг ер хүсэхгүй байгаа зүйлээ амлаж байхад нь саад болоогүй гэж үү? Саад болоогүй гэж үү дээ? Энэ хоёр, хоёр ч зочид буудалд бууж хоёулаа нэг өрөө хөлслөн авах үедээ бүртгэлийн дэвтэрт бичүүлснийг үзүүлье. Энэ үед тэр хоёр өнөө маргаашгүй гэрлэх гэж байжээ. Гэтэл энэ аялал нэг хоногт багтсангүй, хоёр хоног болжээ. Яагаад гэвэл яллагдагч этгээд Грасс нуурыг эзгүй байх биз гэж бодсон нь андуурал болжээ. Клайд энэ нуурыг хөл үймээнтэй, сектантын зуны зугаалгын төв газар юм байна гэдгийг мэдээд үүнээс цааш хүн амьтангүй Биг Битерн нуур луу явахаар шийдсэн байна. За ингээд, эрхэм нөхөд та нарын өмнө байж болшгүй зэрлэг харгис явдал гарч ирнэ. Ямар ч гэм буруугүй царайлаад хуурмаг дүр гаргасан энэ залуу санаа сэтгэлийн зовлонд унаж ядарсан бүсгүйг аваад түүнийг живүүлэх аятай бөгөөд хүн амьтангүй нуурыг эрэн нэг газраас нөгөө газар луу явж гарна. Энэ бүхэн эх болохоос нь дөрөвхөн сарын өмнө шүү.

	За тэгээд арай гэж эл хуль нуурыг эрж олоод, Клифорд Голден эхнэрийн хамт гэж бас л худал нэр бичүүлсэн тэр зочид буудлаасаа авч гараад завинд суулгаж үхэл рүү хөтөлсөн байна. Тэгэхэд хөөрхий бүсгүй түүний хэлсэн ёсоор хуримаа хийхийн нь өмнөх түр зуурын аян тэр хоёрын харилцааг ариутган бэхжүүлэх зугаалга руу явж байна хэмээн бодож байжээ. Ариутган бэхжүүлэх гэнэ шүү! Ариутган бэхжүүлэх гэсний дагуу усны давлагаа түүний толгой дээгүүр бүрхээд, үнэхээр ариутган бэхжүүлж дээ. Өөр яаж ч бэхжүүлээгүй байна... Тэгээд энэ этгээд малын маханд цадсан чоно лугаа адил осол гэмтэлгүй муу санаалан мөр буруулжээ. Энэ этгээдийг эрх чөлөө рүү, өөр хүүхэн рүү, нийгмийн ба эд материалын элбэг баян, дурлал, цэнгэлийн оргил өөд явж байхад нөгөө бүсгүй дуу шуугаа үүрд хураагаад усан авсан дотроо эгнэгт нойрсжээ.

	Гэвч эрхэм нөхөд минь, ахуй нөхцөлийн зам, бурхан тэнгэрийн зам, зөн бэлгэ бидний хувь заяаг дуртай зүг рүүгээ залуурдан хөтөлж, бид яаж ч хүчлээд нэмэргүй байдаг тийм жамтай ажээ. Хүн юмыг төсөөлж байхад бурхан зохицуулж байдаг нь үнэн ажээ!

	Хэрэгтэн этгээд Биг Битерн нуурын зочид буудлаас гарах үед Роберта удахгүй хуримаа хийх тухай бодож явсныг нь энэ хүн яаж мэднэ вэ? гэж гайхаж байгаа байх. Энэ хүн мэдэх аргагүй гэж өөрөө өөрийгөө тайвшруулж суугаа нь эргэлзээгүй. Гэвч юмыг урьдчилан харж гарч болзошгүй зүйл, тохиолдлыг зайлуулахын тулд юутай гүн бөгөөд овжин ухаан хэрэгтэй байдаг нь эндээс харагдана. Энэ нөхөр, өмгөөлөгч нарынхаа тусламжтайгаар байдлаас сайн сайхан хэвээр гарч чадна даа хэмээн итгэл төгс сууж байгааг нь харагтун! (Клайд энэ үгийг сонсоод биеэ албадан нуруугаа цэхэлсэн боловч толгойтой үс нь арзасхийж ширээн доор байгаа гар нь чичрэхийг өөрөө мэджээ). Энэ этгээд, тэр бүсгүй Грасс нуур дахь зочид буудалд байхдаа ээждээ захиа бичээд явуулж чадаагүй, тэр өдөр халуун байсан, бас удахгүй эргэж ирнэ гэж найдсан учраас пальтогоо зочид буудалд орхихдоо түүнээ хармаанд нь үлдээснийг лав мэдэхгүй байгаа байх. Тэр захиа нь одоо миний өмнө ширээн дээр байна.

	Клайдын шүд тавжигнан хамаг бие нь жиндэх шиг болов. Тийм ээ, зочид буудалд Робертагийн пальтогоо орхисон нь үнэн. Энэ ер нь юу гэсэн үг вэ хэмээн Белнеп, Жефсон хоёр ч хулчийхад хүрэв. Тэдний өмгөөлөх гэж ягштал боловсруулсан төлөвлөгөө энэ ёрын тохиолдлоос болоод нурж, нэгмөсөн Клайдыг алах юм биш байгаа? Яахыг нь хүлээх л хэрэг үлдэв.

	— Энэ захианд гээд Мейсон цааш үргэлжилж, — Роберта яах гэж ийшээ ирснээ тайлбарласан байна. Ердөө л цааш ч үгүй, нааш ч үгүй гэр бүл болох л гэж ирсэн байна. (Энэ үгийг сонсоод Жефсон ч, Белнеп ч мөн түүнчлэн Клайд ч цөм асар их санаа амран санаа алдацгаав. Учир нь энэ үг тэдэнд их хэрэгтэй байжээ) Тийнхүү маш түргэн, нэг юм уу, хоёр хоногийн дараа гэрлэх гэж иржээ хэмээн Мейсон, энэ үгээрээ Клайдыг айлгаж ална байх гэж бодон хэлэв. Гэвч Олбэни юм уу, Сиракузаас явсан Голден ч юм уу, Грэхем ч юм уу, өөрөөр бодож байжээ. Клайд эргэж ирэхгүй гэдгээ мэдэж байсан юм. Тиймээс ч өөрийнхөө бүх юмыг завин дээр авсан байна. Тэгээд үдээс үдэш болтол бүтэн өдөржингөө энэхүү зэлүүд нуур дээр тохирох газар буюу аль ч эргээс харагдахгүй тийм газрыг эрсэн байна. Үүнийг бид батална. Үдшийн бүрэнхий болж байхад тийм газрыг олжээ. Дараа нь шинэхэн сийрсэн шляп толгой дээрээ тавьж, цэвэр чемодан бариад ой дундуур өмнө зүг алхалж явахдаа нэгэнт аюулгүй боллоо гэж үзэж явжээ. Клифорд Голден дахиад байсангүй, Крал Грэхем ч дахиад байсангүй тэд Роберта Олдентай хамт Биг Битерн нуурын ёроолд нойрссон байна. Харин Клайд Грифитс амьд бөгөөд чөлөөтэй үлдэж Арван хоёрдугаар нуур буюу тэгтлээ эрхэмлэдэг тэр нийгэмлэгийнхээ зүг яаран явжээ.

	Эрхмүүд ээ, Клайд Грифитс Роберта Олденг усанд чулуудахаасаа өмнө алжээ. Клайд түүний толгой, нүүр лүү дэлсэж байхдаа намайг хэн ч харахгүй байна гэж бодож байжээ. Гэвч Роберта Олденгийн амь тавихын өмнөх хашхираан Биг Битерн нуур дээгүүр хадах үес гэрч болох хүн тэнд байсан юм. Энэ гэрч та нарын өмнө гарч цөмийг нь хэлнэ гэдгийг одоо би хэлчихье.

	Мейсонд хэдийгээр гэмт хэргийн нүдээр үзсэн гэрч байгаагүй боловч дайсны лагерьд түгшүүр төрүүлэх боломжоосоо ухарч чадсангүй.

	Үнэхээр ч ингэж хэлсний үр дүн нь санаснаас илүүгээр харагдав. Клайд Робертагийн захиа олдсон гэдэг аймшигт мэдээ сонссоноосоо хойш аль болохуйц буруугүй атлаа буруутай болсон хүний дүр үзүүлэн сандрахгүйг хичээж байсан бол энэ үгийг сонсмогц хөшиж гөлрөөд, биеэ хураан агдайлаа. Гэрч гэнэ шүү! Тэр хүн нь харсан бүхнээ хэлнэ дээ? Ээ, бурхан! Тэр гэрч гэдэг нь хэн ч байлаа гэсэн нуурын эзгүй эрэгт нуугдаад байж л дээ... тэр хүн Клайдын цохисныг харж, Робертагийн хашхирахыг дуулсан байх нь... Клайд Робертад туслахыг ч оролдоогүйг бас л харсан байх нь! Эрэг өөд хэрхэн сэлж очсоныг дараа нь нуугдсаныг... магадгүй ой дотор ороод хувцсаа солихыг нь ч харсан юм бил үү! Ээ, бурхан! Клайд хоёр гараараа сандлаасаа зуурч, толгой нь гэдрэг гэнэт сул хаягдаад хүчтэй юманд цохиулсан мэт болжээ. Энэ бол үхнэ гэсэн үг, ямар ч үггүй цаазаар авхуулна гэсэн үг шүү дээ! Ээ, бурхан! Одоо найдлага тасарлаа! Түүний толгой нь арчаагүй унжиж, одоохон ухаан алдах нь уу гэмээр боллоо.

	Мейсоны мэдэгдлийг сонсоод, Белпеп тэмдэглэл хийж байсан харандаагаа алдав. Дараа нь түүний харц алмайран гайхсан байдалтай болжээ. Учир нь иймэрхүү цохилтыг няцаах арга тэдэнд байсангүй. Гэвч тэрээр даруйхан хэт болгоомжгүйдлээ хэмээн биеэ барьж хуучин төлөвтөө оров. Явж явж Клайд маань бидэндээ худал хэлсэн юм биш байгаа! Клайд түүнийг санаатайгаар алсан, алах алахдаа бүр далд байсан гэрчийн этгээдийн нүдэн дээр алсан юм биш байгаа? Хэрэв тийм бол бид хоёр энэхүү ажил хэрэгт харш, найдваргүй бөгөөд аюултай хэргээс мултран зайлбал таарна гэх мэтийг бодлоо.

	Жефсоны хувьд гэвэл анхны агшинд барьц алдаж, гүн бодолд дарагдсан байв. Түүний хэр баргийн юманд бууж өгдөггүй бат бэх тархинд янз бүрийн бодол орон гаран байжээ. Үнэхээр тийм гэрч байгаа юм болов уу? Клайд худал хэлсэн юм болов уу? Тэгвэл дуусах нь тэр. Клайд Робертаг цохисон гэдгээ хүлээсэн шүү дээ, тэгэхэд гэрчийн этгээд бас харж байсан байх нь. Ингэхэд хүрвэл санаа сэтгэлд гэнэт хувирал болсон гэдгийг ярих арга алга болно. Гэрчийн мэдүүлгийн дараа хэн түүнд итгэх бил ээ?

	Гэвч Жефсон бол мах яснаасаа прокурорын аянга мэт сүрт мэдэгдлийн өмнө шуудхан буухааргүй зөрүүд, шийдмэг хүн билээ. Тэрээр эргэж, сандарсан боловч ингэж балмагдсандаа ичсэн Белнеп, Клайд хоёрыг хараад шивгэнэсэн нь:

	— Би энэнд итгэхгүй байна. Миний бодоход Мейсон худал хэлж байгаа байх, эсвэл биднийг айлгах санаатай байгаа байх. Ямар ч л байсан хүлээж, байдлыг нь харъя. Бидний ээлж болоогүй байна. Хэчнээн гэрч ирснийг харж байна уу. Бид шинэчлэн байцаалтыг хэдэн долоо хоног, дураа хүрвэл түүний бүрэн эрхийн хугацаа дуустал сунжруулсан ч яадаг юм. Юу ч хийсэн зай ч байна лай ч байна, энэ нь чухам ямаршуу гэрч болохыг тодорхой болготол зай их байна. Бас амиа хорлосон гэдэг яриа ч байгаа, ер нь чухамдаа юу болсны тухай бодол бий. Клайд ухаан балартсан, хөдлөх зүрх хүрээгүй... гэх мэтээр болсон явдлыг тангараглан хэлэх болно. Таван зуун фут газрын тэртээгээс хүн харсан гэхэд арай ч баймгүй юм даа гээд баргар царайлан инээмсэглэснээ Клайдад дуулдахааргүйгээр: — Миний бодлоор бол ядахын цагт хорин жилтэй сална гэж бодож байна, та юу гэж бодож байна? гэлээ.

	
XXI БҮЛЭГ

	Дараа нь гэрчийн этгээдүүд цуварч эхэллээ. Бүр зуун хорин долоон хүн цуглажээ. Тэдний мэдүүлэг, ялангуяа эмч нар, гурван газарчин, Робертагийн сүүлчийн удаа хашхирахыг сонссон эмэгтэйн мэдүүлэг яг таг бус алдаатай байсан тул Жефсон Белнеп нар амархан гэгч нь өөг нь олоод хөдөлшгүй няцаажээ. Клайдыг өмгөөлөх гэсэн зоригтой төлөвлөгөө энэ бүхнээс шалтгаацах байлаа. Энэ бүхнээс болоод шүүхийн процесс арван нэгдүгээр сар хүргэсэн боловч Мейсон хүсэл болсон ажилдаа шүүгч нарын олонхын саналаар дахин сонгогджээ. Уг процесс маш ширүүн, айхтар өрсөлдөөнтэй болсны ачаар Мейсон бүх улсын өргөн олны анхаарал, сонирхлыг хамгийн ихээр татжээ.

	Шүүхийн танхимаас сурвалжлагч нарын мэдээлснээр бол өдөр ирэх тутам Клайд гэм буруутай болох нь улам тодорч байлаа. Гэвч тэрээр, Жефсоны шаргуу шаардлагыг даган гэрчийн этгээдийн дайралт болгоныг тайвнаар тэр ч байтугай зоригтойгоор угтан авдаг байв.

	— Таны нэр хэн бэ?

	— Тайтус Олден.

	— Та Роберта Олдены аав уу?

	— Тийм ээ, эрхэм ээ.

	— За, эрхэм Олдон та танай охин Роберта хэрхэн ямаршуу нөхцөлд Ликургт ирснийг тангарагтанд хэлэгтүн.

	— Эсэргүүцэж байна. Хэрэгт холбогдолгүй байх ёсгүй зүй бус асуулт байна хэмээн Белнеп хөндлөнгөөс орлоо.

	— Би үүнийг уг хэрэгтэй холбоно гээд Мейсон шүүгч рүү харахад тэр нь Тайтус өвгөн хариулж болно, харин түүний хариулт «уг хэрэгт холбогдолгүй» байвал протоколоос хасаж болно гэлээ.

	— Роберта ажил эрэхээр Ликург орсон юм гэж Тайтус хариулав.

	— Яагаад тийшээ явж ажил эрэх хэрэгтэй болсон юм бэ?

	Дахин эсэргүүцэл гарч дахин бүх юмыг ёсоор болгоод өвгөнд үгээ үргэлжлүүлэх бололцоо олгов.

	— Тийм ээ, Бильцийн дэргэд манай ферм байхдаа ер жинхэнэ ёсоор орлого оруулж байгаагүй юм. Хүүхдүүд маань бидэнд тусалдаг байсан. Бобби манай хүүхдийн хамгийн том нь... 

	— Үүнийг протоколоос хасахыг хүсэж байна!

	— Хасна.

	— Бобби гэдэг чинь их охин Робертагаа та нар ингэж энхрийлэн нэрлэдэг байсан юм уу, тийм үү, үгүй юу?

	— Эсэргүүцнэ... 

	— Шүүх өмгөөлөгчийн эсэргүүцлийг хэрэгсэхгүй болголоо.

	— Тийм ээ, эрхэм ээ. Бид заримдаа гэртээ ингэж нэрлэдэг байсан юм. Ердөө л Бобби гэдэг байсан.

	Клайд анхааран сонсож байв. Тэрээр энэхүү хөдөөгийн баргар царайт Приамын1 хатуу ширүүн зэмлэх харцыг дажгүй дааж байхын зэрэгцээ дурлаж байсан хүүхнийхээ энхрийлсэн нэрийг анх дуулаад гайхжээ. Клайд түүнийг Берта гэж дууддаг, Роберта ч намайг гэрт минь Бобби гэдэг юм гэж ер хэлээгүй байжээ.

	Ийнхүү шүүгч нарын эсэргүүцэл, маргаан, шийдвэрийн галын доор өвгөн Олден Мейсоны удирдлагаар цааш үргэлжлүүлэн Роберта Грейс Марраас захиа аваад хэрхэн Ликург орж эрхэм эр эм Ньютоныд суух болсон, хэрхэн Грифитсийнхний фабрикт ажиллах болсон, түүнээс зургаадугаар сарын таванд гэртээ ирж жаал амарч, хэд хэдэн плать оёх хүртлээ гэртээ бараг ирээгүй зэргийг нь тоочлоо.

	— Хадамд очих гэж байна гэж танай охин яриагүй юу?

	— Үгүй.

	Гэвч Роберта гэртээ ирээд байхдаа учиргүй урт захиа бичдэг байсан, хэнд бичдэг байсныг нь мэдэхгүй, бас дандаа л нэг юманд санаа зовсон байдалтай, бие нь ч муу юм уу, гэмээр байдаг байсан. Хоёр ч улаа уйлж нь байхыг нь харсан, хүнээс нууж байхыг нь мэдээд ер асуугаагүй юм. Мөн Ликургээс хэд хэдэн удаа утсаар дуудсан, хамгийн сүүлд долоодугаар сарын дөрвөн юм уу, таванд, түүнийг явахаас нэг хоногийн өмнө дуудсаныг би одоо сайн санаж байна.

	— Тэгээд Роберта явахдаа биедээ юу авч явсан бэ?

	— Өөрийнхөө чемодан, хайрцаг хоёроо авсан

	— Танд харуулбал та тэр чемоданыг нь таних уу?

	— Танина, эрхэм ээ.

	— Энэ мөн үү? (Мейсоны нэгэн шадар туслагч чемоданыг авчирч бяцхан ширээн дээр тавилаа)

	Олден чемоданыг харж харж, нударгаараа нүдээ арчаад:

	— Мөн байна, эрхэм ээ гэв.

	Мейсон иймэрхүү сэтгэл хөдөлсөн байдлаар бүх хэргийн явцыг дагуулахыг хичээж Робертагийн хайрцгийг авчруулсанд түүнийг үзмэгц Тайтус Олден, авгай, охид хөвгүүдийнхээ хамтаар цөм уйлалдав. Тайтус өвгөнийг, энэ бол үнэхээр Робертагийн хайрцаг мөн байна гэсний дараа чемодан хайрцаг хоёрыг онгойлгожээ. Робертагийн оёсон хэдэн плать, дотуур хувцасхан, өндөр өсгийт, шляп, Клайдын бэлэглэсэн ариун цэврийн хэрэглэл, ээж, аав, дүү нарын нь гэрэл зураг, гал тогооны хуучин ном, халбага, сэрээ, хутга, эмгэн ээжийн нь бэлэглэж өгсөн давс поваарийн сав зэргийн айл болохдоо бэлтгэсэн зүйлүүд гарч ирлээ. Энэ бүхнийг дахин үзэж, дахин таниулжээ.

	Энэ явдал Белнепийн эсэргүүцсээр байтал Мейсон цөмийг уг хэрэгтэй «холбоно» гэж амласан ёсоор явагдсан боловч Мейсоны хэлснээр болсонгүй, шүүгч эдгээр мэдүүлгийг протоколоос хасна гэж хэлжээ. Гэвч энэ явцын сэтгэл хөдөлгөм чанар нь тангарагтан нарын ухаан бодолд гүнзгий сэтгэгдэл төрүүлжээ. Харин Белнеп Мейсоны зальт тактикийг шүүмжилсээр байгаад эрхэм яллагчийг уурлуулан

	— Энд ер нь хэн яллаж байгааг надад хэлээд өгөөч гэж ёжтойгоор хашхирахад хүргэжээ.

	— Миний бодоход манай тойргийн шүүгчийн суудалд шунасан Бүгд Найрамдах намаас нэр дэвшсэн хүн байх шиг байна! гэж Белнепийг хэлэхэд улс нирхийтэл инээлдэж Мейсон улам ч галзуурах шахан:

	— Та нэрээ бод! Би эсэргүүцнэ! Энэ бол ямар ч холбогдолгүй улс төрийн асуудлыг энэ хэрэгт хутгах гэсэн хууль зүй бус оролдлого мөн. Энэ бол намайг тойргийн шүүгчийн суудалд санаатай бүгд найрамдах намын хүн, тийм ч учраас тухайн хэргийг үнэн мөнөөр нь шүүж чадахгүй хүн гэж тангарагтан нарт ойлгуулах гэсэн урьдаас төлөвлөсөн зальт эрмэлзэл байна. Би танаас уучлал гуйхыг шаардаж байна, тэгж уучлал гуйгаагүй цагт цааш ганц ч алхахгүй гэж хашхирлаа.

	Шүүгч Оберуолцер шүүхийн ёс журамд тун ноцтой зөрчил гарлаа гэдгийг ухамсарлан Мейсон, Белнеп нарыг дуудан ирүүлж, Белнепийн тайван эелдгээр тайлбарлахыг сонсоод, та хоёрын аль алин нь буруу болохгүйг хичээхдээ шүүхийг хүндэтгэхгүй байдалд орж болохгүй, ямар нэгэн хэлбэрээр улс төрийн талын үг цухуйлгаж хэрхэвч үл болно хэмээн тушаажээ.

	Тэглээ яалаа ч Белнеп, Жефсон хоёр битүүхэндээ баярлажээ. Учир нь Мейсоны нэр дэвших шалтгаан, түүнээс Клайдын хэргийг ашиглах санаатай байгаа зэрэг нь ийнхүү шүүх ба тангарагтан нарт мэдэгдсэн явдал болно. Дараа нь бас л олон гэрч гарч ярилаа... Грейс Марр, Робертатай хаана яаж танилцсанаа, Роберта юутай сайн. хар муу санаагүй, сүсэгтэй бүсгүй байсныг, Крам нуур дээр Клайдтай уулзсанаас хойш жигтэйхэн хувирсныг нь олон үгээр сэргэлэн ярив. Роберта сүүлдээ юм нуудаг, булзааруулдаг, ямар нэгэн ер бусын явдлаа аль болохоор худал хэлдэг болсон, жишээлбэл нэгэн орой гэрээс гарч яваад маш орой ирсэн, бас бямба ням гарагт ер очих нь байтугай зүглээгүй газраа өнгөрүүлсэн гэж ярьсан, тэгээд Грейс энэ чинь тусгүй байна шүү гэж хэлэх дээр шийдээд байтал нь хаягаа ч үлдээлгүйгээр гэнэт яваад өгсөн байна. Энэ бүхний гэм буруутай нь эрэгтэй хүн байсан бөгөөд тэр нь Клайд Грифитс байжээ. Грейс ноднингийн ес аравдугаар сарын үеэр нэгэн орой Робертаг сэм дагахад Гилпиний байшингаас холгүй Клайдтай уулзаад зогсож байжээ. Тэр хоёр модны дор зогсоод Клайд түүнийг тэвэрч байсан байна.

	Энэ үед Жефсоны саналаар Белнеп гэрчийн этгээдийг байцаж айхтар зальтай асуулт тавин Роберта Ликургт ирэх үедээ Марр авхайн хэлж байгаагаар үнэхээр сүсэгтэй сайн сайхан бүсгүй байсан эсэхийг тодруулахыг оролдож байв. Гэвч ямбийсан ууртай Марр авхай Роберта Крам нуур дээр Клайдтай учирсан тэр өдөр хүртэл л юутай ч гэсэн миний мэдэж байгаагаар цэвэр үнэнчийн үлгэр жишээ байсан гэж туйлбартай баталжээ.

	Дараа нь мөн ийм нотолгоог эр эм Ньютонууд тангараглан мэдүүлжээ.

	Түүний дараа Гилпинийхэн авгай нөхөр охидынхоо хамт цөм тус бүр тангараглан өөр өөрсдийнхөө үзсэн сонссоныг хэлцгээв. Гилпин авгай, Роберта хэдийд хэрхэн тэднийд ирсэн, энэ чемодан хайрцаг хоёртой байсан, хүн амьтантай ч уулзахгүй зожиг ганцаараа байсан тэр ч байтугай Гилпин авгай жаахан толгойгоо сэргээг гэж бодоод түүнийг гэртээ урихад дандаа татгалздаг байсан зэргийг ярилаа. Гэвч түүнээс хойш арван нэгдүгээр сарын эцсээр (Гилпин, авгай энэ тухай тийм аятайхан даруу бүсгүйтэй ярихыг тун ч зүрхлэхгүй байжээ) Гилпин авгай ба тэдний охид, хааяа арван нэгэн цагаас хойш Роберта хэн нэгэн хүнийг өрөөндөө хүлээн авдгийг сайн мэдсэн боловч цаадах нь ямар хүн байсныг мэдээгүй гэлээ. Энэ үед Белнеп шинэчлэн байцаахдаа Роберта бол гэрчийн этгээдүүдийн хэлээд байгаа шиг тийм ч ариун хүүхэн байгаагүй юм байна гэдгийг хүлээлгэх юм уу, тийм мэдээ дуулах гээд амжилт олсонгүй. Гилпин авгай болон түүний нөхөр Робертад тун сайн байсан тул Мейсон болон Белнеп хоёрын шахалтаар аргагүйн эрхэнд Клайдын шөнийн зочлолыг ярихад хүрчээ.

	Дараа нь тэдний их охин Стелла арав, арван нэгдүгээр сарын сүүлээр Робертаг тэднийд суугаад удаагүй байхад тэрээр (Стелла) гэртээ харьж явахдаа Робертаг нэг хүнтэй байж байхыг нь харсан, одоо бодоход яг энэ Клайд мөн байна гэж ярилаа. Тэр хоёр тэднийхээс зуугаад алхам газар зогсоод хэрэлдэж байх шиг байсан, тэгэхээр нь алхаагаа удаашруулаад чагнасан боловч тоймтой юм олж сонсоогүй гэж ярив. Гэвч Мейсоны түлхэц өгөн асуухад Роберта тэр хүнийг гэртээ оруулахгүй гэж байсан гэдгийг саналаа. «Ингэвэл тусгүй юм болно» гэж Роберта хэлж байсан гэнэ. Тэгж тэгж цаад хүн нь огцом эргээд яваад өгөхөд Роберта эргэж ирээч дээ гэсэн мэт гараа өргөсөн хэвээр хоцорсон гэнэ.

	Клайд мэл гайхсандаа нүдээ улам дүрлийлгэв. Тэр өдрүүдэд буюу ер нь Робертатай ойр байсан бүх үеийн туршид өөрийгөө ямар нэгэн хүн ажиглаж байна гэж ер санаагүй явжээ. Энэ мэдүүлэг Клайд Робертагийн огт хүсээгүй байсан зүйлийг албаар үйлдүүлэхэд зориуд санаатайгаар хийсэн гэж Мейсон оршил үгэндээ дурдсан олон нотолгоонд нь баталгаа болно. Ийм янзын мэдүүлэг Клайдын эсрэг шүүгчийг, тангарагтан гэгдэх энэхүү хөдөөгийн голдуу бүдүүлэг, өөрийн гэх бодолгүй хүмүүсийг босгох төлөвтэй боллоо. Белнеп үүнийг ойлгоод Стеллаг үгээр цохиж, тэр харсан хүн нь үнэхээр Клайд байсан гэдэгт эргэлзүүлэхийг оролдоод үзлээ. Гэвч Стеллаг өөр олон шинэ мэдээ яриулахад хүргэлээ. Дээр өгүүлсэн явдлаас хойш удаагүй байтал Клайд ямар нэгэн хайрцагтай юм сугавчлаад Робертагийн хаалган дээр ирж тогшоод орж байхыг харсан гэж ярилаа. Тэгэхэд тэр сартай шөнө Робертатай хэрэлдэж байсан залуу хүн яах аргагүй мөн байсныг таньсан гэж нэмлээ.

	Түүний дараагаар Уигэм, Лигет нар цувран босож Клайд Роберта нарын ажилд орсон он сар өдрийг батлаад, тус үйлдвэрт удирдах хүн, ажилчин эмэгтэйчүүдийн хоорондын харьцааны тухай тусгай дүрэм байдгийг дурдлаа. Клайд Роберта нар тэр үед бидний мэдэж байгаагаар бол хэлэх өөгүй хүмүүс байсан, тэр ч байтугай бие биеэ хардаг ч үгүй, бас өөр хүмүүсийг хардаг ч үгүй хүмүүс байсан (үүнийг Лигет хэлжээ) гэж нотолцгоолоо.

	Гэрчийн этгээдүүд боссоор л байв. Пейтон авгай Клайд тэднийд байхдаа ямаршуу байсан, хэн хэнтэй танил байсан зэргийн өөрийнхөө мэдсэн бүхнийг тоочлоо. Олден авгайн мэдүүлснээр үзвэл Роберта ноднингийн зул сарын баяраар өөрийн дарга, фабрикийн эзний ач Клайд Грифитс намайг эргүүлдэг, гэвч энэ тухай одоохондоо таг байх хэрэгтэй гэж ээждээ хэлсэн байлаа. Фрэнк Гарриэт, Харлей Бэгот, Трейси Трамбал, Фредди Сэлс нар өнгөрсөн оны арван хоёрдугаар сард Клайдыг янз бүрийн зоог үдэшлэгт үргэлж урьдаг байснаа хэлцгээлээ. Скенэктеди хотын эмийн санч Жон Ламберт, нэгдүгээр сард нэгэн залуу ирж, хүүхэд дутуу төрүүлэх ямар нэгэн эм байна уу гэсэн, одоо харахад хэрэгтэн этгээд мөн байна гэж хэллээ. Орин Шорт нэгдүгээр сарын сүүлчээр Клайд ирж нэгэн залуу нөхөртэй эмэгтэйд тусалчихмаар эмчийг мэдэхгүй биз гэж асуусан, түүний хэлснээр бол Грифитсийн фабрикт ажилладаг нэгэн ажилчин эхнэр гэсэн, тэгээд тэднийх тун ч ядуу зүдүү учраас хүүхэд төрүүлэх нөхцөлгүй байна хэмээн Клайдаас хүссэн мэтээр ярьсан гэдгийг цөмийг хэллээ. Дараа нь эмч Глен босож Робертагийн гуйсныг хэлээд, сонинд хэвлэгдсэн зургаар нь мөн гэдгийг таньсан, бас эмч хүний мэргэжил ёсоор гуйлтыг нь биелүүлж чадаагүй билээ гэж ярилаа.

	Түүний дараа Олденыхны хөрш С. Б. Уилкокс барагцаалбал зургаадугаар сарын хорин есөн, гучны орчимд намайг яг гал зуухны өрөөнд байхад Бейкер гэдэг хүн Ликургээс хот хоорондын утсаар Робертаг дуудсан, бас Роберта цаад хүндээ «Хүүш, Клайд аа, би тийм удаан хүлээж чадахгүй. Чи мэднэ шүү дээ, би чадахгүй. Тэгэх ч үгүй» гэж хэлэхийг сонссон гэв. Тэгж хэлэхдээ Робертагийн дуу их л сандарсан бачимдсан байдалтай байсан байна. Эрхэм Уилкокс «Клайд» гэдэг нэрийг сайн тогтоожээ.

	Энэхүү Уилкоксын охин хахир дуутай палтгар Этел тангараг өргөөд, би гурван удаа хот хоорондын утас дуугарахад нь аваад Робертаг очиж дууддаг байсан тэгэхэд гурвуулд нь Бейкер гэдэг нэртэй эрэгтэй хүн байсан гэж ярилаа. Бас Робертаг нэгэн удаа Клайд аа гэж байхыг нь сонссон тийм удаан хүлээж яасан ч чадахгүй гэж байхыг нь сонссон, чухам юу гэсэн үг болохыг би ойлгоогүй гэж нэмж хэллээ.

	Тэрний дараа тосгоны шуудан хүргэгч Рожер Бин зургаадугаар сарын долоон найман, долоодугаар сарын дөрвөн тавны хооронд Робертагаас болон Олдены фермийн хайрцгаас арван таваас доошгүй захиа авсан, тэдний олонх нь Ликург, төв шуудан, нэхэмжлэн авах тасаг Клайд Грифитст гэсэн хаягтай байсан гэж ярилаа.

	Энэ хүнийг дараа Ликургийн төв шуудангийн албан хаагч Эймос Шоуолтер гэгч зургаадугаар сарын долоон найман, долоодугаар сарын дөрвөн тавны хооронд Клайд өөрийнхөө нэр дээр захиаг сураглаж арван тав зургаагаас доошгүй захиа авсныг би лавтай санаж байна гэлээ.

	Үүний дараа Ликург дэх бензин түгээх станцын эрхлэгч Р. Т. Бигген долоодугаар сарын зургааны өглөөний найман цагийн орчим Филдинг авеню гэдэг гудамжинд (Ликург Фондагийн цахилгаан төмөр замын буудал ордог хотын баруун захын нэгэн гудамж) явж байгаад Клайдыг саарал костюм, сүрлэн шляп бүхий, хүрэн ягаан чемодан барьсан явахыг харсан, чемоданы нь хажуу бөөрт гэрэл зургийн аппаратын хөл, бас шүхэр юм уу, гэмээр нэг юмны хамт суран оосроор даруулаастай байсан гэж ярив. Тэр хүн Клайдыг хаа суудгийг мэдэх тул гэрээсээ холгүй байх Сентрал авеню гудамжнаас галт тэргэнд сууж болох бөгөөтөл яагаад ийшээ явган ирсэн юм бол гэж гайхсан байна. Белнеп Клайдаас ойролцоогоор хоёр зуун алхам газар байсан хэр нь аппаратын тулгуур байсан гэж яаж батлах юм бэ хэмээн татгалзсан боловч Белнеп тоногтой тод шар өнгийн гурван хөлтэй модон тулгуур байсан гэж хөдөлгөөнгүй нотлов.

	Түүний дараагаар Фондагийн өртөөний дарга Жон У. Трошер долоодугаар сарын зургааны өглөө (тэрээр энэ үед ажил хэргийн тэмдэглэл сэлт хөтөлж байсан тул тэр өдрийг тодорхой санаж байлаа) Роберта Олден Утика орох билет надаас авсан гэлээ. Тэр хүн Олден авхайг өнгөрөгч өвөл хэд хэд харсан тул сайн таньж байсан гэнэ. Тэгэхэд Роберта маш ядуу бараг л өвчтэй хүн гэмээр, энд харуулсан шиг тийм хүрэн чемодан барьж явсан ажээ. Энэ хүн бас хэрэгтэн этгээд ч чемодан авч явсныг дурдлаа. Харин Клайд тэр бүсгүйг ямар нэгэн талаар анхаарах юм уу, үг зөрж байсныг нь хараагүй гэлээ.

	Дараа нь Фонда, Утика хоёрын хооронд явдаг галт тэрэгний билет шалгагч Куинси Э. Дейл тэр үед арын нэгэн вагонд явж байсан хүн энэ Клайд мөн байна гэлээ. Тэрээр Робертаг харж авсан бөгөөд сонинд хэвлэсэн зургаар нь таньсан гэдгээ ярив. Тэгэхэд Роберта түүн өөд найрсгаар инээмсэглэхэд Дейл чемодан чинь арай хүнддэж байна тоормос шалгагчдын аль нэгэнд хэлж зөөлгүүлье гэсэнд бүсгүй ихэд баярлажээ. Тэр хүн Робертаг Утикад бууж галт тэрэгний буудлын хаалгаар алга болохыг харсан гэв. Харин Клайдыг хараагүй гэдгээ хэллээ.

	Үүний дараагаар Утикагийн өртөөний хадгалах газар удтал хэвтсэн Робертагийн хайрцгийг таниулах ажилд орлоо. Ингээд Утика дахь зочид буудалд буугсдыг бүртгэдэг дэвтрийн хуудас гаргасныг буудлын захирагч Жери Керносян шууд танин гэрчлэв. Тэр хуудаснаа долоодугаар сарын зургаан гэсний доор «Клифорд Голден эхнэрийн хамт» гэж бичсэн байв. Мэргэжилтэн нар даруйхан Грасс нуур ба Биг Битерн нуур дахь зочид буудлуудын бүртгэх дэвтэрт байсан бичигтэй, тэр бичгийг харшуулан үзээд гурван бичгийг гурвуулыг нь нэгэн хүн бичсэн байна гэж тангараглацгаав. Дараа нь тэр бичгийг Робертагийн ариун цэврийн хэрэглэл дотроос олдсон нэрийн хуудсан дээрх бичигтэй харшуулан үзлээ. Эдгээр ул мөрийн баримтыг тангарагтан нар ээлжлэн сайтар нягталж, бас Белнеп, Жефсон хоёр ч нэрийн хуудаснаас бусдыг урьд нь үзсэн хэр нь дахин үзжээ. Тэгээд Белнеп эд мөрийн баримтыг нууж байсан байна гэж эсэргүүцээд энэ бол прокурорын зүгээс гаргаж үл болох, хууль бус, шившигт хэрэг гэлээ. Энэ шалтгаас удтал ширүүн маргалдаж байгаад шүүхийн ажиллагааны арав дахь өдөр дуусжээ.

	
XXII БҮЛЭГ

	Арван нэг дэх өдөр Утика дахь зочид буудлын түшмэл Фрэнк Шефер хэмээх этгээд Клайд Роберта хоёр хэрхэн тэдний буудалд буусан, тэр үед тэд ямаршуу янзтай байсан, Клайд хоёулыгаа төлөөлөн «Сиракузаас яваа эрхэм Клифорд Голден гэргийн хамт» гэж бичүүлснийг тус тус ярилаа. Түүний дараа Утикагийн нэгэн жижиг барааны дэлгүүрийн эрхлэгч Уоллес Вандергоф Клайд сүрлэн шляп худалдан авч байхдаа ямар янзтай, хувцас хунар юутай байсныг хэллээ. Тэр хүний дараа Утика Грасс нуур хоёрын хооронд явдаг галт тэрэгний билет шалгагч босож ярив. Дараа нь зочид буудлын хоол зөөгч Бланш Петинжил, Клайд үдийн хоолон дээр Робертаг ятгаж, энд гэр бүл батлуулах боломжгүй байна, өөр аятай газар олтлоо маргааш болтол хойшлуулах нь дээр гэж итгүүлж байхыг сонссоноо ярьжээ. Клайд маргааш нь Робертад бүх үнэнийг хэлсэн болж таарах тул энэ мэдүүлгийг сонсоход маш аюултай байлаа. Гэвч Жефсон, Белнеп, нар ингэж хүлээхэд ямар нэгэн урьдчилсан шат байх хэрэгтэй гэж үзлээ. Хоол зөөгчийн дараагаар тэдний Зэвсгийн өртөө хүртэл сууж явсан галт тэрэгний билет шалгагч босов. Түүний хойноос газарчин, автобусны жолооч босож Клайд хүн олон байна уу гэж гайхмаар асуулт асуусан, бид эргэж ирнэ гэж хэлээд Робертагийн чемоданыг орхиулсан хэр нь өөрийнхөө чемоданыг авч явсныг нь хэллээ.

	Дараа нь Биг Битерн нуурын зочид буудлын эзэн, завьчин, Клайдтай ойд дайралдсан гурван хүн цувран босож уулзах үед тэрээр машид айн сандарсан гэж ярьсан тул тэдний мэдүүлэг Клайдын сэтгэлийг тун их зовоолоо. Дараагаар нь завь Робертагийн хүүр хоёрыг хэрхэн олсон, Хейг тэнд очсон, Робертагийн пальтоны хармаанаас захиа олсон тухай яригдав. Энэ бүгдийг хэлэх хэдэн арван хүн гэрчлэв. Цаашид галт онгоцны ахмад, хөдөөгийн нэгэн бүсгүй, Крэнстоныхны жолооч нар ярилаа. Клайд, Крэнстоныхны зусланд ирсэн тухай, эцэст «мэдүүлэг бүхний тус бүрд нь тангараглан өгч байв.» Баавгайт нуур луу очсоныг, түүнийг хэрхэн хөөж баривчилсныг энэ бүх үеийн турш Клайд чухам юу юу хэлж явсныг ширхэгчлэн дурдахад Клайдын хуурсан, бултсан, айсан нь цөм илэрсэн тул түүнд маш эвгүй байв.

	Гэвч Клайдын хувьд хамгийн аюултай, хамгийн эвгүй зүйл бол гэрэл зургийн аппарат түүний тулгуур, тэдгээрийг ямар янзтай олсон нөхцөл байдлын тухай мэдүүлэг л байв. Энэ асуудалд Мейсон хамгийн ихээр найдаж, хэлэх үггүй болгож чадна гэж бодож байжээ. Тиймээс ч Мейсон юуны өмнө, Клайд аппарат тулгуур хоёрыг минийх ч биш гэж худал хэлснийг нь батлахыг урьдал болгов. Үүний тул эхлээд Эрл Ньюкомыг дуудлаа. Тэр нь тангараг өргөөд Мейсон, Хейт болон бусад мөрдөх ажилд оролцогсдыг Биг Битерн нуур дээр судалгаа хийж байсан тэр өдөр Ньюком би нутгийн иргэн Билл Суортс (энэ хүн бас мэдүүлгээ өгнө) гэрчтэй хамт бут сөөг, унамал дархи нэгжин самнаж яваад эрэг дээр хэвтэж байсан нэгэн модны доогуур нуусан аппаратын тулгуурыг олсон гэж ярив. Дараа нь Ньюком Мейсоны асуултад хариулахдаа (Белнеп Жефсон нар эсэргүүцэхийг завдсан боловч шүүгч тухай бүрд нь няцаав) Клайдаас чи гэрэл зургийн аппарат юм уу, тулгуур авч явсан уу гэхэд үгүй гэсэн гэдгийг нэмж хэллээ. Белнеп, Жефсон нар Ньюкомын мэдүүлгийг сонсоод дургүй байгаагаа илтэд чангаар илэрхийлэв.

	Яг энүүхний дараагаар Хейт, Бэрлей, Слэк, Краут Суэнк, Сисел, Билл, Суортс, газар хэмжигч Руфус Форстор, Ньюком нарын гарын үсгээ зурсан протоколыг шүүгчид толилуулав. Уг протоколд дурдахдаа Клайдад аппаратын тулгуурыг үзүүлээд, чиний юм мөн үү? гэж асуухад «үүнийг эрс шийдмэг бөгөөд олонтоо үгүйсгэсэн» гэж бичжээ. Хэдийгээр шүүгч Оберуолцер эцсийн эцэст энэ мэдүүлгийг шүүхийн протоколоос хасахыг тушаасан боловч Мейсон ямар ч байсан энэ учрыг чухалд тэмдэглэх нь зүйтэй гэж үзсэн учраас

	— Сайн байна таны мэдэх хэрэг, гэвч энэ баримтад бичсэн зүйл байтугай түүнээс илүү юмыг батлаад өгөх гэрчийн этгээдүүд надад бий шүү гээд Жозеф Фрейзер гэж дуудлаа.

	Гэрчийн ширээнээ биеийн тамирын хэрэглэл, гэрэл зургийн аппарат бас бус зүйл худалддаг нэгэн хүн гарч ирээд тангараг өргөж, тавдугаар сарын хоёрдугаар хагаст зүс царай, нэр овогтой нь мэдэх Клайд Грифитс манай дэлгүүрт ирж Сэнк фирмийн 31/2 х 51/2-ийн хэмжээтэй гэрэл зургийн аппаратыг тулгуурын хамт үнийг нь цувуулан төлөхөөр худалдан авсан гэж хэллээ. Эрхэм Фрейзер өөрт нь үзүүлсэн аппарат, шар өнгийн тулгуур сэлтийг авч тэмдэглэлийнхээ дэвтэрт тулган дугаарыг нь тааруулаад чухамхүү эдгээр зүйлсийг Клайдад худалдсан билээ хэмээн батад нотлов.

	Клайд алмайрч гүйцлээ. Тэгэхээр тэд аппарат, тулгуур хоёрыг олсон байжээ. Гэтэл би надад ямар ч аппарат байгаагүй гэж тас мэлзэж байсан байдаг! Ийм илт худал юм хэлснийг минь тангарагтан нар, шүүгч олон түмэн юу гэж бодож байгаа бол? Энэ муу аппаратын талаар ч худал хэлж байсан минь илэрчихсэн хойно, санаа сэтгэлд гэнэтийн хувирал гарсан тухай ярианд одоо итгэх болов уу? Эхлээд л бүгдийг нь хүлээдэг байж дээ.

	Ийнхүү Клайдыг бодол болж байх хооронд Мейсон модчин залуу Саймон Дожийг дуудав. Тэр залуу прокурорын хүсэлтээр долоодугаар сарын арван зургааны бямба гарагт, Робертагийн хүүрийг олж гаргасан Жон Польтой хамт хэд хэдэн удаа хүүр олдсон газар шумбасан, тэгсээр байгаад гэрэл зургийн аппарат олсноо ярилаа. Аппаратыг тэр даруй Дожд үзүүлэхэд мөн байна гэлээ.

	Ингэмэгц олдсон аппаратад холбогдох хэр нь олоо болтол дурдаагүй байсан зургийн хальсны талаар шинэ мэдүүлэг гарч ирэв. Эдгээр хальсыг уснаас гаргаж аваад угааж эд мөрийн баримтад оруулжээ. Дөрвийн зэрэг хэсэгт Робертатай маш адилхан эмэгтэй хүний дүрсийг харж болох байсан ба хоёр хэсэг дээр Клайдын дүрс байгаа нь танигдаж байлаа. Белнеп үүнийг няцааж ч чадсангүй, эд мөрийн баримтын тооноос хасуулж ч чадсангүй.

	Дараа нь зургаадугаар сарын арван найманд Шейронд Крэнстоныхны зусланд айлчилж байсан Флойд Гэрстон гэдэг хүн (яг тэр үед Клайд анх тийшээ очжээ) тэр өдөр Клайд аппаратаараа хэд хэдэн зураг дарсан нь сая энд үзүүлсэн аппараттай хэмжээ дамжаа, хэлбэр дүрсээрээ яг адилхан байсан гэж хэллээ. Гэвч тэр хүн уг аппаратыг яг мөн гэж хэлж зүрхэлсэнгүй тул түүний мэдүүлгийг протоколоос хасжээ.

	Энэ хүний дараагаар Грасс нуурын зочид буудлын үйлчлэгч эмэгтэй Эдда Пэттерсон долоодугаар сарын долооны орой Клайд Роберта нарын орсон өрөөнд ороход минь Клайд энэхүү миний өмнө байгаа аппараттай том жижиг, хэлбэрээрээ адилхан аппарат барьж байсныг би сайн санаж байна гэлээ. Тэр эмэгтэй бас аппаратын тулгуур харсан гэв. Клайд энэхүү болж байгаа зүйлд анхааран мэл гайхаж суухдаа тэр орой энэ хүүхэн тэдний өрөөнд орсныг санав. Тэгээд янз бүрийн газар суудаг харилцан адилгүй, ой ухаанд оромгүй эдгээр гэрчийн этгээдүүд ийм удаан хугацаа өнгөрчихсөн хэр нь яаж ийм айхтар эд мөрийн хөдөлшгүй баримт гаргаж ирнэ вэ? хэмээн түгшүүртэйгээр гайхан суулаа.

	Дараачийн хэдэн өдөр Белнеп Жефсон нарын иймэрхүү мэдүүлэг авч болохгүйг туйлбартай эсэргүүцсээр байхад Робертагийн хүүрийг Брижбургт авчирсны сүүлчээр Мейсоны дуудсан таван эмчийн мэдүүлэг сонслоо. Тэд цөм ээлжлэн тангараг өргөж Робертагийн нүүр, толгойнд байгаа гэмтэл нь түүний биеийн байдалтай харьцуулан үзвэл хүнийг гүйцэд балартуулахуйц байсан гэж баталжээ. Талийгаачийн уушги (түүнийг усанд хийж туршсан байна) Роберта завинаас унахын өмнө ухаантай ухаангүй байсан ч лавтай амьд байсан гэдгийг баталжээ. Робертаг цохисон зүйл юу байсан талаар эмч нар иргүй мохоовтор зүйл байжээ гэхээс өөр ямар нэгэн таавар хэлсэнгүй. Хэдийгээр Белнеп, Жефсон хоёр хатуу өөлөмтгий байсан ч тэдгээр эмчийг Робертаг балартуулж, ухаан алдуулахуйц тийм хүчтэй цохиогүй гэж хэлүүлж чадсангүй... үнэндээ ч зулайн дээрх шарх нь маш гүн, бөөн цус хурсан байсан нь тун ноцтой байлаа. Гэрэл зургуудыг эд мөрийн баримт болгож үзүүлжээ.

	Олон түмэн ба тангарагтан нарын туйлаас гайхан, ихэд сэтгэл хөдөлсөн чухамхүү энэ үеийг Мейсон сонгон авч Робертагийн бие Хейтийн мэдэлд эмч нар, ах дүү Луц нарын судалгаанд байх үед авсан нүүрийн зургуудыг үзүүллээ. Нүүрэн дээрх цус хурсан хэсгийн хэмжээ, гэрэл зургийн аппаратын хоёр талын хэмжээтэй яг таарч байгаа нь батлагдлаа. Үүний дараагаар Бэртон Бэрлей тангараглаад аппаратын дуран, таг хоёрын завсраас Робертагийн үстэй яг адилхан хоёр ширхэг үс олсон гэж хэллээ (Үүнийг юутай ч гэсэн Мейсон маш шургуу батлав). Ингэтэл олон цаг хуралдаж ядарсан Белнеп иймэрхүү ул мөрийн баримтаас хилэгнэн хорсож, хортойгоор шоглох аргыг хэрэглэн няцаахыг оролдохдоо, өөрийнхөө цагаан шаргал халимагаас ширхэг үс таслан аваад тангарагтан нар бол Бэрлейгээс ганц ширхэг үсээр хүний үсний өнгө тийм байсан гэж батлах уу, энэ үсийг бас Робертагийн толгойноос авсан гэхэд үнэмших улс уу гэж асуужээ.

	Дараа нь Мейсон, гэрчийн этгээд Ратжер Донэгью гэдэг авгайг дуудаж гаргасанд тэр нь долоодугаар сарын наймны үдэш зургаа, зургаа хагас хоёрын хооронд нөхөр бид хоёр Сарны булан гэгчийн ойролцоо майхнаа шаагаад, загас барих санаатай завиар явж байтал барагцаалбал эргээс хагас миль, Сарны буланг хойд талаас нь халхалсан модтой хушнаас милийг дөрөв хуваасны дайтай газар явж байхдаа хүн хашхирахыг сонссон хэмээн маш тайван тогтуун хэллээ.

	— Зургаа, зургаа хагас хоёрын хооронд гэв үү та?

	— Тийм ээ, эрхэм ээ.

	— Хэдний өдөр байсан гэнэ ээ?

	— Долоодугаар сарын найманд.

	— Та яг тэр үед хаахна байсан гэнэ ээ?

	— Бид... 

	— «Бид» биш, та. Та өөрөө хаана байсан бэ?

	— Би нөхрийн хамт нуурын нэгэн хэсэг дээр завиар явж байсан. Тэр газрыг Өмнөд булан гэдгийг сүүлд дуулсан юм.

	— За тийм байж. Одоо тэгээд цааш юу болсныг яригтун

	— Булангийн дунд хэртэй очоод явж байтал би хүн хашхирахыг сонссон.

	— Яаж хашхирахыг?

	— Их аягүй хашхирсан, хэн нэгэн хүн өвдсөнөөс... юм уу, айснаас дуу тавих шиг байсан... Маш айхтар уртаар орилсон тул нэг хэсэгтээ миний санаанаас гараагүй.

	Энэхэн үед Белнеп босож сүүлчийн өгүүлбэрийг протоколоос хасъя гэв. Тэр өгүүлбэрийг дарах тухай заалт өгөгдлөө.

	— Тэр хашхираан хаахнаас сонсогдсон бэ?

	— Холоос. Модон дотроос юм уу, эсвэл түүнээс цааш газраас гарах шиг болсон.

	— Та тэр үед хошуунаас цааш том буюу жижиг булан байдгийг мэддэг байсан уу?

	— Үгүй, эрхэм ээ.

	— Та тэгвэл тэгээд эргийн модон дотроос хашхирч байна гэж бодсон юм уу?

	(Өмгөөлөгч эсэргүүцэл тавьж, шүүгч хүлээн авлаа)

	— За, одоо та эрэгтэй хүн хашхирсан уу, эмэгтэй хүн хашхирсан уу, үүнийг хэлж өгөөч! Чухам юу гэж хашхирсан бэ?

	— Эмэгтэй хүн хашхирсан. Хашхирах нь маш чанга тод, гэхдээ тун хол сонсогдсон. Тэр эмэгтэй хүн хоёр ч дахин «Ёо— ёо!» «Аа аа!» гэж өвдөхдөө дуу тавьдаг шигээр хашхирсан.

	— Та эрэгтэй хүн биш эмэгтэй хүн хашхирсан гэж буруу хэлээгүй биз, итгэлтэй байна уу?

	— Тийм ээ, эрхэм ээ. Би бүрэн итгэж байна. Дуу нь эмэгтэй хүний дуу байсан. Эрэгтэй хүн юм уу, эрэгтэй хүүхэд гэхээргүй маш нарийн дуу байсан. Эмэгтэй хүнээс өөр хүн тэгж хашхирах ёсгүй.

	— Ойлголоо. За, одоо эрхэм Донэгю, та хараарай, энэ зураг дээр Роберта Олдены хүүр олдсон газар энэ цэг байна, харж байна уу?

	— Тийм байна эрхэм ээ.

	— Тэгвэл таны завь байсан газрыг ойролцоогоор үзүүлсэн модны цаадах газрын цэг энэ байна, харав уу?

	— Харлаа, эрхэм ээ.

	— Тэр дуу энд тэмдэглэсэн Сарны булангийн тэндээс дуулдсан гэж бодогдохгүй байна уу? 

	(Эсэргүүцэл тавьж, шүүх хүлээн авлаа).

	— Дахин хашхираагүй юу?

	— Үгүй эрхэм ээ. Би чагнаж байсан. Түүнээс гадна ба тэр чимээнд нөхрийнхөө анхаарлыг хандуулж, хоёулаа чих тавьсан боловч дахиад юу ч сонссонгүй.

	Үүний дараагаар уг хашхирсан явдлыг өвдсөндөө бус зөвхөн айсандаа хашхирсан гэж батлахыг эрмэлзсэн Белнеп гэрч эмэгтэйг байцааж гарлаа. Белнеп түүнийг бүр эхнээс нь шинээр байцаасан боловч тэр эмэгтэй ч мөн гэрчээр дуудагдсан нөхрийг нь ч яавч хөдөлгөх бололцоогүй байжээ. Тэд үл мэдэгдэх эмэгтэйн хашхирах дуун гүнзгий бөгөөд арилшгүй сэтгэгдэл үлдээсэн гэж баталлаа. Тэр дуун тэр хоёрын санаанд хэвээр үлдэж, бүр майхандаа ирсэн хойноо ч түүний талаар ярилцсаар байсан гэв. Нэгэнт үдшийн бүрий болсон тул дуу гарсан газрыг эрж олохоос нөхөр нь татгалзсан агаад харин авгай нь ой дотор ямар нэгэн эмэгтэйг юм уу, бүсгүй хүнийг хүн аллаа даа гэж санагдаад ер болж өгөхгүй байсан тул энэ газар удаад хэрэггүй гэж үзээд, маргааш өглөө нь өөр тийшээ нүүсэн байлаа.

	Дэм нуурын зусланд үйлчилдэг Алирондакийн газарчин Томас Баррет гэгч Донэгью авгайн хэлсэн яг тэр цагт Биг Битерн нуурын зочид буудал орохоор эргийн дагуу явж байсан, тэгэхдээ гэрч эмэгтэйн хэлсэн газрын хавьд завьтай эрэгтэй эмэгтэй хоёр хүнийг харснаар үл барам эрэг дээр нэлээд урдуур эдгээр аялагчдын шаасан майхан байхыг харсан гэв. Тэр хүн бас Сарны булан орох хоолойн тус газар байсан завийг өөр газраас харах аргагүй гэдгийг хэллээ. Тэр хоолой маш нарийхан тул нуураас харвал юу ч харагдахгүй гэлээ. Үүнийг бас хэд хэдэн хүн батлав.

	Тэгмэгц (энэхүү сэтгэл санааны байдлыг урьдаас маш сайн бодож тохируулсан байжээ) шингэх нарны бүдэг туяа, хурлын танхимын өндөр нарийн тасалгаанд туссан яг тэр үеэр Мейсон босож, Робертагийн захиаг цувуулан уншиж эхлэв. Тэгэхдээ, тун жирийн, дуугаа өндөр нам болголгүй уншсан боловч анх уншихдаа сэтгэл хөдөлсөн шигээ их л сэтгэл уяран уншлаа. Мейсон уг захиануудыг анх уншихдаа уйлж билээ.

	Мейсон анхны захиа буюу зургаадугаар сарын найманд Ликургээс яваад гурав хонож байхдаа бичсэн захианаас нь эхлэн цөмийг, бүр арван дөрөв, арван тав, арван зургаа, арван долоо дахь захиаг хүртэл нь нэгд нэгэнгүй уншив.

	Олон захианд гарах янз бүрийн газар усны нэр, энд тэнд дурдсан үйл явдал, баримт сэлтийг авч үзвэл Робертагийн Клайдтай танилцсан түүхийг бүгдийг босгож болохын зэрэгцээ, Клайд бүсгүйн хойноос гурван долоо хоноод очно гэсэн, тэгснээ сарын дараа болсон, бүр байгаад долоодугаар сарын найман юм уу, есөнд очно гэсэн, дараа нь бүсгүй гэнэт заналхийлсэн үг бичихэд нь Клайд арга буюу түүнтэй Фондад уулзахаар яаралтай шийдсэн зэрэг зүйл тодорхой байв. Ийнхүү Мейсон хязгааргүй сэтгэл уярам захиануудыг уншиж байхад олон хүний нүдэнд ус гүйлгэнэж, алчуураа гаргацгаан, хоолойгоо засацгаах үзэгдсэн нь уг захиа олон түмэн ба тангарагтан нарт хэрхэн нөлөөлснийг гэрчилнэ.

	 

	«Чи надад сэтгэл түгших хэрэггүй, биеэ ямар байгаа бол гэж тийм их бодсоны хэрэггүй, зүгээр л хөгжилтэй бай гэж зөвлөсөн байна. Ликург хотдоо танил найз нарынхаа дунд, ийш тийшээ уригдаж байгаа чамд тэгж хэлэхэд айлтгүй байна. Гэтэл Уилкоксынхны утсаар чамтай ярихад маш хэцүү юм. Миний ярихыг хүн дандаа сонсож байж болохоос гадна чи энэ ч тэр ч юмыг ярьж хэрэггүй гэх юм. Чамаас асуух юм зөндөө байх боловч утсаар ярьж болсонгүй. Бүх юм зүгээр болно гэж чи байнга давтахаас өөр юм хэлэхгүй юм. Гэвч чи яг 27-нд ирнэ гэдгээ тодорхой хэлсэнгүй. Би сайн ойлгоогүй. маш муу дуулдсан, чи бас л тэндээ саатах бололтой байна. Гэтэл ингэх арга байхгүй шүү дээ. Клайд аа! Гурванд ээж аав хоёр Гамильтон руу авгынд очно. Бас Том, Эмилия хоёр тэр өдөр дүүгийнд очно. Гэтэл би дахиад тэднийд очиж чадах ч үгүй, хүсэл ч алга. Энд ганцаараа хоцорч бас чадашгүй нь. Иймд чи хэлсэн ёсоороо заавал ирэх ёстой билээ. Клайд аа, би ийм байдлаар удаан хүлээж чадахгүй нь, чи заавал ирж намайг аваачих ёстой шүү дээ. Дахиад цаг хугацаа хойшлуулж намайг битгий зовоо гэдгийг л чамаас гуйх байна».

	 

	Бас:

	 

	«Клайд аа, чамд итгэж болно гэж бодоод, би гэртээ ирсэн билээ. Тэгэхэд чи миний хойноос цаанадаа л гурван долоо хоногийн дараа ирнэ, тэр завсар бүх юмыг зохицуулж, хангалттай мөнгө олно, намайг өөр ажилд ортол тэр мөнгөөрөө амьдарна гэж баяр баясгалантайгаар хэлсэн шүү дээ. Гэтэл долоодугаар сарын гурван гэхэд би энд ирээд бараг сар болох гэж байна, тэгэхэд чи өчигдөр гурванд ирнэ гэж баттай хэлсэнгүй. Би чамд манайхан Гамильтон орж арав хонохоор явна гэсэн шүү дээ. Дараа нь чи надад ирмээр юм шиг хэлсэн, гэхдээ намайг жаахан тайтгаруулахаас өөр юм хийхгүй мэтээр хэлсэн. Түүнээс хойш би маш их сандруу байна.

	Клайд минь, би бүр өвчтэй хүн болжээ, чи ойлгооч дээ. Минут тутамд л ухаан алдаж унахад бэлхэн юм шигээс гадна хэрэв чамайг ирэхгүй бол би яана гэж цаг үргэлж зовж байна. Тэгж бодохоос л элий балай юм шиг болгож байна» 

	 

	гэжээ.

	 

	«Клайд минь, чи надад бүрмөсөн хайргүй болсон бүх юм өөрөөр байгаасай гэж хүсдэг болсныг чинь би мэдэж байна. Тэгээд би яах юм бэ? Чи бид хоёр хоёулаа адилхан буруутай гэж хэлэхийг чинь би мэдэж байна. Хэрэв амьтан хүн мэдвэл бас л тэгж бодох нь лав. Миний хүсээгүй юм руу намайг битгий албадаач дээ гэж би чамаас хэчнээн их гуйлаа даа. Хожим гэмших цаг ирж магадгүй гэж би тэр үед айсан билээ. Гэвч би чамд дэндүү их хайртай байсан учраас тэгж их хөөцөлдөж байхад чинь биеэсээ түлхэх аргагүй байсан шүү дээ... ».

	 

	«Клайд аа, би үхчихдэг ч болоосой! Тэгвэл бүх юм зүгээр болох сон. Үүнээс өмнө, чи бид хоёрын учирч байх үе, чи надад хайртай болсон үеийнх шиг амь нас минь тийм үнэтэй байхаасаа нэгэнт больсон одоо үед үхэх юм сан гэж хэчнээн их залбирав аа. Тэгэхэд ямар сайхан байж вэ? Тийм явдал болоогүй байсан бол... Чи бид хоёр тэгэхэд уулзаагүй сэн бол! Тэгсэн бол надад ч, чамд ч хамаагүй дээр байх байжээ. Гэтэл би одоо чадахгүй байна, Клайд минь, надад сохор зоос ч байхгүй, хүүхдэдээ нэр өгөх өөр боломж алга байна шүү дээ. Хэрэв би эх эцэг, төрөл төрөгсдөдөө аймшигт зовлон шившиг авчрахаас айхгүйд хүрвэл би шал өөр зам сонгон авч болох байна. Энэ чин үнэн шүү».

	 

	Бас цааш нь:

	 

	«Клайд аа, Клайд минь, өнгөрсөн жилээс хойш ямар их өөрчлөлт гарав аа! Тэр үед чи бид хоёр Крам нуур Фонда, Гловерсвиль хавийн бусад нуур, Литл-фоллз гээд л явж байсан бол одоо... одоо... Дөнгөж саяхан Том Эмилия хоёрын найз нар ирээд, тэд цөм гүзээлзгэнэ түүхээр явлаа. Би тэдний хойноос хараад тэдэнтэй хамт явж чадахгүй, хэзээ ч тэдэн шиг байхаа больсон гэж бодохлоороо жигтэйхэн их уйлсан» 

	 

	гэжээ.

	Эцэст:

	 

	«Би өнөөдөр өөрийнхөө хамгийн хайртай газруудтай салах ёс гүйцэтгэлээ. Хонгор минь чи энэ газар надад хачин дотно санагддаг өчнөөн төчнөөн сайхан газар байдгийг мэдэж байна уу? Би энд бүх насаа өнгөрөөсөн юм чинь дээ. Нэгд, тал бүрээсээ ногоон хөвдөөр битүү хучигдсан нэгэн худаг бий. Би тэр худаг руу очиж салах ёс хийлээ. Яагаад гэвэл ойрын үед тийшээ дахиад очихгүй, үүрд очихгүй ч байж магадгүй учраас тэгсэн юм. Дараа нь хөгшин алимын мод, Эмилия, Том, Грифорд бид дөрөв бага байхдаа дандаа тэр модны доор тоглодог байсан сан. Дараа нь жимсний цэцэрлэгт байдаг «Итгэл» гэдэг инээдтэй бяцхан сэхээвч, бид бас л тэнд тоглодог байсан сан.

	Ай Клайд минь, энэ бүхэн миний хувьд юу болохыг чи төсөөлөх үгүй байна! Энэ удаад би эргээд хэзээ ч ирэхгүй гэсэн бодолтойгоор гэрээсээ гарна. Ээж минь, хөөрхий ээж минь би түүндээ хэчнээн их хайртай вэ, би түүнийгээ мэхлэх нь ямар хэцүү вэ! Тэр минь хэзээ ч надад уурладаггүй, дандаа л надад тус болохыг хичээж байлаг юм. Заримдаа ээжид цөмийг нь яримаар санагдах боловч тэгж чадахгүй юм. Тэртэй тэргүй их зовлонтой байдаг хүнийг дээрээс нь тийм айхтар цохилт өгч нэрмээслээд яах билээ. Тийм ээ, хэрэв би нөхөрт гараад ч юм уу, үхээд ч юм уу, хэзээ нэгэн цагт эргэж ирэх юм бол ээж юу ч мэдэлгүй хоцорч, ямар ч зовлонд унахгүй учир амьд явснаас хамаагүй илүү чухал юм тэр болно. За баяртай Клайд минь, чиний утсаар хэлсэн ёсоор удахгүй уулзъя. Чамд өчнөөн их түгшүүр төрүүлснийг минь уучлаарай.

	Чиний гунигт Роберта» 

	 

	гэжээ.

	Мейсон уншиж байх үедээ нулимсаа барьж чадахаа байн байн больж, сүүлчийн хуудас эргүүлж дуусмагцаа хэлэх ёстой юмаа хэллээ, үүнийг хэн ч няцаахгүй дээ гэсэн хүний баяр баясгалантай боловч эцэж цуцсан дуугаар

	— Ард түмэн хэлэх үгээ хэллээ! гэж чанга хэллээ. Энэхэн үед шүүхийн танхимд нөхөр, Эмилия хоёртойгоо цуг сууж байсан Олден авгай олон өдрийн хуралдаан болон ингэж захиа уншихыг нь сонсоод туйлдаа хүрсэн тул эхэр татах адил чимээ гаргаад, ухаан алдан ойчлоо. Мөн өөрцгүй ядарч махлагдсан Клайд түүний хашхирахыг сонсоод хартал авгай унаж байсан тул ухасхийн босжээ... Гэтэл Жефсоны болгоомжит гар мөрөн дээр нь бууж дартал шүүхийнхэн ба ойр суусан хүмүүс Олден авгайг өргөж дэмжилцэн Тайтусыг танхимаас гарахад туслалцав. Энэ явдал энд байгсдыг ихэд хилэгнүүлж, Клайд дөнгөж сая бас нэг гэмт хэрэг хийсэн мэтээр үзэхэд хүргэлээ.

	Амьтан сандрах нь жаахан намдсан боловч танхимд бүр харанхуй болж, ханын цаг тав болсныг заасан тул бүх хүн ядарснаа мэдэцгээж, шүүгч Оберуолцер ч маргааш өглөө болтол хурал завсарлах нь зүйтэй гэж үзжээ.

	Тэгмэгц сурвалжлагч, зураач нар суудлаасаа босонгуутаа өглөөгүүр өмгөөлөгч нар үг хэлнэ, тэд ямаршуу улс байгаа бол, ийм олон хөдөлшгүй баримтын өөдөөс Клайдаар өөрийгөө өмгөөлүүлэх үг хэлүүлэх болов уу, аль эсвэл өмгөөлөгч нар нь хэрэгтнийг сэтгэл санаагаар тогтворгүй, хуулиар хэлэлцэх аргагүй хүн гэж барагтайд үнэмшимгүй юм гаргаж ирэх болов уу гэх мэтээр шивэр авир гэцгээлээ. Хэрэв тэгж чадвал бүх насаар нь гянданд хорихоос доош ял буухгүй билээ.

	Харин Клайд шүүхийн байшингаас олон хүний хараах, исгэрэх зэвүүцлийн доор гарч явахдаа маргааш өмгөөлөгч нарынхаа аль хэдийнээс боловсруулсан ёсоор өөрийгөө өмгөөлөх зориг хүрэх нь үү, үгүй юу гэж бодож явжээ... Бас (энэ өдөр шоронгоос гаргахдаа ч буцаагаад оруулахдаа ч гарт нь гав хийгээгүй байж) хэрэв хүн харахгүй бол маргааш орон хүмүүс цөм суудлаас босож хөдөлгөөнд орж, харгалзагчид өөр лүүгээ ирэх хооронд зугтчих арга байдаггүй болов уу, эсвэл тайван хэнэггүй босоод, тэр шат руу шалавхан хүрвэл... шоронгийн цонхоор урьд харсан гол шатны дэргэдэх хажуугийн бяцхан хаалга руу л орчихгүй бол хаашаа ч зугтсан ямар хамаа байна гэж бодож байжээ. Ямар нэгэн ой л хүрч авбал болох нь тэр, дараа нь шувт гүйгээд л байхгүй юу, бүр зогсохгүй, хоол унд ч үгүй, бүтэн хоногоор ч гүйсэн яадаг юм, ер нь бүрмөсөн мултран гартлаа л гүйхгүй юу. Оролдоод үзэж бололгүй яах вэ... Буудаж ч болох юм, хойноос нохой тавьж ч болох юм, хүн нэхүүлж ч болох юм, ер яах ч байсан амиа аврахын төлөө оролдож болно биз дээ?

	Яагаад гэвэл энэ газар аврагдах найдлага нэгэнт алга болжээ. Шүүхийн хурал дээр болсон явдлын дараа түүнийг гэм буруугүй гэхэд итгэх хүн хаана ч байхгүй шүү дээ. Тэгвэл тэгж үхэх хүсэл алга. Тийм ээ тийм, ингэж л үхэхгүй юм шүү!

	Ингээд бас нэгэн хар дарсан харанхуй хар шөнө боллоо!

	Энэ шөнийн дараа бас л зовлонтой орог саарал хүйтэн өглөө залгана.

	
XXIII БҮЛЭГ

	Маргааш өглөө нь найман цаг гэхэд хотын хамаг том сонинууд нүдэнд үзэгдэхүйц том гарчиг тавьж хүн бүхэнд хамгийн ойлгомжтой тодорхой үгээр зарласан нь:

	 

	«ГРИФИТСИЙН ХЭРГИЙГ ТАСЛАН ШҮҮХ АЖИЛЛАГАА ОЛОН АЙМШИГТ МЭДҮҮЛГЭЭР ТӨГСЛӨӨ. 

	АЛСАН УЧИР, АРГА МЭХ НЬ НЯЦААХ АРГАГҮЙГЭЭР БАТЛАГДЛАА. 

	НҮҮР, ТОЛГОЙН НОЦТОЙ ГЭМТСЭН СОРВИ НЬ ГЭРЭЛ ЗУРГИЙН АППАРАТЫН ХЭМЖЭЭТЭЙ ЯГ ТОХИРЛОО. 

	АЛУУЛСАН БҮСГҮЙН ЭЭЖ ОХИНЫХОО ЭМГЭНЭЛТ ЗАХИАГ УНШИЖ ДУУСАХЫН ҮЕД УХААН АЛДАН УНАЛАА»

	 

	гэж бичжээ.

	Мейсоны яллах ажиллагаа зохион байгуулсан төмөр мэт уялдаа болон хэлэх үгний нь сэтгэл хирдхийм чанар нь Белнеп, Жефсон хоёр, даан ялангуяа Клайдад: бид толгой өндийхгүйгээр цохигдлоо. Клайдыг нэгэнт заналт муу этгээд гэж итгэсэн тангарагтан нарыг ямар ч ухаан сийлээд итгүүлэх аргагүй боллоо гэж бодоход хүргэжээ.

	Гайхамшигтай мундгаар ялласан явдалд Мейсонд хүн бүхэн баяр хүргэв. Өчигдөр болсон явдлыг цөмийг ээж минь уншина гэж бодохоос Клайд бүр ч шалдаа буужээ. Даруйхан Жефсонд хэлж, энэ бүхэнд өөрөө ч, Фрэнк ч, Жулия ч, Эста ч итгэсний хэрэггүй гэж утас явуулуулах нь зүйтэй гэж бодов. Өнөөдөр Сондра түүнийг уншиж байгаа нь лав, гэхдээ энэ бүх өдрүүд, энэ бүх гэрэлгүй шөнүүдэд түүнээс ганц үг ч дуулдсангүй! Сонинууд хааяа нэг «X авхай» гэж дурдах боловч Сондрагийн талаар ямар нэгэн тодорхой юм ер бичсэнгүй. Харав уу, баян айл гэдэг ямар байдгийг? Өнөөдөр өмгөөлөх ээлж ирэхэд Клайд ямар боловч цорын ганц том гэрчийн үүргийг гүйцэтгэх хэрэгтэй байдаг. Хүч хүрэх үү, үгүй юу? гэж өөрөө өөрөөсөө асуулаа. Олон түмэн... Тэд харгис хатуу байгааг нь... үл итгэх үзэн ядах байдлаараа ухаан тархийг зовоохыг нь яана... Белнепийг ярьж дуусахад Мейсон дахин эхэлнэ. Белнеп Жефсон хоёр ямар сайхан бэ? Клайдад зайлшгүй ноогдох тамлалт тэдэнд үл заналхийлнэ.

	Клайд тэр тамлалтыг өөрийнхөө хорих тасалгаанд Белнеп, Жефсон нарын хамт хүлээж цагаа өнгөрөөгөөд, энэхүү тийм гэх тэмдэггүй тангарагтан нар болон сониучирхсан олны бүлтийтэл харсаар байтал шүүхийн танхимд дахин орж очжээ. Ингээд Белнеп босож, тангарагтан нарыг баяр баясгалантайгаар нэгэнтээ тойруулан харснаа үгээ эхэллээ.

	— Эрхэм үү дээ? Одоогоос гурван долоо хоног гаруйн өмнө прокурор өөрийнхөө цуглуулсан эд мөрийн баримт дээр тулгуурлан шийтгэх болно, тэгэхэд эрхэм олон та нар миний яллаж байгаа гэмт хэрэгт энэ этгээдийг буруутай гэж мэдэгтүн хэмээн та нарт мэдэгдсэн билээ. Үүнээс хойш урт удаан зовуурьтай ажиллагаа явагдлаа. Арван тав зургаатай хүүхдийн дэггүй тэнэг явдал буюу ангид хэсэглэн авч үзвэл огт буруугүй, хар санаагүй тийм хэргийг энд та нарт мэдүүлэхдээ, эрхэм нөхөд минь, хэлбэрээ олсон гэмт хэрэгтний үйл ажиллагаа мэтээр яригдлаа. Мөн яллагдагч этгээдийн эсрэг та нарыг босгох гэсэн санаа илтэд агуулжээ. Дашрамд хэлэхэд Канзас-Ситид болсон золгүй явдлыг буруугаар ярилцсанаас өөр (энэ бол миний шүүхэд ажилласан бүх хугацаанд гарсан хамгийн бүдүүлэг бөгөөд зэрлэг худал зүйл мөн) яллагдагч этгээдэд ямар ч гэм байхгүй энэ хүний амьдрал нь ийм насны ямар ч эрэгтэй хүүхдийн адил цэвэр ариун, өөгүй, буруугүй юм гэдгийг зоригтойгоор хэлж болно. Энэ хүнийг эр хүн, нас биед хүрсэн сахалтай эр хүн, хорт этгээд, чөтгөр шулмын дүр, хамгийн муухай гэмт санаа өвөрлөсөн амьтан гэх мэтээр нэрлэснийг та нар сонссон. Тэгвэл энэ маань дөнгөж хорин нэгхэнтэй хүн шүү дээ. Хар л даа, энэ сууж байгааг нь. Миний өмгөөлж байгаа энэ хүнд холбогдуулан хэлсэн харгис хатуу үг, санаанаас та нарын нүдэн дээр бий болсон бүрхэвчийг би ямар нэгэн шидэт үгээр хуу татаад хаяж чадах чадалтай сан бол би (үүнийг хийж болохгүй гэж надад урьдчилан сануулаагүй сэн бол) ингэтлээ төөрөлдсөн явдал нь улс төрийн тусгай зорилготой юм гэж хэлэх сэн. Тэгвэл та нар энэ хүнд ингэж хандахаа болино, болихдоо бүр та нар гэнэт наад суудлаасаа босоод, цонхоор харайж гарахгүй шигээ яаж ч чадахгүй болох сон.

	Эрхэм тангарагтан нар аа, та нарыг энд сууж байгаа бүх хүн, мөн түүнчлэн прокурорын нэгэн адил, тоо томшгүй олон зохиомол үг хэлж, тэгэхдээ бүр зориуд элдэв янзаар хортой бодол шургуулсан үй түмэн мэдүүлэг хэлж байхад би ч гэсэн, миний нөхөд ч гэсэн, өмгөөлүүлэгч этгээд ч гэсэн юутай тайван, юутай сандрах юмгүй байна вэ гэдгийг маш их гайхсан байх (Белнеп тэгж хэлээд, үг хэлэх ээлжээ хүлээн суугаа нөхөр лүүгээ их л бардам додигор харав). Гэхдээ бид зориуд тэгж хээвнэг суугаагүй жинхэнэ санаанаас айх юмгүй буюу өөрийнхөө ажлын буруугүйг хуулийн өмнө ямар ч маргаан гарсан баталж чадна гэсэн хүмүүсийн итгэлтэй тайван байдлыг харуулан байсныг та нар үзсэн байх. Та нар Эвоны дуучийн2 «үнэн юмыг баримталбал гурав дахин хүчтэй байдаг» гэж хэлснийг санаж байгаа байх.

	Роберта Олденг эмгэнэлтэйгээр үхүүлэхэд хүргэсэн ер бусын гайхалтай бөгөөд санаанд оромгүй тийм учир шалтгаан бидэнд үнэхээр тодорхой байна. Гэтэл яллагч үүнийг мэдээгүй байгаа нь харамсалтай юм. Та бүхэн энэ учрыг сонсоод, энэ тухай өөрснөө бодоод тунгаан үзэж болно. Одоо би доор дурдсан хэдэн зүйл хэлье. Үүнд, би бүр шүүхийн ажиллагаа эхэлсэн цагаас эхлэн энэхүү гунигт явдалд тусгах гэсэн санаанаас ангид эрхэм та нар, энэ хүн ийм харгис хатуу зэрлэг гэмт хэрэг үнэхээр хийсэн үү гэдэгт бүрэн итгээгүй гэж бодож байна. Та нар үнэндээ итгэхийн ч аргагүй юм! Дурлал гэдгийг бид мэднэ, эрэгтэй ч хүн байсан, эмэгтэй ч хүн байсан дурлалын шунал, аймшигт тэмүүллийн зам бол ерийн нэгэн гэмт хэргийн зам биш ээ! Бид цөмөөрөө тэртээ нэгэн цагт гэнэн залуу байснаа саная л даа. Энд байгаа авгайчуул тэр нэгэн цагт залуу охид байсан тийм ч учраас залуу насны тэмүүлэл тачаал хөгширсөн үеийн хашир томоотой явдалд юутай их харш байдгийг цөм мэднэ биз дээ. Мөн ч сайн мэдэлгүй яах вэ! «Та нар битгий буруутгагтун, та нар буруутай болох ч үгүй та нар ямар хэмжээгээр хэмжинэ тийн л хувь ноогдоно».

	Бид үл мэдэгдэх X авгай байгааг мэднэ. Түүний захиануудыг хэдийгээр энд үзүүлж чадахгүй ч гэсэн тэр хүүхний дур булаам байдал, асар хүчтэй дурласан зэрэг нь яллагдагч этгээдэд тун их нөлөөлсөн байна. Яллагдагч этгээд энэхүү X авгайд дурласныг мэдэж байна. Яллагдагч этгээд зальтай бөгөөд ёс журамгүй арга хэрэглэхдээ ой ухаандаа оруулалгүйгээр ийм сайхан амьтныг хойноосоо дагуулан эмгэнэлт үхэлд хүргэсэн нь (үүнийг бид батална) илт болж байна. Бид өөрсдийнхөө гэрч нарын тусламжтайгаар, мөн та нарын энд нэгэнт сонссон мэдүүлгүүдийн заримыг задлан шинжлэх замаар бид яллагдагч этгээдийн үйлдсэн хэрэг нь дурласан бүсгүй нь ойрын бодолтой хүмүүсийн дунд ороод, мухар сүсгийн хүрээнд хатуу баригдан байгаа ямар ч залуу хүний үйлдсэн хэргээс илүү завьтай юм уу, ёс дэглэмгүй юм биш гэдгийг батлах гэсэн юм. Эрхмүүд ээ, Роберта Олден Клайд Грифитст дурласан гэдгийг прокурор өөрөө хэлсэн шүү дээ? Энэ холбооны үүссэн өдрөөс эхлэн эмгэнэлтэйгээр төгсөн төгстөл талийгаач бүсгүй Клайдад дурлаж хязгааргүй гүн дурлахад Клайд ч бас өөдөөс нь тэгж дурласан байна. Тэгвэл бие биедээ үнэхээр гүн бөгөөд ноцтойгоор дурласан хүмүүс хөндлөнгийн юмыг юман чинээ боддоггүй билээ. Дурлалцаж л байвал тэдэнд болох нь тэр!

	Эрхэм нөхөд өө, би та нарт мэдэгдэх гэж байгаа тайлбар шигээ энэ асуудалд тийм удаан саатахыг хүсэхгүй байна. Чухам ямар учраас Клайд Грифитс Фонда юм уу, Утика, Грасс нуур юм уу, Биг Битерн рүү явах болов оо? Та нар Клайдын тийшээ явсан, тэгэх тусмаа Роберта Олдентай явсан баримтыг бүрхэгдүүлэх юм уу, үгүйсгэх ямар нэгэн шалтгаан бидэнд бий мэтээр бодож байгаа байх, тийм үү? Аль эсвэл Робертаг гэнэт, гайхалтай хачнаар амь үрэгдсэний дараа Клайдын яаран зугтсаныг нуух гэж байна уу? гэж бодоцгоож байгаа байх. Хэрэв та бүхэн энэ явдлын секундийг зуу хуваасны нэгийн дайтай боловч итгэсэн байх юм бол би хорин долоон жил шүүхийн ажил хийсэн бүх хугацаандаа ингэтлээ их хууртаж, төөрөгдсөн арван хоёр тангарагтны өмнө анх удаа үг хэлж байгаа минь энэ болно.

	Эрхэм нөхөд өө, би та нарт Клайд Грифитс буруугүй гэдгийг хэлсэн, энэ үнэн шүү. Магадгүй та нар биднийг цаанаа бас л түүнийг буруутай гэж итгэж байгаа даа гэж бодож байж болох юм. Тэгвэл та нар алдаж байна. Амьдралд гайхалтай бөгөөд хачин юм гардаг, хүнийг огт хийгээгүй юмыг нь хийсэн болгон зэмлэх явдал цөөн биш удаа тохиолддог юм. Энэ үед бүх юм тэр хүнийг буруутай хэрэг хийсэн мэтээр баталж байх шиг байдаг ёс бий. Яахын аргагүй шууд бус ул мөрийн баримтыг удирдлага болгон шүүхийн газраас алдаатай шийдвэр гаргах, эмгэнэлтэй бөгөөд аюултай явдал ч цөөнгүй удаа тохиолдсоныг бид мэднэ. Болгоомжтой байгаарай маш болгоомжтой байгаарай, та минь! Хүний биеэ авч яваа байдлын тухай ямар нэгэн номчирхол, яг орон нутгийн шашны юм уу, зан суртахууны ёсноос үүсвэрлэсэн бодол дээр тулгуурласан алдаатай ямар ч үзэл, ул мөрийн баримтаар нотлогдсон мэт санагдам ямар ч үзэл та нарт битгий нөлөөлтүгэй! Та нар хамгийн нинжин, хамгийн сайхан сэтгэлийн үүднээс энд гэмт хэрэг юм уу, гэмт санааг илрүүлэлгүй өнгөргөөчихгүйгээр тун болгоомжтой байгтун. Тэгвэл яллагдагч этгээдийн ой ухаанд ч, ажил явуулгад ч гэмт хэрэг хийе гэсэн санаа огт байгаагүй юм шүү. Болгоомжтой байгтун! Тун их болгоомжтой байгаарай, та минь!

	Белнеп ингэж хэлээд, алс холын гүн уйтгарт бодолд дарагдах мэт дуугаа хураахад, Клайд энэ үгсийн урам зоригтой дуулдсанд санаа сэтгэлээр нэлээд сэргэжээ. Гэтэл Белнеп дахин ярьж эхэлсэн тул хүнд өдий их зориг, хүч нэмж буй энэ ярианы үг бүрийг алгасалгүй сонсох хэрэгтэй байлаа.

	— Биг Битерн нуураас Роберта Олдены биеийг гаргаж ирэнгүүт эмч шинжилсэн билээ. Эмч, эл бүсгүй живж үхсэн гэдгийг шууд тогтоосон юм. Тэр хүн одоо энд тэр тухай мэдүүлэх болно. Тэр мэдүүлэг яллагдагч этгээдэд нааштай гэдгийг та нар анхаарвал зохино.

	Роберта Олден Клайд Грифитс хоёрыг нэгэнт гэр бүлээ батлуулсан, тэгээд ч долоодугаар сарын зургаанд Роберта Бильц дэх төрсөн гэр орноо орхиж хуримын аянд мордсон гэж прокурор хэлсэн биз дээ. Гэвч эрхэм нөхөд минь, тодорхой нөхцөл шалтгааныг гуйвуулахад юутай амархан бэ! «Гэр бүлээ батлуулсан» явдал л эднийг долоодугаар сарын зургаанд явах болгосон гэж энд прокурор хэллээ. Гэтэл үнэн хэрэг дээрээ Клайд Грифитс Роберта Олдентай хэзээ боловч албан ёсоор гэрлэсэн гэж юугаар ч, яаж ч батлаагүй байна. Тэр ч байтугай түүнтэй сууя гэж байсан нь Робертагийн захианы ганц нэгэн мөрөөр дурдагдсанаас өөр хаана ч алга. Энэ мөрүүдээс үзвэл, эрхэм нөхөд минь, бүсгүйн байдалтай холбогдсон ёс суртахууны ба эд материалын шахалтаар түүнтэй суухыг зөвшөөрсөн байна. Тэр байдал нь Клайдын толгойд буух байсан боловч хорин нэгэн настай залуу, хорин гурван настай хүүхэн хоёрын хоёулынх нь зөвшөөрөлцсөний үндсэнд л үүсэх байсан шүү дээ. Үүнийг жинхэнэ илэн далангүй гэр бүл боллоо гэж үзэж болох байна уу? гэж би та нараас асууж байна. Тийм утга энэ үгэнд байна гэж үзэж байна уу даа? Би золгүйгээр нас барсан бүсгүйг ямар нэгэн талаар муулах доромжлох гээгүйг минь ойлгоорой, би ердөө л энэ залуу үнэн хэрэг дээрээ хуулийн үүднээс ч ёс болгосон ч талийгаачтай албан ёсоор гэрлээгүй байсан гэдгийг л хэлнэ. Клайд түүнтэй сууна гэж өмнө нь ч хэлсэнгүй... Хэзээ ч тэгж амласангүй! Ямар ч баримт алга. Тэгэхлээр энэ бүхэн Клайдыг буруугүй тийш нь хандуулж байгааг та нар ойлгох ёстой. Ганцхан хүүхний байдал, тэр явдлын хамаг хариуцлага өөрт нь ноогдохоос болж, хэрэв хүүхэн өөрийг нь дураар тавихгүй гэвэл гэрлэж болох юм гэж хэлсэн байна... (Белнеп үгээ удаасгаад сүүлчийн үгээ тодоор хэлэв) Хүүхэн Клайдыг биеэсээ холдуулахыг хүсэхгүй байсан нь захианаас тодорхой байна. Бас Ликургт цуурхал тарж амьтан хүнд мэдэгдэхээсээ айгаад сууна гэж хэлчихсэн нь прокурорт гэр бүлээ батлуулсан болж байна. Тэгээд энэ ариун үүргийг зөвхөн үл бүтэх, хулгайч алуурчин л зөрчих шүү дээ. Эрхэм нөхөд өө, хууль ба шашны үүднээс үзвэл үлэмж шударга, ариун үүргүүд зөрчигдсөн нь цөөнгүй тохиолддог юм. Мянга мянган эрэгтэй эмэгтэй хүмүүс үүнийг биеэрээ амссан юм. Тэдний бодол тангараг, амлалт, итгэл хувирч мартагдаад хөсөр хаягдаж, олон олон хүн санаа сэтгэлийнхээ шархыг далдлан нууж, тэр ч байтугай өөрөө өөрийгөө баяртайгаар хөнөөж байсан нь цөөнгүй байна. Прокурорын хэлсэн шиг энэ бол хэзээ ч хуучирдаггүй зүйл юм. Хэзээ ч хуучирдаггүй юм шүү!

	Нас барсан бүсгүй яллагдагч этгээдийн санаа сэтгэлд гэнэт үүссэн хувирлын золиос болжээ гэдэг тийм зүйлийг л та нарт толилуулж байгааг анхааруулъя. Гэвч энэ хэрэг зан суртахуун ба нийгмийн харьцаанд ямар ч хүнд гэмт хэрэг мэт байлаа ч гэсэн энэ бол хууль цаазын үүднээс гэмт хэрэг биш ээ. Энэ бол зөвхөн золгүй бүсгүйг үхэлтэй холбогдсон гүнзгий төөрөгдөлд хөтлөн аваачихуйц тийм гайхалтай бөгөөд төвөгтэй, бараг байж боломгүй учир шалтгаанаар Клайд Грифитс энд та бүхний өмнө хэрэгтэн болоод сууж байна. Би үүнийг батална. Энэ үнэн гэдгийг би мэдэж байна. Үүнтэй холбогдсон бүрэн хангалттай шийдвэрлэх тайлбар энэхүү процесс төгсөхөөс өмнө та нарт өгөгдөх ёстой.

	Энэ баталгаатай холбогдуулан цаашдын бүх ажиллагаанд оршил болох бас нэгэн баримт дурдах хэрэгтэй байна.

	Эрхэм тангарагтан нар аа! Та нарын энд шүүж байгаа, амь нас нь та бүхний гарт ороод байгаа энэ хүн бол аймхай бөгөөд оюун ухаан, зан суртахуунаар барагтайхан этгээд болохоос бус биеэ олсон цэвдэг сэтгэлт ялтан биш ээ. Хэцүү байдалд орсон олон хүний нэгэн адил энэ хүн оюун ухааны ба зан суртахууны талаар нэгэн зэрэг айн хирдхийснээс ийм юманд оржээ. Энэ үзэгдэл шалтгааныг одоогийн байдлаар зүй ёсоор нь тайлбарласан хүн нэг ч алга. Бид цөмөөрөө өөртөө айдаг зовдог нэг юмтай билээ. Яг ийм айдаг юм нь л энэ хүнийг тийм аюултай байдалд гарцаагүй оруулсан байна. Эрхмүүд ээ, чухамхүү авга ахын нь фабрикт дагадаг ёс журмаас айж хулчийсан явдал, фабрикийн удирдлагад хэлсэн амаа буцахгүй юм сан гэсэн шалтгаан л эхлээд энэ хүнийг бүсгүйд дуртай байгаагаа аятайхан нуухад хүргэж, дараа нь түүнтэй танилцсанаас ч нуухад хүргэсэн байна.

	Гэвч энэ бол хууль зөрчсөн гэмт хэрэг биш шүү дээ. Та нар энэ хүний талаар дор бүрдээ юу ч гэж бодлоо гэсэн ингэсний нь төлөө яавч шийтгэж чадахгүй биз дээ. Эрхэм нөхөд минь, өмнө нь өчнөөн их эрхэмлэж байсан харилцаагаа цаашид байлгах аргагүй боллоо гэдэгтээ итгэсэн байна. Чухам энэ оюун ухааны ба зан суртахууны аймхай явдлаас болоод цаашид энэ харилцаагаа хэвээр байлгахыг хүсэх ч үгүй, чадах ч үгүй, тэгэх тусмаа гэрлэж бүр ч чадахгүй гэдгээ шууд хэлэхээс айсан байна. Гэтэл та нар айсандаа ийм болсон хүнийг алах ялаар шийтгэхгүй юм байгаа биз дээ? Ер нь тэгээд тухайн хүүхэн (эсвэл эмэгтэй хүнд эрэгтэй хүн нь) нь ойр байх нь байж болшгүй гэж үзсэн эрэгтэй хүн яах вэ? Тэд хамт байх нь зовлон болж хувирах бол яах вэ? Тэр хүүхэнтэй суух уу? Яах гэж? Үүрд бие биеэ үзэн ядаж, зүхэж, зовоохын тулд уу? Үүнийг ухаантай хийгдсэн хэрэг, хууль зүйн дагуу хийгдсэн хэрэг гэж та нар үнэн санаанаасаа үзэж чадах уу? Гэтэл өмгөөлөх зүйн үүднээс яллагдагч этгээд тун ухаалаг байхыг оролдон, тухайн асуудалд хангалттай үнэнч хандсан нь илт байна. Энэ хүн бие сэтгэлээ өгөөгүй ч зохих саналаа тавьсан нь бүтээгүй нь харамсалтай. Клайд тус тусдаа амьдаръя, би мөнгөнөөсөө тусалъя, чи Ликургээс өөр газар суу гэж хэлсэн байна. Өчигдөр энд уншсан захианууд үүнийг л хэлсэн шүү дээ. Гэтэл харамсалтай нь бүсгүйн зүгээс чаргууцалдаж, бүтэхгүй юмыг улайран хөөцөлдвөл эмгэнэлт явдлаар төгсдөг жамын ёсоор болсон байна. Дараа нь бие биеэ итгүүлэхийг оролдож удтал маргалдаж явсан Утика, Грасс нуур, Биг Битерн нуурын аян эхэлжээ. Тэгээд ч тус болсонгүй. Гэхдээ бүсгүйг алах юм уу, үхэлд аваачих санаа байсангүй. Тийм санаа огтхон ч байсангүй. Яагаад тийм байсан гэдгийг би та бүхэнд батална.

	Эрхэм нөхөд өө, ямар нэгэн гэмт төлөвлөгөө буюу санаа биш чухамхүү оюун ухааны ба зан суртахууны талаар айсан явдал л Клайд Грифитсийг Роберта Олдены хамт янз бүрийн нэртэйгээр аялахад хүргэжээ. Би сая та нарт хэлсэн тийм айх сэтгэл л түүнийг «Эрхэм Карл Грэхем гэргийн хамт», «Эрхэм Клифорд Голден гэргийн хамт» гэх мэтээр бичүүлэхэд хүргэжээ. Тэрээр нийгмийн өмнө ноцтой алдаа гаргалаа хэмээн айж, бүсгүй хүн хөөцөлдсөөр байгаад эцсийн эцэст хууль бус нүгэлт холбоо тогтоолоо гэж ихэд гэмшсэн байна. Энэ бол бас л гарч болзошгүй үр уршгаас оюун ухааны ба зан суртахууны талаар айсан хэрэг шүү дээ.

	Биг Битерн нуурын ус бүсгүйн дээгүүр бүрхэн нийлсэн үед ч бас л тэгж айгаад зочид буудалд ирж, бүсгүйн үхсэнийг хэлэхээс зүрх алджээ. Оюун ухаан ба зан суртахууны талаар айсан, сэтгэл зүрхнээсээ эмээсэн явдал л болохоос бус өөр юу ч болоогүй байна. Энэ хүн Ликургийн баян хамаатныгаа санаж, энэ хүүхэнтэй нуур луу очсоноор фабрикийн ёсыг зөрчлөө хэмээн бодож, одоо энэ маань илэрвэл бүсгүйн төрөл төрөгсөд гэж гомдож, ичиж, уурлан хорсох байх даа гэж бодсон байна. Түүнээс гадна X авхай байсан нь түүний санаа бодлын тэнгэр дэх хамгийн том од байжээ.

	Бид энэ бүхнийг байж бүрэн болох зүйл, энэ талаар юу гэж бодсон, юу гэж бодох байсныг цөм мэдэж байна. Яллаж байгаа улсынхаар бол (бид ч гэсэн тэгж бодож байна) Клайд X авхайд ухаангүй татагдан шохоорхсон гэж байна. Тэр хүүхэн ч тэгж бас татагджээ. Клайд өөрт нь анх бие сэтгэлээ өгсөн хүүхнээ өөр хүүхнийг үзээд орхиход бэлхэн болсон бөгөөд үзэсгэлэн гоо, элбэг дэлбэг байдал үлэмжийн их хүсмээр хүн болгосон нь угтаа Роберта Олден Клайдыг бүхнээс илүүгээр шохоорхсоны нэгэн адил юм шүү дээ. Хэрэв Роберта Олден Клайдын талаар алдсан бол, үнэндээ ч алджээ. Клайд ч гэсэн өөрцгүй аягүйдвэл өөрт нь тийм ч сайнгүй, хүүхэнд ухаан жолоогүй татагдан алдаа алдаж болохыг эцсийн эцэст хэн мэдэх вэ дээ? Юутай ч гэсэн Клайд өмгөөлөгч бидэндээ хүлээснээр бол, намайг нуур дээр өөр хүүхэнтэй явж байсныг урьд нь мэдээгүй байснаа одоо мэдвэл X авхай надад нэгэнт анхаарахаа болчихно доо гэж би тэр үед юу юунаас илүү айж байсан гэсэн юм.

	Эрхмүүд минь, та нарын бодоход иймэрхүү явдлыг зөвтгөх ямар ч арга алга байгааг мэдэж байна. Хүн гэгч байж боломгүй санаа сэтгэлийн дотоод дахь хоёр зөрчлийн хооронд орчхож болдог байна, гэтэл энэ нь сүм хийд юм уу, хууль зүйн нүднээ яах аргагүй гэмт нүгэл хийсэн болж үзэгддэг байна. Гэлээ ч гэсэн энэ бол хууль үгүй, шашин шүтээнтэй огт хамаагүй хөдөлшгүй үнэн бөгөөд ийм бодол хүний сэтгэлд оршиж хямарч байсаар олонхдоо нэгэн биеийг золиосонд гаргаж төгсдөг байна. Чухам энэ л Клайд Грифитсийг тийм юм руу аваачсан гэж бид үзэж байна.

	Гэхдээ Клайд Роберта Олденг алсан уу, үгүй юу? 

	Үгүй! Хэрхэвч үгүй!

	Цаанаа хулчийж шийдэж ядсаар бүсгүйг тийш нь аваачин, худал нэр бичүүлэн, дараа нь өөрт нь эрх чөлөө олгохгүй бол живүүлэх санаатай байж уу, үгүй юу? Энэ бол тэнэг хэрэг! Байж болшгүй зүйл. Ухаан санаанаас гадуур зүйл! Клайд шал өөр бодолтой байжээ.

	Гэвч эрхэм нөхөд минь... гээд Белнеп гэнэт зогсож, санаанд ороогүй байсан хурц ухааныг гэнэт олсон юм шиг, — Та нар Роберта Олдены үхэхийг харсан цорын ганц гэрч, зөвхөн түүний хашхирахыг сонссон бус бүр тэнд байж, өөрийн биеэр хэрхэн үхсэнийг нь харсан хүний мэдүүлгийг сонсохдоо миний хэлсэн зүйлүүдэд ихээхэн хэмжээгээр сэтгэл ханаж, өөрснөө эцсийн шийдвэр гаргана биз ээ гэж би бодно гэв.

	Белнеп Жефсон руу харж «За Рубен минь цаг боллоо доо!» гэх мэт болов. Рубен Клайд руу эргэж төмөр мэт тэвчээртэй хэнэггүй байдлаар

	— За, Клайд минь, танай ээлж ирлээ. Гэхдээ би тантай цуг гарна, ойлгов уу? Би таныг өөрөө байцаахаар шийдлээ. Би тантай зөндөө их ажилласан учраас надад хариулах чинь тун амархан байх гэж бодож байна, тийм үү? хэмээн шивгэнэлээ.

	Жефсон хөгжөөнтэйгөөр сэтгэл сэргэм инээмсэглэв. Белнепийн шинэ лут үгэнд баярлаж, Жефсоны шинэ шийдвэрт урамшсан Клайд бараг л хэнэггүй байдлаар өндийн босож (ердөө дөрөвхөн цагийн өмнө тэр тийм мундаг сэтгэгдэлтэй байгаагүй билээ) шивгэнэсэн нь:

	— Мөн сайн байна! Та өөрөө ингэхээр шийдсэнд би баяртай байна. Одоо бүх юм зүй ёсоор болно байх гэж бодно гэв.

	Энэ завсар олон түмэн, жинхэнэ нүдээр үзсэн хүн гарч ирнэ, тэгэхдээ бүр яллагчаар биш өмгөөлөгчөөр гарч ирнэ гэхийг дуулаад нэгэн зэрэг сэтгэл хөдөлж байрнаасаа босоцгоон урагш өнгийн хүзүү сунгацгаав. Шүүгч Оберуолцер дээд зэргээр уурсан, хурлын ажиллагаа зүй бус, нарийн чанд дэглэмгүй, цог жавхлангүй боллоо хэмээн үзэж алхаараа цохин дохиолоход түшмэл чангаар:

	— Журамтай! Журамтай байгаарай! Бушуухан суугаарай. Тэгэхгүй бол тус танхимыг та нараас чөлөөлнө шүү! Журам сахиулагчид журамлахыг хүсье гэж хэллээ.

	Ингээд чимээ намжмагц Белнепийн дуу сонсогдож 

	— Клайд Грифитс гэрчийн ширээнээ ирнэ үү гэв. Клайд Жефсоныг дагуулан урагш гарч ирэхийг үзээд, олон түмэн бүр ч гайхаж, шүүгч журам сахиулагч нарыг зандарсаар байхад дахин шивэр авир гэлцэн шуугилдаж эхэллээ. Тэр ч байтугай Белнеп Жефсоныг босоод ирэхийг хараад нэлээд гайхав. Учир нь Клайдыг Белнеп өөрөө байцаахаар тогтсон байсан юм санжээ. Тэгээд Клайдаар тангараг өргүүлж байх хооронд Жефсон Белнепт бүр тулж очоод:

	— Элвин, алив надад байраа өгөөрэй. Ингэх нь дээр шиг санагдлаа. Цаадах чинь хэтэрхий биеэ бариад айчихсан байна, би аргыг нь олж чадна байх гэж бодож байна хэмээн шивгэнэжээ.

	Олон түмэн бас л өмгөөлөгч нар солигдохыг анхаарч энэ талаар шивгэнэлдэн байлаа. Клайд түгшүүр төгс том нүдээрээ эргэн тойрныг нэгэнтээ хараад «За ингээд би гэрч болдог байжээ. Цөм намайг харж байгаа нь мэдээж. Түүнийг алаагүй учраас огтхон ч сэтгэл хөдөлсөн янзгүй маш тайван байх хэрэгтэй. Би алаагүй нь үнэн юм чинь дээ» гэж бодлоо. Тэглээ ч гэсэн царай хөхийж цайгаад, зовхи хавдаж, улайгаад, хэчнээн баривч гар нь ялимгүй салганан байлаа. Тэгтэл Жефсоны бургас шиг гоолиг нарийхан хэр нь өндөр чийрэг бие нүднээ тусаж өөр лүү нь эргээд хоёр цэнхэр нүд яг нүд рүү нь эгцлэн ширтэж асууж эхлэх нь тэр ээ.

	— За, Клайд аа, юуны өмнө миний асууж байгаа, таны хариулж байгааг тангарагтан нар болоод танхимд байгаа бүх хүн сайн дуулах хэрэгтэй. За одоо та жаахан бодоод, өөрийнхөө амьдралаас юу санаж байгаагаа бүгдийг бидэнд айван тайван яригтун. Та хаанахын хүн, эх эцэг чинь ямар улс байдгийг, хаана төрснөө, эцэст өөрөө юу хийж байснаа, өөрийн хөдөлмөрөөр амь зууж эхэлснээс хойш одоо цаг хүртэл юу хийснээ нэгд нэггүй ярь даа. Харин би хааяа яриан дундуур чинь орж ганц нэг асуулт асууж магадгүй, гэхдээ та хэн хүнээс ч илүүгээр энэ бүхнийг цөмийг сайн мэдэх учраас өөрөөр чинь гол зүйлийг яриулна гэж бодож байна гэлээ.

	Тэгээд Клайдтайгаа тайван байж, үргэлж хажуудаа өмгөөлөгч нь байж, Клайд ба тэсвэрлэшгүй итгэлгүй муу санаалсан олон түмэн хоёрын хооронд хөдөлшгүй бат цайз болохыг хичээхдээ Жефсон бараг тултал сандлаа ойртуулаад, байн байн өрөөсөн хөлөө гэрчийн ширээний гишгүүр дээр тавьж, эсвэл Клайд руу хазайн сандлынх нь түшлэгийг барилж суулаа. Жефсон байсхийгээд л «М-м, за... тэ-гээд... тэг-гээд цааш нь?.. Дараа нь...» гэх мэтээр дэмжин тэтгэж байв.

	Тийм ч учраас түүний итгэл төгс нөхөрсөг дэмжих дуу Клайдад үнэхээр хүч нэмж өгсөн учраас өөрийн амьдралын товч туужийг түгдрэлгүй хатуу бат холбоотойгоор ярьж чадлаа.

	— Би Мичиган муж улсын Грэнд-Репидст төрсөн. Тэр үед миний төрөл төрөгсөд тэр хотод шашны төлөөлөгчийн газрыг эрхлэн гудамжинд судар уншиж буян хийдэг байсан... гэж ярилаа.

	
XXIV БҮЛЭГ 

	Клайд ярьсаар байгаад тэдний гэр бүл Иллиноис муж улсын Куинсигээс (тэнд түүний төрөл төрөгсөд Аврах армид ажил хийдэг байжээ) Канзас-Ситид нүүж ирсэн, арван хоёртойгоосоо арван тавтай болтлоо ямар нэгэн ажил эрсэн, сургуульд сурах бас хажуугаар нь эх эцгийн хүслийн дагуу шашны үйлд оролцох нь сонирхолгүй болсон гэх мэтэд тулж ирлээ.

	— Та сургуульд амжилттай сурч байсан уу?

	— Үгүй, эрхэм ээ. Манайх дэндүү олон удаа нүүсэн учраас

	— Арван хоёртой байхдаа та хэддүгээр ангид сурч байсан бэ?

	— Би долоод орох ёстой байсан боловч зургаад орох болсон юм. Ийм учраас сургуульд байх сонирхолгүй байсан

	— Тэгвэл та эх эцгийнхээ шашны үйл ажиллагаанд яаж ханддаг байсан бэ?

	— За тэр ч дээ, сайн нь сайн л хэрэг... гэхдээ би үдэш оройн цагаар гадаа гудамжинд судар унших дургүй байсан.

	Тэгээд Клайд цааш хямдхан бараатай мухлагт хэрхэн ажилласан, содтой ус хэрхэн худалдсан хэрхэн сонин тараагч болсон, эцсийн эцэст Канзас-Сити дахь шилдэг зочид буудал «Грин-Дэвидсонд» бичиг тараах болсон хүртлээ юу юу хийснээ цөмийг ярив.

	— За тэгвэл... гээд Жефсон үгээ дутуу орхив. (Тэрээр Мейсон, Клайдад итгэхгүй байхыг олонд анхааруулахыг эрмэлзэхдээ эвдэрсэн автомобиль, дайруулж үхсэн охины тухайд хэтэрхий зууралдаж магадгүй, тэгвэл Клайдын мэдүүлгээс үүссэн сэтгэгдлийг гутааж болно гэж бодсон тул эсрэг этгээдээсээ түрүүлэхийг боджээ. Байцаалтаа аяыг нь олж явуулсаар байгаа уг түүхийг аятайхан зөөлрүүлж болох нь эргэлзээгүй, харин үнийг Мейсоны мэдэлд өгчихвөл хамгийн том юм болгон босгочих болно гэж мэдэж байлаа) Иймээс Жефсон:

	— Та тэнд хэдий хэртэй болсон бэ? гэлээ.

	— Жил жаахан гаруй.

	— Яагаад тэндээсээ гарсан юм?

	— Нэг золгүй явдал... гарсан юм.

	— Ямар золгүй явдал гэж?

	Клайд эртнээс заалгаж, цээжилсэн ёсоороо охины үхсэн, өөрийнхөө зугтсан зэргийн Мейсоны ажиллая гэж бодож байсан бүх зүйлийг нэгд нэгэнгүй хамгийн дэлгэрэнгүйгээр ярилаа. Одоо Мейсон Клайдыг хэлэхийг сонсон дэмий л толгой сэгсэрч ёжтойгоор:

	— Өөрөө хэлснээс хойш яая гэхэв... мөн ч овоо тааруулж дээ! гэж байлаа

	Тэгэхэд Жефсон болж байгаа явдлын бүх ач холбогдлыг ойлгож (эрхэм Мейсоны шилдэг их бууны нэгийг жагсаалаас гаргалаа гэж өөрийгөө үзжээ) цааш асуусан нь:

	— Тэгэхэд та хэдтэй байсан гэнэ ээ?

	— Арван наймтай

	— Та доорх зүйлийг хэлэх гэж байна уу гээд энэ явдалтай холбогдсон олон юм асуухаа больж:

	— Та өөрөө уг машиныг аваагүй, бас учраа хэлэхэд чинь танай эх эцэг даалтдаа авч болохыг мэдээгүй учраас гэртээ эргэж очиж болно гэдгийг мэдээгүй хэрэг үү? гэлээ.

	— Эсэргүүцэж байна! хэмээн Мейсон хашхираад, — Наадах чинь Канзас-Сити руу эргэж очоод, эх эцэг нь даалтдаа авч болохыг юугаар ч батлаагүй байна гэлээ.

	— Хүлээж авлаа! гэж шүүгч өндөрлөгөөсөө хэлээд, — Өмгөөлөгч этгээд байцаахдаа уг хэрэгт ойр байхыг хүснэ гэв.

	— Асуултаа болилоо хэмээн Белнеп суудлаасаа хэлэв.

	— Үгүй ээ, эрхэм ээ би түүнийг мэдээгүй гэж юутай ч атугай Клайд хариулж орхив.

	— Юутай ч гэсэн та энэ шалтгаанаас болоод Канзас-Ситигээс гарч, өөрийгөө Тенет гэж нэрлэх болсон гэж надад хэл лүү? гэж Жефсон асуув.

	— Тийм ээ, эрхэм ээ.

	— Мартсанаас, та Тенет гэдэг нэрийг хаанаас авсан бэ?

	— Куинсид байхдаа миний тоглодог байсан хүүхдийг тэгж гэрлэдэг байсан юм.

	— Тэр чинь сайн хүүхэд байсан уу?

	— Эсэргүүцэж байна! гэж Мейсон суудлаасаа хашхираад, — Буруу байна, уг хэрэгтэй огт холбогдолгүй зүйл байна гэв.

	— Танаас тангарагтнуудад итгүүлэх гэж байгаагийн шал эсрэг их сайн хүүхэдтэй үерхдэг байсан байна, тэгвэл миний асуулт энэ утгаараа уг хэрэгтэй бүр ч холбогдож байна гэж Жефсон айхавтар ёжлов.

	— Эсэргүүцлийг хүлээж авлаа! гэж шүүгч Оберуолцер хүнгэнэтэл хэлэв.

	— Харин та тэр хүүхдийн нэр зээлдээд зугтаж явах болгондоо, энэ минь жинхэнэ Тенетэд эвгүй санагдаж, тэр ч байтугай муу юм болно гэж таны толгойд ороогүй хэрэг үү?

	— Үгүй, эрхэм ээ... Тенет гэдэг нэртэй хүн түм бум байгаа биз гэж бодсон.

	Энэ үгийг сонсоод, олон түмэн гэнэн цагаанаар инээд алдах баймаар атал тэд Клайдад маш хатуу хандаж, ихэд хорсон байсан тул шүүхийн танхимд тиймэрхүү хийсвэр юм гарахын эцэсгүй байжээ.

	— Клайд та сонсож бай гээд Жефсон олон түмний уурт сэтгэлийг номхруулж чадаагүйгээ мэдэн, — Та ээждээ хайртай байсан биз дээ, тийм үү? гэв.

	Эсэргүүцэл гарч, харилцан үг хаялцаад эцсийн эцэст асуултыг тавьж болох юм, хуульд харш юм алга гэж үзлээ.

	— Тийм ээ, эрхэм ээ, хайртай байлгүй яах вэ гэж Клайд хариулав. Гэвч жаахан эргэлзсэн нь олон түмэнд ажиглагдаад хоолойнд нь ямар нэг юм торох шиг болж, цээжээ тэлэгдтэл амьсгаа аваад хүндээр санаа алдав.

	— Их хайртай байсан уу?

	— Их хайртай байсан эрхэм ээ, их хайртай.

	Клайд одоо дээгүүр харах зүрхгүй болсон байлаа.

	— Ээж чинь таны төлөө чадах бүхнээ юм уу, зөв гэж бодсон бүхнээ хийсэн байсан тийм үү?

	— Тийм ээ, эрхэм ээ.

	— Тийм бол, танд хэдийгээр аюултай золгүй явдал тохиолдсон ч гэсэн зугтаж, тийм удаан хугацаагаар ээжээсээ хол байж яаж чадсан юм бэ? Та ээждээ, би ер санаснаас буруугүй, надад санаа зовох хэрэггүй, би сахилга баттай байхыг эрмэлзэн ажил хийж явна гэж яагаад ганц үг дуулгаагүй юм бэ?

	— Би тэгж бичдэг л байсан, харин гарынхаа үсгийг зурдаггүй байсан.

	— Ойлголоо. Бас өөр ямар нэгэн аргаар өөрийнхөө сураг гаргадаг байсан уу?

	— Гаргадаг байсан эрхэм ээ. Би нэг удаа жаахан мөнгө явуулсан. Арван доллар.

	— Гэртээ харина гэж ердөө ч боддоггүй байсан уу?

	— Боддоггүй байсан, эрхэм ээ, намайг эргэж очвол баривчлах байх гэж айдаг байсан.

	— Нэг үгээр хэлбэл хэмээн Жефсон үгээ тодосгож 

	— Та оюун ухааны ба ёс суртахууны талаар хулчгар хүн байсан юм биз дээ, миний нөхөр Белнеп тэгж хэлсэн байх аа гэв.

	— Хэрэгтний мэдүүлгийг тангарагтан нарт албаар тайлбарлах гэж байна, би эсэргүүцнэ гэж Мейсон хашхиран яриаг нь тасаллаа.

	— Хэрэгтний мэдүүлэгт ямар нэгэн нэмэлт тайлбарын хэрэггүй нь мэдээж. Маш энгийн бөгөөд үнэн тул хүн бүхэнд ойлгомжтой байна гэж Жефсон бушуухан хэлээд орхив.

	— Хүлээж авлаа! Цааш нь, цааш нь гэж шүүгч шавдуулав.

	— Тэгвэл Клайд аа, та оюун ухааны ба зан суртахууны талаар аймхай хүн байсан учраас ийм боллоо гэж би ойлгож байна. Гэхдээ би таныг буруугүй юмны төлөө буруушаахгүй байна (Явж явж та ер нь өөрөө өөрийгөө хийгээгүй шүү дээ, тийм биз дээ?)

	Гэвч энэ үг дэндсэн хэрэг байсан тул шүүгч Жефсонд хандаж үгээ олж хэлэхийг шаардав.

	— Та нэг газраас нөгөө газарт Олтон, Пеория. Блюмингтон, Милуоки, Чикаго гээд л яваагүй газар үгүй хотын захад овоохойд сууж, сав суулга угааж, содтой ус худалдаж, зөөвөрчин хийж, Тенет гэдэг худал нэрээр нуугдаж явах үедээ үнэн хэрэгтээ Канзас-Сити руугаа эргэж очоод, хуучин албандаа орж болох байсан биш үү? гэж Жефсон асуулаа.

	— Эсэргүүцэж байна! Эсэргүүцнэ! гэж Мейсон хашхичин, — Эргэж очоод, хуучин газраа ажиллаж болох байсан гэсэн ямар ч баталгаа алга гэв.

	— Хүлээж авлаа! хэмээн Оберуолцер хэлэв. Энэ үед Жефсоны хармаанд, Клайдыг ажиллаж байхад «Грин-Дэвидсон» зочид буудлын бичиг тараагч нарын дарга байсан Френсис Кс. Скуайрсын захиа байсан ч гэсэн шүүгч мэдсэнгүй. Скуайрс бичихдээ: хүний машин хулгайлаад давхиснаас өөр Клайдад муу юм огт байгаагүй, Клайд үргэлж нямбай, үнэнч, дуулгавартай, гавшгай эелдэг байсан. Золгүй явдал тохиолдоход би Клайдыг лав тэр хэргийн хамгийн идэвхгүй оролцогч байсан байх гэж бодсон, хэрэв эргэж ирээд болсон явдлыг сайхан ярьсан бол зочид буудалдаа үлдээх л байсан гэжээ. Гэтэл энэ бүхнийг уг хэрэгт холбогдолгүй гэж үзжээ.

	Клайд цааш нь Канзас Ситид байхад аюултай болсон эвгүй явдлаас зугтан хоёр жилийг энд тэнд тэнүүчилж өнгөрөөгөөд эцэст нь Чикагод ажил олсон, эхлээд зөөвөрчин, дараа нь «Юннон Лиг» клубт бичиг тараагч болсон, анх ажилд ормогц л ээждээ захиа бичсэн, дараа нь ээжийнхээ зөвлөснөөр авга ахдаа захиа бичихээр завдаж байтлаа гэнэт түүнтэйгээ тус клубт дайралдсан, авга нь түүний Ликургт ир гэсэн зэргийг цөмийг ярилаа. Тэгээд хэрхэн тэнд ажиллаж эхэлсэн, яаж тушаал дэвшсэн, үеэл ах нь ба цехийн дарга хоёр фабрикийн ёс журмыг мэдэгдсэн, эцэст Робертатай хэрхэн танилцсан, дараа нь X авхайтай яаж танилцсан зэргээ дэлгэрэнгүй ярив. Мөн Роберта Олденыг хэрхэн эргүүлж, түүнийг өөртөө дурлуулж чадаад жаргалын дээдийг амслаа гэж бодож байсан, гэтэл дур татам X авхай гарч ирсэн явдал түүнээс Робертад харьцах харьцаанд эрс өөрчлөлт гаргасан зэргийг хэлэв. Энэ үед Роберта Клайдад машид таалагдсан хэвээр байсан боловч Клайд урьдын адил түүнтэй суух сан гэдэг хүсэлгүй болчихжээ.

	Энэхэн үед Жефсон Клайдын ярианд бушуухан оролцов. Учир нь Клайдын мэдүүлэгт гарсан тогтворгүй байсан явдал энд юу юуны тухад хүрэлгүй ярих зүйл биш байсан тул тангарагтны анхаарлыг сарниулах гэж

	— Клайд аа, та эхлээд Роберта Олденд үнэхээр дурлаж байсан уу? гэж асуужээ.

	— Тийм ээ, эрхэм ээ.

	— Тэгвэл та, тэр үеийн түүний байдлаас энэ бол айхавтар дэглэмтэй, цэвэр ариун сүсэгтэй бүсгүй юм гэдгийг шууд ойлгож болох юм уу, мэдэх байсан байна шүү дээ, тийм үү?

	— Тийм ээ, эрхэм ээ, би чухам тэгж л бодож байсан билээ хэмээн Клайд цээжилснээ яг давтав.

	— Тэгэхээр та өөртөө болоод тангарагтан нарт хэрхэн яагаад, хаана, хэзээ таны сэтгэлд хувиралт гарч бид бүхний нэгэнт (Жефсон ингэж хэлээд олон түмнийг нэгэнтээ тойруулан харж, дараа нь тангарагтнуудыг зоримог ширүүн хүйтэн харцаар харжээ) харамсан байгаа энэ байдалд хүргэснийг нэг их дэлгэрүүлээд яах вэ зүгээр нэг хамгийн ойлгомжтойгоор ярьж чадах сан болов уу. Хэрэв та эхлээд тэр хүүхний талаар тийм өндөр сэтгэгдэлтэй байсан бол яагаад та тийм түргэн зуурт ийм айхтар харьцаанд хүрэх болов оо? Бүх эрэгтэйчүүд, мөн түүнчлэн бүх эмэгтэйчүүдийн үзлийн үүднээс ингэж харьцах нь нүгэл, гэр бүлийн гадуур явдал гаргах нь уучилж болшгүй гэмт хэрэг гэж үздэгийг та мэдээгүй гэж үү дээ?

	Жефсоны зоригтой айхтар ёж үг нь алмайран нам гүм болсон олон түмнийг эргэлзэн шуугилдахад хүргэснийг Мейсон, Оберуолцер нар мэдээд хөмсөг атируулан баргар царайлцгаав. Энэ юутай эрээгүй айхтар залуу вэ? Сүрхий ноцтой байцааж буй дүрээр зальт санаа шургуулан нийгмийн үндэс, шашны ба ёс суртахууны давхарга руу далдуур халдалхийлсэн санааг яасан айхтраар гаргана вэ! Тэрээр Клайдын хариулахыг сонсон зоримог аймшиггүй бардам зогсож байв.

	— Тийм ээ, эрхэм ээ, би мэдэж л байх шиг байсан... тэгэхдээ... би хэзээ ч түүний дурыг татъя гэж бодоогүй өмнө нь ч, хойно ч. Ердөө л түүнд дурласан байсан гэж Клайд хариулав.

	— Та түүнд дурласан байсан уу?

	— Дурласан байсан, эрхэм ээ.

	— Их дурласан уу?

	— Их.

	— Тэр бүсгүй танд бас их дурласан байсан уу?

	— Тийм ээ, эрхэм ээ.

	— Бүр эхнээсээ тэр үү?

	— Бүр эхнээсээ.

	— Түүнийгээ танд хэлдэг байсан уу?

	— Хэлдэг байсан, эрхэм ээ.

	— Тэгвэл тэр бүсгүйг Ньютоныхноос өөр газар нүүх үед, энэ тухай гэрчийн этгээдүүд ярихыг сонссон биз, та түүнийг ятгаж, ямар ч аргаар болов мэхэлж эсвэл шалтаг зааж байгаад тэднийхээс нүү гэсэн биш биз дээ?

	— Үгүй, эрхэм ээ. Роберта өөрөө нүүхийг хүссэн юм. Харин өөр газар байр олж өгөөч гэж л надаас гуйсан.

	— Таныг байр олж өг гэж гуйсан юм гэнэ үү?

	— Тийм эрхэм ээ.

	— Яагаад тэгэх болсон юм бол?

	— Яагаад гэвэл тэр бүсгүй хотыг тийм сайн мэдэхгүй учраас аятайхан хэр нь үнэ хямд өрөө олж юу магад гэж намайг бодсон юм билээ.

	— Та тэр Гилпинийхээс авсан өрөөг зааж өгсөн үү?

	— Үгүй, эрхэм ээ. Би ямар ч өрөө зааж өгөөгүй. Тэр өөрөө олсон юм (Энэ бол яг цээжлэн бэлтгэсэн хариу байв)

	— Та яагаад түүнд туслаагүй юм бэ?

	— Би бүтэн өдөржин, бас бараг бүх оройдоо ажиллаад завгүй байсан учраас тэр. Тэгээд ч хэнийд, ямар айлд суухаа өөрөө мэдсэн нь дээр гэж бодсон юм.

	— Тэр бүсгүйг Гилпинийд орохоос өмнө та тэр айлаар очиж байсан уу?

	— Үгүй, эрхэм ээ.

	— Бүсгүйг нүүхээс өмнө, чухам ямар өрөө авбал зохих талаар гэх юм уу, орох гарах хаалга нь ямар байвал таарах, тасархай бөглүү байвал дээр ч гэх юм уу, ер тиймэрхүү юм түүнтэй ярилцсан уу?

	— Үгүй эрхэм ээ, би түүнтэй энэ талаар хэзээ ч яриагүй.

	— Жишээлбэл, хүний нүдэнд харагдалгүйгээр сэмхэн орчих, мөн тэндээсээ өдөр ч байг, шөнө ч байг сэмхэн гарчих боломжтой тийм байр ав гэж та түүнд тулгаж ер зөвлөөгүй юу?

	— Огт тэгээгүй. Түүнээс гадна энэ байшинд ороход маш хэцүү хүнд мэдэгдэлгүй гарахад туйлын бэрх байсан.

	— Яагаад тэр вэ?

	— Тэр өрөөний хаалга гол хаалганы хажууд учраас орох гарах хүн ганцхан түүгээр өнгөрч гаднын хүнийг андахгүй таньж болох байсан. (энэ хариуг бас л яг таг цээжилсэн байлаа.)

	— Тэглээ ч гэсэн та сэмхэн орчихдог байсан шүү дээ?

	— Тийм ээ, эрхэм... бид ер нь эхнээсээ шийдэхдээ, бид хоёр цуг яваагаа аль болох бага үзэгдүүлэх нь бидэнд сайн гэж ярилцсан юм шүү дээ.

	— Нөгөө л фабрикийн дүрмээс болоод тэр үү?

	— Тийм ээ, эрхэм ээ, яг тэр дүрмээс болоод.

	Үүний дараагаар түүний амьдралд X авхай бий болсноос шалтгаалан Робертатай харьцахад олон янзын бэрхшээл тулгарсныг ярилаа.

	— За одоо Клайд аа, X авхайн талаар жаахан ярих хэрэгтэй боллоо. Өмгөөлөх ба яллах талын харилцан тогтсон ёсоор үүний учир нь эрхэм тангарагтан нарт ойлгомжтой байгаа байх гэж бодож байна. Уг хэрэгт огт буруугүй учраас нэрийг нь энд дурдах ямар ч шаардлагагүй учраас бид зөвхөн жаал зугаа юм тодруулах болно. Бид зарим асуудалд хандахдаа, одоо амьд байгаа огт гэм буруугүй хүүхний нэгэн адил талийгаачийн нэр алдрыг бодож аль болох үнэн зөв боловсон байх хэрэгтэй. Хэрэв Олден авхай, амьд байсан сан бол үүнийг зөвшөөрөх байсан гэдэгт би итгэнэ. За ингээд X авхайн хувь гэвэл гээд Жефсон Клайд руу эргэж, — Та түүнтэй Ликургт байхдаа барагцаалбал өнгөрсөн оны арван нэг, арван хоёрдугаар сард танилцсан гэж хоёр тал үзэж байна, энэ үнэн үү? гэв.

	— Тийм ээ, эрхэм ээ, энэ үнэн гэж Клайд гунигтайхан хариулав.

	— Та түүнд дорхноо л ухаангүй дурласан уу?

	— Тийм, эрхэм ээ. Тэр үнэн.

	— Тэр баян хүүхэн үү?

	— Тийм ээ, эрхэм ээ.

	— Сайхан хүүхэн биз? Бүгд тэгж үздэгийг би хэлж байна гэж Жефсон шүүх рүү бүхэлд нь хандаад, Клайдын хариулахыг ер хүлээсэнгүй, гэвч Клайд яг цээжилснийхээ дагуу.

	— Тийм, эрхэм ээ гээд хариулж орхилоо.

	— Таныг X авхайтай анх учирсан тэр үед та хоёр, Олден авхай та хоёр гэж би хэлэх гэж байна, аль хэдийн хууль бус холбоонд орчихсон байсан биз?

	— Тийм, эрхэм ээ.

	— Тэгвэл, энэ бүхнийг анхааран үзвэл... аа байзнаарай, би эхлээд өөр нэг юм асууя... бодоод үзье... Та X авхайтай дайралдах үедээ Роберта Олденд дурласан хэвээрээ л байсан уу?

	— Тийм, эрхэм ээ, би дурласан хэвээр байсан.

	— Үүнээс өмнө та Робертаг хэзээ нэгэн цагт өөрт чинь хүнд дарамт болно гэж ер бодоогүй юу?

	— Үгүй, эрхэм ээ.

	— Робертагийн дурлал, үерхэл урьдын адил танд эрхэм бөгөөд сайн сайхан хэвээр байсан уу?

	— Тийм, эрхэм ээ.

	Ингэж хэлээд Клайд өнгөрснөө санаж, яг үнэн юмыг хэлсэн мэт байлаа. Тийм ээ, яг Сондратай учрахын өмнө Роберта тэр хоёр жаргалтай ажин түжин байсан нь үнэн билээ.

	— Та X авхайтай учрахаас өмнө Олден авхай та хоёрын хооронд ирээдүйн талаар ямар нэгэн төлөвлөгөө байсан уу? гэдгийг хэлээч. Энэ тухай та заавал юм бодож байсан байж таарна, тийм үү?

	— Бараг л үгүй (Клайд сэтгэл түгшсэндээ хатсан уруулаа эгдүүцэн долоов)... Би урьдаас ер бодож байсан юм байхгүй, өөрөөр хэлбэл Робертагийн хувьд муу юм ер бодоогүй... Роберта тиймэрхүү юм ер бодоогүй нь мэдээж. Бид ерөөсөө л эхлээд урсгалаараа явсан. Бид хоёр адилхан ганцаардмал учраас л тэгсэн байх даа. Ликургт түүний таних хүн байсангүй, бас би ч танилгүй байлаа. Бас дээр нь фабрикийн дэглэм журам, үүнээс болоод бид хоёр хаана ч цуг байх аргагүй байлаа. Тэгээд бид хоёр нэгэнт ойртсон болохоор, бүх юм урсгалаар явж би ч гэсэн, Роберта ч гэсэн энэ тухай ер ухаан зарахгүй явдаг байсан.

	— Та нарт юу ч тохиолдоогүй байгаа дээр нь л урсгалаараа яваад байсан биз дээ, ямар нэгэн юм тохиолдчихно гэж та хоёр боддоггүй байсан уу? Тийм үү?

	— Үгүй, эрхэм ээ. Аль тийм ч юм уу, эрхэм ээ. Тэгдэг л байсан гэж Клайд энэхүү олон дахин үглэж тогтоосон хамгийн чухал хариуг өөгүй хэлэхийг их л чармайн хэлэв.

	— Та хоёрын аль нэгэн нь заавал нэг юм бодож байсан байж таарна шүү дээ. Та хорин нэгтэй, цаадах чинь хорин гуравтай хүн шүү дээ.

	— Тийм ээ, эрхэм ээ. Би... бид хоёр хааяа тэр талаар юм боддог л байсан.

	— Та хоёр чухам юу гэж боддог байсан бэ? Санаж байсан уу?

	— Миний бодоход, тийм ээ эрхэм ээ, би санаж байна. Би заримдаа бүх юм сайнаар эргэвэл их цалин авдаг болоод, Роберта өөр газар ажил олбол түүнтэй хамт хаана ч гэсэн ил явж болох юм тэгээд хэрэв бие биедээ энэ чигээрээ хайртай байгаад байвал гэрлэсэн ч яах вэ гэж боддог байснаа яг санаж байна.

	— Та үнэхээр тэр үед түүнтэй сууна гэж боддог байна уу?

	— Тийм, эрхэм ээ. Би сая хэлсэн шигээ чухам яг тэгж тодорхой бодож байсан.

	— Гэвч энэ чинь X авхайтай учрахаас өмнөх хэрэг биз дээ?

	— Тийм ээ, эрхэм ээ, энэ бол түүнээс өмнөх хэрэг.

	— Айхтар тааруулж шүү! гэж Мейсон сенатор Редмондын чихэнд заналтайгаар шивгэнэхэд

	— Мундаг жүжиг байна! гэж Редмонд бэлээхнээ хариулав.

	— Тэгвэл та энэ талаар ямар нэгэн тодорхой юм түүнд ярьдаг байсан уу?

	— Үгүй, эрхэм ээ, санах юм алга... Тодорхой юм ер яриагүй л юм шиг байна.

	— Юм шиг байна гэх юм алга. Чухам ярьсан уу, үгүй юу? Алин нь вэ?

	— Ер нь аль нь ч биш ээ. Би үргэлж түүнд хайртайгаа хэлж, дандаа хамт байхыг хүсдэг, намайг хэзээ ч хаяхгүй байх гэж итгэдэг гэх мэтээр хэлдэг байсан.

	— Гэхдээ та түүнтэй гэрлэнэ гэдгээ хэлээгүй юм байгаа биз дээ?

	— Үгүй, эрхэм ээ, гэрлэх дуртай гэж хэлээгүй.

	— За тийм байж... Тэгвэл Роберта? Тэр юу гэдэг байсан бэ?

	— Намайг хэзээ ч хаяхгүй гэдэг байсан гэж Клайд хүч гарган хулгасхийн хэлэхдээ Робертагийн сүүлийн удаа хашхирсан, сүүлийн удаа харсныг санав. Тэгээд хармаанаасаа алчуур гаргаж, хүйтэн хөлс болсон нүүр, гарынхаа алгыг арчив.

	— Сайхан жүжиг байна! гэж Мейсон дооглон хэлэхэд

	— Айхтар, айхтар! гэж Редмонд хааш яаш хэлэв.

	— Хэрэв та Олден авхайд тийм л хайртай байсан юм бол X авхайтай учирмагц яагаад тэгж амархан харьцаагаа хувиргасан бэ гэдгийг хэлнэ үү? Таны бодол санаа өдөр болгон солигдож хувирч байхаар тийм тогтворгүй хүн гэж үү? Та гэж Жефсон хүйтэн боловч гудиггүй асуув.

	— Би энэ тухай өмнө нь ер бодоогүй байсан... Үгүй эрхэм ээ, би тийм хүн биш!

	— Тэгэхээр та Олден авхайтай уулзахаас өмнө хэзээ нэгэн цагт хүнд ноцтойгоор дурлаж байсан удаа бий юу?

	— Байгаагүй эрхэм ээ.

	— Олден авхай та хоёрын харьцаа ноцтой бат бэх юм энэ бол жинхэнэ дурлал мөн гэж Х авхайтай уулзахаас өмнө болдог байсан уу?

	— Тийм, эрхэм ээ. би тэгж боддог байсан.

	— Дараа тэр уулзалтаас хойш яасан бэ?

	— Дараа нь... дараа нь... бүр шал өөр юм болсон 

	— Та X авхайтай ганц хоёр уулзсаны дараа л Олден авхай танд огт хамаагүй хүн болж хувирсан гэж хэлэх гэж байна уу?

	Клайд жаахан сандарч

	— Үгүй, эрхэм ээ, тийм биш. Огт тийм биш гэж яаран шийдмэг татгалзаад, — Би түүнд дурласан хэвээрээ л байсан... тэр ч байтугай үнэн хайртай байсан! Гэвч юу ч бодож амжаагүй байтлаа энэ... авхай... авхай... гээд түгдэрлээ.

	— Тийм дээ, энэ X авхайгаас болоод уу... Бид үүнийг мэдэж байна. Та түүнд бодох санах юмгүйгээр ухаангүй дурласан уу, тийм үү?

	— Тийм, эрхэм ээ.

	— Тэгээд цааш юу болсон бэ?

	— Цааш... би... Олден авхайд хуучин шигээ хандаж чадахаа нэгэнт больчихсон байсан.

	Клайд энэ үгийг хэлэхдээ дух, хацар нь дахиад хөлстөв.

	— Ойлголоо! Ойлголоо! гэж Жефсон тангарагтан нар болон олон түмэнд сэтгэгдэл төрүүлэх санаатай чанга бөгөөд учиртайхан хэлж, — Сэтгэл булаагч, сэтгэлээ булаалгагч хоёр буюу Шехерезадын үлгэр болжээ гэв

	— Таны юу гэж байгааг би ойлгохгүй байна гэж Клайд мэл гайхан асуухад

	— Залуу нөхөр минь, би хүн гэгч амьтан гоо сайхан, дурлал, баялаг гэх мэт бидний эгнэгт мөрөөдөн байдаг боловч олж чаддаггүй тэр зүйлсийн эрхэнд орчихдог тийм ид шидийн тухай ярьж байна. Манай ертөнцөд дурлал нь голдуу тийм байдаг юм даа гэв.

	— Тийм ээ, эрхэм ээ гэж Клайд, Жефсон зүгээр нэг гоё үг хэлэх гэсэн юм байна хэмээн зөв дүгнэлт хийгээд аятайхан зөвшөөрөв.

	— За одоо би нэг зүйлийг мэдэхийг хүснэ. Хэрэв та хэлж байгаа шигээрээ Олден авхайд тийм хайртай байж ариун сайхнаар гэрлэвэл зохих тийм харьцаанд хүргэж чадсан байтлаа яагаад түүний өмнө хүлээсэн үүргээ хөсөрдүүлж, X авхайн тулд энэ бүсгүйг хаях санаа төрсөн хэрэг вэ? Энэ яаж болсныг би ч мэдэх сэн гэж байна, эрхэм тангарагтнууд ч мэдэх сэн гэж байгаа байх. Ачийг ачаар хариулах сэтгэл чинь яачихсан байсан хэрэг вэ? Ёс суртахууны талын үүрэг чинь яачихсан хэрэг вэ? Аль эсвэл надад аль алин нь байгаагүй гэх гэж байна уу? Бид үүнийг мэдмээр байна.

	Үнэхээр энэ асуулт бол өөрийнхөө гэрч рүү халдсан хандлагатай байлаа. Гэвч Жефсон хэлэх ёстой зүйлээ хэлсэн тул Мейсон хөндлөнгөөс оролцсонгүй.

	— Гэвч би... 

	Клайд сандарч, үг нь ээдрэн, эртнээс энэ асуултын хариуг заалгаагүй юм шиг болоод яажшуу учиртайхан тодорхой тайлбарлая даа гэж дотроо бодолхийлж байх шиг байлаа. Үнэндээ энэ асуултын хариуг урьд нь цээжилсэн байсан ч гэсэн шүүхийн хурал дээр, Ликургт байхад нь бухимдуулан зовоож байсан тэр асуудалтайгаа улаан халз тулгараад ирэхийн цагт, заалгасан бүхнээ дорхноо нь санасангүй... Клайд түгдрэн, эргэж хурган арай хийж ам нээв.

	— Энэ тухай би бараг юм бодсонгүй байсанд л хамаг учир байна. Наад хүүхнийг үзэх хүртлээ өөр юм бодож чадахгүй байсан. Би заримдаа бодъё гэхлээр болж өгдөггүй байсан. Би наад хүүхэн л ганцхан надад хэрэгтэй Олден авхай хэрэггүй гэж бодох болсон. Би үүнийг муу юм болж байна гэж мэдэж байсан... ба Роберта тун өрөвдөлтэй санагдаж байсан... мэдээж... гэлээ ч гэсэн би яаж ч чадахгүй болсон. Би зөвхөн X авхайг боддог болоод яаж ч хичээсэн Робертад урьдынх шигээ хандаж чадахаа больчихсон.

	— Энэ бүхнээс болоод, та даан их юм болж, сэтгэлээ зовоогоогүй гэж хэлэх гэж байна уу?

	— Зовоосон, эрхэм ээ гэж Клайд хариулаад, — Би муу юм хийж байна. Робертагийн төлөө ч, өөрийнхөө төлөө ч маш их харамссан, тэглээ ч гэсэн юу ч хийж чадсангүй гэв. Клайд Жефсоны бичиж өгсөн үгийг яг давтжээ. Тэрээр түүнийг анх уншихдаа энэ бол жинхэнэ үнэн, би үнэндээ ч айхтар зовж байсан шүү дээ гэж бодсон байжээ.

	— Цааш юу болов?

	— Дараа нь Роберта намайг урьдынх шигээ олон ирэхгүй байна гэж гомдоллон зэмлэдэг болсон.

	— Нэг үгээр хэлбэл та тэр бүсгүйг хайхрахаа больсон юм биз дээ?

	— Тийм ээ, эрхэм ээ, зарим талаар... тэгэхдээ бүрмөсөн биш... биш... эрхэм ээ.

	— За сайн байна, та X авхайд тэгтлээ татагдсанаа мэдмэгц яасан бэ? Олден авхайд очиж би чамд дурлахаа болилоо өөр хүүхэнд дурлалаа гэж хэлсэн үү?

	— Үгүй, тэгэхдээ хэлээгүй.

	— Яагаад? Таныхаар бол хоёр хүүхэнд нэгэн зэрэг дурлаж байна гэдгээ хэлэх нь үнэнч бөгөөд ёс журамтай хэрэг юм биш биз.

	— Тийм биш ээ, эрхэм ээ, энэ ер нь яг тиймээр эхлээгүй юм. Би X авхайтай танилцаж эхэлж байхдаа түүнд юу ч хэлдэггүй байсан. Тэр ч зөвшөөрөхгүй байсан байх. Тэглээ яалаа ч би тэгэхэд Олден авхайд цаашид дурлаж чадахгүй гэдгээ нэгэнт мэдсэн юм.

	— Тэгвэл Олден авхай танаас шаардах бүрэн эрхтэй байсан биз дээ? Ганцхан тэр асуудал ч таныг өөр хүүхэн эргүүлэхэд чинь саад болох ёстой байсан биз дээ. Та түүнийг ойлгоогүй юм уу?

	— Ойлгож байсан, эрхэм ээ.

	— Тэгвэл яагаад юу ч хийгээгүй юм бэ?

	— Би наад хүүхний өмнө биеэ барьж чадахгүй бай

	сан.

	— Х авхайг хэлж байна уу?

	— Тийм, эрхэм ээ.

	— Та түүнийг өөртөө дурлатал нь хөөцөлдсөн байж таарах уу?

	— Үгүй, эрхэм ээ, огт тийм бус.

	— Тэгвэл ямар гэж?

	— Би ердөө л тэр хүүхэнтэй энд ч тэнд ч дайралддаг байсан тэгээд харахаас л ухаан алдах шахдаг байсан.

	— Ойлголоо. Тэгсэн хэр нь та Олден авхайд очиж, хуучин шигээ чамд хандахаа болилоо гэж хэлээгүй хэрэг үү?

	— Үгүй, эрхэм ээ. Тэгэхэд хэлээгүй.

	— Яагаад тэр бил ээ?

	— Би түүнийг гомдох байх гэж бодсон. Би түүнд битгий хэцүү байгаасай гэж бодсон.

	— За ойлголоо. Түүнд үнэнийг хэлнэ гэхэд танд оюун ухааны ба ёс суртахууны эрэлхэг зориг дутагдсан байж таарах нь уу?

	— Би ер оюун ухааны ба ёс суртахууны эрэлхэг зориг гэдгийг ойлгохгүй байна гэж Клайд тийм тодорхой асуултад жаахан эвгүйцэн хэлээд, — Би ердөө л түүнийг их өрөвддөг байсан. Дандаа уйлдаг болохоор нь үнэнээ хэлж зүрхлээгүй юм гэв.

	— Ойлголоо. За тийм байж, яах вэ. За би тэгвэл бас нэг юм асууя. Таныг Олден авхайд цаашид дурлахаа болилоо гэдгээ мэдсэнээс хойш ч гэсэн та хоёрын харьцаа бас л тийм ойр байсан хэрэг үү?

	— Үгүй, ээ... эрхэм ээ... юутай ч гэсэн удаагүй гэж Клайд ичингүйрэн бувтнав.

	Энд байгаа хүн бүхэн сонсож, ээж минь, Сондра ер нь Америк дахины бүх хүн миний юу гэж хариулсныг сониноос мэднэ дээ? гэж бодлоо. Хэдэн сарын өмнө Жефсон энэ асуултыг үзүүлэхэд Клайд юунд хэрэгтэй юм бэ? гэж асуусан билээ. Тэгэхэд Жефсон «хүмүүжүүлэх ач холбогдолтой юм. Бид амьдралын үнэнээс юухан хээхнийг гэнэт асууснаараа тангарагтан нарыг санаанд ороогүй юмаар нь сайн цохино, тэгэх тусмаа бид таны өмнө байсан зорилгыг тэдэнд сайн ойлгуулж чадах болно. Гэвч та энэнд нэг их санаа зовсны хэрэггүй. Цагаа болоод ирэхэд та зөвхөн асуусанд хариу өгөөрэй, бусдыг нь бид даана. Бид юу хийхээ мэднэ» гэж билээ. Тийм ч учраас Клайд үгээ үргэлжлүүлэн:

	— Би X авхайтай учирснаас хойш Олден авхайд урьдынх шигээ харьцаж чадахаа больсон, тиймээс аль болох цөөхөн уулзахыг эрмэлзэх болсон. Гэтэл үүнээс хойш тун удаагүй байтал түүнд гай дайралдсан... за, тэгээд... гээд үг нь тасалдав

	— Ойлголоо. Энэ явдал барагцаалбал хэдийд дайралдсан бэ?

	— Нэгдүгээр сарын сүүлээр.

	— Тэгээд юу гэж? Энэ асуудал гараад ирэхийн үед би ийм шалтгаанд холбогдсоноос хойш түүнтэй гэрлэх нь миний үүрэг гэдэг санаа танд төрсөнгүй юу?

	— Үгүй... ер нь тийм нөхцөлд үгүй... өөрөөр хэлбэл түүнийг тэр асуудлаас гаргаж чадвал л гэх гэж байна

	— Яагаад үгүй гэдэг бил ээ? «Тийм нөхцөлд» гэдэг чинь юу гэсэн үг вэ?

	— Миний танд хэлсэн шигээр бүх юм тийм л болсон. Би түүнд цааш дурлахаа больсон, ер нь ч түүнтэй сууна гэж амлаагүй байсан юм чинь. Үүнийг Роберта ч мэдэж байсан. Ийм ч учраас эхлээд түүнд тийм байдлаас гарахад тусалж, дараа нь нэгэнт чамд сэтгэлгүй боллоо гэдгээ хэлэх нь ямар боловч зүйтэй гэж үзсэн юм.

	— Тэглээ ч гэсэн та түүнд тусалж чадаагүй биз дээ?

	— Тийм ээ, эрхэм ээ. Гэхдээ зөндөө оролдсон.

	— Энд мэдүүлэг өгсөн эмийн сангийн хүнд хандсан уу?

	— Тийм, эрхэм ээ.

	— Өөр ямар хүнд хандсан бэ?

	— Тийм ээ, эрхэм ээ, би долоогийн зэрэг эмийн сангаар орж байж, арайхийж нэг юм олсон.

	— Гэвч таны олсон юм тус болоогүй биз?

	— Тийм, эрхэм ээ

	— Жижиг сажиг юмны худалдагч залуу хархүү таныг надаас юм асуусан гэсэн тэр үнэн үү?

	— Үнэн, эрхэм ээ.

	— Тэгээд тэр хүн танд ямар нэг эмчийг зааж өгсөн үү? 

	— Т-т-тийм ээ... гэхдээ... би түүний нэр хэлээд яах вэ гэж бодсон

	— За яах вэ, нэрийг нь хэлэхгүй байж болно. Харин Олден авхайг эмчид явуулсан уу?

	— Тэгсэн, эрхэм ээ.

	— Тэр чинь ганцаараа явсан уу, эсвэл та цуг дагалдаж явсан уу?

	— Би зөвхөн түүнийг... хаалга хүртэл хүргэж өгсөн.

	— Яагаад зөвхөн хаалга хүртэл бил ээ?

	— Яагаад гэвэл үүнийг бид хоёр хоёулаа ингэх нь дээр гэж тогтсон юм. Тэгэхэд би мөнгө багатай байсан. Надтай хамт хоёулаа биш Робертаг ганцаараа орвол эмч хямд үнээр тусалж магадгүй гэж бодсон юм.

	«Чөтгөр ав, миний ганц айлгах асуултуудыг хулгайлаад авчихлаа шүү. Грифитсийг бажгадуулна гэж бодож байсан ихэнх асуултыг минь шүүрээд авчихлаа шүү» гэж Мейсон бодож байв. Мейсон сэтгэл түгшингүйгээр нуруугаа тэнийлгэв. (Энэ үед Бэрлей, Редмонд, Эрл Ньюком нар одоо цөм Жефсоны санааг ойлгож байлаа).

	— Ойлголоо. Магадгүй таны энэ харилцааг авга ах чинь юм уу, X авхай дуулчихаас та айж байсанд бас хэргийн учир байгаа юм биш биз?

	— Тийм ээ, би... биш ээ бид хоёр энэ тухай боддог ч, ярьдаг ч байсан. Роберта миний ямар байдалд байгааг мэддэг ч байсан.

	— Гэхдээ X авхайн хувьд яриа байгаагүй юм байгаа биз дээ?

	— Үгүй, тийм юм байсангүй

	— Яагаад?

	— Яагаад гэвэл... чухам яг тэр үед энэ тухай түүнд хэлээд тусгүй гэж би бодсон. Тэгвэл хэтэрхий сандрах байсан биз. Би түүний ажил явдал цөм зүгээр болохыг хүлээхээр шийдсэн юм.

	— Тэгээд ирэхийн цагт түүнд бүх үнэнээ хэлээд орхиё гэж бодсон уу, та үүнийг хэлж байна уу?

	— Тийм... хуучин шигээ түүнд хандаж чадахаа болилоо гэж нэгэнт үзвэл... Тийм ээ, эрхэм ээ.

	— Гэхдээ бүсгүйг ийм байдалтай биш болсон хойно нь юм байгаа биз дээ?

	— Тийм бус аа, эрхэм ээ, тийм бус. Тэр үед би бас л энэ байдлаасаа гарахад нь түүнд тусална гэж горилсоор байсан юм чинь.

	— Мэдлээ. Бүсгүйн байдал танаас түүнд харьцах харьцаанд нөлөөлөөгүй юу? X авхайгаас болих хүсэл төрж. Олден авхайтай гэрлэх, тэгээд бүх юмыг зүгээр болгох санаа төрсөнгүй юу?

	— Үгүй, эрхэм ээ... тэр үед үгүй... яг тэгэхэд үгүй.

	— «Яг тэгэхэд» гэдэг чинь юу гэсэн үг вэ?

	— Би энэ тухай сүүлд бодож эхэлснээ танд хэлсэн байх аа... тэгэхэд л бодоогүй юм даг. Энэ бол биднийг Адирондакийн уулс руу явснаас хойш... болсон хэрэг

	— Тэгэхэд яагаад тэгж бодоогүй бил ээ?

	— Яагаад гэдгийг би нэгэнт хэлсэн. Би X авхайг бодоод нэгмөсөн ухаангүй болж, өөр юу ч бодож чадахаа больсон байсан.

	— Та тийм үед ч гэсэн Олден авхайд харьцах харьцаагаа өөрчилж чадаагүй хэрэг үү?

	— Үгүй эрхэм ээ. Би түүнийг хэчнээн өрөвдөвч өөр яах ч аргагүй байлаа.

	— Мэдлээ. За одоохон үүнийг орхиё. Сүүлд энэ асуултаа эргэж асууна шүү. Одоо та X авхайн чухам юунд нь тэгтлээ татагдсан, яагаад тэр хүүхэн, Олден авхайгаас тийм их илүүгээр санагдах болсныг тангарагтан нарт хичээнгүйлэн тайлбарлаж өгөөсэй гэж хүсэж байна. Чухам юу нь түүний биеэ авч явах байдал, гадаад үзэмж, зан ааш, нийгмийн байр суурийн ямар онцгой шинж нь таны зүрхийг тийм ихээр булаав аа? Та үүнийг лав мэдэж байгаа шүү дээ?

	Белнеп, Жефсон нар үүнээс урьд нэг бус удаа энэ асуултыг хамгийн олон янзаар хамгийн олон сэтгэхүйн ба хууль цаазын, хувийн шалтгаантай холбон асууж, олон янзын хариу дуулсан байжээ. Клайд эхлээд Сондрагийн тухай ер ярихыг хүсэхгүй, энэ талаар ямар ч үг хэлсэн шүүхийн хурал дээр өлгөж аваад сонинууд хүүхний нэртэйгээр хэвлэж орхино гэж айжээ. Дараа бүх сонин түүний жинхэнэ нэрийг ер дурдахгүй байгаа нь мэдэгдмэгц тэр хүүхэнд олон нийт зэвүүцэн хандахгүй болох нь тов тодорхой болсон тул Клайд тэр хүүхний талаар нэлээд чөлөөтэй ярих болжээ. Гэвч энд шүүхийн хурал дээр Клайд дахиад л болгоомжтой хянуур болов.

	— За, үүнийг тайлбарлахад хэцүү байна... Миний бодоход тэр хүүхэн Робертагаас үлэмж сайхан үзэсгэлэн гоо хүн юм. Зөвхөн үүгээр зогсохгүй, миний урьд үзсэн хүүхнүүдтэй огт адилгүй... хамаагүй биеэ даасан байдалтай... хэлж хийж байгаа юмандаа бүгдэд нь маш анхааралтай ханддаг хүүхэн юм. Миний урьдын танилуудыг бодвол хамаагүй илүү их юм мэддэг хүүхэн шиг санагддаг. Бас тэгээд хувцсаа хачин гоё өмсдөг, маш баян, хамгийн дээд зиндаанд багтдаг, сонинууд байнга түүний тухай бичиж зургийг нь нийтэлж байдаг юм. Би түүнтэй уулзаагүй байсан цагтаа өдөр болгон зургийг нь сониноос үзэж байсан тул тэр хүүхэн үргэлж надтай хамт байгаа мэт санагддаг байсан. Түүнээс гадна тэр хүүхэн, Олден авхай... шиг энгийн бөгөөд юманд амархан итгэдэг биш маш зоригтой байсан тул би анхандаа ийм хүүхэн намайг сонирхох болсонд бүр итгэдэггүй байсан. Эцсийн эцэст би өөр юуг ч, өөр хэнийг ч, Робертаг ч гэсэн огт бодохоо больсон. X авхай үргэлж миний өмнө байсан учраас би бодож ч чадахгүй байсан.

	— Тийм, миний бодоход та үнэхээрийн их дурлаж, шууд түүний увдист автагдсан байна гэж Жефсон нэгтгэн дүгнэх маягаар мушгин хэлээд нүдний булангаар тангарагтан нарыг ширтэн, — Дурлалаас болоод ухаан алдсаны нийтлэг зураг байна, үүнээс тодорхой юм гэж хаа байх вэ? гэв.

	Гэвч олон түмэн ба тангарагтан нар түүний энэ үгийг чулуу мэт царайлан ер хөдлөхгүй сонслоо.

	Энэ явдлын дараа залгаж аваад хорт муу санааны түргэн урсгалт булингар усанд даруйхан шумбах хэрэгтэй болсон нь түрүүчийн асуултууд цөм оршил хэсэг байжээ.

	— За тэгээд, Клайд аа дараа нь юу болсон бэ? Санаж байгаа юмнуудаа цөмийг нь бидэнд дэлгэрэнгүй яригтун. Юуг ч битгий зөөлрүүлээрэй, үнэн хэрэгтээ та ямар байснаа муутгаж яриад ч хэрэггүй, сайтгаж яриад ч хэрэггүй. Бүсгүй нэгэнт үхчихсэн байна. Хэрэв энэ арван хоёр эрхэм хүн явж явж тийм шийдвэрт хүрэх юм бол та ч гэсэн үхэж болох юм. (Энэ үгийг сонсоод Клайд ба ер шүүхийн танхимд байсан бүгдийн бие хүйт даан зэвүүцэв) Гэвч таны санаа сэтгэлийг тайван байлгахын үүднээс үнэнийг хэлсэн нь дээр. (Энэхэн үед Жефсон Мейсоныг санаж, ийм, цохилтыг няцаах гээд оролдвол оролдог! гэж боджээ).

	— Тийм эрхэм ээ гэж Клайд хоёрхон үг хэлэв.

	— Тэр бүсгүй зовлонд ороод, та түүнд тусалж чадалгүй байж таарч байна. Тэгээд дараа нь яав аа? Та тэр үед юу хийв? Яаж хандав? Өө тийм, тэр үед та хэдий хэрийн хөлс авдаг байсан бэ?

	— Долоо хоногт хорин таван доллар гэж Клайд үнэнээ хэлэв.

	— Өөр орлогын эх булаг байсангүй юу?

	— Уучлаарай, би дуулсангүй.

	— Аль нэгэн аргаар мөнгө олж болох ямар нэгэн өөр эх булаг тэр үед танд байсан уу?

	— Үгүй, эрхэм ээ.

	— Та суудаг өрөөндөө хэдэн доллар төлдөг байв.

	— Долоо хоногт долоон доллар.

	— Хоолондоо?

	— Тав зургаан доллар.

	— Өөр ямар нэгэн зарлага байсан уу?

	— Байсан, эрхэм ээ, хувцас авах, угаалгах гээд л.

	— Бас янз бүрийн зугаа цэнгэлтэй холбогдсон зардалд та мөнгө нийлүүлж байсан байж таарна биз?

	— Эсэргүүцэж байна, энэ бол зааж өгч байгаа асуулт гэж Мейсон хашхирав.

	— Хүлээж авлаа гэж шүүгч Оберуолцер мэдэгдэв.

	— Өөр бусад зарлага байсныг та санах юм биш биз?

	— Аа тийм трамвай, төмөр замаар явах гээд л, бас янз бүрийн зугаалгад оролцохдоо өөрийнхөө хувийг өгөх хэрэгтэй болдог байсан.

	— Хэлээгүй юу? Наад тотиндоо юм зааж өгөхөө боливол таарна гэж би үзэж байна хэм Мейсон ихэд хилэгнэн хашхирав.

	— Эрхэм хүндэт прокурор гуай бусдын хэрэгт хошуу дүрээд тун хэрэггүй болов уу гэж би үзнэ гэж Жефсон өөрийнхөө өмнөөс ч, Клайдын өмнөөс ч эсэргүүцээд Клайдыг Мейсоноос айхгүй болгох гэж

	— Би яллагдагч этгээдийг байцааж байна, харин тотины хувьд гэвэл сүүлийн үед бид энэ газар өчнөөн төчнөөн тоть үзлээ, тэд цөм л сургуулийн газрын хамгийн их цээжилдэг хүүхдүүд шиг болчихсон байна билээ гэж айхтар ёжлов.

	— Энэ бол хорт гүтгэлэг! Би эсэргүүцэж байна, уучлал гуйхыг шаардана! гэж Мейсон муухай орилов.

	— Тэгэлгүй яах вэ, та надад болон миний өмгөөлж байгаа хүнээс уучлал гуйвал зохино тэгэхдээ эрхэм ээ хэдэн минутын завсарлага гаргаж өгвөл бид хариуг нь тун амархан өгнө гэж Жефсон эрс шийдмэг хэлээд, — Би шүүхийн тусалцаагүйгээр уучлал гуйлгаж чадна шүү гэлээ.

	Мейсон нударга зангидан, довтолгоог няцаахаар бэлтгэв. Шүүхийн танхимд журам сахиулагчид, хурдан бичээчид, сонины хүмүүс, тэр ч байтугай түшмэл босож хоёр хуульчийг тойрон хүрээлж, гарыг нь барьсан бөгөөд шүүгч Оберуолцер алхаараа ширээг тачаадан балбаж байв.

	— Эрхмүүд ээ! Эрхмүүд ээ! Та хоёр хоёулаа шүүхийг хүндэтгэж үзэхгүй байна! Одоо даруйхан шүүхийн өмнө болон бие биеийнхээ өмнө уучлал гуйгтун, тэгэхгүй бол би уг процессыг хүчингүйд тооцоод хоёулыг чинь арав хоногоор баривчилж, тус бүрийг чинь таван зуун доллароор торгоно гэж шүүгч мэдэгдлээ.

	Шүүгч энэ үгийг хэлэхдээ өндөрлөг дээрээсээ тэр хоёрыг ширүүн харж байв. Тэгмэгц Жефсон хамгийн учиртай битүү утгатайгаар:

	— Хэрэв тийм бол, би эрхэм прокурор болон хүндэт тангарагтан нарын өмнө уучлал гуйя. Прокурорын яллагдагч руу дайрсан дайралт хэтэрхий шударга бус бөгөөд байж боломгүй зүйл шиг санагдсан юм. Өөр юм алга гэж хэлэв.

	— Үүнд анхаарсны хэрэггүй гэж шүүгч Оберуолцер хэлэв.

	— Тийм бөгөөс би танд болон эрхэм өмгөөлөгчөөс уучлал гуйя. Би жаахан халсан байж магадгүй. Аа бас яллагдагчаас... гэж доогтой хэлснээ Мейсон шүүгч Оберуолцерын ууртай ширүүн нүдийг харж, дараа нь Клайдыг ширтвэл цаадах нь цочиж нүд буруулав.

	— Цааш үргэлжлүүлээрэй гэж Оберуолцер ууртай үглэв.

	— За Клайд аа, хэмээн Жефсон саяын бөөн үймээн гарсан явдал нь зөвхөн чүдэнз хавирах төдий байсан мэт маш тайван хэлээд, — Та долоо хоногт хорин таван долларын хөлс авдаг байсан, бас янз бүрийн зарлагатай байсан гэж хэлсэн. Тэр үед та юмыг яаж мэдэх вэ хэмээн хэд гурван юм хадгалж чадаагүй юу? гэв.

	— Үгүй, эрхэм... маш бага... бараг л хоосон.

	— За тийм байж... Тэгвэл тэр Олден авхайн очсон эмч их мөнгө жишээлбэл зуун доллар өгвөл тусална гэсэн бол та түүнийг төлж чадах байсан уу?

	— Үгүй эрхэм ээ... бөөн өгч чадахгүй байсан.

	— Бүсгүйд өөрт нь ямар нэгэн мөнгө байсан эсэхийг та мэдэхгүй биз?

	— Миний мэдэж байгаагаар бол байхгүй л байсан, эрхэм ээ.

	— Тэгвэл та яаж түүнд тусалъя гэж бодож байсан бэ?

	— Хэрэв тэр ч юм уу, би ч юм уу, нэг маань эмч олоод, тэр эмч хүлээнэ гэвэл хэд гурван мөнгө хойш тавин цувуулан тоолж болох юм гэж бодож байсан.

	— Мэдлээ. Та үнэхээр тэгье гэж бодож байсан уу?

	— Тийм ээ, эрхэм ээ, тэгэлгүй яах вэ.

	— Энэ тухайгаа та бүсгүйд хэлдэг байсан уу?

	— Хэлдэг байсан, эрхэм ээ. Тэр ч үүнийг мэддэг байсан.

	— Гэтэл та ч, бүсгүй ч тус болчихмоор эмч олоогүй байна. Тэгээд цааш юу болсон бэ? Тэр үед та юу хийсэн бэ?

	— Тэгэхэд бүсгүй намайг өөртэйгөө суугаасай гэж хүссэн.

	— Даруйхан уу?

	— Тийм, эрхэм ээ, даруйхан.

	— Түүнд нь та юу гэж хариу өгсөн бэ?

	— Би одоохон суучхаж яагаад ч чадахгүй гэдгээ хэлсэн. Үүний тул надад мөнгө байсангүй. Түүнээс гадна бид хоёр суугаад доор хаяхад хүүхдээ гартал нэг тийшээ явахгүй бол бүх юм илэрч, би байр сууриа алдах байсан. Роберта ч гэсэн ажилгүй болох байсан.

	— Яагаад тэр бил ээ?

	— Манай хамаатнууд яагаа вэ? Тэд лав намайг ч гэсэн, Робертаг ч гэсэн фабриктаа байлгамааргүй царайтай байсан.

	— Ойлголоо. Тэд та хоёрыг хоёулыг чинь ажилд тэнцэхгүй гэж үзэх байсан биз дээ.

	— Ямар ч л гэсэн би тэгж боддог байсан.

	— Тэгээд цааш нь юу болов?

	— Би түүнтэй хамт нэг тийшээ явж, гэрлэх ёслол хийе гэсэн ч хүрэлцэх мөнгө надад ч байсангүй, түүнд ч байсангүй. Тиймээс би эхлээд ажиллаж байгаа газраа орхиж өөр газар эрж олсны дараа сая Роберта над дээр ирж болох байлаа. Түүнээс гадна би үүнээс өөр газар өдий хэрийн мөнгө яагаад ч олохгүйгээ мэдэж байсанд хамаг учир байна.

	— Зочид буудлын алба яагаа вэ? Та тэр ажилдаа эргэж оръё гэж бодоогүй юу?

	— Хэрэв ямар нэгэн зөвлөгөө өгсөн бол тэгж болох байсан ч байж магадгүй... Гэвч би эргэж очихыг хүсэхгүй байсан.

	— Яагаад тэр вэ?

	— Би тийм ажил дахиад хийх дургүй байсан, ер нь тэгж амьдрах сонирхолгүй санагдсан.

	— Ер нь юу ч хийх хүсэлгүй байсан гэж хэлэх гэж байгаа юм биш биз? Та тийм бодолтой байсан гэж үү дээ?

	— Үгүй, эрхэм ээ! Ер үгүй. Хэрэв Роберта хүүхэд гаргатлаа түр эндээс явж, надад Ликургтээ байх бололцоо олговол би аль болох даруухан амьдарч, түүнийг мөнгө олж чадах болтол нь хойш тавьсан бүхнээ явуулж байя гэж бүр аль хэдийн шууд хэлсэн билээ.

	— Гэвч та түүнтэй гэр бүл болохыг бодоогүй юу?

	— Үгүй, эрхэм ээ, би тэр үед гэр бүл болох үнэхээр аргагүй байсан.

	— Энэ тухайд тэр танд юу гэж хэлсэн бэ?

	— Тэр зөвшөөрөөгүй. Би энэ чигээрээ байж чадах ч үгүй, байхыг хүсэх ч үгүй, чи заавал надтай суух ёстой гэсэн.

	— Мэдлээ. Даруйхан сууя гэсэн хэрэг үү?

	— Тийм дээ... юутай ч гэсэн удахгүй сууя гэсэн... Тэр жаахан хүлээхийг зөвшөөрсөн боловч надтай суугаагүй байсан цагт хэрхэвч явахгүй гэсэн.

	— Та түүнд нэгэнт хайргүй болсон гэдгээ хэлсэн үү?

	— Тийм, эрхэм ээ, бараг л хэлсэн.

	— «Бараг» л гэдэг чинь юу гэсэн үг вэ?

	— Би... гэрлэх дургүй гэдгээ хэлсэн. Тэгээд сүүлд намайг хайргүй болсныг тэр мэдсэн л дээ. Үүнийг өөрөө ч хэлдэг болсон.

	— Тэр танд хэлдэг болсон уу? Тэр үед үү?

	— Тийм ээ эрхэм ээ, хэд хэд ч хэлсэн.

	— Тийм тийм, наадах чинь бидэнд энд уншиж өгсөн бүх захианд байсан шүү дээ. Тэгэхлээр Робертаг явахгүй гэж шийдвэртэй татгалзахад та юу хийсэн бэ?

	— Би яахыгаа мэдэхгүй байсан... Би түүнийг гэртээ харихыг ятгаж чадаж ч магадгүй, тэгвэл өөрөө мөнгө хуримтлуулахыг хичээнэ... тэгээд... Роберта гэртээ харьсан хойноо... намайг өөртэйгөө суух маш дургүй байгааг ойлгож ч магадгүй гэж бодсон... (Клайд түгдэрч дуугаа хураав. Ингэж худал хэлэхэд хэцүү байжээ)

	— За цааш нь яриарай. Үнэн үг хэлэхэд хэцүү ч үйл явдалд тустай гэдэг үгийг санаарай.

	— Би бас Робертаг улам их айгаад одоогийнх шигээ олон таван үггүй биш болчхож магад гэж бодсон.

	— Та өөрөө айхгүй байсан уу?

	— Айж байсан, эрхэм ээ.

	— За за, цааш нь ярь.

	— Ингээд... би... цуглуулж амжсан бүх мөнгөө түүнд өгөхөд... би аль нэг хүнээс мөнгө зээл авахыг оролдоод үзье гэж бодож байсан... тэр явахыг зөвшөөрсөн надтай суу гэхээ больж магадгүй гэж бодсон, тэгээд өөр хотод очиж суугаад, би эндээсээ туслаад байж болох юм гэж бодсон.

	— Мэдлээ. Гэвч Роберта үүнийг зөвшөөрөөгүй биз дээ?

	— Үгүй шүү... тэгэхдээ гэрлэхгүй гэснийг зөвшөөрөөгүй... Харин гэртээ очиж нэг сар болохыг зөвшөөрсөн. Би ганцхан надаас сал гэж ятгаж чадсангүй.

	— Та тэр үед юм уу, түүнээс эсвэл урьд эсвэл хойно нь чиний хойноос очно, тэгээд хоёулаа гэр бүл болно гэж хэлсэн үү?

	— Үгүй, эрхэм ээ... Хэзээ ч тэгж хэлээгүй.

	— Тэгвэл та чухам юу гэж түүнд хэлсэн бэ?

	— Мөнгө олмогцоо л... гэснээ Клайд ичиж сэтгэл хөдөлсөндөө хэл нь ээдрэн

	— Барагцаалбал сарын дараа хойноос чинь очно, энэ бүхнийг дуустал... түр... түр зуур... нэг тийшээ явна гэж хэлсэн гэв.

	— Гэхдээ та гэрлэнэ гээгүй биз дээ?

	— Үгүй эрхэм ээ. Тэгж хэлээгүй.

	— Роберта үүнийг хүсэж байсан биз?

	— Тийм ээ, эрхэм ээ.

	— Та тэр үед Роберта тулгаж магадгүй гэж бодоогүй юу? Өөрөөр хэлбэл дуртай ч дургүй ч суух хэрэг гарна гэж бодоогүй юу?

	— Үгүй, эрхэм ээ, би тийм юм бодоогүй. Тийм явдал битгий гараасай л гэж хамаг хүчээ шавхаж байсан. Би аль болох удаан тэсэж, болдог сон бол нэлээд их мөнгө хуримтлуулж байгаад түүнтэй суухаас татгалзаж, байгаа мөнгөө цөмийг нь өгөөд цаашид ч чадах чинээгээрээ тусална гэж төлөвлөсөн байсан.

	— Гэвч танд гээд Жефсон тун эелдэг дипломат маягаар, — Олден авхайн танд бичсэн эдгээр захиа дотор (Тэрээр прокурорын ширээ рүү сарвайж Робертагийн жинхэнэ захиануудаас нэг бөөнийг аваад алган дээрээ баяртайгаар дэнслэв) энэ аялалтай холбогдсон ямар нэгэн шийдвэр та хоёрт байсан мэтээр янз янзын өгүүлбэр байгаа нь тодорхой байгаа биз. Юутай ч гэсэн Роберта, тийм шийдвэр байсан гэж үзэж байсан байна. За тэгвэл тэр чинь юун шийдвэр вэ? Хэрэв би зөв санаж байгаа бол Роберта «бид цөмийг нь шийдсэн» гэж тов тодорхой бичсэн шиг билээ гэв.

	— Тийм ээ, би мэднэ хэмээн Клайд хариулав. Энэ асуултыг Белнеп, Жефсон хоёртой цуг бүтэн хоёр сар бэлтгэсэн юм санжээ. Тэгснээ, — Гэвч миний мэдэж байгаа ганц шийдвэр бол (Тэрээр чин үнэнээсээ хэлж байгаа дүр үзүүлэн итгүүлэхийг байдгаараа чармайж байв) байн байн түүнд миний хэлж байсан шийдвэр л бий гэв.

	— Чухам ямар шийдвэр вэ?

	— Тэр үү, би түүнийг явж, аль нэг газраас суух өрөө олоод тусалж байх бололцоо олго, тэгвэл чинь би чамайг байнга эргэж тойрч байна гэж хэлдэг байсан явдал билээ.

	— Биш ээ, та өөр юм яриад байна гэж Жефсон учиртайхан татгалзаад, — Роберта үүнийг хэлсэн байж таарахгүй. Нэг захиандаа бичсэнийг үзвэл түүнтэй цуг нэг тийшээ яваад удтал хамт байх нь танд хэчнээн бэрхтэй, биеэ хэвийн байдалд ортол туслах ямар ч аргагүй байх зэргийг ойлгож байсан байна.

	— Тийм ээ, би мэднэ гэж Клайд түргэн бөгөөд яг заалгасан дагуугаа хэлээд, — Гэхдээ энэ бол түүний төлөвлөгөө байсан болохоос минийх биш. Тэрээр миний огт хийж чадахгүй зүйлийг хийлгэх гэж дандаа үглэдэг байсан. Хэд хэдэн удаа үүнийгээ утсаар хэлсэн, магадгүй би «за, за» гэж байсан байж болно, гэхдээ түүнтэй бүрэн санал нийлж байна гэсэн утгаар бус ердөө энэ тухай сүүлд ярья гэж байсан хэрэг гэв.

	— Мэдлээ. Тэгэхлээр та хоёр шал эсрэг тэсрэг юм бодож байсан болж таарах нь уу?

	— Би л лав түүнтэй тэр тухайн асуудлаар хэзээ ч хэлээ ололцож байгаагүйгээ мэдэж байна. Өөрөөр хэлбэл би түүнээс үргэлж хүлээхийг гуйж, намайг хүрэлцэхүйц мөнгө цуглуултал ямар ч арга хэмжээ авахгүй байхыг эрмэлзэж байв. Би түүн дээр очиж, дахин сайн ярилцаад явахыг дахиад л ятгах санаатай байсан, тэр ч учраас саналаа хэлсэн.

	— За, хэрэв цаадах чинь зөвшөөрөхгүй бол яах байсан бэ?

	— Тэгвэл түүнд X авхайн тухай хэлж, намайг тавиач дээ гэж гуйх юм бил үү гэж бодож байсан.

	— Гэтэл цаад бүсгүй чинь чаргууцалдсан хэвээр байвал яах байсан бэ?

	— Тэгвэл, би зугтах л байсан байх даа... гэхдээ би энэ тухай бодохыг ч хүсэхгүй байсан.

	— Клайд аа, барагцаалбал яг энэ үеэр хүний нэр зээлдэн нуугдаж Олден авхайг дагуулаад, Адирондакийн уулын аль нэгэн зэлүүд нууран дээр очиж, X авхайтай элдэв татлаагүйгээр суухын тулд энэ бүсгүйг хээвнэг алах юм уу, живүүлэх ялт төлөвлөгөө таны ухамсарт боловсорч ирсэн хэмээн энд байгаа улсын зарим нэг нь бодож байгааг та мэдэж буй нь лавтай. Тэгвэл, энэ үнэн үү? Үнэн үү, худал уу? гэдгийг тангарагтан нарт хэлээд орхи.

	— Худал! Худал! Түүнийг, ер ямар нэгэн хүнийг алъя гэж хэзээ ч бодож байгаагүй хэмээн Клайд энэ үгээ аль болох сэтгэл хөдөлсөн, илтэд ойлгомжтой маягаар хэлээрэй гэж заалгасан ёсоороо мэрийн сандлынхаа түшлэгийг базлан үнэхээр элэг эмтрэм эсэргүүцэн хэллээ.

	Клайд өндөлзөн, хэдий энэхэн үед санаанд нь чухамдаа шал өөр бодолтой байснаа мэдрэн энэхүү аймаар зовуурьтай бодол хүч тэнхээг нь шавхан байсан боловч аль болохоор өөртөө хатуу итгэлтэй байгаа дүр үзүүлжээ. Танхимд буй бүх хүний харц ганцхан түүнд чиглэсэн байлаа. Шүүгч, тангарагтан, Мейсон, бүх сэтгүүлчийн харц түүнийг ширтжээ. Клайдын духан дээр дахиад л хүйтэн хөлс гарч ирэв. Клайд байж сууж ядан омголтсон нимгэн уруулаа хэлнийхээ үзүүрээр норгож, хоолой нь хатсан тул албаар шүлсээ залгив.

	Ийнхүү Робертагийн гэртээ хариад, бичсэн захиануудаас эхлэн Клайдыг хойноосоо ирэхийг шаардан, хэрэв бүтэхгүй бол Ликургт буцаж очоод илрүүлнэ гэж заналхийлсэн сүүлчийн захиа хүртэл Жефсон «байж болзошгүй» гэгдсэн хорт бодол, гэмт хэргийг үе шат болгоноор алхам алхмаар гаргаж, Клайдын эсрэг гэрчилсэн бүхнийг аль болохуйц бууруулан, бүрмөсөн няцаахыг оролджээ.

	Клайд Робертад захиа бичээгүй явдлыг сэжигтэй гэж үзлээ. Тэгвэл Клайд хамаатнаасаа, өөрийнхөө ажлаас, ер ертөнцийн бүх юмнаас айсан байна. Робертатай тохиролцсон Фонда дахь уулзалтын хувьд ч мөн ийм. Тэр үед түүнд ямар нэгэн тодорхой газар луу явах ямар ч төлөвлөгөө байсангүй. Аль нэгэн газар, хаана л бол хаана Робертатай уулзаж, салах хэрэгтэй гэдгийг л ятгах юм сан гэсэн бүдэг бадаг бодол байжээ. Гэвч долоодугаар сар гараад түүний төлөвлөгөө нь бас тодорхойгүй хэвээрээ байсан тул хотоос гадагш гарч, хямдхан үнэтэй зуслангийн газар очвол яасан юм бэ гэдэг бодол толгойд нь орж ирсэн байна. Роберта Утикад байхдаа хойд талын нууруудын аль нэгэн рүү очъё гэж өөрөө хэлсэн билээ. Тэнд зочид буудалд байхдаа хэд хэдэн газрын зураг, зам заасан ном олжээ. (Энэ бол их л гайтай баталгаа байв. Учир нь тэр зам заасан номуудын нэг нь хавтсан дээрээ «Ликург» гэсэн зочид буудлын тамгатай байсан бөгөөд үүнийг Мейсон олсон тул тэгж ярихыг нь сонсон дотроо бодолтой сууж байжээ. Гэтэл тэр тамгыг Клайд ер хараагүй юм санж) Клайд Ликургээс гарахдаа маш болгоомжлон хотын бүр захаас гарсан юм. Өөрийгөө болон Робертаг олны нүднээс хамгаалахын тулд энэ аяллаа нуухыг оролдсон нь гайхах юу байх билээ. Чухам энэ учраас хоёр өөр вагонд явсан, «Эрхэм Голден эхнэрийн хамт» гэж бичүүлсэн болон бас бус бултсан булзааруулсан явдлууд цөм л мэдэгдэхгүй өнгөрөхийг хичээснээс болсон юм. Хоёр шляпын хувьд гэвэл хуучин нь муухай болоход шинэ тохирох малгай хараад л авсан хэрэг. Тэгээд хожим нь аюул болох үед малгайгаа хаяад, байсан шинийгээ өмссөн нь зүйн хэрэг. Бас түүнд гэрэл зургийн аппарат байсан бололтой, тэр яах вэ, зургаадугаар сарын арван найманд анх Крэнстоныхон руу айлчлан очихдоо түүнийг авч явсан нь үнэн. Үүнийг минийх биш гэж эхлээд татгалзсан нь цорын ганцхан шалтгаан буюу Робертагийн огт санаанд оромгүйгээр үхсэнтэй холбогдуулан худал гүтгэгдэж магад, түүнээс мултрахад бэрх болно гэж айснаас болсон юм. Түүнийг ой дотроос баривчилсан минутаас эхлэн хүн амины хэрэгт холбогдуулсан бөгөөд тэртэй тэргүй золгүй аяллаас айн хирдхийсэн Клайдад эхлээд хамгаалах өмөөрөх ганц үг дуугарах хүн байгаагүй тул юу ч хэлэхгүй байх нь хамгийн сайн арга байх гэж бодсон учраас тэр үед бүх юмыг үгүйсгэж байжээ. Харин өмгөөлөгч нарыг өгсөн хойно болсон явдлыг дав даруй үнэнээр нь хэлжээ.

	Алга болсон костюмын хувьд мөн л ялгаагүй, тэр костюм нь нэвт нороод, балиар болсон тул ойд орсон хойноо боож аваад, Крэнстоныхон хүрсэн хойноо хожим олж аваад, цэвэрлэгээнд өгнө гэсэн бодолтойгоор хадны завсар орхижээ. Тэрээр Белнеп, Жефсон хоёртой танилцмагцаа шууд үүнийгээ хэлсэн юм. Тийм ч учраас түүнийг олж авчраад, цэвэрлэж өөрт нь өгчээ.

	— За одоо, Клайд та өөрийнхөө төлөвлөгөө болон нуур луу явсан аяллынхаа тухай яригтун.

	Энэ үед урьд Жефсоноос Белнепт хэлж байсан ёсоор Клайд Роберта хоёр Утика орж, дараа нь Грасс нуур очсон тухай яригдах ёстой байлаа. Цаашдын ажиллагааны ямар ч төлөвлөгөө байсангүй. Клайд ядахын цагт Робертад X авхайд хязгааргүй дурласан тухайгаа хэлж, ухаан сэтгэлдээ тунгаан болгоож, намайг тавиач дээ гэж гуйдаг хэрэг байх даа л гэж бодож байжээ. Хэрэв ингэхэд хүрвэл Клайд түүнд байдгаараа тусалж, дэмжиж байх болно гэх байсан биз. Хэрэв Роберта татгалзвал харилцаагаа бүрмөсөн таслахад хүрэх байжээ. Хэрэгцээ гарвал бүх юмыг умартан орхиод Ликургээс зайлан одсон ч болох байлаа.

	— Фондад ирээд, дараа нь Утикад очсон хойноо би Робертагийн маш их ядарч зүдэрснийг үзээд (өөр хүний заасан үгийг үнэн сэтгэлээс хэлж байгаа дүр үзүүлэхийг Клайд маш их чармайв) бас нэг л арчаагүй болж орхисныг мэдмэгц тун ч өрөвдсөн.

	— Тэгээд цааш нь?

	— За тэгээд... Роберта хэрэв намайг тавихгүй гэвэл би түүнийг үнэндээ хаячихна гэж итгэлтэй хэлэх аргагүй болчихсон юм.

	— Тэгээд та юу гэж шийдэв?

	— Тэр үед юу ч гэж шийдээгүй. Би түүний үгэнд орж, түүнтэй цуг явлаа ч гэсэн чамд их тус хүргэж чадахгүй байх гэж би тайлбарлахыг хичээж байсан. Надад ердөө л тавьхан доллар байсан.

	— Тэгээд.

	— Гэтэл Роберта уйлж унжиж гарахлаар нь энэ тухай дахиж ярилцаад хэрэггүй юм байна гэж бодсон. Тэр хэтэрхий сандарч, бүрмөсөн сульдаж тамирдчихсан байв. Тийм учир би ганц хоёр өдөр нэг тийшээ явж жаахан амарвал яасан юм бэ? гэж түүнээс асуусан. (Ийнхүү муухан худал хэлж байгаагаа мэдмэгц давхийн цочиж шүлсээ хий залгин, дааж давшгүй юм хийх болгонд нь тохиолддог шиг бие нь жигтэйхэн сулраад иржээ. Маш төвөгтэй бие махбодын дасгал хийх, худал хэлэх хоёр угтаа чанар нэг ажээ) Роберта тэгье гээд Адирондакийн нэг нуур луу юм уу, мөнгө хүрвэл хаашаа ч явсан ялгаа алга гэсэн. Тэгэхдээ би гол нь түүний бие муу байгаагаас болсон тул явахад ч болохгүй нь юу байх вэ... 

	— Та уг чанартаа гагцхүү түүний тул явсан юм биз дээ?

	— Тийм, эрхэм ээ, гагцхүү түүний тусын тулд

	— Мэдлээ, цааш нь яриарай!

	— ... тэр үед Роберта надад зам заасан ном одоохон энэ зочид буудлаас юм уу, аль нэгтэйгээс олж өг, нэг их зардал гаргахгүйхэн шиг ганц хоёр хоног аятайхан өнгөрүүлчих газар сонгож олъё гэж хэлсэн.

	— Тэгээд та зам заасан ном олохоор явсан уу?

	— Тийм ээ, эрхэм ээ.

	— Тэгээд цааш нь.

	— Бид сонгож сонгож эцэст Грасс нуур дээр тогтсон.

	— Чухам хэн чинь сонгосон юм бэ? Хоёулаа юу, аль Роберта юу?

	— Роберта ердөө л номыг нь авч, би нөгөөдхийг нь барьсан юм. Тэгтэл Роберта түүн дээрээсээ хоёр хүн долоо хоноход хорин нэгэн доллар буюу өдөрт таван доллар авдаг зочид буудлын танилцуулгыг олсон юм. Би ч гэсэн бидний амралт хаана ч гэсэн хямд олдохгүй байх гэж бодсон.

	— Та тэнд ганцхан хоног болъё л гэж бодож байсан уу?

	— Үгүй, эрхэм ээ, хэрэв түүнийг хүсвэл тэндээ нэлээд удах байсан. Би эхлээд тэнд хоёр гурав хононо гэж бодож байсан. Би тэгэхэд түүнтэй учраа ярилцаж, миний байдал ямар байгааг ойлгуулахад хэдий хэрийн хугацаа орохыг мэдэхгүй байсан.

	— Мэдлээ. Тэгээд дараа нь?

	— Бид хоёр дараа өдрийн өглөө нь Грасс нуур луу явсан.

	— Дахиад л хоёр өөр вагонд уу?

	— Тийм, эрхэм ээ, өөр өөр вагонд.

	— Зочид буудалд очоод л... 

	— Яах, вэ нэр усаа бичүүлсэн... 

	— Хэн гэж?

	— Карл Грехэм эхнэрийн хамт гэж.

	— Мэдэгдчихгүйг хичээж айсан хэвээрээ л явсан хэрэг үү?

	— Тийм, эрхэм ээ.

	— Та гарынхаа үсгийг аль болохуйн өөрчлөх гэж оролдсон уу?

	— Тийм, эрхэм ээ... ялимгүй.

	— Тэгвэл ямар учраас үргэлж өөрийнхөө нэр овгийн эхний К. Г үсгийг тавьдаг байв аа?

	— Би хүний нэр зээлдэж бичүүлэх нь зөв гэж бодохдоо өөрийнхөө чемодан дээрх нэртэй тохируулахыг бодсон юм.

	— Ойлголоо. Нэг юманд ухаантайхан хандсан мөртөө нөгөө нэг юманд тийм ч ухаантай хандаагүй байна. Яг л тэн хагаст нь ухаантай хандсан байна, энэ чинь хамгийн базаахгүй зүйл дээ.

	Мейсон энэ үгийг сонсоод эсэргүүцэх санаатай өндөлзсөнөө больё гэж шийдээд, алгуурхан түшлэгт сандалдаа суув. Жефсон дахиад л баруун гар тийш буюу тангарагтны зүг хяламхийн хараад

	— За тэгээд явж явж сүүлд нь та энэ хэргийг төгсгөл болгохын тулд бэлтгэсэн бүхнээ түүнд цөмийг нь хэлсэн үү, аль хэлээгүй юу?

	— Бид бүр тийшээ очсон хойноо юм уу, маргааш өглөө л түүнтэй ярья гэж бодож байлаа. Гэтэл тэнд очоод тохижиж амжаагүй байтлаа Роберта даруйхан надтай суу, би чамтай энд удах арга алга, бие муу, ядраад хариугүй байна, энэ бүх явдал дуусаж, хүүхдээ эцэгтэй болгох л хэрэг байна, харин дараа нь би явна, чи чөлөөтэй болно гэх мэтээр шууд тулгаж гарсан.

	— Тэгээд дараа нь юу болов?

	— Дараа нь... дараа нь бид нуур луу явсан.

	— Ямар нуур луу гэж, Клайд аа?

	— Грасс нуур луу. Завиар явъя гэж ярилцсан. 

	— Шуудхан уу? Өдрийн цагаар уу?

	— Тийм, эрхэм ээ. Роберта л тэгэх учиргүй дуртай байсан. Тэгээд завиар явж байтлаа... (Клайд дуугүй болчхов)

	— Яав, тэгээд цааш яриарай.

	— Роберта дахиад л уйлж унжсан, харсан чинь бүр зовчиход, бие нь хачин муу байсан, ер нь хувь заяатайгаа... яавч эвлэрэхгүй байхлаар нь би ер нь тэгээд түүний зөв юм шүү дээ, би л муу юм хийж байна... суухгүй бол маш тусгүй юм болох нь... хүүхдээс болоод ер юу ч болж магадгүй... гэрлэх нь л зөв юм аа даа гэж тэрхэн үед бодсон.

	— Ойлголоо. Санаа чинь тэгж эргэсэн юм биз дээ. Тэгээд түүнийгээ тэр дороо хэлсэн үү?

	— Үгүй, эрхэм ээ.

	— Яагаад тэр вэ? Та түүнд тэртэй тэргүй их зовлон учруулсан юм шиг санагдахгүй байсан гэж үү дээ?

	— Тэгэлгүй яах вэ, би яг бүгдийг нь хэлэхээр шулуудаад байтал гэнэт тийшээ очихоос өмнө бодогдож байсан юм санаанд орж ирээд болсонгүй.

	— Жишээлбэл, юу?

	— Яах вэ, өнөө X авхай, Ликургт байсан минь, хэрэв бид хоёр суугаад өөр тийшээ явбал юу болох тухай бодогдсон.

	— Тэгээд,

	— За тэгээд л ... би ... би ердөө ч хэлж чадсангүй, юутай ч гэсэн тэр өдөр л хэлж чадахгүй байсан...

	— Тийм болонгуут та юу гэж хэлэв?

	— Битгий уйл гэсэн... дахиад нэг өдрийн бодох чөлөө олговол чинь сайн сан, тэгвэл бид хоёр яаж ийгээд учраа олж магадгүй шүү дээ гэж ятгасан.

	— Дараа нь?

	— Дараа, жаахан байзнаснаа Роберта энэ Грасс нуур дээр нэг л тусгүй байна, эндээс явъя гэсэн.

	— Цаадах чинь тэгсэн үү?

	— Тийм. Бид дахиад зам заасан ном үзлээ. Би тэр үед зочид буудалд дайралдсан нэг эрээс энд ямар ямар нуур байдгийг асуусан. Тэр хүн ойрхон байгаа хамгийн сайхан нуур бол Биг Битерн юм гэсэн. Би нэгэнтээ тэнд очиж үзсэн байсан болохоор Робертад энэ тухай хэлж, нөгөө хүний хэлснийг бас ярихад, Роберта тийшээ явах сан гэлээ.

	— Ийм учраас та нар тийшээ явсан юм уу?

	— Тийм ээ, эрхэм ээ.

	— Өөр ямар ч шалтгаан байгаагүй юу?

	— Үгүй, эрхэм ээ, ямар ч... аа тийм, тэр нуур Грасс нуураас урагш орших тул тэртэй тэргүй энэ замаараа буцах ёстой байсан юм.

	— Ойлголоо. Энэ явдал долоодугаар сарын наймны пүрэв гарагт байсан уу?

	— Тийм, эрхэм ээ.

	— За тийм байж. Клайд та сонссон байх, энд таныг зэмлэхдээ Биг Битерн нуур луу Олден авхайг дагуулж очсон явдал бол гагцхүү урьдаас төлөвлөсөн хорт санаа буюу түүнээс салах, түүнийг алах, амьтны нүднээс далд зэлүүд бөглүү газар олж, гэрэл зургийн аппаратаар юм уу, сэлүүрээр ч юм уу, аль эсвэл мод чулуугаар цохиод живүүлэх бодлоготой байсан гэлээ. Энэ талаар та юу гэж үзэж байна? Энэ үнэн үү, худал уу?

	— Худал, эрхэм ээ! Энэ ёстой худал! гэж Клайд дажгүй татгалзаад, — Юуны өмнө би тийшээ өөрийн дураар очоогүй, ганцхан Грасс нуур түүнд таалагдаагүй учраас тийшээ очсон юм.

	(Одоо болтол Клайд түшлэгт сандалдаа уруу царайлан суусан бол одоо нуруугаа цэхлэн, урьд хэлэгдсэн ёсоороо тангарагтан нар болон олон түмнийг чадах ядахаараа хэнэггүй, улаан цайм ширтжээ.)

	— Би түүнд тал засахыг л хамаг хүчээрээ чармайсан. Түүнийг жаахан ч болов сэтгэлийг нь сэргээх сэн гэж бодсон... 

	— Тэр өдөр та түүнийг урьд өдрийнх шигээ л өрөвдөж байсан уу?

	— Тийм ээ, эрхэм ээ... арай ч илүү өрөвдсөн байх.

	— Та энэ үеэр цаашид юу хийхийгээ бүрмөсөн шийдсэн байсан уу?

	— Тийм, эрхэм ээ.

	— Чухам юу гэж шийдсэн байсан бэ?

	— Үнэнч л байя гэж шийдсэн. Би үүнийг шөнөжин бодоод, түүнтэй ёсноос гадуур харьцвал надад ч, түүнд ч ямар муу болохыг нь ойлгосон. Тэгэхгүй бол амиа хорлоно гэж Роберта хэд хэдэн ч удаа хэлж байсан юм чинь. Тэгээд өглөө болоход би, юу л болбол болтугай өнөөдөр л аргалъя гэж шийдсэн байсан.

	— Энэ бод Грасс нуур дээр болсон хэрэг үү? Пүрэв гарагийн өглөө зочид буудалд байх үес үү?

	— Тийм, эрхэм ээ.

	— Олден авхайд чухам юу гэж хэлэхээр бэлтгэсэн бэ дээ?

	— Би чамд их муу юм хийлээ, тун харамсалтай байна, чиний санал зөв гэдгийг би мэдэж байна, миний үнэнээ хэлсний дараа ч гэсэн чи надтай сууна гээд байвал, би чамтай цуг явж гэр бүл болно. Гэвч эхлээд би чамд ямар учраас өөрөөр харьцдаг болсноо хэлье. Би өөр хүүхэнд хайртай болсон, одоо ч хэвээрээ байна, ер яаж ч чадахгүй болчхоод байна, чамтай суусан суугаагүй тэр л хэвээрээ байх байхдаа гэж хэлнэ гэж бодсон.

	— Суусан суугаагүй гэж хэнийг тэр вэ? Олден авхайг хэлж байна уу?

	— Тийм, эрхэм ээ... Би тэр хүүхнийг бодохгүй байж чадахгүй байгаа учраас үргэлж түүнд дурлах болно. Хэрэв энэ нь Робертад ялгаагүй юм бол, өөртэй нь хуучин шигээ дурлахгүй ч гэсэн сууна. За энэ л байна.

	— Тэгвэл X авхай яах хэрэг вэ?

	— Би түүнийг бодсон, гэхдээ тэр бол амьдрал хангалуун учраас энэ явдлыг даах нь амархан байх гэж бодсон. Түүнээс гадна Роберта намайг тавьж ч магадгүй, тэгвэл жирийн сайн нөхөд хэвээр үлдээд, би түүнд чадах чинээгээрээ тусална гэж бас бодсон.

	— Та чухам хаана гэр бүл болох ёс хийхээ шийдсэн үү?

	— Үгүй, эрхэм ээ. Гэхдээ би Биг Битерн Грасс нуур хоёрын цаана хэд л бол хэчнээн хот байдгийг мэдэж байсан.

	— Та энэ бүхнийг хийхдээ, X авхайд ер урьдчилан хэлэхгүйгээр гүйцэтгэе гэж бодсон хэрэг үү?

	— Үгүй ээ, эрхэм ээ, яг тийм бус... хэрэв Роберта намайг бүрмөсөн тавихгүй бол надад хэд хоногийн чөлөө өгөх байх. Тэгвэл би X авхайд очиж цөмийг нь хэлээд, эргэж ирж болох байх гэж найдаж байсан. Харин Роберта эс зөвшөөрвөл, яах вэ, X авхайд, захиа бичиж учир ийм болсныг тайлбарлаад, Робертатай гэр бүл болох байсан.

	— Ойлголоо. Гэвч Клайд аз, бусад олон эд мөрийн баримт дотроос энд Олден авхайн хармаанаас олдсон захиаг гаргаж үзүүлсэн шүү дээ. Тэрхүү Грасс нуурын зочид буудлын тамгатай цаасанд бичигдэж, ээжийн нь хаяг тавьсан захианд Олден авхай, хадамд очих гэж байгаагаа бичсэн байна. Та тэр нэгэн өглөө Грасс нуур дээр явахдаа түүнтэй гэр бүл болно гэдгээ баттай хэлсэн гэж үү дээ?

	— Үгүй, эрхэм ээ. Яг тийм бус. Гэвч би бүр өглөөнөөс эхлээд, энэ өдөр бол чи бид хоёрын хувьд шийдвэрлэх өдөр болно, надтай гэр бүл болох эсэхээ өөрөө шийдэх хэрэгтэй гэж хэлж явсан билээ.

	— За ойлголоо! Аа тийм учиртай юм бий! гэж Жефсон асар их амсхийлт авсан юм шиг инээмсэглэн хэлэв. (энэ үед Мейсон, Ньюком, Бэрлей, сенатор Редмонд нар туйлын их анхааран сонсож байсан тул, арай л нэгэн зэрэг «Юутай бузар хэрэг вэ?» гэж дуу алдчихсангүй.)

	— За одоо бид яг аялсанд хүртэл тулж ирлээ. Энд гэрчийн этгээдүүд таны алхам тутамд юутай хар бодол, хорт санаа өвөрлөж байсныг хэлснийг та сонссон. Одоо би, чухам юу болсныг та өөрөө бүгдийг нь яриасай гэж бодож байна. Та Биг Битерн нуур луу явахдаа та хоёр чемоданаа биедээ авч явсан байтлаа Зэвсгийн өртөө хүрээд, түүний чемоданыг орхиж, өөрийнхийгөө завин дээр авч гарсан гэж энд хэлцгээсэн. Ямар шалтгаанаар та тэгсэн бэ? Эрхэм тангарагтан нарт цөмд нь дуулдахаар чанга яриарай.

	— Яагаад тэгсэн учир гэвэл үү гээд Клайдын хоолой нь арган арай чарай, — Биг Битерн дээр өглөөний хоол идэж болох эсэхийг бид хоёр мэдэхгүй байсан, тийм учраас Грасс нуураас гарахдаа жаал зугаа идэх юм авч гарахаар тогтсон юм. Түүний чемодан пиг дүүрэн чихээстэй харин минийх бол гайгүй байсан. Түүнээс гадна миний чемоданд гэрэл зургийн аппарат, гадна нь аппаратын тулгуур уяастай байлаа. Ийм учраас л түүний чемоданыг үлдээж, өөрийнхийгөө авч явсан юм.

	— Та тэгж шийдсэн үү?

	— Үгүй, би түүнээс асуухад тэгсэн дээр юм шиг санагдана гэж хэлсэн.

	— Энэ тухай та хаана явахдаа түүнээс асуусан бэ?

	— Зэвсгийн өртөө орох замд галт тэргэнд явахдаа.

	— Та нуураас буцаад Зэвсгийн өртөө рүү ирнэ гэж бодож байсан байж таарах нь ээ?

	— Тийм, эрхэм ээ, тэгж бодож байсан. Бид эргэж ирэх ёстой байсан. Өөр зам байхгүй гэж бидэнд Грасс нуур дээр байхад маань хүн хэлсэн юм.

	— Та Биг Битерн орох замдаа, нөгөө нэг таныг аваачсан жолоочийн хэлснийг санаж байна уу, тэр хүн таныг "сүрхий сандруу" явсан, бас өнөөдөр тэнд хүн олон байгаа юу? гэж асууж явсан гэсэн.

	— Тийм ээ, эрхэм ээ, санаж байна. Тэгэхдээ ер сандраагүй явсан. Би олон хүнтэй эсэхийг асуусан ч байж магадгүй, түүнд юу нь муу юм байх билээ. Ингэж хэн ч асууж болох юм шиг санагдана.

	— Миний бодоход ч бас тийм гэж Жефсон хэлээд, — Та нар Биг Битерний зочид буудалд нэрээ бичүүлээд завь авч Олден авхайтай нуурт сэлэхээр ярснаас хойш юу болсныг одоо яригтун. Та юм уу, эсвэл Робертад ямар нэгэн юманд маш их зовнин сандарсан юм уу, ер нь зүгээр л зугаалах гэсэн хүмүүстэй адилгүй тал байсан уу? Та магадгүй ер бусын хөгжөөнтэй ч юм уу, эсвэл ер бусын гунигтай ч юм уу, ямар нэгэн өөр байдалтай байсан уу?

	— Ямар ч байсан би ер бусын гунигтай байсан гэж хэлж чадахгүй. Тийм шүү, эрхэм ээ. Мэдээжийн хэрэг би юм бүхнийг, хэлэх гэж байгаа юм аа, түүний юу гэж шийдэхтэй холбогдон надад юу тохиолдох бол гэж бодохоос өгсүүлээд зөндөө л юм бодсон. Харин тийм ч хөгжөөнтэй байгаагүй, гэлээ ч гэсэн эцсийн дүнд бүх юм сайнаараа эргэнэ гэдгийг л мэдэж байсан. Би түүнтэй суухад бэлээхнээ байсан.

	— Роберта! Тэр сайхан ааштай байсан уу?

	— Ерөнхийдөө тийм, эрхэм ээ. Тэр яагаад ч юм урьдынхаасаа хавьгүй хөгжилтэй, тайван байсан.

	— Та түүнтэй юун тухай ярьсан бэ?

	— Эхлээд нуурыг ямар гоё юм бэ гэлцэж, өлсөөд ирмэгц, хаана юмаа идэхээ ярилцсан. Дараа нь бид баруун эрэг дагуу сэлж, замбага хайсан. Түүний сэтгэл тэрхэн үед жигтэйхэн сайхан байсан болохоор би тийм яриа эхэлж чадсангүй. Тийм учраас бид зүгээр л зугаалаад хоёр цагийн үед эрэг дээр гарч юмаа идсэн.

	— Чухам ямар газарт? Газрын зурагт ойртоод заадаг модоор эгээ хаахнуур явснаа, хаана зогссоноо, яах гэж зогссоноо, яах гэж тэгснээ цөмийг нь ярь даа.

	Тэгээд Клайд гартаа заадаг мод барин том газрын зургийн өмнө очиж зогсоод, эмгэнэлт явдалтай хамгийн ихээр холбогдсон нуур, нуур орчмын газруудыг зааж, эргийн дагуу орших хэсэг сайхан модод, түүн рүү юм идэх гэж очсоноо, замбага цэцэг түүж удтал хэссэн сайхан газраа, ер Сарны булан хүртэл таван цагийн орчим очсон зогссон газар болгоноо тодорхой зааж, тэр газрын үзэсгэлэн сайханд татагдан завин дээрээ удтал хөдөлгөөнгүй суусан зэргээ зураг дээр үзүүлэн ярилаа. Дараа нь тэд модорхог эрэг дээр бууж, Клайд хэд хэдэн удаа зураг дарсан байна. Тэр үед Клайд тувт X авхайн тухай Робертад хэлэх сэн гэж бодож, эцсийн шийдээ өгөөч дээ гэж гуйхыг завдалхийлэн байжээ. Тэгснээ тэр хоёр эрэг дээр чемоданаа орхиод, дахин эргээс холдож, завин дээрээс хэдхэн зураг дарахын тулд хоёр гуравхан минут болжээ. Эргэн тойронд жигтэйхэн нам, гүм, тэнэгэр талбиун байсан агаад завь гялгар усан дээгүүр хөнгөхөн гулсаж байжээ. Яг энэ үеэр Клайд сэтгэлдээ бодсон бүхнээ уудлан гаргах зүрх оржээ. Клайдыг эхлээд ярихад Роберта маш их айн гашуудсан бололтой аяархан мэгшин уйлснаа дараа нь ингэснээс үхсэн минь дээр байна, би юутай хувьгүй вэ гэжээ. Гэвч Клайд, би ч гэсэн үнэндээ өөрийгөө буруутай гэж үзэж байна, энэ нүглээ арилгахад бэлхэн байна гэж итгүүлэн хэлбэл, Роберта гэнэт шал өөр болоод инээж хөгжиж, тэгснээ санаанд ороогүй байтал баярлан талархсандаа тэмүүлжээ. Роберта гараа урагш сунган, Клайдын хөлд унах гэсэн юм шиг юм уу, хүзүүгээр тэврэхийг хүссэн мэт зүтгэсэн байна. Гэтэл тэрхэн зуур хөлөөрөө юм уу, платиараа нэг юманд тээглэн бүдэрсэн. Энэ үед Клайд гартаа аппараттай хэвээрээ (Жефсон үүнийг сүүлчийн минутад, бас нэгэн болгоомжлох арга хэмжээ болгон оруулахаар шийдсэн юм санжээ) мөн өөрцгүй сандан мэгдэн босож унагалгүй тэврэн авахаар ухасхийжээ. Роберта аппаратыг нүүр, гарын алинаар цохисныг мэдэхгүй байна. Юутай ч атугай тэр хоёрын юу ч бодож амжаагүй байтал хоёулаа усанд унаад, завь хөмрөхдөө Робертаг цохисон бололтой байлаа. Энэ нь түүний бөглөрч ухаан алдсанаас тодорхой байна.

	— Би түүнд хашхирч завинд хүрч түүнээс барьж аваач гэж мэдэгдсэн боловч энэ үед завь холдчихсон байсан, бас Роберта миний хашхирахыг дуулаагүй юм уу, ойлгоогүй бололтой. Тэрээр учиргүй ус цохилон сарваганаж байсан тул эхлээд түүн рүү очиж зүрхэлсэнгүй дараа нь сэлж арваад юм уу, түүнээс илүүгүй сэлээд дөхөж очиход Робертагийн толгой усан доор орж, нэгэнтээ цухуйгаад дахин далд орсон. Энэ үед завь урсгал даган гуч юм уу, дөчин фут холдсон байсан тул би тэр хүртэл Робертаг чирээд аваачиж чадахгүйгээ мэдсэн юм. Тэгээд би өөрөө эрэг рүү сэлэхгүй бол үхэх нь гэдгээ мэдсэн.

	Клайдын цааш ярьснаар үзвэл эрэг дээр гарч ирмэгц гэнэт юутай аймаар сэжигтэй байдалд орчихсоноо ойлгосон байна. Учир явдал ямар айхавтраар эргэв ээ, ер энэ аялал эхнээс аваад ямар муухай харагдах бол гэдэг бодол төрсөн гэнэ. Клайд зочид буудалд худал нэр бичүүлжээ. Өөрийнхөө чемодан авсан хэр нь түүнийхийг орхисон байна. Бас хэрэв буцаж очвол, цөмийг нь хэлэх хэрэг гарна... Түүний Робертатай ямар учиртай байсан нь олонд мэдэгдэж, хамаг амьдрал нь үрэн таран болоод X авхайг, фабрик дахь ажил, нийгмийн байр сууриа цөмийг нь алдана гэсэн үг! Хэрэв дуугүй байх юм бол (Би тэгэхэд хамгийн түрүүнд үнэхээр тэгж бодсон гэж андгайлж байлаа) түүнийг мөн адил живсэн гэдэг бодол төрүүлж магадгүй гэж боджээ. Ийнхүү ямар ч аргаар Робертаг амьдруулж чадахгүй гэдгээ мэдээд, бас хүнд хэлбэл өөрт нь ноцтой эвгүй байдал тулгарч, Робертагийн нэр ч гэсэн шившигтэй юм болно гэж бодоод хав дарахаар шийджээ. Ингээд бүх мөрөө баллах санаатай нойтон хувцсаа тайлж базаад эвхэж чемодандаа сайтар чихжээ. Дараа нь эрэг дээр чемодантайгаа орхисон аппаратын тулгуурыг нуухаар шийдэж булсан байна. Түүний хуучин сүрлэн шляп нь яагаад доторгүй болсныг бүү мэл (үүнийг өөрөө ч мэдэхгүй байгаагаа хэлсэн байлаа) завь сүйдэх үеэр хаягдсан тул бэлэн байсан шляпаа өмссөн байна. Энэ үед түүнд бас саравчтай малгай байсан тул түүнийгээ ч өмссөн болох л байж (ер нь аянд явахдаа илүү шляп авч явдаг заншилтай, ер нь шляп малгай осолтой эд шүү дээ гэж ярьжээ). Дараа нь Клайд ой дундуур урагш явж, өөрийнх нь бодсоноор бол түүгээр өнгөрсөн төмөр зам хүрэх санаатай яаравчилжээ. Тэр үед Клайд тэр газраар нь автомобилийн засмал зам өнгөрдөг гэдгийг мэдэхгүй байжээ. Харин Крэнстоныхон руу очсон явдал бол зүгээр л сайн таних улс дундаа орж гэнэт буусан мөндөр шиг түүнд тохиолдсон энэхүү аюулыг сайтар бодох гэснээс л болсон юм гэж дажгүй хэлжээ.

	Клайд ярьсаар байгаад энэ хүрэхэд Жефсон тэр хоёрын аль алинд нь ярих юм дууссан мэт санагдлаа. Гэвч Жефсон гэв гэнэт маш тодорхойгоор, бүр туйлын тайвнаар доорх зүйлийг асуулаа.

	— Клайд та санаж байгаа биз. Эрхэм тангарагтан нар, шүүгч, тус танхимд байгаа бүх хүмүүс, дан ялангуяа бүхний дээд бурхан тэнгэрийн өмнө баясгалантайгаар тангараглаж үнэнийг, хамаг үнэнийг, гагцхүү үнэнээс өөр юу ч эс хэлнэ гэж хэлснээ мэдэж байгаа биз. Үүнийг юу гэсэн үг болохыг та ойлгож байгаа биз, тийм үү?

	— Тийм ээ, эрхэм ээ, ойлгож байна.

	— Роберта Олдентай завин дээр байх үедээ түүнийг цохиогүй гэдгээ бурхны өмнө тангараглах уу?

	— Тангараглана. Би түүнийг цохиогүй.

	— Завины тэвш дээгүүр авч шидээгүй юу?

	— Үгүй гэдгээ тангараглана.

	— Ямар нэгэн аргаар санаатай хорт бодол гарган завь хөмрүүлэх юм уу, өөр аль нэг арга хэрэглэн Олден авхайг хөнөөхийг оролдоогүй юу?

	— Үгүй гэдгээ тангараглая! гэж Клайдын сэтгэл хөдлөн галтай цогтой хэлэв.

	— Энэ бол золгүй тохиолдол, миний санаа бодлын оролцоогүйгээр болсон гэдгийг та тангараглаж чадах уу?

	— Тийм ээ, чадна хэмээн Клайд худал хэлэв. Өөрийнхөө амийг аврахын төлөө тэмцэж байхдаа зарим зүйлийг үнэн хэлж байна гэдгээ мэдрэв. Үнэндээ ч түүний санаснаас шал өөр гэнэт санаанд ороогүй байтал энэ хэрэг болсон юм чинь дээ. Энэ талаар тангараг тавьж болох байлаа.

	Энэ үед Жефсон хүчирхэг том гараараа нүүрээ нэгэнтээ илээд тангарагтан нар ба шүүгчийн зүг эелдэг бөгөөд төв ширтэж, нимгэхэн уруулаа учиртайхан жимийлгээд:

	— Яллагч этгээд байцаалтдаа орж болно гэлээ.

	
XXV БҮЛЭГ

	Өмгөөлөгчөөс Клайдыг байцааж байсан бүх үеийн турш Мейсон өөрийгөө туулайн хойноос улайран хөөсөн анч нохой, олз идшиндээ ганцхан үсрээд буух гэж байгаа гарз нохой мэт санаж байжээ. Тэрээр ихэд сэтгэл үймрэн, энэ мэдүүлгүүдийг нь хуу цохих сон гэж тачаадан наадах чинь эхнээсээ эцсээ хүртэл цөм худал байснаас шал өөр зүйл гэдгийг батлах сан хэмээн байж ядан суужээ. Тийм ч учраас Жефсоныг үгээ хэлж дуусгаагүй байтал ухасхийн босож Клайдын өмнө очжээ. Гэтэл Клайд прокурорын сүйд хийх хүсэл төгс нүдийг хармагц цохиулж балбуулж байгаа хүн шиг болчхов.

	— Грифитс ээ, Робертаг завин дотроос босоод тань руу ирэх үед гарт чинь гэрэл зургийн аппарат байсан уу?

	— Байсан, эрхэм ээ.

	— Роберта бүдэрч унахад нь та түүнийг аппаратаараа өөрийн мэдэлгүй цохичихсон хэрэг үү?

	— Тийм.

	— Та Биг Битерн нуурын эргийн ой дотор надад ямар ч аппарат байгаагүй гэж хэлж байснаа чин санаа үнэн сэтгэлийн үүднээс санаж байгаа байх гэж бодно. Тийм үү?

	— Тийм, эрхэм ээ. Би тэгснээ санаж байна.

	— Энэ чинь худал үг байсан биз?

	— Тийм, эрхэм ээ.

	— Та тэр үед одоо энд хэлж байгаа шигээ яг ийм үнэн мэтээр ихэд итгүүлэн байсан биз дээ?

	— Би одоо худал хэлээгүй байна. Тэр үед ямар учиртай тэгж хэлснийг сая тайлбарласан шүү дээ.

	— Яагаад тэгж хэлснээ тайлбарласан л даа! Яагаад тэгснээ мөн ч сайн тайлбарласан даа! Тэр үед худал хэлээд, түүнд минь одоо хүн үнэмшинэ гэж бодож байгаа биз, тийм үү, үгүй юу?

	Белнеп эсэргүүцэхийг завдан өндөлзвөл Жефсон байранд нь татаж суулгав.

	— Ямар ч л гэсэн би үнэн хэлж байна.

	— Цахилгаан сандлаас зугтах гэсэн асар их хүслэн ч гэсэн таныг энд худал хэлүүлж чадахгүй байх шүү?

	— Клайд царайгаа хувьсган, жаахан цочиж, ядарснаас улайсан зовхи нь татваганав.

	— Би худал хэлж болдог юм аа гэхэд тангараг тавилгүй хэлнэ шүү дээ.

	— Мөөн тэгж бодож байна уу? Мэдлээ! Дуртай цагтаа, дуртай газартаа, дуртай үедээ юу ч гэж худал хэлж болно, харин хүн амины хэрэгт шүүгдэж байгаа үед худлаа хэлж л болохгүй дээ?

	— Үгүй эрхэм ээ. Огт тийм биш. Би сая үнэн хэлсэн.

	— Миний санаа сэтгэлд хувирал болсон гэж та судар нэрлэн тангараглах уу?

	— Тэгнэ, эрхэм ээ.

	— Олден авхай маш уйтгартай байсан учраас таны сэтгэлд тэр хувирал болсон юм биз дээ?

	— Тийм, эрхэм ээ. Үнэхээр тэгсэн

	— За тэгвэл Грифитс минь, цаадах чинь эцгийнхээ фермд очоод таныг хүлээж байхдаа энэ захиануудыг бичсэн биз, тийм үү?

	— Тийм, эрхэм ээ.

	— Түүнийг тэнд гав ганцаараа, зол заяагүй байна гэдгийг мэдсэн үү?

	Мэдсэн, эрхэм ээ гэвч би нэгэнт тайлбарласан шүү дээ.

	— Уухай, тайлбарласан гэнэ ээ? Таны өмнөөс өмгөөлөгчдийн чинь хэлснийг хэлэх гэж байна уу? Тэд чинь таныг өдөр болгон шорон дотор нь элбэж сургасан юм биш биз? Цаг ирвээс юу гэж хариулахыг тэд танд заагаагүй биз?

	— Үгүй, эрхэм ээ, заагаагүй! гэж Клайд энэхэн үед Жефсоныг хараад дажгүй хариулав.

	— Тэгвэл би танаас Баавгайт нуур дээр байхдаа Роберта Олден ямар янзтай үхсэнийг асуухад та яагаад шууд үнэнээ хэлж, бид бүхнийг энэхүү эвгүй явдал сэжиглэл, мөрдлөгөөс ангижруулаагүй юм бэ? Тэгсэн бол тэр үед хүмүүс таны үгийг сайн санаагаар сонсож, бүхэл бүтэн таван сарын турш хоёр өмгөөлөгчөөр үг болгоноо бодож заалгачихсан хойно чинь үнэмшихээсээ тэр үед хамаагүй түргэн үнэмших байсан гэж танд санагдахгүй байна уу?

	— Би өмгөөлөгчдийн тусламжтайгаар юу ч боловсруулаагүй гэж Клайд хамаг зориг хүчээрээ дэмжихийг оролдон буй Жефсон өөд харсан хэвээр хэлээд, — Би яагаад тэгэх болсноо дөнгөж сая тайлбарласан билээ гэв.

	— Тийм, тайлбарласан! Тийм, тайлбарласан! гэж Мейсон хашхирав. Тэрээр энэхүү хуурмаг тайлбар бол Клайдын хувьд найдвартай халхавч болно, сайн атгаад л байх юм бол ард нь нуугдаад хоцорч болох найдвартай хаалт мөн гэдгийг санамагц галзуурах шахжээ. Муу золиг! Оргилсон уураа арай ядаж барьж чичиргэнэн байвч Мейсон, — Аялахаас өмнө, Роберта энэ захиануудаа бичиж байхын цагт та бас л энэ захиануудыг уйтгартай юм гэж бодож байсан биз, аль үгүй юу? гэв.

	— Тэгэлгүй яах вэ, эрхэм ээ. Ер нь... гээд Клайд болгоомж алдан түгдэрч, — Юутай ч гэсэн зарим нь... гэв.

	— Мөн, харав уу? Зарим газар нь гэнэ шүү! Дөнгөж сая та түүний захиануудыг уйтгартай харж хэлэх шиг болсон биш шүү.

	— Тийм ээ, би тэгж бодож байна.

	— Өмнө нь тэгж боддог байсан уу?

	— Тийм, эрхэм ээ, тэгж боддог байсан.

	Клайд тэгж хэлээд Жефсон руу харахад тэр нь прожекторын туяа мэт харцаараа цоо ширтэн байв.

	— Роберта танд юу гэж бичиж байсныг санаж байна уу... гээд Мейсон нэгэн захиа авч дэлгээд уншиж эхэлсэн нь: «Клайд аа, хонгор минь хэрэв чамайг ирэхгүй бол би лав үхэх байх аа. Би тийм л ганцаардаж байна. Би яг л галзуурах шахаж байна. Нэг тийшээ явчхаад хэзээ ч эргэж ирэхгүй, чамайг дахин зовоохгүй юм сан гэж бодогдох юм. Чи бичих хүсэлгүйгээс хойш хоёр хоногтоо ганц удаа ч болов утсаар ярьж болохгүй гэж үү дээ! Надад дэмжих үг хэчнээн их хэрэгтэй байна вэ?» Үүнийг Мейсон их л зөөлхөн, гунигтай дуугаар уншлаа. Мейсоныг үг хэлэхэд өрөвдсөн сэтгэлийн үл үзэгдэгч долгион өөрийг нь байтугай өндөр нарийхан танхимд байгаа хүн бүхнийг хамран авах шиг болов. Тэгээд Мейсон

	— Энэ мөрүүд танд жаахан уйтгартай санагдаж байгаа биз гэлээ.

	— Тийм, эрхэм ээ, тэгж санагдаж байна

	— Тэр үед мөн тэгж санагдаж байсан уу?

	— Тийм, эрхэм ээ, мөн тэгж санагдаж байсан.

	— Энэ үгнүүдийг чин сэтгэлийн үг гэж та мэдэж байсан уу. тийм үү?

	— Тийм, эрхэм ээ. Мэдэж байсан.

	— Таны үгээр бол Биг Битерн нуурын дунд явахдаа тэгтлээ гэнэт сүйд болон гарч ирсэн тэр өрөвдөх сэтгэлийн чинь дуслын төдий нь ч гэсэн таныг Ликургт, Пейтон авгайнд байхад гарч ирээд, утасны харилцуур авхуулж, хөөрхий ганцаардмал бүсгүйд очно гэсэн ганц үг хэлүүлэхэд ямар учраас хүргээгүй юм бэ? Түүнийг танд заналхийлсэн захиа бичихээс өмнө танаас түүнийг өрөвдөх сэтгэл тийм их байгаагүйгээс болсон юм биш биз? Эсвэл та ялт хэргийг төлөвлөн бодож эхэлж байсан учраас түүнтэй байн байн утсаар ярих нь ямар нэг этгээдийн анхаарал татаж болзошгүй хэмээн болгоомжилсон хэрэг биш биз? Ликургт байхдаа түүнийг ер өрөвдөхгүй байснаа яагаад гэнэт Биг Битерн нуур дээр тэгтлээ их өрөвдөх болов оо? Аль таны сэтгэл усны гоожуурын цорго шиг хааж ч болдог, онгойлгож ч болдог зүйл байна уу?

	— Би түүнийг огт хайрладаггүй байсан гэж хэзээ ч хэлээгүй хэмээн Клайд Жефсоны харцыг хармагц хэллээ.

	— Гэвч та түүнийг айж цөхрөхийн эрхэнд заналхийлэх хүртэл нь хүлээн бай гэж тулгасан биз дээ?

	— Тиймэрхүү тусгүй юм хийсэн гэдгээ би хүлээсэн шүү дээ.

	— Мөн! Тусгүй юм гэнэ ээ? Тусгүй юм гэнэ шүү! Үүнийг та хүлээснээрээ бидний энд сонссон бусад бүх мэдүүлэг болон таны өөрийн чинь мэдүүлсний эсрэгт чөлөөтэй хүн болон энэ хэргээс мултарна гэж бодоо юу? Тийм үү, үгүй юу?

	Белнеп цаашид барьж байх аргагүй боллоо. Тэрээр эсэргүүцэл тавив.

	— Эрхэм минь наадах чинь ичгүүртэй муухай байна! Прокурор хүн асуулт бүхнээ яллагаа болгон хувиргаж болно оо? хэмээн хортой шартайгаар шүүгчид хэлэв.

	— Би ч нэг ч эсэргүүцэл сонссонгүй хэмээн шүүгч няцаагаад, — Асуултаа зохих үгээр илэрхийлэн гаргахыг прокуророос хүсье гэв.

	Мейсон туйлын тайвнаар сануулга хүлээж аваад дахин Клайд тийш эргэж:

	— Та сая Биг Битерн нуурын дунд завин дээр сууж байхдаа тэртээ нэгэн цагт минийх биш гэж үхтлээ зүтгэж байсан гэрэл зургийн аппаратаа гартаа барьж байсан гэсэн байх аа?

	— Тийм ээ, эрхэм ээ

	— Тэгвэл Олден авхай хитгэн дээр байсан уу?

	— Тийм. эрхэм ээ.

	— Алив тэр завийг оруулаад ир, Бэртон! гэж Мейсон Бэрлейд хэлэв.

	Бэрлейн захиралтаар түүний дөрвөн туслагч шүүгчийн өндөрлөгийн арын хаалгаар гарч удалгүй Клайд Роберта хоёрын авч явсан яг тэр завийг оруулж ирээд, тангарагтан нарын өмнө шалан дээр тавив. Клайдын бие хүйт даан, завийг гөлрөн ширтлээ. Нөгөө завь яг мөн байна! Клайд сандрахдаа нүд нь чавчиргадаж бие нь салгалаад, олон түмэн ч гэсэн сэтгэл хөдлөн шуугилдаж сониучирхахын долгион танхимаар нэг тархав. Энэхэн үед Мейсон аппаратыг шүүрэн авч түүгээр даллан зогсоод:

	— За, эрхэм Грифитс болгооно уу? Танд хэзээ ч байгаагүй мэт байсан аппарат энэ байна. Та завинд суугаад энэ аппаратыг барьж, чухам хаахна өөрөө сууснаа Олден авхай хаахна суусныг тангарагтан нарт үзүүлэгтүн. Чадвал та Олден авхайн хаахна нь ямар янзтайгаар цохисноо үзүүлж, тэр барагцаалбал хаана хэрхэн унасныг заагтун гэж хэллээ.

	— Эсэргүүцэж байна! хэмээн Белнеп мэдэгдэв.

	Хууль цаазач нарын хооронд бөөн маргаан дэгдэж удтал үзэлцэв. Эцсийн дүнд шүүгч ядахын цагт энэ маягаар байцаалтыг одоохондоо явуулж болно хэмээн зөвшөөрчээ. Үүний эцэст Клайд:

	— Юутай ч гэсэн би түүнийг санамсаргүй цохисон гэлээ.

	Мейсон үүний хариуд

	— Тийм ээ, энэ тухайд таны мэдүүлэхийг бид нэгэнт сонссон шүү дээ гэв.

	Дараа нь Клайд суудлаасаа босож бүх талын заалт аваад сая завь руу алхан очиж дунд талын суудал дээр нь суулаа. Энэ үед гурван эрэгтэй хүн завийг тэнцүүлэн барьж байв.

	— За тэгэхлээр байна шүү... Ньюком оо! Алив та завинд очоод Грифитсийн хэлж байгаа тэр газар нь Олден авхайн сууж байсан байдлаар суугтун, цаадах чинь танд хэлээд өгнө гэв.

	— Мэднэ ээ, эрхэм ээ гэж Ньюком хариулаад завь руу очиж хитэг дээр нь суулаа.

	— Энэ үед Клайд Жефсоны харцыг олж харах гэж оролдсон боловч бүтсэнгүй. Одоо Клайд өмгөөлөгчийн бараг л эсрэг харан суужээ.

	— Грифитс та одоо эрхэм Ньюкомд Олден авхай хэрхэн босоод тан руу ирснийг үзүүлэгтүн. Ньюком юу хийх яахыг тайлбарлаад аль гэж Мейсон үгээ үргэлжлүүллээ.

	Клайд өөрийгөө худал хэлж, хамаг бие нь сулраад олон түмэнд нэгэнт хэрэг илэрлээ хэмээн бодсондоо хязгааргүй эвгүй байдалд орж босоод бухимдан сандарсан хөдөлгөөнөөр (энэ бүхэн дэндүү санаанд оромгүй муухай хэрэг байжээ) Робертаг хэрхэн босож хачин алхлан бараг л гулсах шахам түүн рүү ирж явахдаа бүдрэн унасныг Ньюкомд үзүүлэхийг оролдлоо. Үүний дараа аппарат бариад хэрхэн өөрийн ухаангүйгээр гар далайн Робертаг цохисноо санахыг хичээж, аль болохуйц ойлгогдохоор үзүүлэхийг оролдов. Тэр чухам хаана нь цохисноо мэдэх ч үгүй, итгэх ч үгүй, эрүүн дээр нь юм уу, хулхинд нь юм уу, бүү мэд байсан боловч санамсаргүй цохисон минь үнэн, харин тэгэхдээ түүнийг шархдуулчихмаар тийм хүчтэй цохиогүй гэж мэдүүллээ. Энэхэн үед Белнеп, Мейсон хоёр үзүүр төгсгөлгүй маргаж, Клайд нэгэнт сайн санахгүй байгаагаа хэлснээс хойш ийм мэдүүлэг ямаршуу үнэнтэй байх эсэхийг маргалдлаа. Гэвч эцсийн эцэст Оберуолцер иймэрхүү маягийн мэдүүлэг нь «сулхан» буюу «бат бэх бус» хөл дээрээ тогтож байсан хүнийг унагачихмаар зөөлхөн түлхсэн үү эсвэл хүчтэй цохисон уу гэдгийг барагцаалан үзүүлэхэд биет гэрчилгээ болж өгөх талтай юм хэмээн үзэж цааш ярихыг зөвшөөрчээ.

	— Үгүй, та минь ээ, эрхэм Ньюком шиг биетэй эрэгтэй хүнээр төлөөлүүлэн Олден авхай мэт бие хаатай бүсгүйтэй чухам юу тохилдсоныг яаж батлах юм бэ? гэж Белнеп хэллээ.

	— За яах вэ, тэгвэл Олден авхайтай өндөр намаараа ч, хүнд хөнгөнөөрөө ч адилхан бүсгүй хүнийг суулгая л даа!

	Тэрхэн даруй Зилла Саундерсийг дуудан гаргаж Ньюкомын оронд суулгав. Гэлээ ч гэсэн Белнеп хуучнаараа

	— Ингээд юу болох юм бэ? Шал өөр нөхцөл байна. Наад завь чинь шалан дээр байна. Санаанд ороогүй цохилтыг адилхан хүлээж авах буюу адил хүчээр эсэргүүцэх тийм хоёр хүн алга байна гэв.

	— Тэгвэл та ийм үзүүлэх туршлагыг байж болшгүй зүйл гэж үзэж байна уу? хэмээн Мейсон түүнээс эгдүүцэн асуув.

	— Мөөн! Танд аятайхан байгаа бол бурж л бай. Таны туршлага юу ч баталж чадахгүй гэдэг нь хүн бүхэнд ойлгомжтой шүү дээ гэж Белнеп учиртайхан хэллээ.

	Ийнхүү Клайд Мейсоны заасан дагуу Робертаг хэрхэн санамсаргүй түлхсэн шигээ Зиллаг «тиймэрхүү хүчтэйгээр» (ингэж боджээ) түлхэх хэрэгтэй боллоо. Зилла ялимгүй ганхалзсан боловч завины тэвшний ирмэгээс барьж аваад тогтчихлоо. Белнеп ингэж эсэргүүцсэнээрээ Мейсоны туршлагыг юу ч үгүй болгоно гэж боджээ. Гэтэл тангарагтан нарт Клайд битүүдээ гэм буруугаа мэдрэн, үхэхээс айхын эрхэнд чухам тэр үед байснаас шал өөр хор багатайгаар үзүүлэхийг оролдлоо гэдэг сэтгэгдэл төржээ. Энэ цохилт болон зулайн дээр цохисныг нь ямаршуу хүчтэй байсан гэдгийг эмч нар тангараг тавьж баталсан шүү дээ. Бас Бэртон Бэрлей гэрэл зургийн аппаратаас Робертагийн үс олсон гэж мэдүүлсэн биз дээ? Нөгөө нэг гэрчлэгч эмэгтэйн сонссон хашхирааныг яана! Үүнийг юу гэж ойлгох вэ?

	Энэ явдлын дараагаар шүүхийн хурал маргааш болтол завсарлана гэдгийг зарлав.

	Маргааш өглөө нь шүүгчийн алх дөнгөж түг хиймэгц Мейсон урьдын адил сэргэлэн цовоо, туйлбартай, ууртай хэвээрээ босоод ирлээ. Гэтэл Клайд хорих тасалгаандаа шөнийг маш муу өнгөрөөсөн байжээ. Түүнд Жефсон, Белнеп хоёр маш их зүйл зааж сургасан тул огт буруугүй хүний дүр гарган аль болох төв төвшин, тогтвортой байхаар шийдсэн байв. Гэвч Клайд энд байгаа хүн бүхэн түүний дайсан түүнийг ялт хэрэг хийсэн хэмээн цөм итгэж байгаад нэгэнт итгэсэн болохоороо иймэрхүү зорилгыг давах жинхэнэ хүч зориг дутагдан байлаа. Мейсон хатуу ширүүнээр:

	— За, Грифитс та санаа сэтгэлд минь хувирал гарсан гэж баталсаар байна уу? гэлээ.

	— Тийм, эрхэм ээ, батална.

	— Усанд живсэн хэр нь амь орсон хүнийг хэзээ нэгэн цагт дуулсан уу?

	— Би таны хэлэхийг сайн ойлгосонгүй.

	— Усанд живээд, шумбан гарч чадаагүй тул нэгэнт үхсэнд тооцож байсан хүнийг хааяа аварч болдгийг та дуулсан байж таарна биз? Тийм хүнд анхны тусламж болох зохиомол амьсгаа хийх юм уу, модон дээгүүр юм уу, торхонд хийж өнхрүүлэх маягаар амь оруулдаг юм.

	— Тийм байна, би дуулсан шиг санаж байна. Усанд живсэн хүнд амь оруулсныг улс ярихыг сонссон, харин хэрхэн яаж амь оруулдгийг ер дуулаагүй шиг санагдана.

	— Ер дуулаагүй юу?

	— Үгүй, эрхэм ээ.

	— Тэгвэл хүн хэдий хэр удаан усан доор байж чаддаг, дараа бас амьжруулж болдгийг дуулсан уу?

	— Үгүй, эрхэм ээ. Ер дуулаагүй.

	— Жишээлбэл усан доор арван таван минут хэртэй болсон хүнийг амьжруулж болдог гэдгийг та ер дуулаагүй юм биз дээ!

	— Үгүй, эрхэм ээ.

	— Та эрэг дээр гарах үедээ, тусламж дуудаж ингэснээрээ түүнийг аварч болно гэдэг бодол таны толгойд орж ирээгүй болох нь ээ?

	— Тийм ээ, эрхэм ээ, миний толгойд орж ирээгүй. Би Робертаг нэгэнт үхсэн байх гэж бодсон.

	— Ойлголоо. Тэгвэл түүнийг амьд, усан дээр тогтож байх үес та яасан хэрэг вэ? Та чинь гарамгай сэлдэг хүн шүү дээ, тийм үү?

	— Тийм, эрхэм ээ, би муугүй сэлдэг.

	— Гутал хувцастай хэр нь таван зуу гаруй фут газар дажгүй сэлээд амиа аварч чадахуйц муу бус сэлдэг хүн гэж үзье. Энэ үнэн үү?

	— Тийм дээ, би тэгэхэд тийм хэмжээтэй газар сэлсэн байх аа... эрхэм ээ.

	— Яриа юу байх вэ, хөмөрсөн завь хүртэлх гучин таван фут газар сэлээд хүрч чадахгүй хүний хувьд тун ч муугүй сэлсэн гэж танд хэлэх байна гээд Мейсон өгүүлбэрээ төгсгөв.

	Белнеп, иймэрхүү дайралтыг протоколд оруулж болохгүй хэмээн эсэргүүцэн шаардахыг завдсан боловч Мейсон түүнийг саатуулав.

	Клайд цааш нь завь болоод усанд сэлэх талаар өөрөө ямар ямар дасгал хийснээ, байдарка мэтийн хамгийн найдваргүй завиар хэд хэчнээн удаа явсан, тэгэхдээ нэг ч муу юмтай учраагүй зэргээ ярьжээ.

	— Та анх удаа Крам нуур дээр Робертаг байдарка завиар авч явсан биз дээ, тийм үү?

	— Тийм ээ, эрхэм ээ.

	— Тэгэхэд танд ямар ч гай дайралдаагүй биз

	— Үгүй, эрхэм ээ

	— Тэр үед та Робертад маш их дурлаж байсан биз, тийм үү?

	— Тийм, эрхэм ээ.

	— Тэгвэл Биг Битерн нуур дээр та бат сайн завьтай байсан хэр нь түүнийг усанд унаж байхын цагт Олден авхайд ер хайргүй болчихсон байсан хэрэг үү?

	— Би тэр үед ямаршуу байснаа хэлсэн шүү дээ.

	— Таны Крам нуур дээр байхдаа түүнд хайртай байсан, Биг Битерн нуур дээр байхдаа ямар байсан хоёрын хооронд ямар ч холбоо байхгүй байх аа даа... 

	— Би тэр үед ямаршуу байснаа хэдийн хэлсэн шүү дээ.

	— Гэлээ ч гэсэн та түүнээс хөндийрөхийг хүссэн байна, тийм үү? Түүнийг үхэж амжаагүй байхад та өөр хүүхэн рүү гүйж явсан байна. Та үүнийг үгүйсгэхгүй юм байгаа биз дээ, тийм үү?

	— Би яагаад тэгэх болсноо нэгэнт тайлбарласан билээ хэмээн Клайд үгээ давтав.

	— Тайлбарласан гэнэ! Тайлбарласан гэнэ ээ? Та ер нь ганцын зэрэг боловч эрүүл ухаантай юм мэддэг, ухаалаг хүн энэ тайлбарт минь итгэнэ гэж бодож байна уу, тийм үү, үгүй юу?

	Мейсон уурласандаа тогтож ядан, Клайд ч эсэргүүцэх чадал нь хүрсэнгүй. Шүүгч, Жефсоны эсэргүүцэх гэж буйг урьдаас мэдээд «Хүлээж авлаа!» гэж түрүүлэн хашхирав. Гэвч Мейсон үгээ хэдийнээ үргэлжлүүлж;

	— Грифитс та, магадгүй. завиа үл мэдэгдэх ялимгүй хэмжээгээр болгоомжгүй залаад хөмрүүлчихсэн юм биш биз? гэлээ.

	Мейсон Клайдад бүр ойртоод, нүд ирмэв.

	— Үгүй, эрхэм ээ, би болгоомжгүй байгаагүй. Энэ бол золгүй тохиолдол байсан учраас би бас яагаад ч хаацайлж чадсангүй.

	Клайд хэдийгээр ядраад цонхийж цайсан ч маш төв тайван байлаа.

	— Золгүй тохиолдол гэнэ ээ. Нөгөө Канзас-Ситид болдог хэрэгтэй адилавтар юм биз дээ. Эрхэм Грифитс та тиймэрхүү маягийн золгүй тохиолдолтой сайхан зохидог бол оо шив дээ, тийм үү? гэж Мейсон үгээ салган басамжлах байдалтай асуув.

	— Хэрхэн яасныг би нэгэнт тайлбарласан шүү дээ гэж Клайд ядруухан хариулав.

	— Балчир охин ч бай, том бүсгүй ч бай үхүүлдэг золгүй тохиолдолд та дасжээ. Тийм үү? Тэгээд аль нэгэн нь үхсэний дараа та дандаа зугтаж амждаг байна, тийм биз?

	— Эсэргүүцэж байна! гэж Белнеп суудлаасаа огло харайн хашхирав.

	— Хүлээж авлаа! гэж Оберуолцер эрс хэлээд, — Өөр ямар ч золгүй тохиолдол уул хэрэгт холбогдолгүй. Яллагч уг хэрэгтэй ойр байхыг хүснэ гэв.

	— Грифитс ээ хэмээн Мейсон, Жефсоны өмнө Канзас-Ситид болсон явдалтай холбогдуулан урьд уучлал гуйсныхаа хариу авсандаа машид баярлан хэлээд, — Таны санамсаргүй цохисны дараа завь хөмөрч Олден авхай, та хоёр усанд унахдаа бие биеэсээ хэдий хэр зайтай байсан бэ? гэдгийг яригтун гэлээ.

	— Үнэндээ би тэр үед ер ажиглаагүй.

	— Нэлээн ойрхон байсан биз, тийм үү? Завин дотор зогсож байсан зайгаар чинь бодоход нэг юм уу, хоёр футээс цааш зайтай байсан байж таарахгүй биз дээ?

	— Мэдэхгүй... Би ажиглаагүй... тийм ч байсан байж болно, эрхэм ээ.

	— Түүнийг бариад авах юм уу, тогтооё гэж бодсон бол хүрэхийн аргагүй хол байсан хэрэг үү? Түүнийг унахын алдад та тогтоон барих санаатай л өөдөөс нь ухасхийсэн биз дээ, тийм үү?

	— Тийм ээ, би барихын тулд ухасхийсэн гэж Клайд биеэ албадан, — Гэвч би бариад авчихмаар тийм ойр байгаагүй. Шууд усан доор ороод, сэлж гарч ирэхэд минь Роберта нэлээд хол болчихсон байсан.

	— Яг хэчнээн хэрийн зайтай байсан бэ? Эндээс тангарагтан нарын сандлын наад үзүүр хүртэлх шиг үү? Аль эсвэл цаад үзүүр хүртэлх шиг үү? Бүр эсвэл дунд хэрд нь хүртэлх шиг үү? Ер ямаршуу байсан бэ?

	— Үнэндээ би огт ажигласангүй. Барагцаалбал нь тэр сандлын цаад үзүүр хүртэлх шиг болов уу хэмээн Клайд уг зайг наад зах нь найман футээр өсгөн худал хэлэв.

	— Юү гэнэ ээ? хэмээн Мейсон асар их гайхаж байгаагаа илэрхийлээд, — За энд завь хөмөрлөө гэж бодъё, та хоёр бараг зэрэг ус руу уналаа гэж бодъё, гэтэл та хоёр гадаргуун дээр гараад ирэхдээ бие биеэсээ бараг л хориод фут холдчихсон байдаг чинь юу бил ээ? Энэ удаад таны ой ухаан жаахан будилж байгаа юм шиг санагдахгүй байна уу? гэлээ.

	— Дээшээ гарахад тийм л байх шиг байсан шүү дээ.

	— За яах вэ, завь хөмөрснөөс хойш та хоёр онхолдоод уснаас гарч ирэхдээ та өөрөө завинаас хааш байсан бэ? За энэ завь байна, тэгвэл та энэ танхимын хаана нь байвал таарахаар байна, ямар зайд гэх юм уу даа?

	— Уснаас дээш гарахдаа би сайн ажиглаагүй гэдгээ хэлсэн шүү дээ гэж Клайд сэтгэл түгшин, итгэлгүй харцаар цэлгэр танхимыг ширтэн хэлэв. Мейсон түүнд хавх бэлтгэж байгаа нь илт байлаа.

	— Миний бодоход эндээс таны ширээний арын хаалт хүртэлх шиг зайтай л байсан болов уу гэж бодогдоно гэлээ.

	— Гуч - гучин таван фут байх нь ээ гэж Мейсон байж ядан залирхгаар хэлэв.

	— Тийм ээ, эрхэм ээ. Тиймэрхүү л байсан. Гэхдээ сайн ч итгэхгүй байна.

	— За тийм байж, та тээр тэнд, завь энд байж, тэгвэл энэ үед Олден авхай хаана байсан бэ?

	Клайд, Мейсон ямар нэгэн математикийн буюу геометрийн тооцоонд тулгуурласан төлөвлөгөөтэй юм байна, үүнийхээ тусламжтайгаар гэмт хэргийг тогтоох санаатай байна гэдгийг ойлголоо. Тэгээд хоромхон зуур ухаан зарж, Жефсон руу харлаа. Энэ завсар Клайд Робертаг өөрөөсөө хэрхэн хол байснаар хэлэх билээ гэдгээ тогтоож чадсангүй Робертаг сэлж чаддаггүй байсан гэдгийг хэлчихсэн байдаг. Тэгэхлээр намайг бодвол завинд ойр байсан байж таарах уу? Тийм ээ, яриангүй тийм! Роберта барагцаалбал завинаас энэ хүртэлх зайн дунд хэрд байсан гэж хэлэх нь хамгийн дээр юм гэж сандан мэндэн таамаглаад, ер түүнээс их зайнд байсан гэж л болохгүй юм даг гэж бодонгуут түүнээ хэлчихжээ.

	— Танаас болоод завинд ойролцоогоор арван таван футээс илүүгүй зайнд байсан байх нь ээ? гэж Мейсон дорхон нь өлгөж авав.

	— Тийм байх аа, эрхэм ээ. Тиймэрхүү л байх.

	— Тэгэхлээр та тэр өчүүхэн зайнд сэлж очоод ердөө л арван тавхан фут газар байгаа завинд хүртлээ Робертаг усан дээр тогтоож байх аргагүй байсан гэх гэж байна уу?

	— Би уснаас дээш цухуйх үедээ сандарсан байсан бол Роберта учиргүй ус цохилж хашхирч байсан гэдгийг хэлсэн шүү дээ... 

	— Гэтэл тэрүүхэнд, таны хэлснээр гучин футээс цаанагүй газар завь чинь байсан шүү дээ (энэхэн хооронд завь яагаад тийм хол оччихсон байх билээ. Үүнийг анхаарвал таарна!) Үүний дараа та эрэг хүртэл таван зуун фут газар сэлсэн мөртөө энэ завь хүртэл сэлж, Робертаг аврахын тулд түүн рүү түлхээд авч чадахгүй байсан гэх гэж байна уу? Роберта усан дээр тогтож байх санаатай ус цохилон байсан биз дээ, тийм үү?

	— Тийм ээ, эрхэм ээ. Гэтэл би эхлээд бүрмөсөн сандарсан байсан гэж Клайд бүх тангарагтан, олон түмний харц өөр лүүгээ чиглэснийг мэдрэн дурамжхан хариулаад, — Ю... ю... юу... юу... хийхийгээ (Танхим даяарын түгшүүртэй сэжиглэл, үл итгэх байдал түүнийг маш хүндээр дарсан тул сүнсээ зайлах шахаад, хэл нь ээрчээ) тийм хурдан бодож чадаагүй байх л даа. Бас түүнд ойртон очихоосоо айсан... гэв.

	— Тийм ээ, би таныг оюун ухаан ба ёс суртахууны талаар аймхай хүн гэдгийг мэднэ гэж Мейсон мушилзан егөөдөөд, — Та удах нь ашигтай байгаа үед маш удаан боддог юм байна, гэтэл түргэн ажиллах нь танд ашигтай байвал маш хурдан сэтгэдэг юм байна. Тийм үү, үгүй юу?

	— Үгүй, эрхэм ээ.

	— За яах вэ, хэрэв тийм биш бол, Грифитс та үүнийг надад хэлээд аль, — Та хэдэн минутын дараа уснаас гармагц саатаж ойд орохоос өмнө энэ тулгуурыг нууж яагаад зүрхлэв ээ. Гэтэл энэ үед Олден авхайг аврах хэрэгтэй байтал та «сандраад» хуруугаа ч хөдөлгөж чадсангүй гэж байна, яагаад тэр вэ? Яагаад та дөнгөж эрэг дээр гарангуутаа л тийм тайван, тооцоотой болчихсон хэрэг вэ? Та энэ тухайд юу гэж хэлэх вэ?

	— Б... би... би хэлсэн шүү дээ... цааш надад хийх юм үлдээгүй гэдгийг би ойлгосон.

	— Мөөн, би энэ бүхнийг цөмийг мэднэ. Усан дээр тохиолдсон тийм айхтар сандралын дараахан энэ тулгуур нуух мэт ийм болгоомжтой явдал үйлдэхээр түр зогсоход туйлын эрүүл саруул ухаан хэрэгтэй байсан гэдгийг та мэдэхгүй байна уу? Хэдэн минутын өмнө завийг бодох өчүүхэн ч чадалгүй байсан та тулгуурын талаар тийм мундаг ухаан гаргаж яагаад чадав аа?

	— Гэвч... би... 

	— Хэдийгээр энэхүү санаа сэтгэлийн хувирал болсон ч гэсэн та түүнийг амьд үлдээхийг хүссэнгүй байна! Тийм биш гэж үү? хэмээн Мейсон хашхичаад, — Энэ бол муухай гутамшигт үнэн. Түүнийг живж байхад та зөвхөн живэх бололцоог нь хүлээх л хэрэг байсан байна! Тийм биш гэж үү? гэлээ.

	Мейсон ингэж хашхирахдаа бие нь чичирч байлаа. Клайд завийг гөлрөн ширтэж, Робертагийн нүд аймшигтай сэтгэл жирсхийм тодоор үзэгдэн, үхэхийн өмнө хашхирсан нь харагдах шиг болов... Клайд биеэ хураан түшлэгт сандалдаа шигдэн байлаа. Мейсоны гаргаж ирж байгаа үг үнэн явдалд дэндүү ойр байсан тул Клайдыг машид хирдхийлгэжээ. «Робертаг усанд уначихсан байхад түүнийг аврахыг огтхон ч хүсээгүй гэдгээ хэнд ч хэлээгүй тэр ч байтугай Жефсон, Белнеп хоёрт ч хэлээгүй байжээ. Тэр үнэн явдлыг нуун дарагдуулж түүнийг аврах гэсэн боловч уг явдал маш хурдан хугацаанд болсон, хашхирах чарлах, цөхрөнгөө баран тэмцэж байхыг нь хараад учиргүй сандарсан тул ёроолд орохоос нь өмнө юу ч хийх чадалгүй байсан гэж баталдаг байжээ.

	— Б... би түүнийг аврах гэсэн гэж Клайд бувтнаад нүүр нь хөхөрч, — Гэ... гэ... гэвч би дөжирсөн байсан гэж та нарт хэлсэн шүү дээ... хэмээн үгээ ээдрүүлэн хэллээ. 

	— Энэ бүхэн цөм худал гэдгийг та мэдэж байна уу? хэмээн Мейсон хашхиран Клайд өөд дөхөж очлоо. Тэр хүчирхэг гараа өргөж нүүрээ өс хонзонгийн бурхан Немезида буюу хорт эмийн царай шиг аймаар муухай болгоод, — Та хар амиа аврахын тулд тэр таван зуун фут газрын тавин футэд нь тийм амархан сэлж чадаад түүнийг бэлээхнээ аварч болох байсан боловч тэрхүү золгүй зовж тарчилсан бүсгүйн үхэхэд маш айхтар зальтайгаар боломж тавьж өгсөн байна. Тийм үү, үгүй юу?» гэлээ.

	Мейсон одоо Клайд, Робертаг ямар янзтай алсныг яг мэдэж байгаадаа итгэсэн байлаа. Клайдын биеэ авч буй байдал, нүүр царай нь ингэж итгэхэд хүргэж байв. Тийм ч учраас үүнийг яллагчаас заавал гаргуулах нь зөв гэж шийджээ. Гэтэл энэ үед Белнеп хөл дээрээ ухасхийн босож, тангарагтан нарыг өмгөөлж буй хүний минь эсрэг байж болшгүй аргаар босгож байна, ийм учраас эрх үүргийнхээ ёсоор энэхүү шүүхийн процессыг буруу бөгөөд хүчингүй болгож өгөхийг шаардаж байна хэмээн эсэргүүцсэн боловч Оберуолцер шийдвэртэй няцаав. Гэлээ ч гэсэн Клайд туйлын сул дорой дуугаар:

	— Үгүй, үгүй! Би тэгээгүй! Би түүнийг аврах гээд чадсангүй? гэж хэлж амжихчаан болов.

	Гэтэл Клайдын бүх байдал (үүнийг тангарагтан бүхэн мэдэж байлаа) үнэндээ худал хэлж байна, үнэндээ Белнепийн туйлбартай хэлээд байсан оюун ухааны ба ёс суртахууны талаар аймхай хүн, хамгийн муухай нь үнэхээр Робертагийн үхсэнд буруутай хүн гэдгийг харуулж эцсийн бүлэгт тангарагтан бүхэн Клайдын яриаг сонссоноос хойш, эрэг хүртэл сэлээд очих чадалтай байж яагаад түүнийг аварсангүй вэ? хэмээн өөрөө өөрөөсөө асууж байлаа. Эсвэл завь руу сэлж очоод түүнийгээ Робертад ойртуулан барьж авах боломж олгосонгүй юу? гэж гайхацгааж байлаа.

	— Роберта дөнгөж зуун фунт байсан тийм үү? гэж Мейсон улам унтууцахад

	— Тийм байх аа гэлээ.

	— Тэгвэл та? Тэр үед хэдий хэрийн жинтэй байсан бэ?

	— Зуун дөч юм уу, тэр хавь л байсан байх хэмээн Клайд хариулав.

	— Зуун дөчин фунтийн эр хүн гээд Мейсон тангарагтан өөд хандаж, — Өвчтэй сул биетэй, хөнгөн бяцхан бүсгүйг живж байхад намайг барьж аваад усан доор чирээд орох вий? гэж айгаад түүнд ойртохоосоо айсан гэнэ шүү. Бас өөрөөс нь арван тав-хорь орчим фут газар хоёр байтугай гурав дөрвөн хүн элбэг даахуйц бат бэх сайхан завь байж байсан байна! Үүнийг та юу гэж үзэж байна? гэв.

	Мейсон хэлсэн үгээ сайн ойлгуулж, сонсогч олны ой ухаанд гүн оруулахын тулд чимээгүй бөгөөд хармаанаасаа том цагаан алчуур гаргаж санаа сэтгэлийн ба бие махбодын хүчдэлээс болоод шал ус болсон нүүр, гар хүзүүгээ арчлаа. Дараа нь Бэртон Бэрлей рүү эргэж:

	— Бэртон та завийг эндээс гаргуулж болно. Юутай ч гэсэн одоохондоо бидэнд огт хэрэггүй боллоо гэв.

	Дөрвөн туслагч завийг авч гарав.

	Тэгэхэд Мейсон дахин биеэ барьж цэх болоод Клайдад хандлаа.

	— Грифитс ээ, Роберта Олдены үс ямар өнөтэй байсан, тэмтрээд үзэхэд ямаршуу байсныг нь та маш сайн мэдэж таарна, тийм үү? Та үүнийг мэдэхээр хангалттай дотно байсан шүү дээ?

	— Ямар өнгөтэй байсныг би мэднэ... мэднэ байх гэж бодож байна хэмээн Клайд цочин хариуллаа.

	Клайд энэ үгийг хэлэхдээ бие нь хүйт даасныг хөндлөнгийн хүмүүс мэдэх шиг боллоо.

	— Бариад үзэхэд ямрыг нь та бас л мэднэ тийм үү. Түүнд их дурлаж байх үедээ, X авхайг гарч ирээгүй байхад та түүний үсэнд олонтоо хүрсэн байж таарна биз? гэж Мейсон салахгүй байцаав.

	— Мэдэхгүй байна, сайн хэлж мэдэхгүй байна гэж Клайд Жефсоны харцтай тулгаран хариулав.

	— За тэгвэл, ойролцоогоор ямар байсан бэ? Түүний ширхэг үс бүдүүн ширүүн байсан уу? аль нарийхан зөөлхөн байсан уу гэдгийг та заавал мэднэ, тийм үү?

	— Тийм ээ, нарийхан зөөлхөн байсан.

	— За хө, тэгвэл, надад түүний туг үс бий гэж Мейсон Клайдыг улам зовоож санаа сэтгэлийг нь хөндөхийн тулд мэдэгдээд ширээн дээрээс нэгэн дугтуй авч дотроос нь шаргал халиун урт үс гаргаж ирээд

	 — Энэ түүний үстэй адил байна уу? гэв.

	Тэгээд Клайд руу сарвайлаа. Клайд сүнсээ зайлтал айж ямар нэгэн бузар булай аймшигт зүйлээс хирдхийх мэт зайлсхийснээ, даруйхнаа биеэ барихыг хичээсэн нь тангарагтан нарын соргог харцнаас мултарч эс чадав.

	— Гайгүй ээ, айх юмгүй, наадах чинь таны талийгаач амрагийн зөвхөн хэсэг үс л байна шүү дээ гэж Мейсон егөөдөн тайвшруулав.

	Клайд энэ үгээс улам ч сүрдэж тангарагтан нарын сониуч харц өөр дээрээ байгааг мэдрээд гар сунгаж үсийг авав.

	— Өнгө зүсээрээ ч, бариад үзсэн ч түүний үстэй адил байгаа биз, тийм үү? хэмээн Мейсоныг шавдахад

	— Тийм ээ, адил л юм шиг байна гэж Клайд итгэл муутайхан хариулав.

	— За тэгвэл байна шүү гээд Мейсон ширээ рүүгээ очиж, эргээд Клайд руу хүрч ирэхдээ гэрэл зургийн аппарат барьж ирэв. Дуран таг хоёрын нь завсар Бэрлейн хавчуулсан Робертагийн хоёр ширхэг үс байлаа. Тэгснээ Мейсон, — Алив энэ аппаратыг бариадхаарай. Энэ бол нэг үе таны эсэргүүцэж байсан аппарат чинь байна. Энэ хоёр ширхэг үсийг сайн хараарай. Харав уу гээд аппаратаар цохих гэсэн юм шиг бүр Клайдын улаан нүүрэнд тулгаж

	— Энэ үснүүд Робертаг цохиход чинь тээглэсэн байна гэж бодох хэрэгтэй, нүүрийг нь хагартал тийм хөнгөхөн цохисон байх аа. Тэгвэл та энэ хоёр үсийг түүний үс мөн бишийг нь тангарагтан нарт хэлж болох сон болов уу? гэлээ.

	— Мэдэхгүй байна гэж Клайд дуулдахтай үгүйтэй хэлэв.

	— Юу гэнэ ээ? Чангахан яриарай. Оюун ухааны ба ёс суртахууны талаар тийм хулчгар битгий байгтун! Энэ түүний үс мөн үү, биш үү?

	— Мэдэхгүй байна гэж Клайд дахин давтахдаа үсийг харсан ч үгүй.

	— Энэ үсийг хараарай, сайн хар? Эднийг нөгөө туг үстэй зэрэгцүүлээд үз! Энэ туг үс Олден авхайн үс гэдгийг бид мэдэж байна. Аппаратад байгаа үс мөн өөрцгүй түүнийх гэдэг нь танд танигдаж байна уу, үгүй юү


Үүнээс битгий сэжиглээрэй. Түүнийг амьд байхад та энэ үсэнд нэлээд олоонхон удаа гар хүрсэн байх. Одоо тэр чинь үхчхээд байна. Энэ үснүүд таныг хазахгүй. Энэ хоёрхон ширхэг үс түүний туг үснээс аль нэг талаараа ялгаатай байна уу, үгүй юу? Бариад үзэхэд ч өнгөөрөө ч ер бүх байдлаараа огтхон ч ялгагдахгүй байна уу? Үзээрэй! Хариулаарай! Нэг хүний үс мөн үү, биш үү?

	Белнепийг эсэргүүцсээр байсан хэр нь ийм шахалтад орсон Клайд үсийг үзэж тэр ч байтугай гар хүрэхэд хүрлээ.Тэгээд Клайд болгоомжтойхон:

	— Юу ч хэлж мэдэхгүй байна. Харах байдал, бариад үзэх хоёрт адилавтар юм шиг байна. Харин яг мөн гэж хэлж мэдэхгүй гэлээ.

	— Уухай мэдэхгүй байна уу? Энэ хоёр үс хатуу харгисаар түүнийг цохиход чинь хавчуулсан байна гэж мэдэж байгаа биз?

	— Би тийм хатуу харгисаар хэзээ ч цохиогүй хэмээн Клайд Жефсоны харцыг ширүүн ажиглаж хэлээд, — Энэ юун үс болохыг хэлж мэдэхгүй байна гэв.

	Клайд энэ хүнд өөрийгөө мадлуулах, айлгуулах боломж өгөхгүй юм шүү хэмээн дотроо бодож байсан хэр нь бие сульдан, дотор эвгүй болохыг мэдсээр байв. Энэхүү сэтгэл зүйн шалгалт нь ашиг өгсөнд баярласан Мейсон аппарат үс тэргүүтнийг дахин ширээн дээр тавив.

	— За яах вэ; аппаратыг уснаас гаргаж ирэхэд энэ хоёр үс байсан талаар хангалттай баримт бий. Усанд унахын өмнөхөн аппарат миний гарт байсан гэдгийг та хэлсэн байх аа гэв.

	Мейсон түр чимээ намдаад Клайдыг өөрөөр яаж махдаа гэж өөрөөсөө асууснаа дахин асууж гарлаа.

	— Одоо таны ой дотуур зугаацсаныг ярилцъя. Тэгэхлээр та Гурав дахь бээрийн Аманд хэдэн цагт хүрсэн бэ?

	— Миний бодоход үүр цайхаас арай өмнөхөн өглөөний дөрвөн цагийн орчим.

	— Та тэр цагаас хойш усан онгоц иртэл юу хийсэн бэ?

	— Ердөө л наашаа цаашаа дэмий холхисон

	— Суурин дундуур уу?

	— Үгүй эрхэм ээ, ойр хавиар нь.

	— Ой дотуур байж таарах нь ээ? Хэтэрхий эрт хүрээд очвол суурины улс амьтан сэрэхлээрээ сэжиглэж магадгүй гэж бодоод тэндээ хүлээсэн хэрэг үү, тийм үү?

	— Би ердөө л нар гарахыг хүлээсэн юм. Түүнээс гадна ядраад, жаахан амрах санаатай хэвтсэн.

	— Тэгвэл та сайн унтсан уу, сайхан зүүд зүүдэлсэн үү?

	— Тийм ээ, би ядарсан байсан тул жаахан унтсан. 

	— Усан онгоцны тухай; түүний Гурав дахь бээрийн Амнаас хөдлөх тухай, ер нь тэр буудлын тухай та хаанаас мэдсэн бэ? Та энэ бүхэнтэй урьдаас танилцахыг чармайсан уу?

	— Шейрон Гурав дахь бээрийн Ам хоёрын хооронд усан онгоц явдгийг энэ хавийнхан цөм мэднэ шүү дээ?

	— Уухай, хүн бүхэн мэднэ гэнэ ээ? Зөвхөн ийм дээрээс л та тэр тухай мэддэг байсан уу?

	— Бас бид хоёр гэр бүл болох ёслол хийх газрыг хайж явахдаа энэ Гурав дахь бээрийн Амыг хоёулаа сайн харж авсан гэж Клайд зальтай хариулаад, — Гэхдээ тийшээ галт тэргээр явж болохгүй юм байна, төмөр зам зөвхөн Шейрон хүрээд зогсдог юм байна гэдгийг мэдсэн юм гэв.

	— Гэвч та хоёр энэ маань Биг Битерн нуураас урдуур байдаг гэж мэдсэн хэрэг үү?

	— Тийм ээ, мэдэх шиг л болсон гэж Клайд хэлэв.

	— Зэвсгийн станцаас баруун тийшээ явсан зам Биг Битерн нуурын өмнөд хэсгийн хажуугаар урагшаа Гурав дахь бээрийн Ам ордог гэж мэдсэн хэрэг үү?

	— Би зүгээр л ой дотуур явж байгаад өмнөд эрэг дээр нэгэн зөрөг замтай дайралдсан, тэгэхдээ энэ л зөв зам гэж бодоогүй.

	— Мэдлээ. Тэгвэл та ой дотор явсан гурван хүнтэй дайралдаад Гурав дахь бээрийн Ам хүртэл хол уу? гэж ямар учраас асуусан хэрэг вэ?

	— Би тэднээс тэр тухай асуугаагүй гэж Клайд Жефсоны зааснаар хэлээд, — Би тэндээс Гурав дахь бээрийн Ам ордог зам мэдэх эсэхийг асуусан тийм зам хүртэл хол уу гэж асуусан юм. Харин би тэр замыг миний сурагласан зам мөн бишийг нь мэдэхгүй байсан билээ.

	— Гэтэл тэр улс чинь энд шал өөр мэдүүлэг өгсөн шүү дээ.

	— Тэд юу гэж мэдүүлэг өгсөн нь надад хамаагүй, би чухам түүнийг л асуусан юм.

	— Таны хэлж байгаагаар бол гэрчлэгч этгээдүүд цөмөөрөө худалч, ганцхан та л үнэнч хүн болж байна, тийм үү, үгүй юү?.. За тэр Гурав дахь бээрийн Ам хэдийд хүрэв ээ? Замдаа аль нэг газар орж хоол идсэн үү? Та өлсөж явсан байж таарна шүү дээ, тийм биз?

	— Үгүй би өлсөөгүй байсан гэж Клайд хээвнэг хариулав.

	— Энэ газраас л бушуухан холдохыг бодсон биз, тийм үү? Тэрхүү гурван хүн Биг Битерн нуур орж Олден авхайн сүйдсэнийг дуулмагц тантай дайралдсанаа амьтан хүнд хэлж магадгүй гэж айсан биз, тийм үү?

	— Үгүй тийм биш, гэвч би тэр газар удаан байх хүсэлгүй байсан, тэр талаар би нэгэнт ярьсан шүү дээ.

	— Мэдлээ. Харин Шейронд очсон хойно та өөрийгөө аюулгүй байдалд бүрэн орлоо гэж бодоод уг газраас хол болсондоо баярлан, цаг хойш тавилгүй хоол хөөж эхэлсэн биз, тийм үү? Тэнд та мөн ч амтархан идсэн байх аа, тийм биз?

	— Би үнэндээ мэдэхгүй байна. Би ердөө л аяга кофе, мах хавчсан талх идсэн.

	— Бас зүсэм бялуу идсэнийг чинь нэгэнт тогтоосон гэж Мейсон нэмээд, — Дараа нь галт тэрэгний буудлаас яваа олон дотор орж дөнгөж саяхан Олбэнээс яваа хүн мэтээр та сүүлд нь ярьж байсан байх аа. Тэгсэн үү?

	— Тийм ээ, тэгсэн.

	— Дөнгөж саяхан санаа сэтгэлд нь эргэлт гарсан үнэхээр гэм зэмгүй хүн гэхэд та хэтэрхий болгоомжтой хянуур байсан мэт санагдахгүй байна уу? Ой дотор нуугдаж харанхуйг өнгөрөөд Олбэнээс шууд яваа хүний дүр үзүүлсэн байна... 

	— Би энэ бүхнийг тайлбарласан шүү дээ гэж Клайд зөрсөөр л байв.

	Мейсон дараачийн үгээ Роберта Клайдын төлөө юугаа ч хамаагүй гаргуунд нь хаяж байхад Клайд янз бүрийн зочид буудалд янз бүрийн нэр овог бичүүлснээрээ түүнийг олон хар хүнтэй явдаг ёс төрөө алдсан хүүхэн болгох чадалтай байжээ. хэмээн Клайдын шившгийг дэлгэрүүлэхийг оролдов.

	— Та нар яагаад тусгай өрөө авдаггүй байсан бэ?

	— Роберта дургүй, надтай цуг байя гэдэг байсан. Түүнээс гадна надад тийм ч их мөнгө байгаагүй.

	— Тийм бол маш сонин дүгнэлт гарч байна. Юу гэвэл та тэр үед түүнийг тун бага хүндэтгэж байснаа дараа нь түүнийг үхмэгц сүрхий санаа зовоод зугтаж үхсэнийг нь нуугаад өнгөрөхийг завдсанаа гагцхүү нэр төрийг нь ариун үлдээхийг бодсон гэж ярьж байна. Тийм болж таарч байна уу?

	— Эрхэм минь, наадах чинь асуулт биш бүхэл бүтэн илтгэл байна гэж Белнеп хөндлөнгөөс оролцлоо.

	— Асуусан асуултаа буцааж авъя гэж Мейсон хэлээд, — Тэгвэл Грифитс ээ, та өөрийгөө оюун ухааны ба ёс суртахууны талаар аймхай хүн гэдгийг хүлээн зөвшөөрч байна уу, үгүй юу? гэж цаашлан асуув.

	— Үгүй, эрхэм ээ. Зөвшөөрөхгүй

	— Зөвшөөрөхгүй байна уу?

	— Үгүй, эрхэм ээ.

	— Та худал хэлэх, тэгэхдээ бүр тангараглаж байгаад хэлэхдээ оюун ухааны ба ёс суртахууны талаар аймхай хүн ч юм уу, ер өөр ямар нэгэн хүмүүст юугаараа ч адилгүй, харин аливаа тангаргаа няцагч, худал гэрчлэгч этгээдийн нэгэн адил үзэн ядах, цээрлэн шийтгэвэл зохих хүн байна л гэж бодогдуулж байна, тийм үү? Энэ үнэн үү?

	— Тийм, эрхэм ээ. Үнэн гэж бодож байна.

	— За тэгэхлээр, хэрэв та оюун ухааны ба ёс суртахууны талаар аймхай хүн биш бол таны хэлснээр бол Олден авхайг санамсаргүй цохичхоод, Биг Битерн нуурын ёроолд орхихдоо энэ гарз түүний эх эцэгт хэчнээн шаналан учруулахыг мэдсээр байсан хэр нь хэнд ч хэлэлгүйгээр яваад өгсөн байна, тэгэхдээ бас жирийн нэгэн алуурч шиг аппаратын тулгуурыг бутан дотор нуугаад сэмхэн зугтсан байна. Үүнийг юу гэж тайлбарлавал зохих вэ? Хэрэв танд өөр нэгэн хүнд ийм явдал тохиолдсон тухай яривал та юу гэж бодох сон бол? Үүнийг та юу гэж үзэх вэ? Урьдаас бодож байгаад хүн алж дараа нь амжилттай зугтан нуугдахыг оролдсон буюу хоорондын будилаан нь олон түмэнд мэдэгдэхэд хүрвэл сайн сайхан амьдралд нь хор хүргэж магадгүй гэж бодсон учраас сэтгэлтэй хүүхнийхээ тохиолдлоор үхсэн хариуцлагаас зугтахыг хичээсэн оюун ухааны ба ёс суртахууны талаар аймхай хүний заль мэх үү? Чухам алин нь вэ?

	— Тэглээ яалаа ч би түүнийг алаагүй гэж Клайд зөрсөөр л байв.

	— Асуултад хариулаарай гэж Мейсон зандрав.

	— Иймэрхүү асуултад хариулал албагүй гэдгийг шүүгчээс тайлбарлаж өгөхийг хүснэ хэмээн Жефсон босоод, эхлээд Клайдыг, дараа нь Оберуолцерыг харан хэлээд, — Энэ бол тухайн хэргийн нөхцөл шалтгаанд шууд холбоогүй манж үг мөн гэж хэлэв.

	— Зөв. Хариулахгүй байж болно хэмээн Оберуолцер батлав.

	Энэ үед Клайд ийм санаанд ороогүй тусламжид туйлаас баярлан олон түмнийг дуугүй ширтэж байлаа.

	— За яах вэ, цааш нь ярилцъя даа гэж Мейсон хэлэв. 

	Тэр Белнеп, Жефсон хоёрыг сонор сэрэмж, дайралт бүхний утга учир, хүч чадлыг талаар болгох гэсэн эрмэлзэлд урьд үзэгдээгүйгээр хорсон уурласан тул яасан ч эдэнд ялагдахгүй юм шүү хэмээн хэзээ хэзээнийхээс хатуу шийдэж 

	— Хэрэв болж өгвөл, энэ аяллаас урагш та Олден авхайтай гэрлэх хүсэлгүй байсан гэж хэлсэн байх аа? гэв.

	— Тийм ээ, эрхэм ээ.

	— Роберта таныг өөртэйгөө гэр бүл болоосой гэж бодож байхад та хараахан тэгж шийдээгүй байсан уу?

	— Тийм.

	— За тэгвэл хоолны жорын ном, давс, поваарийн сав, халбага, хутга гэх мэт зүйлсийг чемодандаа хийснийг нь санаж байна уу?

	— Тийм, эрхэм ээ, санаж байна.

	— Роберта Бильцээс явахдаа энэ бүхнийг авч гарснаараа нөхөрт гаралгүй үлдэнэ, аль дайралдсан нэг хямдхан шиг өрөөнд сууна, таныг долоо хоногтоо юм уу, сардаа нэг эргэж ирж байна гэж бодож байсан хэрэг болж байна уу?

	Белнепийг эсэргүүцэл хэлж амжихаас өмнө Клайд яг хэлбэл зохих үгийг хэлж орхилоо.

	— Энэ талаар тэр юу гэж бодож байсныг нь би мэдэхгүй юм.

	— Та тэгвэл утсаар ярихдаа, жишээ нь түүнийг Бильц рүү хойноос нь ирэхгүй бол Ликург рүү өөрөө очно шүү гэсэн захиа авснаас хойш ч юм уу, гэр бүл болно гэж амлаагүй юу?

	— Үгүй, эрхэм ээ, амлаагүй.

	— Та айсандаа болоод иймэрхүү юм хийчихмээр оюун ухааны ба ёс суртахууны талаар аймхай байсангүй юу, тийм үү?

	— Би өөрийгөө оюун ухаан, ёс суртахууны талаар аймхай хүн гэж хэзээ ч хэлээгүй.

	— Хайртай байсан хүүхэндээ өөрийгөө айлгах боломж өгөхгүй байсан биз ээ.

	— Би тэр үед түүнтэй сууна гэж нэг л бодохгүй байсан 

	— Түүнийг X авхай шиг сайхан хүүхэн биш гэж бодож байсан уу?

	— Би нэгэнт хойшдоо дурлахаа больсноос хойш түүнтэй суух хэрэггүй юм гэж бодож байсан.

	— Түүний нэр төрийг аварч, өөрийгөө ч үл бүтэх этгээд гэгдэхгүйн тулд суухгүй байсан хэрэг үү?

	— Бид хоёр хамт байгаад жаргалтай байж чадахгүй гэж тэр үед бодсон юм.

	— Энэ чинь таны санаа сэтгэлд агуу их хувирал гарахаас өмнө хэрэг биз?

	— Тийм ээ, биднийг Утика руу явахаас өмнөх хэрэг. 

	— Тэр үед та X авхайд ухаан алдаж байсан биз?

	— Тийм ээ, би X авхайд дурлаж байсан.

	— Таны хариуг нь огт өгөөгүй нэгэн захиандаа Роберта Олден юу гэж бичиж байсныг санаж байна уу? гээд (Мейсон анхны долоон захианы нэгийг авч уншиж эхэлсэн нь): «Би хэчнээн хөөхийг оролдовч түгшүүрт бодол, үл итгэхийн аймшиг намайг зовоох юм. Чи амласан ёсоороо наддаа ирнэ, ингээд бүх юм маань шийдсэн шүү дээ» За ингэхэд Роберта энэ «бүх юм маань шийдсэн шүү дээ» гэж юуг хэлсэн юм бэ?

	— Мэдэхгүй байна, би түүний хойноос очиж, түүнийг аваад түр зуур нэг тийшээ явахыг хэлсэн юм болов уу.

	— Тэгэхдээ та түүнтэй гэрлэхгүй байсан биз дээ?

	— Тийм ээ, би үүнийг амлаагүй.

	— Гэвч энэ захианд залгуулаад цааш нь «Наашаа ирэх замдаа би шууд гэртээ ирэхийн оронд дүү, хүргэн хоёртойгоо уулзах гэж Гомерт саатсан. Би тэдэнтэй зөвхөн ёс журамтай хүүхний байдлаар уулзах юм уу, эсвэл хэзээ ч уулзахгүй! байхыг хүсэж байгаа тул дахин хэзээ ч уулзахаа мэдэхгүй байна» гэж бичсэн байна. «Ёс журамтай хүүхэн» гэдэг үгээрээ тэр юуг хэлэх гэсэн бэ, та юу гэж бодож байна? Хүүхэд гаргатлаа олон түмнээс хөндий тасархай сууж эрд гаралгүй байсаар байгаад та жаахан мөнгө явуулж дараагаар нь Роберта огт зүгээр бүсгүйн дүрээр юм уу, залуу бэлэвсэн эмэгтэйн дүрээр эргэж ирж ч болно гэж бодсон хэрэг үү, аль ямар вэ? Гэтэл Роберта түр зуур ч гэсэн таны авгай болж, хүүхдээ зүй ёсоор нэрлэнэ гэж шал өөр юм бодож байсан юм биш биз, танд тэгж бодогдохгүй байна уу? «Шийдсэн» гэдэг түүний дурдсан үг бол түүнээс доош юм хэлэхгүй дээ, тийм үү, үгүй юу?

	— Роберта тэгж бодож байсан ч байж магадгүй л юм даа гэж Клайд булзааруулан хэлээд, — Гэвч би түүнтэй сууна гэж хэзээ ч хэлээгүй гэв.

	— За тийм байж, энэ асуудлыг одоохондоо орхиё гэж Мейсон хэрсүү байдлаар үргэлжлүүлэн:

	— За үүнийг нэг үзээдэхье (гээд Робертагийн арав дахь захианаас уншиж гарлаа): «Хонгор минь, чи хэд хоногийн өмнө ирж болно шүү дээ, ямар ялгаа байна аа? Ямар хамаа байна, бидэнд жаахан бага мөнгө байвал байг. Чи бид хоёр цуг байвал яаж ийгээд бүтнэ гэж бодох юм, ер нь зургаа юм уу, хамгийн цаана даа найман сар л болно шүү дээ. Чамайг хүсээд байвал би явахыг чинь зөвшөөрнө гэдгийг чи мэдэж байгаа. Би маш гамтай хямгатай байж чадна... өөр бололцоо алга байна, Клайд минь, би чиний төлөө өөр зам олохыг бодоод өөр нэмэргүй байна» гэж уншив. «Гамтай хямгатай байж» найман сараас цааш таныг явахыг зөвшөөрнө гэснийг та юу гэж ойлгож байна вэ? Роберта хаа нэг газар толгой хоргодоод та долоо хоногтоо нэг удаа эргэж байна гэсэн үг үү? Эсвэл түүний бодож байснаар нэг тийшээ хамт явж, гэр бүл болох ёслол үйлдэнэ гэж бодож байсан хэрэг үү?

	— Мэдэхгүй байна, тэр намайг албадаж чадна гэж бодож байсан юм болов уу гэж Клайд хариулав. 

	Олон түмэн тангарагтан нар энэхүү фермийн эзэд, ойн гүнд орших модчин түлээчин нар Клайдын санамсаргүй хэлж орхисон «Намайг албадаж чадна» гэсэн үгэнд уурсан хорсож туйлаас зэвүүцэн шоолцгоолоо. Клайд 

	— Би түүнтэй суухыг хэзээ ч зөвшөөрөөгүй гэж үгээ төгсгөлөө

	— Тэр таныг албадаж чадах байсан юм биз дээ. Хэрэв тэгсэн бол та энэ асуудалд нааштай хандах байсан уу, тийм үү, Грифитс ээ?

	— Тийм, эрхэм ээ.

	— Энэ талаар та бусад юмсын адил санаа амар тангараглах уу?

	— Би аль хэдийн тангарагласан шүү дээ

	Энэ үед Мейсон ч, Белнеп, Жефсон хоёр ч, Клайд ч цөмөөрөө, энд байгсад шүүхийн хурлын бараг эхнээс авхуулан яллагдагч этгээдэд муухай хорсолтойгоор зэвүүцэн хандаж байсан нь одоо асар их хүчтэйгээр гадагш илрэн гарч ирж байгааг нь мэдэв. Үзэн ядах хорсон зүхэх байдал бүх танхимыг хамрав. Гэтэл Мейсонд Клайдыг аль болохоор тарчилган зовоох олоонхон материал, мэдүүлгээс алийг нь ч гэсэн шүүрээд авахад элбэг хүрэлцэх цаг байлаа. Тийм ч учраас өөрийнхөө тэмдэглэлийг харж (Эрл Ньюком авахад эвтэй болгон дэвүүр маягаар ширээн дээр өрсөн байжээ) дахин ярьж гарлаа.

	— Грифитс ээ, өчигдөр таныг таны өмгөөлөгч эрхэм Жефсон (энэ үед Жефсон ёжтойгоор толгойгоо гилжийлгэв) энд байцааж байхад Роберта Олдентай Фонтад долоодугаар сард уулзсанаас хойш, яг энэхүү түүний хувьд үхлийн аялалд явах үес таны санаа сэтгэлд нөгөө хувирал болсон гэж та хэлсэн.

	— Тийм ээ, эрхэм ээ, гэж Клайд Белнепийн эсэргүүцэхээс өмнө хэлчихсэн боловч өмгөөлөгч «түүний хувьд үхлийн аялал» гэдгийг зүгээр «аялал» болгон өөрчлүүлж чадав.

	— Та түүнтэй явахынхаа өмнө хуучин шигээ түүнд хайртай байхаа больчихсон байсан уу, тийм үү?

	— Урьдынх шигээ тийм хүчтэй биш... тийм ээ, эрхэм ээ.

	— Хэр удаан, хэдийнээс хэдий хүртэл та жинхэнэ хайртай байсан бэ? Өөрөөр хэлбэл хэдий болтол дуртай хэвээр байсан бэ?

	— Би түүнтэй анх дайралдсан цагаасаа эхлэн дурласан, X авхайтай учрах хүртлээ л дурласан.

	— Түүнээс хойш үгүй юм биз дээ?

	— Гэвч би түүнээс хойш бүрмөсөн дургүй болсон гэж хэлж чадахгүй. Роберта надад эрхэм, тэр ч байтугай сайхан санагддаг байсан боловч... урьдынх шиг арай л байгаагүй. Гол нь түүнийг би өрөвддөг шиг байсан.

	— Наадахыг чинь бодоод үзэхэд барагцаа нь арван хоёрдугаар сарын нэгнээс дөрөв юм уу, тавдугаар сар хүртэл байх нь ээ, тийм үү?

	— Тийм ээ, барагцаа нь тийм байх, эрхэм ээ.

	— Тэгвэл та энэ бүх хугацаанд арван хоёрдугаар сарын нэгнээс дөрөв юм уу, тавдугаар сар хүртэл түүнтэй янагийн холбоотой байсан хэрэг биз, тийм үү?

	— Тийм, эрхэм ээ.

	— Хэдийгээр түүнийг урьдын адил хайрлахаа больчихсон ч гэсэн тийм үү?

	— За ер нь тийм дээ, эрхэм ээ гэж Клайд түгдрэн хариулав.

	Ийнхүү яриа эр эмийн асуудалд холбогдоод ирмэгц шүүхийн танхимыг дүүргэсэн хөдөөгийн хүмүүс цочин овгосхийцгээж, ихэд сонирхон урагш өнгийлдлөө.

	— Таны өөрийн чинь энд мэдүүлснээр үзвэл, Роберта танд өөгүй үнэнч учраас үдэш оройдоо ганцаараа өрөөндөө суудаг байхад та бүжиг, үдэшлэг, айлын хоол автомобилийг зугаалга зэрэгт ганцаарыг нь орхичхоод дажгүй явдаг байсан хэрэг үү?

	— Тийм ээ, гэхдээ би тэр болгонд явдаггүй байсан шүү дээ.

	— Ай, тэр болгонд биш гэнэ үү? Энэ талаар Трейси Трамбал, Фредерик Сэлс, Фрэнк Гарриэт, Берчард Тэйлор нарын юу гэж мэдүүлэхийг сонссон уу, аль сонсоогүй юу?

	— Сонссон, эрхэм ээ.

	— Тэгвэл тэд цөм худал хэлсэн үү, аль үнэн хэлсэн үү?

	— Тэд мэдэж байгаагийнхаа хэрээр үнэн юм ярьсан шиг санагдана.

	— Гэхдээ мэдэж байгаа юм нь яг үнэн биш шиг байсан тийм үү?

	— Би ердөө л тэр болгонд явдаггүй байсан. Долоо хоногт хоёр, гурав юм уу, магадгүй заримдаа дөрөв гардаг байсан байх, тэрнээс л илүүгүй юм даг.

	— Тэгвэл та бусад орой нь Олден авхайтай өнгөрүүлдэг байсан уу?

	— Тийм ээ, эрхэм ээ.

	— Чухамхүү үүнийг энэ захиандаа хэлэх гэсэн юм байжээ гээд Мейсон Робертагийн бөөн захианаас нэгийг авч уншиж эхэллээ. «Чи намайг хаяж явсан тэр нэгэн аюулт зул сарын баяраас хойш би гав ганцаархнаа оройг өнгөрүүлдэг боллоо» гэсэн байна. Роберта худал хэлж байна уу? гэж Мейсон яриаг дуугаар асуухад Клайд Робертаг худал хэлдэг байсан гэж буруушаах нь ямар аюултайг мэдээд их л айж түдгэлзсэн байдлаар:

	— Үгүй, худал хэлээгүй байна. Гэлээ ч гэсэн нэлээд оройг түүнтэй хамт өнгөрүүлдэг байсан гэв.

	— Гэтэл Гелпин авгай ба түүний нөхөр арван хоёрдугаар сарын нэгнээс эхлэн Олден авхай байнга орой болгон өрөөндөө ганцаараа байдаг болсныг мэдээд өрөвдөж, ийм бүрэг ганцаардуу байх нь тусгүй гэж үзээд түүнтэй ойртож жаахан тайтгаруулах гэхэд тэр тэдний урилганаас татгалздаг байсан гэж хэлэхийг та сонссон уу?

	— Сонссон, эрхэм ээ?

	— Тэглээ ч гэсэн та зарим оройг түүнтэй хамт өнгөрүүлдэг байсан гэж байгаа юм уу?

	— Тийм, эрхэм ээ.

	— Тэр үес та X авхайд дурлаж, түүнтэй олон уулзахыг эрмэлзэж байсан уу?

	— Тийм, эрхэм ээ.

	— Түүнийг өөрийнхөө эхнэр болгохыг чармайж байсан биз?

	— Тийм ээ, би тийм хүсэлтэй байсан, эрхэм ээ.

	— Гэтэл хүүхэн эргүүлээгүй оройнууддаа Олден авхайд урьдынх шигээ харьцаж байсан хэрэг үү?

	— Тийм... за тийм дээ, эрхэм ээ гэж Клайд түгдрэв. Энэ бүх илчлэлт түүнийг ийм хөөрхийлөлтэй байдалд оруулж байгаад хязгааргүй гутарсан боловч өөрийгөө тийм муу муухай амьтан биш, ядахдаа Мейсоны дүрсэлж байгаа шиг хүү биш гэж боджээ. Өөр хүмүүс нөгөө Ликургийн дээд зиндааны залуучуудын ярих хөөрөхөөр үзвэл надаас дээргүй л юм билээ хэмээн биеэ тайвшруулав.

	— Таны боловсролтой өмгөөлөгч нар таныг оюун ухааны ба ёс суртахууны талаар аймхай хүн гэж нэрлэснээрээ тун аятайхан нэр өгсөн юм шиг санагдахгүй байна уу? гэж Мейсон егөөдөв.

	Гэтэл энэхэн агшинд урт нарийн танхимын гүнээс чив чимээгүйн дундаас нэгэн уурлан хорсон түлээчний өширхсөн бүдүүн дуу гэнэт хадаж

	— Энэ муу зулбасгатай ингэж байгаад ямар нусаа хийнэ ээ! Одоо энд нь эд бад болгооч! гэх нь сонсогдлоо. Ингэмэгц Белнеп эсэргүүцэж байгаагаа даруй хашхиран хэлбээс Оберуолцер чимээ намдаан алхаараа тогшиж, журам зөрчсөн этгээдийг баривчил, бас суудалгүй байгаа хүмүүсийг цөмийг нэгмөсөн гарга гэж тушаалаа. Энэ тушаалыг ч дорхон нь биелүүлэв. Журам зөрчсөн хүнийг нь даруй баривчилсан бөгөөд тэр хүн маргааш өглөө нь шийтгүүлэх болжээ. Ингээд нам гүм болсны дараа Мейсон ярьж эхэллээ.

	— Грифитс та Ликургээс гарч явахдаа бүх юмыг өөрөөр шийдвэрлэж чадвал Роберта Олдентай суухгүй гэж бодож явсан гэсэн билээ.

	— Тийм ээ, эрхэм ээ. Тэр үед тэгж бодож явсан.

	— Тэгэхлээр та Ликургт эргэж ирнэ гэдэгтээ бүрэн итгэж байсан байх нь ээ?

	— Тийм ээ эрхэм ээ, би эргэж ирнэ гэж бодож байсан.

	— Тэгвэл та яагаад хамаг юмаа авдарт хийгээд цоожилсон бэ?

	— Зү... зү... зүгээр л гээд Клайд таг болов. Ингэж дайрсан нь даан ч гэнэт болсон бөгөөд урьд өмнө хэлсэнтэй тун бага холбоотой байсан тул Клайд ухаан зарж чадалгүйгээр

	— Би бүрэн итгэлтэй байгаагүй л дээ... Би хүссэн хүсээгүй ч гэнэт явах хэрэг гарч магадгүй гэж бодсон юм гэв.

	— Мэдлээ. Жинхэнэ хэрэг дээрээ тохиолдсон шигээр та гэнэт Олден авхайтай санаанд ороогүй байтал явах хэрэг гарвал (Мейсон ингэж хэлэхдээ Клайдын улаан нүүрэнд тулган «таныг тэгнэ ч байх гэж итгэсэн» гэж хэлэх мэт болов) танд гэртээ эргэж ирээд юм хумаа тухтай янзлах цаг гарахгүй байсан биз?

	— Үгүй ээ, эрхэм ээ, хэргийн учир үүнд бус.

	— Тэгвэл юунд вэ?

	— Та бод л доо... гээд түрүүчийнх шигээ бас л энэ талаар бодсон юмгүй байсан тул шууд тохирох үнэмшилтэй хариу олж чадах самбаагаар дутагдаж дахиад л барьц алдаж эхлэв. Үүнийг нь бүх хүн, юуны өмнө Белнеп Жефсон хоёр доор нь ажиглажээ. Тэгээд Клайд: — Бод л доо, түр зуур ч гэсэн явах хэрэг гарвал юм хумаа яаралтай авах хэрэг гарах байх гэж бодсон юм гэв.

	— Ойлголоо. Гэвч та цагдан сэргийлэхээс Клифорд Голден, Карл Грэхем гэдгүүд хэн болохыг сонирхохоос айгаад тэгж яарахаас болгоомжилсон хэрэг биш биз? Та үүнд итгэлтэй байна уу?

	— Үгүй, эрхэм ээ, энэ хамаагүй хэрэг.

	— Тэгэхээр та өөрөө хэрэггүй боллоо гэж Пейнтон авгайд хэлсэн байх нь ээ?

	— Үгүй, эрхэм ээ.

	— Та өчигдөр мэдүүлэхдээ мөнгө дутагдаж байсан мэтээр хэлсэн байх аа? Олден авхайг аваачих, гэрлэх түр зуур, бүр ядахдаа хагас жил түүнтэй цуг суухад мөнгө дутагдах байсан юм шигээр ярьсан байх аа.

	— Тийм ээ, эрхэм ээ.

	— Ликургээс энэ аялалд гарахдаа та хэдий хэрийн мөнгөтэй байсан бэ?

	— Тавь орчим доллар.

	— Тавь «орчим гэнэ ээ» хэчнээн байсныг нь та яг мэдэхгүй байна уу?

	— Мэдэж байна аа, эрхэм ээ, тавин доллар байсан.

	— Утикад байхдаа, Грасс нуурт байхдаа, Шейрон хүртэл та хэчнээнийг нь зарсан бэ?

	— Миний бодоход энэ аялалд хориод доллар орсон болов уу гэж бодно.

	— Яг хэлж мэдэхгүй байна уу?

	— Яг... үгүй, эрхэм ээ, гэвч барагцаа нь хорь л орчим байх даа

	— За тийм байж, яг тооцоолохыг оролдоод үзье гэж Мейсоныг хэлэхэд Клайд урхинд орсноо мэдрэн сэтгэл догдолж, бас Сондрагийн өгсөн мөнгө байсан түүний нэг хэсгийг нь зарснаа саналаа. Мейсон

	— Фондагаас Утика орохдоо та өөрөө хэдийг зарсан бэ? гэж асуув.

	— Нэг доллар хорин таван цент

	— Робертатай буусан зочид буудлын өрөөнд хэдий хэрийг төлсөн бэ?

	— Дөрвөн доллар.

	— Та хоёр тэр оройдоо, бас маргааш өглөө нь юм идсэн байж таарна. Түүнд хэдийг өгсөн бэ?

	— Хамтдаа нийлээд гурав орчим доллар.

	— Утикад өөр юунд ч үрээгүй юу?

	Мейсон хааяа хааяа ямархан нэгэн тоо бай тэмдэглэсэн цаас нүдний булангаар харж байсан бөгөөд үүнийг нь Клайд мэдсэнгүй.

	— Үгүй, эрхэм ээ.

	— Утикад байхдаа сүрлэн шляп авсан чинь энд тодорхой болж билээ, тэгвэл түүнийг хэдээр авсан бэ?

	— Өө тийм, эрхэм ээ, би бүр таг мартчихаж! хэмээн Клайд тэвдэж: — Тийм бас хоёр доллар өгсөн юм байна гэв.

	Клайд болгоомжтой байлгүй горьгүй нь гэж мэдлээ.

	— Грасс нуур хүртэл таван доллар төлсөн болов уу гэж бодогдоно, зөв үү?

	— Зөв эрхэм

	— Дараа нь та Грасс нуур дээр очоод завь хөлсөлж авсан. Ямар үнэтэй байсан бэ?

	— Цагт гучин таван цент.

	— Та нар хэдий хэр явсан бэ?

	— Гурван цаг.

	— Энэ чинь нэг доллар таван цент болох нь ээ

	— Тийм, эрхэм ээ.

	— Дараа нь та нар зочид буудалдаа дахин хоносон та нараас хэдийг авсан бэ? Таван доллар уу, биш үү?

	— Тийм ээ, эрхэм ээ.

	— Бас та нар Биг Битерн нуур луу явахдаа идэх юм авсан биз?

	— Тийм ээ, эрхэм ээ. Түүнд жар орчим цент зарсан.

	— Тэгвэл Биг Битерн нуур орох замын хөлс хэдийг өгсөн бэ?

	— Би Зэвсгийн станц хүртэл галт тэргээр явсан, энэ бол нэг доллар гэсэн үг, тэндээсээ автобусаар Биг Битерн орсон, бас нэг доллар өгсөн.

	— Та бүх тоог их сайн санаж байгааг чинь мэдлээ. Тэгэлгүй ч яах вэ дээ. Та мөнгөгүй байсан болохоороо зарсан зарлагаа нэгд нэгэнгүй бодоо биз. Тэгвэл Гурав дахь бээрийн Амнаас Шейрон хүртэл хэдийг төлсөн бэ?

	— Далан таван цент.

	— Та зарсан бүх мөнгөө нэг ч удаа нийлүүлж бодож үзээгүй юу?

	— Үгүй, эрхэм ээ.

	— Та одоо бодоод үзэхгүй юу?

	— Тэртэй тэргүй та бодчихсон байгаа юм биш үү?

	— Тийм ээ, эрхэм минь, бодчихсон. Хорин дөрвөн доллар жаран таван цент байна. Гэтэл та хорин доллар зарсан гэж хэлсэн. Тэгэхлээр дөрвөн доллар жаран таван центээр зөрж байна. Та үүнийг юу гэж тайлбарлах вэ?

	— За яах вэ дээ, би юухан хээхнийг сайн санаагүй л байгаа биз гэж Клайд энэхүү нарийн тооцоонд уурлан хэлэв.

	Гэвч Мейсон залирхаг эелдгээр:

	— Өө тийм. Грифитс ээ, би мартчихаж! Биг Битерн нуурт завиар зугаалахад завины хөлс юу байсан бэ? гэж асуулаа.

	Мейсон энэ асуултыг урт удаан хугацаанд ягштал боловсруулсан байсан тул Клайдын одоо юу гэхийг тэсгэлгүй хүлээн байв.

	— Ээ... ээ... юу... гээд Клайд хэл нь ээдрэв.

	Өөрөө ч, Роберта ч эргэж ирэхгүй гэж бодож байсан тул Биг Битерн нуурт завиар явахад ямар үнэтэйг асуугаагүйгээ саналаа. Энэ асуулт санаанд нь сая л орж иржээ.

	Гэтэл Мейсон түүнийг урхиндаа орууллаа хэмээн бушуухан:

	— За яав? гэж шавдуулав.

	Клайд таамгаар хэлэв.

	— Өө тийм, Грасс нуур дээрхтэй яг адил цагийн гучин таван цент гэж надад завьчин хэлсэн гэв.

	Гэтэл Клайд дэндүү яарчээ. Тэр Мейсонд үүнийг гэрчлээд өгөх завьчин бий, тэр хүн завины үнийг асуугаагүй гэж хэлээд өгнө гэдгийг мэдсэнгүй. Мейсон цааш нь:

	— За тийм байж! Үүнийг танд завьчин хэлсэн байж таарах нь ээ? гэв.

	— Тийм ээ, эрхэм ээ.

	— Та завьчнаас энэ тухай асуугаагүй гэдгээ мартчихсан байна даа? Ер нь тэндхийн завь цагт гучин таван цент биш тавин цент байдаг юм. Гэвч та эргээс бушуухан холдож, эргэж ирээд завины үнэ төлнө гэж бодоогүй байсан учраас үүнийг мэдэхгүй байх чинь зөв л дөө Яагаад үнэ асуугаагүй чинь тодорхой байна. Мэдэв үү, тийм биз? Одоо та санав уу? гээд Мейсон завьчнаас авсан тооцоогоо Клайдын хамарт шүргэх шахтал үзүүлж

	— Завь цагийн тавин центийн үнэтэй байж гэж дахин давтаад, — Биг Битернд Грасс нуурынхаас үнэтэй байдаг юм. Та энд хэлснээрээ бусад бүх тоог маш сайн мэдэж байсан хэр нь чухамхүү энэ тоог яагаад мэдэхгүй байна вэ? Та Олден авхайтай нуур луу явахдаа үдээс хойш үдэш болтол зугаална гэж мэдэж явсан мөртөө хэдий хэрийн мөнгө өгөхөө бодоогүй явсан юм биз дээ? гэв.

	Энэхүү гэнэтийн ширүүн дайралт Клайдыг шууд сандралд оруулав. Тэр эргэж хурган, шүлсээ залгилан, иймэрхүү асуулт гаргаж болзошгүйг яагаад ч юм мэдэлгүй өнгөрсөн Жефсон руу харахаас зовж доош гөлрөн байлаа.

	— За хэмээн Мейсон зандраад, — Энэ шалтагтай холбогдсон ямар нэгэн тайлбар би сонсох нь уу, үгүй юү? Өөрийнхөө бүх зарлагыг сайн мэдсэн хэр нь ганц үүнийг мэдэхгүй байгаа чинь танд гайхалтай санагдахгүй байна уу? гэв.

	Дахиад л бүх тангарагтан нар урагш өнгийлдөн түгшүүртэйгээр анхаарцгаав. Клайд тэдний тачаадан илтэд сэжиглэж буйг мэдрээд эцэст ам нээж:

	— Би үүнийг яагаад мартсанаа үнэндээ мэдэхгүй байна гэв.

	— Мөөн? Санахгүй байлгүй яах вэ? гэж Мейсон паргиулан хэлээд, — Бүсгүй хүнийг эзгүй нуур дээр алъя гэж зорьсон хүн өчнөөн төчнөөн юм бодоо биз, энэ мэт юухан хээхнийг мартсаныг гайхах юм алга. Гэвч та Гурав дахь бээрийн Аманд ирээд Шейрон хүртэл билет ямар үнэтэй байдгийг мөнгөний нярваас асуухаа мартаагүй байв аа, тийм үү? гэлээ.

	— Асуусан үгүйгээ санахгүй байна.

	— Тэгвэл цаад хүн чинь санаж байна. Тэр хүн энэ тухай мэдүүлэг өгсөн. Та Грасс нуур дахь өрөөний үнэ тэнд завь хөлслөхөд ямар үнэтэй байдаг зэргийг сонирхсон байна. Тэр ч байтугай Биг Битерн нуур хүртэл автобусаар явбал ямар үнэтэй байдгийг асуусан байна. Биг Битерн нуурт завь хөлслөхөд ямар үнэтэй байдгийг асуугаагүй чинь юутай харамсалтай вэ? Тэгсэн бол энэ талаар ингэж зовохгүй байж шүү дээ, тийм үү?

	Мейсон тэгж хэлээд «Харж байгаа биз!» гэсэн байдалтайгаар тангарагтан нарыг ширтэв.

	— Би энэ талаар зүгээр л бодоогүй юм гэж Клайд түрүүчийнхээрээ л хэллээ.

	— Миний бодоход, эцсийн тайлбар бол гээд Мейсон адармаатай хэлснээ, — Робертагийн үхсэний маргааш долоодугаар сарын есөнд «Казино»-д өглөөний хоол идэхдээ арван гурван доллар хорин цент зарснаа огт санахгүй байгаа явдал гэж үзэж болох уу, үгүй юү? гэв.

	Мейсоны үг хэл хурц, шаргуу байсан тул Клайдад бодох байтугай амьсгаагаа зүгшрүүлэх зай ч өгсөнгүй. Ингэж асуухад нь Клайд золтой ухасхийсэнгүй. Тэр, тэр өглөөний хоолны тухай Мейсоныг мэднэ гэж огт сэжиглээгүй байжээ.

	— Таныг баривчлах үед танаас ная гаруй доллар гарсныг санахгүй байна уу? гэж Мейсон нэмж асуулаа.

	Клайд тэр наян долларын тухайд оргүй мартсан байжээ. Юу хэлэхээ бодож чадахгүй байсан тул одоо энэ талаар юу ч хэлж чадсангүй.

	— Ер нь ямар учиртай юм бэ? хэмээн Мейсон хайр найргүй шавдан, — Та Ликургээс гарахдаа дөнгөж тавин доллартой байсан байна, баривчлах үед ная гаруй доллартой байсан байна, гэтэл тэр завсар хорин дөрвөн доллар жаран таван цент, бас дээр нь өглөөний хоолонд арван гурван доллар зарсан байж байдаг. Тэр илүү мөнгө та хаанаас олсон бэ? гэв.

	— Би одоо энэ асуултад хариулж чадахгүй гэж Клайд буланд шахагдан доромжлуулснаа мэдэрч уруу царайлан хэлэв. Тэр мөнгийг Сондрагаас авсан тул дэлхий дээрх ямар ч хүч түүнийг хүлээлгүүлж эс чадах байлаа.

	— Юу гэсэн үг вэ? та яагаад хариулж чадахгүй байна хэмээн Мейсон хашхичин, — Та ер нь өөрийгөө хаана байна гэж бодож байна? Бид яах гэж энд цугларсан гэж та бодож байна? Таныг дуртай асуултдаа хариулаад, дургүйдээ үгүй байг гэж цугларсан хэрэг үү? Та шүүхийн өмнө байна, таны амьдралын тухай яриа болж байна гэдгийг битгий мартаарай! Та өмнө нь юу ч гэж худал хэлсэн хууль зүйтэй хоргодож тоглохгүй шүү. Та энэ арван хоёр тангарагтны өмнө хариулагтун эд нар шууд хариулахыг хүлээж байна. За, за яав? Тэр мөнгийг та хаанаас авсан бэ? гэлээ.

	— Нэг найзаасаа зээл авсан юм.

	— Юу найз гэж? Хэн гэдэг юм бэ?

	— Та нарт хамаагүй.

	— Уухай, бидэнд хамаагүй гэнэ ээ? Та Ликургээс гарахдаа авч явсан мөнгөний талаар худал хэлсэн чинь тодорхой болов оо. Бас тангарагласныг нь яана. Энийгээ битгий мартаарай! Сүрхий их хүндэтгэдэг тангаргаа тавьсан шүү. Энэ худал уу?

	— Тийм ээ, худал гэж Клайд мадлуулсаар байсан авч сэхээ орж, — Би Арван хоёрдугаар нуурт ирсэн хойноо мөнгө зээл авсан юм гэв.

	— Хэнээс?

	— Би үүнийг хэлж чадахгүй.

	— Таны мэдүүлэл сохор зоосны үнэгүй болох нь ээ гэж Мейсон тас цохив.

	Клайд мэлзсээр байлаа. Тэр дуугаа улам намсгасан тул Мейсон тэр болгонд чанга ярь гэж зандраад тангарагтан нар луу заавал хар гэж тулган тушааж байлаа. Клайд Мейсоны хэлэх болгонд захирагдан байхдаа хамаг нууцыг нь суга татан ил гаргах гэж буй тэр хүнд улам бүр өширхөн байв. Мейсон Сондрагийн тухай үг цухуйлгасан бөгөөд энэ үед Клайд Сондрагийн талаар муу үг ганц боловч цухуйлгахааргүй тийм хайртай байжээ. Тэгээд Клайд тангарагтан нарын өөдөөс өдөх байдалтай харж суув. Энэ завсар Мейсон ширээн дээрээс ямархан нэгэн гэрэл зургуудыг авлаа.

	— Үүнийг та таньж байна уу? хэмээн Клайдад хэд хэдэн балархай усанд гэмтсэн Робертагийн дүрүүд, Клайдын өөрийн нь хэд хэдэн зураг, бас бус хэдэн зураг (тэдгээрийн алинд нь ч Сондрагийн зураг байсангүй) гаргаж үзүүллээ. Клайд энэ зургуудыг Крэнстоныхны зусланд анх очихдоо дарсан бөгөөд бас нэг дөрвөн зургийг Баавгайт нуур дээр дарсан байлаа. Эдний нэгэнд Клайд банжо хөгжмөөр тоглож байгаа зураг байв... 

	Мейсон: 

	— Үүнийг хэзээ авснаа санаж байна уу? гэж асуугаад Робертагийн зургийг хамгийн түрүүн үзүүлэв.

	— Тийм ээ, санаж байна.

	— Хаана авсан бэ?

	— Биг Битерн нуурын өмнөд эрэг дээр очоод байхдаа авсан юм.

	Клайд эдгээр хальс аппаратад нь байх ёстойг сайн мэдэж байсан агаад энэ талаар Белнеп, Жефсон хоёрт хэлсэн байжээ. Гэвч одоо тэр хальснуудыг нь угааж чадсаныг үзээд багагүй гайхлаа.

	— Грифитс ээ, надад байгаагүй гэж ам алдан мэлзэж байсан тэр гэрэл зургийн аппаратыг чинь таны өмгөөлөгч нар Биг Битерн нуураас олох гэж хэчнээн их чармайснаа хэлдэг байсан уу? Тэр аппарат миний гарт орсныг мэдэх хүртлээ ус шүүрдсэнээ хэлээгүй юу? гэж Мейсон үргэлжлүүлэн асуув.

	— Тэд тиймэрхүү юм надад хэзээ ч хэлээгүй гэж Клайд хариуллаа.

	— Туйлын харамсалтай байна. Би тэднийг бөөн ажлаас нь ангижруулж чадах байж шүү дээ. За энэ аппаратын дотроос гарсан зураг таны санаа сэтгэлд эргэлт гарсны дараа авсан зургууд биз, та санаж байна уу?

	— Би хэдийд авсныг санаж байна гэж Клайд уруу царайлан хариулав.

	— За тийм дээ, наад зургууд чинь та хоёр сүүлчийн удаа эргэж холдох үед, та түүнд юу хэлэх гэснээ хэлэхээс өмнөхөн, түүнийг алахаасаа өмнөхөн дарсан зургууд байна. Яг тэр үед Роберта маш уйтгартай байсан гэж та хэлсэн биз дээ.

	— Үгүй түүний өмнө Роберта уйтгартай байсан гэж Клайд татгалзав.

	— За мэдлээ. Таны ярьснаар бол хачин их сандарч шаналсан хүн байх ёстой байтал энэ зураг дээр хэтэрхий хөгжөөнтэй хүний дүр байж байх юм. 

	Клайд:

	— Урьд өдрийн шигээ тэр үед тийм шаналангуй байгаагүй юм шүү гээд тавьчихлаа. Энэ бол үнэндээ зөв хариу бөгөөд тэр үеийг өөрөө сайн ч санаж байлаа.

	— Мэдлээ. За одоо энэ зургуудыг хараарай. Ядахдаа энэ гурвыг хар. Хаана авсан зургууд вэ?

	— Арван хоёрдугаар нуур дээр Крэнстоныхны зусланд юм шиг байна.

	— Зөв байна. Зургаадугаар сарын арван найман юм уу, арван есөнд, тийм үү?

	— Арван есөнд байх аа даа.

	— Тэгвэл зургаадугаар сарын арван есөнд Роберта танд ямар захиа бичсэнийг санахгүй байна уу?

	— Үгүй байна эрхэм ээ.

	— Та түүний бичсэн захиануудыг нэгийг ч гэсэн санахгүй байна уу?

	— Үгүй, эрхэм ээ.

	— Гэтэл та түүний захиа цөмөөрөө маш уйтгартай байсан гэж ярьсан шүү дээ.

	— Тийм ээ, эрхэм ээ, тэр үнэн.

	— За хө, энэ зургуудыг дарж байх үед бичигдсэн захиа миний гарт байна гээд Мейсон тангарагтан өөд эргэж, — Эрхэм хүндэт тангарагтан нар энэ зургуудыг үзээд дараа нь тэр өдөр Олден авхай хэрэгтэн этгээдэд бичсэн захианаас нэгэн хэсгийг уншихад чагнахыг гуйя гэв. Робертаг өрөвдөгч гэсэн захиа бичихээс татгалзаж, утсаар аль болох цөөн ярихыг хичээж байсан гэж Клайд өөрөө хүлээсэн гээд Мейсон захиаг авч тангарагтан өөд хандаж Робертагийн урт гэгчийн гомдлыг чанга уншлаа. — Энэ бас дөрвөн зураг байна, Грифитс ээ хэмээн Баавгайт нуур дээр авсан зургийг нь Клайдад өгч, — Маш хөгжөөнтэй байгаа биз, таны бодоход ямар байна? Урт удаан хугацаанд эргэлзэж түгшиж эвгүй явснаа санаа сэтгэл нь агуу их эргэлт дөнгөж сая болсон буюу тун саяхан эмэгтэй хүний гэнэт үхэхийг харсан, тэр эмэгтэйтэй хамгийн харгис ичих нүүргүйгээр харьцаж, өмнөхөн нь буруугаа баллах гэж оролдож байсан хүнтэй даанч адилгүй байгаа биз. Энэ зургаар үзвэл та, энэ хорвоогийн хамгийн халамжгүй хүн мөн, тийм үү? гэв.

	— Үгүй энэ чинь хэсэгчилсэн зураг шүү дээ. Бүгдтэй хамт зургаа авхуулахгүй байх нь надад эвгүй байсан.

	— За, энэ таны усан дотор байгаа зургийг яана! Биг Битерн нуурын ёроолд Роберта Олден үхлийн ордноо одсоноос хойш хоёр юм уу, гурав хоноод байхад усанд орох нь танд өчүүхэн ч хэцүүгүй байсан уу? Бас тэгээд танаас түүнд харьцах харьцааг үндсээр нь өөрчилсөн зан суртахууны сайхан эргэлт болсны дараа шүү?

	— Намайг түүнтэй цуг тэнд явсан гэдгийг хүн битгий мэдээсэй гэж бодсон юм.

	— Мэднэ ээ, мэднэ. За энэ банжо хөгжимтэй зургийн хувьд юу гэх вэ? Алив хараарай гээд Мейсон түүнд уг зургийг сарвайж — Маш хөгжөөнтэй байна, тийм биз? гэж ёжиллоо.

	Клайд айж хэлмэгдэн

	— Тэглээ яалаа ч надад хөгжөөнтэй байх юм алга байсан! гэж хариуллаа.

	— Та банжогоор тоглож байхдаа ч гэсэн дээ? Робертаг үхсэний маргааш өдөр нөхөртэйгөө гольф, теннис тоглож байхдаа ч гэсэн тийм байгаагүй юу? Арван гурван долларын хоол идэж байхдаа ч гэсэн дээ? Таны өөрийн мэдүүлснээр энэ дэлхийд хамгийн эрхэмлэдэг X авхайн ойр дахин очоод байхдаа ч гэсэн дээ?

	Мейсон ярих биш бүр уурлан хорсож муухайгаар ёжлон архирах адил байлаа.

	— Тэглээ ч гэсэн чухам тэр үед би хөгжөөнтэй байгаагүй, эрхэм ээ.

	— «Чухам тэр үед» гэдэг чинь юу гэсэн үг вэ? Та тэр хүссэн газраа очоогүй гэж үү?

	— Энэ явдал үнэн нь үнэн л дээ гэж Клайд хариулахдаа миний ингэж мэдүүлснийг минь Сондра уншаад юу гэж бодох бол? гэж өөрөө өөрөөсөө асуув. Сондра түүнийг унших нь лавтай билээ.

	Шүүхийн процессын бүх материал өдрөөс өдөрт бүх сонинд нийтлэгдэж байгаа. Тэр үед Сондрагийн дэргэд байснаа, түүнд тэмүүлж байснаа мэлзэх арга алга. Гэвч зол жаргалтай байгаагүй шүү дээ. Өөрийнхөө ичгүүртэй харгис бодолд ингэж ороогдсоноороо тэр юутай зол хувьгүй байв аа! Харин Сондра уншиж эхлэхэд зөв ойлго гэж хэрхэн тайлбарлах вэ, бас энэ тангарагтнуудад ч гэсэн яаж зөв ойлгуулах вэ?

	Ингээд Клайд хатсан хоолойгоороо арай ядан шүлсээ залгиад хуурай шахам болсон хэлээрээ уруулаа долоон:

	— Ямар ч л гэсэн Олден авхай надад өрөвдөлтэй санагдсан. Би тэр үед өөрийгөө зол жаргалтай гэж үзэж чадахгүй байсан, ерөөсөө чадахгүй байсан. Түүний тийшээ аялсантай намайг ямар нэг талаар холбоотой гэж хүн битгий бодоосой л гэж би биеэ аль болох төв авч явахыг хичээсэн, өөр юм алга. Өөрөөр яахыгаа би мэдэхгүй байсан. Хийгээгүй хэрэгт намайг битгий баривчлаасай гэж бодож байсан гэж хэлэв.

	— Энэ бүхэн цөм худал гэдгийг та өөрөө мэдэхгүй байна гэж гэж үү дээ! Худал хэлж байгаагаа та мэдэж байна уу? хэмээн Мейсон бүх дэлхийг гэрчээр дуудах мэт хашхиран тогтож чадахаа болиод үзэн ядах, үл итгэхийн гал бадарсан нь Клайд бол яахын аргагүй худалч хүн гэдэгт тангарагтан нар болон олон түмнийг элбэг итгүүлэхүйц байлаа.

	— Та нартай хамт Баавгайт нуур луу явсан туслах тогооч Руфус Марины мэдүүлгийг сонссон уу?

	— Сонссон, эрхэм ээ.

	— Баавгайт нуурын эргийн нүд далд нэгэн газар та X авхайг тэврээд үнсэж байхыг харсан гэж тангараг тавин хэрхэн мэдүүлэхийг нь сонссон байна. Энэ үнэн явдал уу?

	— Үнэн, эрхэм ээ.

	— Энэ чинь Роберта Олден Биг Битерн нуурын ёроолд үлдсэнээс хойш яг дөрвөн өдрийн дараа биз?! Тэгэхлээр та тэр үед баривчлагдахаас айж байсан хэрэг үү?

	— Тийм ээ, эрхэм ээ.

	— X авхайг тэвэрчхээд үнсэж байхдаа ч гэсэн тэгж айж байв уу?

	— Тийм, эрхэм ээ гэж Клайд горьдлого тасарсан байдалтай гунигтайгаар хэлэв.

	— Мөн дөө! гэж Мейсон хашхираад, — Бид энэ бүхнийг өөрийн чихээр сонсоогүй сэн бол ийм үл бүтэх юмыг шүүх авч хэлэлцдэг юм гэвэл хэн ч үнэмшихгүй! Та энд суучхаад тангараг тавин байж, нэгэн мэхлэгдсэн хүүхнийг тэвэрч байхад чинь мөн тэр үед нөгөө нэг танд мэхлэгдсэн хүүхэн та нараас зуун миль газар нуурын ёроолд хэвтэж байснаар та шүүхийн өмнө ярьж байна. Ийм нөхцөлд та өөрийгөө зол заяагүй хүн хэмээн үзэж бухимдан бачимдаж байсан хэрэг үү?

	— Юутай ч гэсэн тийм л байсан юм даа гэж Клайд хариулав.

	— Мөн дөө! Байж болохгүй зүйл! гэж Мейсон хашхирлаа.

	Мейсон ядрангуй амьсгаадаж хармаанаасаа том цагаан алчуураа дахин гаргаж, шүүхийн танхимыг нэгэнтээ тойруулан хараад нүдээ арчиж гарлаа. Ингэж байхдаа «Мөн ч хэцүү байна даа!» гэсэн байдлыг бүх биеэрээ харуулан байв. Дараа нь дахин урьдынхаас улам хүчтэйгээр үргэлжлүүлэн

	— Грифитс, зөвхөн өчигдөр, та яг энд энэ гэрчийн байрнаас тангараг тавин байж мэдүүлэхдээ Ликургээс гарч явахын үес та нар Биг Битерн нуур луу явна гэж огт бодоогүй байсан гэсэн.

	— Тийм ээ эрхэм ээ, бодоогүй байсан.

	— Харин Олден авхайтай Утикагийн зочид буудлын өрөөнд хоёулхнаа байхын цагт түүний хэрхэн ядарч зовсныг хараад та хоёулхныхаа бага шиг мөнгөнд таарсан бяцхан зугаалга зохиож амрах нь зөв, тэгвэл түүнд ашигтай гэсэн санал гаргасан байна Тэгсэн үү?

	— Тийм ээ, эрхэм ээ, тэгсэн гэж Клайд хариулав.

	— Гэвч тэр минут хүртэл та нарт Адирондакийн уулын нуур луу очих санал толгойд чинь огтхон ч орж ирээгүй биз?

	— Үгүй, эрхэм ээ... ер нь ямар нэгэн тодорхой нуурыг төлөвлөөгүй. Би зүгээр л нэг зуслангийн газар, тийм газар нууруудын дэргэд зөндөө шүү дээ, очъё гэсэн бодохоос биш ямар ч тодорхой нуурыг яриагүй.

	— Мэдлээ. Энэ саналаа таны хэлмэгц Олден авхай ямар нэгэн газрын зураг юм уу, зам заасан ном олох хэрэгтэй гэж хэлсэн, тийм үү?

	— Тийм ээ, эрхэм ээ.

	— Тэгээд та зочид буудлын үүдний өрөө рүү бууж тэдгээрийг олсон байх аа?

	— Тийм ээ, эрхэм ээ.

	— Утика дахь «Ренфру» гэдэг зочид буудал биз дээ.

	— Тийм, эрхэм ээ.

	— Магадгүй, өөр ямар нэгэн газарт юм биш биз?

	— Биш, эрхэм ээ.

	— Дараа нь бүх зургийг үзээд та хоёр Грасс нуур, Биг Битерн нууруудыг олж тийшээ явахаар шийдсэн биз? Тэгсэн үү?

	— Тийм ээ, бид тэгж шийдсэн гэж Клайд сэтгэл түгшиж буйгаа арай ядан дарж хариулав. Утикагийн зочид буудалд зам заасан ном олсон мэтээр хэлсэндээ харамсан байлаа. Магадгүй, бас л нэг урхи тавиастай байгаа юм бил үү?

	— Олден авхай та хоёр хоёулаа юу?

	— Тийм ээ, эрхэм ээ.

	— Бүх юм нь хамгийн хямд байдаг учраас та хоёр хоёулаа Грасс нуурыг сонгож авсан юм биз, тийм үү?

	— Тийм, эрхэм ээ, тэгсэн.

	— Мэдлээ. Тэгвэл та эднийг санаж байна уу? гээд Мейсон ширээнээс хэд хэдэн зам заасан ном аваад (Энэ бүхэн цөм Клайдыг Баавгайт нуурын тэнд баривчлах үес чемодан дотроос нь гарсан гэж мэдэгдсэн байлаа) Клайдад өгч 

	— Эднийг үзээрэй. Баавгайт нуурын тэнд таны чемоданаас миний олсон лавлах мөн байна уу?

	— Мөн л юм шиг байна.

	— «Ренфру» зочид буудлын номын мухлагаас эрж олоод Олден авхайд үзүүлэхийн тулд дээш нь өрөөндөө аваачсан юмнууд чинь мөн биз?

	Энэхүү зам заасан номтой холбогдсон асуудал Мейсоны хэрхэн хянуур хандаж байгаагаас бага бус айсан Клайд товхимлуудыг авч гартаа эргүүлэн байлаа. Гэтэл Ликургийн зочид буудлын «Ликургээс мэнд хүргэе. Нью-Йорк муж улсын «Ликург» зочид буудал» гэсэн тамга дараастай байсан нь номын бүх үсгийн адил улаанаар бичсэн байсан тул Клайд одоо хэр нь түүнийг мэдсэнгүй. Клайд лавлахуудыг гартаа эргүүлж эцэст ямархан нэгэн заль байхгүй юм байна гэж бодоод

	— Тийм ээ, тэд мөн шиг байна гэж хариулав.

	— Тэгвэл та эдгээрийн алинаас нь Грасс нуурын зочид буудал, тэндхийн үнийг олсон бэ? Энэнээс биш үү? хэмээн Мейсон маш зальтайгаар асуув.

	Мейсон нөгөө л Ликургийн тамга бүхий лавлах дэвтрийг Клайдад өгч тэртээ нэгэн цагт Клайд Робертагийн анхаарлыг хандуулж байсан яг тэр хуудсыг нь заав. Тэр хуудасны дунд хэрд Индианы уулууд, Арван хоёрдугаар ба Грасс, Биг Битерн болон бас бус нууруудтайгаа байх бөгөөд зургийн хамгийн доор Грасс нуураас гарсан зам яван явсаар Гурав дахь бээрийн Амны Биг Витерн нуурын өмнө талын хажуугаар өнгөрч өмнө зүг Зэвсгийн станц хүрсэн нь тодоос тод дурайж байлаа.

	Клайд өчнөөн хугацаа өнгөрсний дараа хуучин танил зургаа дахиж хармагц Мейсон энэ замыг аль хэр мэддэг эсэхийг минь мэдэхийг хичээж байгаа байх шүү гэж гэнэт бодмогц итгэлгүйгээр хулгасхийн

	— Тийм байж магадгүй. Адилхан л юм шиг байна. Мөн бололтой гэж хэллээ.

	— Тэгвэл та тодорхой мэдэхгүй байна уу? хэмээн Мейсон царай барайлган туйлбартай шаргуу асууж

	— Та тэр зарлал уншаад энэ зам заасан ном мөн үү биш үү гэдгийг хэлж чадахгүй байна гэж үү? гэв.

	— Тэр ном мөн шиг байна гэж Клайд Грасс нуурын хамгийн түрүүн сонгож авсан нөгөө зарлалыг нүд гүйлгэн харсан боловч булзааруулан хэлээд ер нь мөн гэж бодож байна гэв.

	— Бодож байна! Бодож байна гэнэ ээ! Яг таг юман дээр ирэхлээрээ мөн ч болгоомжтой болж байлаа. За яах вэ, та наад зургаа дахин сайн хараад юу байгааг нь надад хэлж аль. Грасс нуураас урагшаа гарсан замыг та харахгүй байна уу? гэв.

	— Тийм ээ хэмээн Клайд нэлээд азнасхийн уруу царайлж байснаа жаахан шийдмэгээр хариуллаа. Мейсон түүнийг авс руу зайлшгүй түлхэхийн тулд хатуу зогсон зовоож тамлаж гүйцжээ.

	Клайд хар гэсэн ёсоор нь тэр зургийг харж байгаа дүр үзүүлсэн боловч нөгөө л тэртээ нэгэн цагт Ликургт байхдаа л яг тэндээс Фонда руу явж Робертатай уулзахынхаа өмнөхөн үзэж байсан зүйлээ үзжээ. Гэтэл одоо тэр зургаар өөрийнх нь эсрэг хандаж байдаг.

	— Тэр зам хаагуур явсан байна, та хэлээд өгөөч! Хаанаас гараад хаашаа явсныг эрхэм тангарагтан нарт айлтгаад өгнө үү.

	Клайд айж балмагдан бие нь сулраад аргагүйн эрхэнд

	— Грасс нуураас Гурав дахь бээрийн Ам орсон байна гэв.

	— Хажуу хавиар нь юу байна, ямар ямар газрын хажуугаар өнгөрсөн байна вэ?

	— Зэвсгийн станцын хажуугаар л өнгөрсөн байна. Өөр юм алга.

	— Биг Битерн нуур яасан бэ? Түүний өмнөд хэсэгт ойрхон зам гараагүй байна гэж үү?

	— Тийм байна, эрхэм ээ, ойрхнуур өнгөрсөн байна.

	— Та Утикагаас Грасс нуур орохынхоо өмнө энэ зургийг үзсэн буюу судалсан тал байна уу? гэж Мейсон сэтгэл хөдлөн айхтар ширүүн асуулаа.

	— Үгүй, эрхэм ээ, хэзээ ч үгүй.

	— Түүгээр энэ зам өнгөрдгийг мэдэхгүй байна уу?

	— Би харсан ч байж магад, гэхдээ анхаараагүй юм даг гэж Клайд хариуллаа.

	— Та Утикагаас явахынхаа өмнө энэ лавлах дэвтэр, энэ зам хоёрыг ямар ч гэсэн огт судлаагүй хэрэг биз?

	— Үгүй эрхэм ээ. Би үүнээс өмнө огт үзсэнгүй.

	— Мэдлээ. Та үүнд бүрэн итгэлтэй байна уу?

	— Тийм, эрхэм ээ, бүрэн итгэлтэй байна.

	— Тэгвэл та гүнээ хүндэтгэн байдаг баясгалант тангаргаа санан байж надад юм уу эдгээр эрхэм тангарагтан нарт энэ зам заасан юман дээр «Ликургээс баяр хүргэе. «Ликург» зочид буудал. Нью-Йорк муж улс» гэсэн тамга ямар учиртай байж байгааг бололцоо байвал тайлбарлаад өгөөч.

	Мейсон ингэж хэлмэгц дэвтрийг хамхиад арын хавтсан дээр нь улаанаар хэвлэсэн мөрүүдийн дунд бүдэг гарсан улаан тамга байгааг Клайдад харууллаа. Клайд тамга байгааг мэдмэгц хамаг бие нь хөших мэт болон гөлрөв. Түүний ер бусын цонхигор царай хөхрөөд нарийхан хуруунууд нь нэг атгагдаж, нэг тавигдаж, эцэж туйлдсанаас улайсан зовхи нь байн байн цавчлан тэрхүү хөдөлшгүй эд мөрийн баримт ингэсхийгээд алга болчихдог юм биш байгаа даа гэж бодох мэт зогслоо.

	— Мэдэхгүй байна хэмээн шалдаа буусан дуугаар хэлээд хэсэг дуугүй байснаа, — «Ренфру» зочид буудлын номын мухлагт яагаад ч юм ирчихсэн байлгүй гэж хэллээ,

	— Уухай, бас тэгнэ ээ. Та Ликургээс Фонда руу явахынхаа гурав хоногийн өмнө буюу долоодугаар сарын гурванд «Ликург» зочид буудалд ороод тэндээс дөрөв юм уу, таван зам заасан ном авахыг чинь харсан хоёрын зэрэг гэрчийн этгээдийг тангараг тавиулан хэлүүлбэл та яах вэ? Тэгэхэд та бас л долоодугаар сарын зургаанд «Ренфру» зочид буудлын номын мухлагт яагаад ч юм орчихсон байлгүй гэж баталсаар байх уу?

	Мейсон дуугаа татаад, ойр тойрноо баясгалантайгаар харж «Юу гэхийг чинь харж байя» гэх гэсэн мэт байдалтай байв. Клайд арга барагдсандаа үхмэл царайлан амьсгаа нь давчдаж сэтгэл мэдрэл, үг хэлээ зүгширтэл элбэг арван таван секунд болоод арайхийж

	— Тийм ээ, тэгсэн л юм байх даа. Би Ликургээс аваагүй л юм даг гэлээ.

	— Маш сайн байна. Одоохондоо үүнийг энэ эрхмүүдэд үзүүлье гэж Мейсон Клайдыг харан хэлээд зам заасан номыг тангарагтны ахлагчид өглөө. Тэр нь цааш дамжуулан цөм цувран үзэцгээв. Энэ үед танхим даяар сэтгэл хөдөлсөн шивгэнээ, дүнгэнээн үүсэв.

	Тангарагтан нар зам заасан номыг цөмөөрөө үзэж дуусмагц Мейсон

	— Хурал тарлаа гэж зарлахад шинэ шинэ дайралт, илчлэлтийг тэсгэлгүй хүлээж байсан олон түмэн машид гайхжээ.

	Тэгмэгц шүүхийн танхимд байсан олон хүн одоо л нэг баригдлаа! Баригдлаа!» хэмээлцэн бие биедээ шивгэнэлдэв. Шүүгч Оберуолцер даруй босож цаг орой болсноос гадна өмгөөлөгчийн зүгээс нэлээд хэдэн гэрчийг нэмж байцаах, бас яллагч ч хэдэн хүн нэмж магадлах зэргийн ажил байгааг анхааран үзэж шүүх ажиллагааг өнөөдөртөө зогсоох нь зүйтэй гэж үзлээ хэмээн мэдэгдэв. Белнеп, Мейсон хоёр ч баяртай зөвшөөрөв. Клайдыг шоронгийн талбайг өнгөрч хорих тасалгаанд нь оруултал хүмүүсийг танхимаас гаргасангүй. Клайд нь Сиссел Краут нараар харгалзуулан олон хоногийн өмнө дотроо тэмдэглэн нэлээд бодолд оруулсан тэр хаалга, тэр шатаар нь гаргажээ. Клайдыг аваад явсны дараа Белнеп, Жефсон хоёр бие биеэ нэгэнтээ харсан боловч бат түгжээтэй өрөөндөө орон ортлоо хоорондоо үг ч хэлэлцсэнгүй.

	— Тэсвэр нь дутлаа. Бололцоотой байсан хамгийн шилдэг хамгаалах арга байсаар атал зориг дутлаа. Клайд ер нь тэгэх чадалгүй юм, сая... гээд Белнеп яриагаа эхэллээ.

	Жефсон пальтогоо тайлж шляпаа авалгүйгээр сандалд лагхийтэл суув.

	— Арай ч тиймгүй ээ, ноцтой нь ноцтой юм боллоо. Клайд маань хүүхнийг алсан байж таарах нь ээ дээ. Гэвч та бид хоёр одоо зайлж бултах газаргүй. Бас ч Клайд санаснаас гайгүй байлаа шүү гэж хэлэв.

	 Чөтгөр ав гэж, төгсгөлийн үгэндээ нэгийгээ үзнэ дээ. Энэ бол миний хийж чадах бүх юм тэр болно гэж Белнеп хариу хэллээ.

	Жефсоны ярих өнгөнд ядарсан байдал илрэн:

	— Зөв, Элвин минь, одоо энэ бүхэн тан дээр тохогдсон нь харамсалтай байна. Би даруй шорон руу очиж түүний сэтгэлийг нь жаал засъя. Маргааш арчаагаа алдсан амьтан харагдуулахгүйг хичээе. Клайд уруу царайлж таарахгүй. Хүмүүс юу ч бодлоо гэсэн Клайд гэм хийгээгүй юм шиг дүр үзүүлэх ёстой гэв.

	Тэр босож урт хормойт пальтоныхоо хармаанд гараа хийгээд өвөл цагийн харанхуй хүйтэн дундуур гэрэл гэгээ муутай гудамжаар явсаар Клайд руу очлоо.

	
XXVI БҮЛЭГ

	Шүүхийн процессын дараачийн үлдсэн хэсэгт арван нэгэн гэрчийн этгээдийг байцааж өнгөрөөв. Үүнд Мейсоны талаас дөрвөн хүнийг, өмгөөлөгчийн талаас долоон хүнийг тус тус байцаажээ. Өмгөөлөгчийн талынхан дотор Робертагийн хүүрийг завины буудалд гаргаж ирэх тэр өдөр Биг Битерн нуур дээр явж байгаад санамсаргүй тохиолдсон Риобетын А. К. Суорд гэдэг эмч байв. Тэр хүн, тэр үед Робертагийн биеийг үзсэн бас нүүрэн дээрх цус хурсан газрыг үзсэн, тэгэхэд чухамдаа санамсаргүй цохисноос үүссэн болов уу гэмээр байсан гэж Клайдын хэлээд байгаатай адил зүйлийг хэлжээ. Клайд Олден авхайг яллагчийн талын үзэж байгаа шиг ухаан алдан дөжирсөн хойноо бус ухаантай байхдаа усанд живсэн гэж баталж байсан билээ. Мейсон энэ мэдүүлгийг сонсмогц уул эмчийн мэргэжилдээ удсан эсэхийг асуухад тэр хүн тун гавьтай этгээд биш боллоо. Эмч Суорд Оклахомд хоёрдугаар зэргийн эмнэлгийн сургууль төгсгөөд түүнээс хойш хөдөөгийн нэгэн бяцхан хотод ажиллажээ. Түүний дараа Робертагийн хүүрийг Биг Битерн нуураас буудал руу авчирсан замаар байнга явж байдаг зэвсгийн станц орчмын фермийн эзэн Сэмюэл Ирсли гэгчийг дуудав. Тэр хүн Клайдад оноосон ялын талаар нэг ч үг дурдалгүйгээр шууд мэдүүлэхдээ, Робертагийн хүүрийг авч явсан тэр өглөө зам маш муу донсолгоотой байсныг би биеэрээ үзсэн гэж ярилаа. Ийнхүү байцаалт явуулж байсан Белнеп зам муу байсан нь Робертагийн нүүр толгойн дахь гэмтлийг ямар нэг хэмжээгээр ихэсгэсэн гэж хэлэх боломжтой болов. Гэвч энэ мэдүүлгийг сүүлд нь Мейсоны талын гэрч оргүй болтол няцаалаа. Энэ бол «Ах лүү Луц» гэдэг фермийн хөтөч төдий хүн байсан боловч тэр замд ганц ч болов хотгор гүдгэр байхыг огт үзээгүй гэж ам тангараг тавилаа. Түүний дараагаар Лигет, Уигем нар гарч Клайд бол Грифитсийнхний фабрикт албан ажлаа хийж байхдаа үргэлж нягт нямбай, зүтгэлтэй, хийх гэснээ гүйцээдэг хүн байсныг л бид мэднэ гэж мэдүүлцгээлээ. Ажил үйлийн талаар өөгүй хүн байсан гэж тэд баталлаа. Түүний сүүлээр хэдэн үл ялих гэрчийн этгээдүүд босож бидний ажигласнаар бол Клайд олон нийтийн дунд маш эелдэг, боловсон, хянуур явдаг байсан гэж хэллээ. Тэд түүний муу юм хийхийг ер үзээгүй гэлээ. Гэтэл Мейсон дав даруй шинэчлэн байцаалт хийхэд тэр хүмүүс Роберта Олден гэгчийг огт дуулаагүй, түүний золгүй явдал, тэр ч байтугай Клайд түүнийг таньдаг эсэхийг мэдэхгүй байлаа.

	Хоёр тал чадлынхаа хэрээр байр байдлаа бэхжүүлэн ултай болгохыг нь болгож, үй түмэн осолтой хэцүү жижиг сажиг зүйлийг няцаахыг нь няцааж тэмцэлдсэний эцэст Клайдыг өмгөөлөх эцсийн үгээ хэлэх цаг Белнепт тулгарав. Белнеп бүтэн өдөр бэлтгэсэн байлаа. Тэр оршил үгэндээ туйлын хичээнгүйгээр Клайд бол эхлээд гэнэхэн цагаан, бараг ухамсаргүй гэмээр байдлаар Робертатай танилцсан юм, тэр нь эцэстээ ийм эмгэнэлт явдал болж хувирсан гэсэн баталгаа дахин давтлаа. Бага залуугаасаа эхлэн олон янзын юм үзсэний нөлөөнд оюун ухаан, зан суртахууны талаар дутуу хөгжиж улмаар ой ухаандаа оруулаагүй явсан тийм шинэ жаргалыг нээж олмогц ийнхүү өөрчлөгдсөн байна, энэ явдал түүний «магадгүй, хэтэрхий тогтворгүй, эмзэг, хашир суугаагүй, мөрөөдөмтгий байдалд» хортойгоор нөлөөлсөн байна гэж Белнеп ярилаа. Клайд Олден авхайтай үнэнч бус харьцсан нь маргаангүй. Гэвч нөгөө талаас энэ хүн эцсийн бүлэгт яллагчаас эрхэм хүндэт тангарагтан нар болон олон түмэнд хэлж байгаа шиг тийм адгийн үл бүтэх амьтан байгаагүй гэдэг нь өмгөөлөгчөөс түүнийг байцаах үес хэрхэн илэрхий хэлж байгаагаар нь батлагдаж байна. Олон олон эрэгтэйчүүд дурлалын талаар үлэмж муухай юм үйлдсэн нь цөөнгүй бөгөөд энэ хүүхдээрээ шахам залуугийн ой ухаанд ч оромгүй юм хийдгийг бид мэднэ, гэтэл тэр бүхнийг дүүжлээгүй байх. Энэ хүүхэд яллагчийн хэлээд байгаа шиг тийм гэмт хэрэг үнэхээр үйлдсэн эсэхийг эрхэм тангарагтан нар хууль зүйн үүднээс маш болгоомжтой няхуур хандвал зохино. Хөөрхий бүсгүйг хайрлан өрөвдөх зөөлөн сэтгэл, энэ залууд дурласнаас үүссэн зовлон шаналан зэрэг нь эрхэм тангарагтан нарт даралт үзүүлэлгүй, ялын төлөвлөгөөнд заасан шиг үнэхээр гэмт хэрэг үйлдсэн мэтээр шийдвэр битгий гаргаасай гэж найднам. Дурлалын талаар бие биедээ тийм хатуу харгис хандсан эрэгтэй ч эмэгтэй ч хүн олдоно гэж үү?

	Белнеп цааш удтал дэлгэрэнгүй задлан ялгалах журмаар Клайдын эсрэг зөвхөн шууд бус баримт л байна, таамаглаж байгаа гэмт хэрэг хэрхэн болсныг үзсэн дуулсан хүн ганц ч алга, гэтэл Клайд өөрөө тийм ер бусын байдалд орсноо маш тодорхойгоор ярьж өгсөн гэж батлахыг оролдов. Зам заасан ном авсан хийгээд Клайд Биг Битерн дээр очоод завь ямар үнэтэйг асуугаагүй, аппаратын тулгуур урьдаас авсан, эцэст усан дотор унаад Робертад тийм ойрхон байсан хэр нь туслаагүй зэргийг Белнеп юман чинээ тооцсонгүй өнгөрлөө. Тэр энэ бүхэн зөвхөн цэвэр тохиолдол буюу мартамхай зангаас болсон гэж хэллээ. Клайд айж сандраад ухаан алдах шахсан байсан тул «шийдмэг байвал зохих амьдралынхаа тэрхэн минутад маш муу байдал гаргасан болохоос бус гэмт хэрэг гэхүйц шийдвэргүй зан гаргаагүй юм, тийм ч учраас Робертаг аврахыг оролдсонгүй гэж хэллээ. Энэ бол хэдийгээр булзааруулсан ч гэсэн зохих ёсны нэр хүндтэй, ач холбогдолтой айхавтар үг байлаа. Түүний дараа Клайд бол хамгийн хорт санаатай, хумсаа нуусан алуурч этгээд гэж батад итгэсэн Мейсон өмгөөлөгч нараас «худал хуурмаг, иш үндэсгүй баталгаа» гарган тангарагтан нарын анхаарлыг маргашгүй үнэн зөв ултай суурьтай баримтаас салгахыг хичээж байгааг задлан илчилж, энэ бол «бүрэн гүйцэд насанд хүрсэн хүн», үнэхээр «үл бүтэх алуурчин этгээд» болохыг батлахын тулд бүтэн өдөр зарцуулав. Мейсон янз бүрийн гэрчийн этгээдийн баталгаануудыг дахин үзэж хэдэн цаг болов. Бас Клайдыг самгардуулан баллахын тулд Робертагийн шаналанг дахин ярьж нэлээд цаг зарсан нь тангарагтан нар болон олон түмнийг уйлуулах дөхөв. Клайд, Белнеп Жефсон хоёрын дунд суугаад, тангарагтан нар энэ олон айхавтар сэтгэл хөндсөн ул мөрийн баримтыг баримтлан миний үгэнд яагаад ч үнэмшихгүй боллоо гэж бодож суулаа.

	Дараа нь Оберуолцер шүүгчийнхээ өндөр сандал дээрээс тангарагтан нарт хандаж санамжийн үг хэлэв.

	— Эрхэм нөхөд өө! Чухам хэрэгтээ аливаа ул мөрийн баримт бүхэн цөм гэмт хэргийг заан тодорхойлсон, нүдээр үзсэн хүмүүс мэдүүллээ ч гэсэн ямар нэгэн хэмжээгээр шууд бус холбогдолтой юм шүү дээ. Үнэндээ нүдээр үзсэн хүмүүсийн мэдүүлдэг ч гэсэн байдлаас хамаарах нь мэдээж. Хэрэв уг хэргийн ямар нэгэн бодит баримт яллагдагч этгээдийн магадалгаатай гэмт хэргийн эсрэг, тэр хүний талд холбогдолтой байвал эрхэм нөхөд та бүгд энэ баримтыг анхааралдаа авах хэрэгтэй. Бас ул мөрийн баримт бүхэн шууд бус холбогдолтой учир эргэлзээнд оруулах юм уу, няцаагдаж байх ёстой биш гэдгийг мэдэх хэрэгтэй. Ийм баримт, шууд ул мөрийн баримтыг бодвол хавьгүй найдвартай үнэн байх нь цөөнгүй байдаг. Энд уг хэргийн нөхцөл байдал, түүний ямар ач холбогдолтойн талаар олон зүйл яригдлаа. Гэвч эдгээр нөхцөл байдлын тодорхойлолт ялын шийтгэлд зайлшгүй хэрэгтэй байх ёстой зүйл бус гэдгийг та нар мэдэж байх хэрэгтэй. Эдгээр нөхцөл байдал гэмт хэргийн үнэнийг тогтооход туслахуйц шалтгааны ач холбогдолтой байхаас бус заавал байх ёстой зүйл байсан мэтээр батлах албагүй юм. Хэрэв тангарагтан нар Роберта Олдон санамсаргүй тохиолдлоор завинаас гадагш унасан, яллагдагч этгээд түүнийг яврахыг оролдоогүй гэдэг дүгнэлтэд хүрэх юм бол яллагдагч этгээдийг буруутай гэх аргагүйд хүрч түүнийг гэмт хэрэг хийгээгүй гэж үзэж болно. Нөгөө талаас тухайн байдалд яллагдагч этгээд ямар нэгэн замаар тэр золгүй хэргийг санаатайгаар үүсгэн тусалж, Роберта Олденг цохих юм уу, өөр нэг аргаар живүүлсэн гэдэг дүгнэлтэд хүрэх юм бол түүнийг гэмт этгээд гэж үзнэ. Та нар цөм нэг ижил санал гаргаасай гэж би албадахгүй, харин та нарын хэн боловч төөрөлдөж байгаагаа сайтар бодон мэдвэл хэтэрхий зөрүүдүүлэх юм уу, дуугүй битгий өнгөрөөсэй гэж л хүснэ. Ийнхүү шүүгч Оберуолцер шүүгчийнхээ өндөрлөг дээрээс тангарагтан нарт баясгалантайгаар сургамж өглөө.

	Түүнийг үг хэлж дуусахад яг өдрийн таван цаг болж байсан бөгөөд тангарагтан нар босож зөвлөлдөхөөр гарцгаалаа. Бас л олон түмнийг танхимаас гарахын өмнө Клайдыг дахин шоронд нь авчрав. Шүүхийн дарга хэрэгтэн этгээдэд олон түмэн халдуузай гэж байнга болгоомжилж байжээ. Клайд хүлээн хүлээсээр урт удаан таван цагийг өнгөрүүллээ. Тэр хорих тасалгаа дотроо нааш цааш өчнөөн төчнөөн удаа холхин явж юм унших юм уу, амарч байгаа байдал үзүүлэн байв. Гэтэл Краут, Сиссел хоёр янз бүрийн сурвалжлагч нараас «цайны мөнгө» авсан тул Клайдын хэрхэн яаж байгааг сэмхэн ажиглахын тулд ойр байхыг хичээн сүрхий ажиглаж байжээ.

	Энэ завсар шүүгч Оберуолцер, Мейсон, Белнеп, Жефсон нар өөрсдийнхөө туслагч, найз нартайгаа цуг Брижбургийн «Сентрал» зочид буудлын булангуудыг эзлэн суугаад оволзсон зүрхээ дарахын тулд дарс шимэнхэн тангарагтан нарын хэл амаа ололцон тохирохыг хүлээжээ. Тэд цөм ямар ч байлаа гэсэн бушуухан эцсийн шийдвэр гаргаасай гэж үнэн сэтгэлээс хүсэн байлаа.

	Мөн энэ хугацаанд фермийн эзэн, түшмэд, худалдагчдаас бүрдсэн арван хоёр хүн чин үнэнийг баримтлан жижиг сажиг зүйл бүхнийг дахин нэгд нэгэнгүй ялган үзэж нягталж байлаа. Энэ тухай Мейсон, Белнеп, Жефсон нар хэлсэн билээ. Гэтэл тэр арван хоёрын дундаас ганцхан эмийн санч Сэмюэл Апхем (Энэ хүн улс төрийн талаар Мейсоны эсрэг хүн байсан тул Жефсоны үгэнд сүрхий итгэсэн байв) гэдэг хүн Белнеп, Жефсон хоёрын талд байжээ. Учир иймээс тэр хүн тав дахин санал хурааж нэгэн адил шийдвэр гаргалгүй, бусад нөхөд нь түүнийг илчилж бүх нийтийн жигшил зэвүүцэлд хүргэнэ гэдгийг анхааруулаагүй байгаа үед Мейсоны хэлсэн үгэнд эргэлзэж байгаа дур үзүүлэн байлаа. Хэрэв тангарагтан нар нэг адил шийдэж чадахгүйд хүрвэл түүнийг даруй илчлэх ёстой байлаа.

	— Бид таны хамаг үнэнийг чинь гаргаж ирнэ гэдгийг та мэдэх хэрэгтэй! Та зүгээр өнгөрөхгүй шүү! Энэ талаар таны үзэл ямар болохыг олон түмэн гарцаагүй мэдэж байгаа шүү! гэж түүнд сануулжээ.

	Умард Мэнсфилдэд яггүй эмийн дэлгүүртэй тэрхүү Апхем хэмээх этгээд Мейсонтой эвгүйгээ нууж, бүгдтэй санал нийлэх нь зүйтэй гэж үзлээ.

	Тэгтэл зөвлөх өрөөнөөс шүүхийн танхимд ордог хаалгыг дөрвөнтөө түн түн хийтэл цохих нь сонсогдов. Энэ бол тангарагтнуудын ахлагч Фостер Ланд гэдэг цемент шохойн худалдаачны том нударгын дуу байжээ. Үдийн хоол идэж ирсэн түм буман амьтан бүгчим халуун танхимыг дүүргэж (зарим нь явж хоол идээгүй тэндээ байжээ) мэл гайхсан байдлаа орхицгоон суудлаа эзлэв.

	— Юу болов? Юу болоо вэ? Тангарагтан нар шийдээд ир ээ болов уу? Яаж шийтгэх бол оо?

	Эр, эм хөгшид, хүүхэд цөм урагш давшин халхавчинд ойртлоо. Хаалган дээр байсан хоёр манаач

	— За, за юу болов? Одоохон шүүгч ирнэ! гэж зандрав. Өөр манаач нар шоронгийн наад талбайгаар яаран гүйлдэж даргад мэдэгдэх, Клайдыг авчрахаар явахад, бас нэг хэсэг нь Оберуолцер ба бас бус хүмүүсийг авчрахаар «Сентрал» зочид буудал руу гүйлээ. Клайд гав ганцаар байж, юу болсныг мэдээгүйдээ шалдаа бууж арчаа тасарсан байсан бөгөөд гараа гавлуулж Крауттай холбуулаад Слэк Сиссел нарын зэрэг хэдэн хүнээр харгалзуулан шүүхийн танхимд орж ирлээ. Оберуолцер, Мейсон, Белнеп. Жефсон нар болон олон сурвалжлагч, зураач, гэрэл зурагчин нар танхимд орж ирэн, эдгээр олон долоо хоногт суусан суудлууддаа тарж суув. Клайд нүд анивчлан ярвайсаар энэ удаад урьдынх шиг Белнеп, Жефсон нарын дунд суусангүй тэдний ард суулаа. Тэр Крауттай бат холбоотой тул түүнтэй хамт суух болжээ. Оберуолцер түшмэл хоёрыг суудлаа эзэлмэгц тангарагтан нарын орсон өрөөний хаалга нээгдэж ихэнх нь элэгдэж хуучирсан эв хавгүй костюмтай янз бүрийн зан ааштай хачирхмаар арван хоёр хүн сүр жавхлантайгаар орж ирэв. Тэд цөм суусан боловч түшмэлийн:

	— Эрхэм тангарагтан нар аа, та бүхний шийд бэлэн үү? гэж асуух дуунаар цөм бослоо.

	Тангарагтан нарын хэн нь ч Белнеп, Жефсон, Клайд гурав руу харсангүй тул аюулт шийдвэр гаргаж дээ хэмээн Белнеп шууд ойлгов.

	— Баларлаа гэж Белнеп Жефсонд шивгэнэн, — Бидний эсрэг байна. Илт байна гэж хэлэв.

	Тэгтэл Ланд:

	— Тийм ээ, бид шийдвэр гаргасан. Бид хэрэгтэн этгээд урьдаас төлөвлөсөн санаатайгаар хүн алсан гэмт хүн гэж үзэж байна гэв.

	— Клайд бүрмөсөн сандарсан боловч биеэ барьж тайван байгаа дүр гарган урагш тангарагтан нарын зүг буюу тэднээс арай дээгүүр нүд цавчилгүй харж суулаа. Урьд шөнө түүнийг нэгмөсөн сэтгэлээр уначихсан байхад нь Жефсон орж ирээд, энэ шүүхийн шийдвэр эвгүй муу байлаа ч гэсэн гавьтай юм болохгүй гэж хэлсэн билээ. Бүх явц эхнээсээ аваад эцсээ хүртэл талаар боллоо. Урьдчилан итгүүлэх юм уу, шударга бус явдал алхам тутамд дайралдаж байлаа. Шүүхийн хурал дээр Мейсоны аашилсан хууль бус үг, асуулт, гүтгэлэг заналхийллийг ямар ч дээд байгууллага байж болшгүй зүйл гэж үзнэ. Давж заалдах бичиг өгөхөд шинээр эхлэх нь маргаангүй. (Энэхүү давж заалдах өргөдөл хэн гаргах талаар нэг их яриад хэрэггүй гэж өөрөө үзжээ).

	Клайд одоо Жефсоны тэгж тайлбарласныг санан энэ шийдвэр үнэндээ онцын ач холбогдолгүй юм гэж өөрөө өөртөө хэлэн суулаа. Арай ингэмээргүй юм даа! эсвэл... хэрэв уг хэргийг дахин хянахгүйд хүрвэл энэ үгс юу гэсэн үг болдог бол! Үхэл гэсэн үг! Энэхүү тангарагтан нарын шийдвэр эцсийн үг болбол үхнэ гэсэн үг, ер нь эцсийн үг ч болчхоод байгаа юм бил үү? Тэгвэл нөгөө сандал дээр суух болно. Энэ сандал түүний санаанд үзэгдэх болсоор олон өдөр хоног болсон бөгөөд түүнийг санаанаасаа хөөх чадал Клайдад байсангүй. Харин одоо тэрхүү аймшигт муухай сандал урьд урьдынхаас улам томрон ойртоод Клайд шүүгч Оберуолцер хоёрын дундах зайн яг дунд нь дүнхийн байх мэт ажээ... Хүнд нүсэр бат бэх бариултай, өргөн зузаан түшлэгтэй, хажуугаараа ба дээгүүрээ суран татлагатай сандал түүний нүдэнд үзэгдсээр байв. Ай бурхан минь! Хэн ч туслахгүй болбол яана! Грифитсийнхэн дахин зардал гаргахаасаа дургүй ч байгаа юм бил үү. Бодоод үзээч! Аль эсвэл Белнеп, Жефсон нарын хэлдэг хоёр дахь шатны шүүх энэ давж заалдах өргөдлийг нь хүчингүй болгох болов уу. Тэгвэл тангарагтнуудын шийдвэр эцсийнх болно. Дуусах нь тэр! Дуусах нь тэр! Ай бурхан минь! Клайдын эрүү хавжигнасан тул үүнээ мэдмэгц шүдээ тас зуулаа. Энэхэн үед Белнеп босож, тангарагтан нарын саналыг нэг нэгээр авч эхлэхэд Жефсон Клайд руу эргэж

	— Битгий сандрагтун. Эцсийн шийтгэл биш. Би заавал дахин хянуулна гэж шивгэнэв.

	Энэ завсар тангарагтан бүхэн ээлж дараалан «Зүйтэй» гэж хэлж байсан тул Клайд түүнийг сонсохоос бус Жефсоны үгийг ер анхаарсангүй. Эд нар яагаад зүйтэй гэж хэлэхдээ ийм ам бардам байна вэ? Мейсон юу ч гэж хэлсэн хамаагүй Клайд Робертаг санамсаргүй цохисон гэж эдгээрийн нэгэн нь ч бодсонгүй гэж үү? Белнеп, Жефсон хоёрын баталсан санаа сэтгэлийн эргэлт гэдгийг нь хагас хугасыг нь гэсэн ч нэг ч хүн үнэмшсэнгүй гэж үү? Клайд тэднийг харлаа. Тэд цөм өндөр нам янз бүр бөгөөд цөм л өгөршиж шарласан хуучин модон тоглоом шиг зааны үхширмэл яс шиг харлаж шарласан гар нүүртэй ажээ. Дараа нь ээжийгээ бодлоо. Шийтгүүлэхийг нь сонсох гэж энд ийм олон сурвалжлагч зураач, гэрэл зурагчин цугларсан тул ээж нь бүгдийг дуулж таарна. Одоо Грифитсийнхэн, авга ах, Гилберт нар юу гэж бодож байгаа бол? Бас Сондра! Сондра! түүнээс чимээ ч алга. Гэтэл энэ шүүхийн хурал дээр Белнеп, Жефсон нарын дэмжсэний зоргоор түүний тухай, хэрхэн ухаан жолоогүй, хөл алдан дурласнаа, энэ бүх явдлын жинхэнэ шалтгаан болсон тэр тачаалынхаа тухай үргэлж илэн далангүй ярьж билээ! Тэгээд байхад чимээ ч алга байна. Одоо лав Сондра түүнд нэг мөр ч юм бичихгүй биз, гэтэл өөрийн нь эхнэр болж, юу байдгаа өгөхөд бэлхэн байсан шүү дээ?

	Гэтэл энэ үед олон түмэн хэдий сэтгэлийн гүнээсээ хангалуун байсан боловч үүнээсээ болоод ч юм уу таг дуугүй байцгаалаа. Чөтгөрийн зулбасга мултарч чадсангүй! Бүх тойргийн эрүүл сэтгэлгээтэй арван хоёр эрэгтэй хүнийг энэ залуу зан суртахууны эргэлт гэдэг зохиомол үгээрээ дагуулж чадсангүй! Юутай үл бүтэх золиг вэ? Энэ үед Жефсон хөдлөхгүй урагш гөлрөн суух бөгөөд Белнеп сүртэй царайгаараа илтэд зэвүүцэж байгаагаа илэрхийлэн хэрэг хойшлуулахыг шаардсаар байв. Мейсон, Бэрлей, Ньюком, Редмонд нар маш их баярлан байгаагаа хүмүүн бусын тэнхээ гарган арай чарай нууж байлаа. Белнеп шийтгэлийг долоо хоног буюу дараачийн баасан гараг хүртэл хойшлуулж өгөөч, тэгвэл өөрөө оролцоход нь эвтэй болно хэмээн гуйсан боловч шүүгч Оберуолцер үүний тул ноцтой үндэс байхгүй бол тэгж чадахгүй гээд халгаасангүй. Харин өмгөөлөгч нар зөвшөөрвөл маргааш сонсоход бэлэн байна гэлээ. Хэрэв тэдний үг үнэмшилтэй болбол шийтгэлийг хойшлуулна, үгүй бол шийтгэлийг дараагийн даваа гарагт зарлана гэв.

	Гэвч энэ үгс Клайдын сэтгэлийг эзэмдсэнгүй. Ээж маань юу бодож яах бол хэмээн ээжийгээ л бодсоор байв. Тэр ээждээ үргэлж захиа бичиж, би гэм хийгээгүй гэж олонтоо шаргуугаар давтан байж билээ. Сонинд бичиж байгаа юм бүхэн зохиомол юм гэж түүнд битгий итгэг гэж боддог байжээ. Би зайлшгүй цагаадна, өөрөө өөрийгөө өмгөөлнө гэдэг байсан сан. Гэтэл одоо... одоо... Одоо ээж шиг нь хэрэгтэй хүн алга болжээ. Юутай их үгүйлэгдэнэ вэ... Хүн бүхэн цөм түүнийг гаргуунд нь хаяжээ. Юутай аймшигтай, юутай ганцаардангуй хэрэг вэ? Одоохон ээждээ бичих хэрэгтэй. Одоохон, одоохон. Тэгээд Жефсоноос цаас харандаа гуйж «Грифитс авгай, «Цэнгэлийн од» гэдэг төлөөлөгчийн газар Денвер Колорадо. Хайрт ээж ээ би шийтгүүллээ. Клайд» гэж бичлээ. Түүнээ Жефсонд өгч одоохон цахилгаан явуулах арга байна уу хэмээн арга барагдан гуйлаа.

	— Тэгэлгүй яах вэ, найз аа, одоохон явуулъя гэж Жефсон хариулаад түүний хөөрхий байдлыг харж өрөвдөн ойрхон байсан бичиг хүргэгчийг дуудаж цаас, цахилгаан явуулах мөнгө хоёроо өгөөд явуулав.

	Дараа нь олон түмний гарах хаалгыг түгжээд Клайдыг Краут, Сиссел нараар харгалзуулан шүүхийн танхимаас тэртээ нэгэн цагт зугтахыг горилон байсан тэр хажуу хаалгаар нь гаргав. Хэвлэлийн төлөөлөгчид, олон түмэн тангарагтан нар суудал дээрээсээ Клайдыг өмнө нь ханатлаа хараагүй юм шиг бүлтийтлээ харцгаан шийтгэлийг хэрхэн хүлээж авсныг харах ёстой юм шиг гөлөрцгөөжээ. Шүүгч Оберуолцер Клайдад олон түмэн онц хорсолтой байгааг харгалзан Слэкийн гуйсан ёсоор Клайдыг тасалгаанд нь оруулж түгжтэл олон түмэнд хурал тарсныг зарласангүй. Ийнхүү сая л хурлын танхимын хаалга онгойлгов. Олон түмэн гадагш зүтгэснээ зогтусаж Мейсоны гарахыг хүлээв. Энэ хэрэгт холбогдсон хүмүүсээс ганцхан Мейсон баатар хүн шиг санагджээ. Тэр Клайдыг залхаан цээрлүүлж, Робертагийн өшөөг авчээ! Гэвч эхлээд Мейсон гарч ирсэнгүй, Белнеп, Жефсон хоёр гарч ирсэн бөгөөд тэдний царай гутрангуй бус харин ч догшин хилэнтэй, ялангуяа Жефсон нь өдөх байдалтай, хааш яаш харж явлаа.

	— Түүнийг аргалж чадсангүй дээ, та минь! гэж олны дотроос нэг нь хашхирав.

	Жефсон мөрөө хавчаад:

	— Одоохондоо чадсангүй, гэвч энэ тойргоос гадна хууль гэгч бий шүү дээ гэж хариулав.

	Тэгтэл Мейсон гарч ирлээ. Тэр мөрөндөө халхгар хүнд пальто эгэлдрэглэж, элэгдсэн зөөлөн шляпаа нүдэн дээрээ дарж өмсжээ. Түүний араас Бэрлей, Хейт Ньюком болон бас бус хүмүүс хааны бараа бологчид шиг дагажээ. Мейсон хүлээсэн олныг магтан сайшаахыг анзаараагүй байдлаар алхана. Мейсон ялж гарсан. Тойргийн шилдэг шүүгч юм чинь дээ! Хоромхон зуур сэтгэл хөдөлж олон түмэн баяр хүргэж шуугилдаж, түүнийг нягтаар хүрээлэн авав. Түүнд ойртсон нэг нь гар барихыг хичээх юм уу, баярласны тэмдэг болгон мөр алгадаж байлаа.

	— Орвилд ура! Ёстой эр хүн байна, шүүгч ээ! (Энэ нь түүний нэр цол болж түргэн тархжээ). Бурхан минь Орвиль Мейсон та бүх тойргийн баяр талархлыг хүлээлээ! Ура! Сайн байна! Орвиль Мейсонд гурав дахин баяр хүргэе!

	Тэгээд олон түмэн хүчирхэг «ураг» гурав дахин цуурайтуулахад Клайд хорих тасалгаандаа тийн хашхиралдахыг сонсон энэ чухам юу болохыг сайн мэдэж байв.

	Тэд Клайдад ял шийтгүүлж чадлаа хэмээн Мейсонд баяр хүргэж байжээ. Энэ олон хүн дотор Клайдыг бүрэн гэмтэй хүн биш гэж үзсэн хүн нэг ч алга байв. Роберта түүний захианууд... түүнээс өөртэйгөө заавал суулгах гэж хатуу шийдсэн... олонд мэдэгдэхээс хязгааргүй айсан... энэ бүхэн шийтгэл. Магадгүй үхэж ч болно. Юуг тэгтлээ их хүсэж, эзэмдэхийг мөрөөдөж байсан бүхнээ алдлаа. Сондрагаа ч алдлаа! Сондра! Түүнээс ганц үг ч дуулдсангүй! ганц ч үг шүү! Краут, Сиссел нар юм уу, өөр ямар нэгэн хүмүүс ажиглаж байх вий хэмээн болгоомжлов. Учир нь тэд одоо Клайдын хөдлөх болгоныг мэдээлэхэд бэлхэн байгаа шүү дээ. Уйтгар цөхрөл хэчнээн их байгааг харуулахыг хүссэнгүй. Клайд сууж, гартаа дайралдсан нэг сэтгүүл аваад унших дүр үзүүлсэн боловч... хуудас нэвтлэн цааш харж, унших нь байтугай ээж, ах дүү нараа сэтгэлдээ үзэж ер нь Грифитсийнхэн, таньдаг болгоноо үзэж байлаа... Арга барагдан энэхүү хий үзэгдэгч дүрсүүдийг үзэж байх чадалгүй болмогцоо босож хувцсаа тайчаад төмөр орон дээрээ гарч хэвтлээ.

	Шийтгүүллээ! Шийтгүүллээ! Тэгэхлээр үхэх боллоо! Ай бурхан! Юу ч гэж шударгаар тааварлаж байсан тэдэнд нүүрээ харагдуулахгүйгээр дэрэндээ шигдэн хэвтэх нь юутай аз вэ?

	
XXVII БҮЛЭГ

	Ширүүн тэмцэл, айхтар ялагдал хоёрын үр дүн баярлах юмгүй байлаа. Орон нутгийн шүүхээс ийнхүү эмгэнэлт явдлыг хатуугаар авч үзсэн нь их далайгаас их далай хүртэлх хүн ардад Клайд бол үнэхээр гэмт хэрэгтэн мөн гэдгийг ойлгуулан зохих ёсоор шийтгэгдлээ хэмээн олон сонин газар сайгүй мэдээлжээ. Хөөрхий бүсгүй хорт аллагын золиос болжээ. Тэр бүсгүй юутай их шаналав аа! Бас юун ч арчаагүй өмгөөлөл вэ дээ!.. Тэр ч байтугай Денверт суудаг Грифитсийнхэн шүүхийн процессын үед болон ул мөрийн баримт гарсныг үзээд машид сандрахдаа бие биедээ сонин илээр уншиж өгөхөө байгаад ихэвчлэн ганцаараа уншдаг болж, дараа нь тэрхүү аймшигт явдал, шууд бус олон баримтын талаар хоорондоо шивгэнэн хэлэлцдэг болжээ. Гэвч түүний хойхно Белнепийн хэлсэн үг, Клайдын гэрчийн мэдүүлэг зэргийг уншаад нэгэн сэтгэл, нэгэн санаагаар ийнхүү удтал амьдарсан тэр бяцхан айл санаа сэтгэлээр жаал сэргэж, одоо болтол сонин дээр бичиж байсны эсрэгт хүүдээ, ахдаа түр зуур боловч итгэх итгэл төржээ. Ийм ч учраас тэд шүүхийн бүх явц дуусан дуустал Клайдад найдвар төгс сэргээх захиа өдий төдийг бичиж байсан юм. (Энэ найдвар нь голчлон Клайдын өөрийн нь бичиж байгаа ба буруугүй гэдэгт үндэслэсэн хэрэг байлаа). Гэтэл Клайд дөнгөж ял дуулмагц цөхрөнгөө барахдаа ээждээ цахилгаан явуулж, бас сонинууд түүнийг баталсан тул энэ айлыг хязгааргүй их аюул бүрхэн авчээ. Түүнийг буруутай этгээд гэж баталсан баталгаа энэ гэж үү? Тийм бус уу? Бүх сонин ингэж л бодож байх шиг байна. Грифитс авгайг сурвалжлагч нар хүрээлэн авсан тул тэр энэхүү дааж давшгүй бэрх байдлаас ангижрахын тулд Денверийн бөглүү захад сууж, төлөөлөгчийн газрынхаа үйл ажлын үетэй холбоотой тэр газраасаа бүрмөсөн холбоо таслахыг оролдоод үзлээ. Юмаа зөөлгөхөд хөлслөн явсан фермийн албан хаагч түүний очсон газрын шинэ хаягийг хэлчихжээ.

	Ийнхүү бурхан тэнгэр амьдралын хэргийг хэрхэн хөтөлдгийн гэрч болсон энэ америк авгай арчаагүй дорой оромждоо идэх хоолгүй шахам сууж байлаа. Аж төрөхийн айхтар хүч, хувь заяаны хатуу, харгис цохилт ганц түүн дээр буусан боловч биширдэг шүтээндээ үнэнч хэвээр байжээ.

	— Одоохондоо би юм бодох чадалгүй байна. Би мэл гайхаж хоцроод, юу ч ойлгохоо больсон мэт байна. Миний хүүг хүн амины хэрэгт шийтгэсэн байна! Гэтэл түүний эх болсон би түүнийхээ буруутай гэдэгт итгэхгүй байна! Хүү минь буруугүй гэж надад өөрөө бичсэн тул би түүнд л итгэнэ. Тэр үнэнийг надад эс хэлбэл өөр хэнд хэлэх бил ээ? Үгэндээ итгэх хүнийг өөр хаанаас олох бил ээ? Гэхдээ бас бурхан гэж бий, тэр бүгдийг харж, бүхнийг мэдэж байдаг шүү дээ гэж ярилаа.

	Тэглээ ч гэсэн барагдашгүй олон ул мөрийн баримт Клайдын Канзас-Ситид байхдаа өдүүлсэн анхны тэнэг явдал энэ бүхэн хамсраад ирмэгц Грифитс авгай эргэлзэж айн хирдхийдэг байжээ. Клайд яагаад тэр зам заасан номын талаар тодорхой юм хэлсэнгүй вэ? Үнэхээр тийм сайн сэлдэг л юм бол яагаад тэр бүсгүйд тусалсангүй вэ? Тэр X авхай гэгч хэн ч байлаа гэсэн яагаад түүн рүү тэгтлээ тэмүүлэх болов оо? Үгүй, мэдээжийн хэрэг, түүний гүн итгэлийг эвдэн түүнд үнэмшүүлж чадахгүй, хамгийн ууган, хамгийн түргэн ч гэсэн хамгийн үнэнч, хамгийн ирээдүйтэй хүүхэд нь тийм хэрэгт шийтгэгдсэн гэж ойлгуулах арга алга байлаа. Үгүй! Грифитс авгай одоо хэр нь хүүдээ эргэлзэхгүй байв. Амьд бурхны нигүүлсэх сэтгэл агуу их билээ түүний төөрөгдөл хэчнээн аюултай ч байлаа гэсэн өөрийнхөө нүгэлд итгээд бусдыг нүгэлт гэж үзэж болохгүй биз ээ? Хэрэгт дуртай, залхуу хүрэм олон хүн орж ирсээр байгаад төлөөлөгчийн газраа орхин нүүхэд хүргэхээс өмнө Грифитс авгай аль нэгэн өрөө шиг юмныхаа хогийг цэвэрлэж явснаа гэнэт мод шиг зогсчхоод орох гарах хүнээс ч зовохоо болиод таг чиг болчихдог байж билээ. Тэр нүдээ аньж дээгүүр хараад зогсоход гүжирмэг хүрэн царайны нь төрх муухай харагдах боловч эрс шударга, төгс итгэлтэй байх нь эрт цагийн зургаан мянган жилийн тэртээх үеийн шиг дүр байдалтай ажээ. Ингэж байхдаа тэр хүн дотроо том хаан ширээг дүрслэн, тэр ширээн дээр нь асар том амьд сүнс, амьд бурхны бие заларч байна хэмээн дүрслэн залбирдаг байв. Хүү минь буруутай буруугүй алин болохыг надад мэдүүлэн, хүч чадал, оюун ухааныг надад хайрлаач хэмээн нэг мөч, хагас цагаар залбиран зогсдог байжээ. Хэрэв хүү нь буруугүй бол түүнээс надаас, бүгдээс, бид хоёрын хүндэтгэдэг хүн бүгдээс тэр их зовлонг ангижруулж өгөх байх, хэрэв хүү нь буруутай бол тэр зовлонг яаж даахыг надад сэнхрүүлж өгөөч, Клайдын хувьд хийсэн нүглээ хэрхэн наманчлахыг зааж, болдог сон бол бурхны өмнө санаа сэтгэлийг нь цэвэрлэн сайхан болгож өгнө үү? хэмээн залбирдаг байлаа.

	— Чи бүхнийг чадна, бурхан минь, чамд чадахгүй юм гэж үгүй билээ. Бүх юм чиний мэдлийн хэрэг. Бурхан минь нигүүлсээч! Хэрэв түүний хийсэн нүгэл нь хав хар байвал цас шиг цагаан болгооч, цус шиг байвал ноос шиг болгооч гэж залбирна.

	Грифитс авгай залбирч байх үедээ Ева бурхан охиддоо харьцдагтай адил мэргэн цэцэн байдаг байлаа. Клайдад алуулсан гээд байгаа тэр бүсгүй юу бил ээ? Тэр бас л нүгэл хийгээгүй гэж үү? Тэр бүсгүй Клайдаас эгч байгаагүй гэж үү? Сонинууд тэгж бичсэн шүү дээ. Авгай, Робертагийн захиануудыг нэг нэгээр нь анхааралтай уншиж байхдаа сэтгэлийн гүнээс уярч Олденыхныг нөмөрсөн золгүй явдлыг мэдрэн байлаа. Тэглээ ч гэсэн эх хүн, Евагийн мэргэн цэцнээр зэвсэглэсэн эмэгтэй хүнийхээ хувьд Роберта өөрөө энэ нүглийг зөвшөөрсөн, түүнд Клайдыг татах зүйл нуугдан байсныг мэдэж байв. Хатуу дэг журамтай бүсгүй бол хэзээ ч зөвшөөрөхгүй, зөвшөөрч чадах ч үгүй байх сан. Тэр төлөөлөгчийн газраа юм уу, гудамжинд мөргөл хийж байхдаа тийм нүгэл байдгийг хэчнээн олон сонслоо доо! Аж төрөхийн сургаалын Эдемын хэсэгт байдаг шиг «Эхнэр миний дурыг татлаа» гэдэг үг миний хүүгийн хувьд хэлэгдээгүй гэж үү?

	Үнэхээр тийм... тийм ч учраас... 

	— «Үеийн үед түүний өршөөл нигүүлсэл» гэж тэр эш татлаа. Бурхан тэнгэрийн энэрэлд хязгаар байдаггүй юм бол Клайдад эх болсон хүн түүнээс бага энэрэлтэй байна гэж үү?

	«Хэрэв та гич ногооны үр шиг итгэлтэй бол хэмээн бас л эш татаж хэлээд дараа нь нойтон хамуу шиг салахгүй байгаа сурвалжлагч нарт хандаж:

	— Түүнийг миний хүү алсан нь үнэн үү! Асуудлын гол нь үүнд байна. Зөвхөн энэ ганц л бурхны нүдэнд ил байгаа гэж хэлээд их юм үзсэн энэрэх сэтгэлгүй залуу сурвалжлагч нарыг бурхан бүгдийг гийгүүлнэ гэсэн харцаар харлаа. Авгайн гүн гүнзгий итгэл сүсэг тэдэнд сүрхий сэтгэгдэл төрүүлжээ. Хүү нь буруутай ч гэсэн, буруугүй ч гэсэн тангарагтан нар өдыг нь гартаа барьж байгаа хүний нүдэн дээр болж байгаа явдал юм. Тангарагтан гэдэг чинь хүмүүс, тэдний шийдвэр жирийн хүнийх л гэсэн үг. Би өмгөөлөгчийн үгийг уншсан. Миний хүү өөрийгөө буруугүй гэж захиандаа бичсэн. Би хүүдээ итгэнэ. Би түүнийг буруугүй гэж итгэж байна.

	Энэ бүх үеийн турш Эйса өөрийнхөө бөглүү нэгэн буланд шигдэн суугаад таг дуугүй байжээ. Эйсад амьдралын мэдлэг дутаж, шунал тачаангуйн эзэмдэгч, зайлшгүй хүчний тухай ойлголт ч үгүй байлаа. Ийм учраас болсон явдлын аравны нэг хувийг ойлгож ухаж чадахгүй байжээ. Тэр Клайдыг, түүний сэтгэл дутуу байдгийг омог сэтгэлийг нь хэзээ ч ойлгож байгаагүй тул түүний хийсэн хэргийг ярилцах хэрэггүй гэж үздэг байв.

	— Гэвч би Клайдыг Роберта Олденгийн эсрэг нүгэл хийснийг хэзээд зөв зүйтэй юм гэж хэлээгүй. Клайд муу юм хийсэн нь үнэн, гэхлээ цаад хүүхэн нь нэгэнт эсэргүүцээгүй учраас бас л муу юм хийжээ. Нүгэл хэн хийсэн нь ялгаагүй зүгээр өнгөрөөж болохгүй. Миний сэтгэл ганьхран гасалж байгаа нь төрөл төрөгсдийг нь өрөвдөн өвдөж байна. Гэлээ ч гэсэн хийсэн хэрэгт ганц миний хүү буруутай бус хоёулаа буруутай, хүн үүнийг мэдэх хэрэгтэй, ингэж ч шийтгэх хэрэгтэй. Би ерөөсөө хүүгээ зөвтгөх гээгүй, хар багаас нь юу гэж сургасныг мэдвэл зохино гэж хэлээд, Грифитс авгайн уруул нь гунигтайгаар жимийж, — Би бүсгүйн захиаг уншлаа. Хэрэв энэ захиа байгаагүй бол прокурор яллахгүй байжээ гэдгийг мэдлээ. Прокурор тэднийг ашиглаж тангарагтан нарт нөлөөлж байна гэж авгай хэлмэгцээ доороосоо галд хайрагдсан мэт суга үсрэн босож сайхнаар аялгуулан, — Гэвч энэ миний хүү! Дөнгөж сая ялын төлөвлөгөөгөө сонслоо. Би үүний эх нь болохоороо ямар ч нүгэлтэй байлаа гэсэн өмгөөлөн хамгаалахын төлөө тэмцэх ёстой! Би түүн рүүгээ явах ёстой! Би бүр үүнээс өмнө очих ёстой байжээ, одоо би ойлгож авлаа... гэж гар хуруугаа мушгилан хэлэхэд нь сурвалжлагч нар ч өрөвджээ.

	Тэр авгай өөрийнхөө өмнө зогссон олон хүн, өөрийн нь нандин бодол, зовлон шаналанг юман чинээ тоохгүй хүмүүсийг хараад сандарч гэнэт дуугаа хураалаа.

	Сурвалжлагч нарын нэг, Клайдын үе насны нэлээд юм үзэж эрээ цээргүй болсон залуу,

	— Шүүхийн хурал дээр та яагаад байгаагүй вэ гэдгийг олон хүн гайхаж байна. Тийшээ явъя гэх нь ээ танд мөнгө байсангүй хэрэг үү? гэж асуулаа.

	— Тийм ээ, мөнгө байгаагүй. Юутай ч гэсэн маш бага мөнгөтэй байсан. Түүнээс гадна намайг тийшээ очоод хэрэггүй гэж зөвлөж байсан гэтэл одоо... одоо би тийшээ, заавал очих хэрэгтэй байна. Үүний тул яавал зохихыгоо бодох хэрэгтэй боллоо гэж авгай хэлээд энэ өрөөндөө тохирсон нэг муу ширээнд хүрч, — Залуу нөхөд та нар одоо хот орно биз дээ. Тэгэхдээ та нарын хэн нэг чинь цахилгаан явуулж өгөхгүй юу? Би мөнгийг нь өгье гэж хэллээ.

	— Бололгүй яах вэ? гэж нөгөө учир утгагүй асуулт тавьсан хар хүү хэлээд, — Цахилгаанаа өгөөдөх. Мөнгө өгч хэрэггүй. Би сонины газрын зардлаар явуулчихна гэв.

	Тэр залуу, энэ цахилгааныг хуулж аваад Грифитс авгайтай уулзсан гэдэг тайландаа оруулна гэж боджээ.

	Авгай хуучирч шарласан бяцхан ширээнд сууж үзэг цаас хоёр аваад «Клайд аа. Бурхан тэнгэртээ залбир, бурхан тэнгэр юу ч хийж чадна. Давж заалдах өргөдлөө даруй өг. 50 дугаар уншлагыг унш. Шинэ шүүх цуглаан чамайг хэлтрүүлнэ. Би удахгүй чамдаа очно. Эх эцэг хоёр чинь» гэж бичжээ.

	— Ер нь би энэ мөнгийг танд өгсөн нь дээр байх аа гэж хэлээд авгай сандарч цахилгааныг сонины газрын зардлаар явуулдаг нь сайн уу? муу юу? Авга ах нь давж заалдах зардлыг Клайдад өгөхгүй юм болов уу? гэж боджээ. Үүнд их мөнгө орох байх даа гэж бодоод, — Их урт цахилгаан болчихоо доо гэж нэмж хэлэв.

	— Та санаа зовох явдалгүй! гэж нөгөө гурвын нэгэн нь дуу алдаад (тэр бас цахилгааныг нь уншихыг яарч байжээ), — Юу хүссэнээ л бичигтүн, явуулахыг нь бид даана гэж хэллээ.

	— Надад хуулбар нь хэрэгтэй гэж гуравдагч нь эрс шаардангуй хэлэв. Учир нь хамгийн түрүүн асуулт асуусан сурвалжлагч цахилгаан бичсэн цаасыг хармаалж байхыг нь харчихжээ. — Наадах чинь амин хувийн цахилгаан биш. Би та хоёроос юм уу, энэ авгайн аль нэгнээс одоохон хуулбарыг нь авна! гэжээ.

	Энэ үгийг сонссон түрүүчийн сурвалжлагч хэл ам гарч магадгүй, үүнийг Грифитс авгай ч гадарлаж байх шиг байна гэж бодонгуутаа бичгийг хармаанаасаа гаргаж бусдадаа өгөхөд тэд даруйхан буулгаж авчээ.

	Яг энэ үеэр Ликургт байдаг Грифитсийнхнээс шүүхийн ажиллагааг дахин эхлэх нь зөв үү, буруу юу, түүний мөнгийг та нар төлөх үү, үгүй юу гэж асуугаад ерөөсөө тэд давж заалдах өргөдөл өгвөл зохино гэж үзэхгүй байгаа, «юутай ч гэсэн бид мөнгө өгөхгүй!» ер нь энэ тухай бидэнд пад алга гэхийг нь дуулжээ. Энэ юутай зовлон бэ, энэ бүхэн ажил үйлд айхтар нөлөөлдөггүй юм аа гэхэд нийгмийн дотор эзлэх байр сууринд заавал нөлөөлнө шүү дээ! Цаг мөч бүхэн л Христосыг цаазалсан толгод руу ойртуулж байна! Гилберт, Сэмюэл хоёр ч дүүрсэн хэрэг, Беллагийн ирээдүйг баллаж гүйцлээ. Манай мах цусны төрөл хүний өдүүлсэн ялт муухай хэрэг илэрснээр ингэж баларлаа гэж тэд боджээ. Сэмюэл Грифитс авгайтайгаа хоёулаа сайн сайхнаар бодож байсан барагтай нэг зүйл нь гэнэт ийнхүү балран унахад айхтар хэлмэгджээ. Сэмюэл урт удаан амьдралын тэмцлийн туршлагаараа санаа бодол ажил хэрэг хоёрыг хольж хутгах явдал байж болохгүй хэмээн мэдэж авсан байжээ. Тэр Клайдыг үзэх хүртлээ юмыг хайрлана гэгчийг мэдэхгүй явжээ. Магадгүй эцэг нь отгон дүүтэй нь шударга бус харьцсан ч байж болох юм гэж бодох хэрэгтэй байлаа! Тэгээд юу болов оо? Эхнэр охид нь өдий удаан хугацаанд жаргалтай амар жимэр суусан уугуул нутгаа орхин явж орох оронгүй завхуулууд мэт Бостоны ойролцоо юм уу, хаа нэгтээ түр буюу үүрд суурьшиж, ойр тойрон хүмүүсийн хараанаас салахгүй явах болох нь байна! Өөрөө бол сүйрэл болсон эхний минутаас эхлэн Гилбертийн хамт үйлдвэрээ Ликургийн юм уу, өөр нэг хотын фирмтэй хувь нийлүүлэн нэгтгэж, бүх ажлаа (удаанаар биш даруй түргэн) Рочестер юм уу, Буффало, Бостон юм уу, Бруклиний аль нэгэнд гол фабриктайгаа хамт шилжүүлэх талаар зөвлөж эхэлсэн билээ. Энэ булай явдлаас зайлъя гэвэл Ликургээс, ер холбоотой бүхнээсээ салж байж шийдэх байлаа. Бүр шинээр аж амьдралаа зохионо гэсэн үг, үгүй ядахдаа л нийгмийн дотор шинээр байр суурь олж авна гэсэн үг. Энэ бол Сэмюэл ба түүний эхнэр хоёрын хувьд нэгэнт үеэ бараг өнгөрүүлсэн улс болохоор тийм ч чухал бус юм. Гэтэл Белла, Гилберт, Майра нарын сайн нэрийг хаана хэрхэн бий болгох хэрэг вэ?

	Ингээд Сэмюэл, Гилберт хоёр шүүхийн ажиллагаа дуусахаас урьтаж цамцны зах, цамц хийдэг үйлдвэрээ Өмнөд Бостонд нүүлгэж энэхүү золгүй ичгүүрт явдал бүрмөсөн биш юм аа гэхэд хагас хугас нь мартагдах хүртэл тун тааруухан далд газар байхаар шийджээ.

	Тийм ч учраас Клайдад цаашид туслахаас эрс татгалзжээ. Белнеп, Жефсон хоёр ч арга сүвэгчлэхэд хүрэв. Үүнээс өмнө Брижбургт хийсэн ажил нь маш амжилттай болсон тул түүнийгээ дээд зэргээр шавхан ашиглах хэрэгтэй байлаа. Шүүх ажиллагаа ер бусын хурдан явагдсаны учир олон хэрэг сайн үзэгдээгүй өнгөрсөн тул дахин нягталбал зохих тул мань хоёр ямар нэгэн мөнгөн шагналгүйгээр Клайдад туслах, хэрэгтэй дүгнэлт хийж авах аргагүй юм гэдгийг бас ч мэдэж байжээ. Давж заалдах өргөдөл өгөхөд маш их мөнгө орох нь бүрэн ойлгомжтой байлаа. Шүүхийн протоколууд асар их, маш олон дүгнэлт, тэмдэглэл дахин бичих хэрэгтэй, гэтэл үүнд зориулан улсаас маш бага хөрөнгө олгоно. Гэвч Жефсон өрнөдөд байдаг Грифитсийнхэн ор тас оролцохгүй байхгүй гэж бодох хэрэгтэй гэж хэллээ. Тэд олон жил уншлага уншиж, буян хийсэн улс гэдэг шүү дээ. Одоо Клайдын байдал маш хэцүү байна гэдгийг тэдэнд ойлгуулж чадвал тэд янз бүрийн аргаар тусламж цуглуулж ядахдаа давж заалдах өргөдлийн зардлыг олж болно. Тийм ээ, одоо болтол тэд Клайдад тусалсангүй, үнэндээ ч ээжид нь одоогоор ирэх хэрэггүй гэж мэдэгдсэн шүү дээ. Одоо бол байдал өөр болжээ.

	— Ээжид нь утас явуулъя, ирвэл ирэг. Ээж нь ирэх гэж байна гэж хэлбэл Оберуолцер эцсийн шийтгэлийг арван хүртэл хойшлуулах биз. За тэгэхээр эхлээд ердөө л хүрээд ир гэж хэлье. Хэрэв ээж нь ирж чадахгүй гэвэл мөнгөний талаар юм бодъё. Ер нь замын зардлаа олоод аягүйтвэл давж заалдахтай холбогдсон мөнгийг олоод ирж магадгүй байх шүү гэж Жефсон саналаа хэллээ.

	Тийнхүү Клайдын ээжид явуулах утас бэлэн болж, Клайдад энэ тухай хэлээгүй, Ликургт байдаг хамаатнууд нь ямар нэг талаар туслахгүй гэсэн гэх мэтийг огт дурдалгүй зүгээр л хүрээд ирнэ үү гэсэн утгатай цахилгаан бичжээ. Бас арванаас хэтрэхгүй шийтгэх тул Клайдыг санаа сэтгэлээр тайван байлгахын тул ойрын хүнээс нь аль нэгийг, ер ээж нь байвал дээр биз, байлгах хэрэгтэй байна гэжээ. Мөн түүнчлэн давж заалдахтай холбогдсон мөнгө олох, үгүйдээ л үүнд зориулан барьцаа тавих тухай сануулжээ.

	Одоо Грифитс авгай өвдөг сөхрөн бурханд залбирч байна. Одоо л бурхан бүхнийг дийлэх, бүхнийг нигүүлсэх чадалтайгаа үзүүлэх хэрэг болжээ. Давж заалдахтай холбогдсон мөнгө байтугай замын зардлыг яаж олох вэ, хаа нэгтэйгээс тусламж ирэх л ёстой гэж залбирчээ.

	Ээж нь ийнхүү өвдөг сөхрөн залбирч байснаа гэнэт нэгэн юм боджээ. Сонины газрууд мэдээ авах гээд шалаад байдаг шүү дээ. Сурвалжлагч нар алхам тутамд дагадаг шүү дээ. Та яагаад хүүдээ туслахаар очоогүй вэ? Энэ хэргийн талаар та юу гэж боддог вэ? Юм асуугаад салдаггүй аль нэг том сонины эрхлэгчид очиж ямар байдалд орсноо хэлэхэд яадаг юм бэ? Шийтгэх өдөр хүүгийнхээ дэргэд байх боломж олгохын тулд сонины эрхлэгч мөнгө өгөх байлгүй, сүүлд нь энэ тухайгаа өөрөө сонинд бичнэ гэж амлая гэж боджээ. Сурвалжлагч нарыг явуулдаггүй газар гэж үгүй, шүүхийн хуралд хүртэл явуулдаг гэдгийг уншсан байжээ. Клайдын эх болсон түүнийг явуулахгүй яах вэ? Бүгдийг нь хэлж бичиж ядах юу байх бил ээ? Олноос олон уншлага бичээд ирсэн юм чинь?

	Грифитс авгай ингэж бодоод боссоноо дахиад л сөхрөн сууж:

	— Бурхан минь, та л надад ийм санаа хэлж өглөө! хэмээн дуу алджээ.

	Авгай дахин босож хуучин муу хүрэн пальто, бүстэй муухай гэгчийн шляпаа гаргаж өмсөөд даруйхан Денверийн хамгийн том, хамгийн нөлөөтэй сонины газар луу очжээ. Амь насаа буян хийхэд зориулсан хүн гоё хувцас хунар өмсдөггүй нь ёс билээ. Түүний хүүгийн тухай хүн бүхэн мэдэх тул шууд ерөнхий эрхлэгчид оруулжээ. Ер бусын зочин түүний сонирхлыг ихэд татаж үг яриаг нь ихэд өрөвдөн хүндэтгэлтэй сонссон байна. Тэр авгайн байдлыг ойлгож мэдээд сонины эрх ашгийн үүднээс зөвшөөрөх нь зөв гэж боджээ. Эрхлэгч өрөөнөөсөө гарч яваад дорхноо эргээд ирлээ. Ингээд Грифитс авгай гурван долоо хоног сурвалжлагчийн эрхтэй болчихлоо. Цаашдын хугацааны талаар жич мэдэгдэхээр тогтов. Түүний очих ирэх зардлыг төллөө. Одоохон түүний очих хүн нь сурвалжилгыг хэрхэн бичих эмхлэхэд нь туслах ажээ. Бас нэлээд хэмжээний бэлэн мөнгө өгөх гэнэ. Эрт явах тусмаа л сайн, өнөөдөр орой явсан ч болно гэлээ. Сонинд зориулан явахын нь өмнө хоёр хувь зургийг нь авах хэрэгтэй байв. Үүнийг эрхлэгч тайлбарлаж байгаад нэг харсан чинь авгай нүдээ аниад толгойгоо гэдрэг болгочихсон байжээ. Авгай залбирсны минь хариуд бурхан ийм түргэн тусаллаа хэмээн хариу залбирч байлаа.

	
XXVIII БҮЛЭГ

	Брижбург хот. Арван хоёрдугаар сарын 8-ны шөнө дунд шуудангийн галт тэрэгний буудлын тавцан дээр ядарч эцээд сандарсан эмэгтэй бууж ирлээ. Гадаа айхтар хүйтэн, од мичид харанхуйд яралзан байв. Цорын ганц жижүүр түүний асуусан асуултад хариулан Брижбургийн «Сентрал» хэмээх зочид буудал орох замыг нь зааж өгөв. Галт тэрэгний буудлаас гудамж шууд эхлээд зүүн гараа дагаж яваад анхны хөндлөн гудамжаар орж хоёр хороолол өнгөрөөд байна гэж хэллээ. Нойрмоглосон шөнийн үйлчлэгч түүнд даруйхан өрөө гаргаж өгөөд хэн болохыг нь мэдмэгц тойргийн шүүх очихдоо хаагуур явахыг бушуухан зааж өгөв. Гэвч авгай жаал бодоод одоо тийшээ очих хэрэггүй юм байна гэж бодлоо. Одоо хэр Клайд унтаж байж магадгүй. Одоо унтахаар хэвтээд өглөө эртхэн шиг гэгээ ормогц босъё. Намайг ирнэ гэдгийг Клайд мэдэж байгаа байх гэж боджээ.

	Тэгээд өглөөний долоон цаг гэхэд Грифитс авгай хэдийнээ босчихсон байсан бөгөөд найман цагт захиа, цахилгаан утас, үнэмлэх гэрчлэх зүйлүүдээ бэлэн зэхээд тойргийн шоронд очжээ. Шоронгийн захиргаа түүний бичиг баримтыг шалган үзээд Клайдад урьдчилан хэл хүргүүлэхээр хүн явуулав. Клайд сэтгэл санаагаар унаж дуусаад байснаа, урьд уулзахаасаа ухаан алдталаа айж байсан бол одоо ээжтэйгээ уулзана гэхээс учиргүй их баярлажээ. Учир нь одоо олон юм өөрчлөгджээ. Аймшигтай явдлыг мэдэхгүй хүн үгүй болжээ. Жефсоны боловсруулсан ёсоор ээжийнхээ өөдөөс нүд далдирахгүй харж энэ бол үнэн гэдгийг хэлэх хэрэгтэй байв. Робертаг алах зорилго байгаагүй, санаатайгаар живүүлээгүй гэж хэлэх ёстой байв. Ийнхүү Клайд Слэкийн ачаар ээжтэйгээ хоёулхнаа уулзах боломжтой болоод уулзах өрөө рүү яаран явав.

	Ээж нь угтан босож, хүү нь ухасхийн хүрч тэврэхдээ бага бус айн тэвдэж бас ч гунигт сэтгэлдээ дэм олно, тэр ч байтугай цоо шинэ тусламж олно гэж бүдэг бадаг бодон байлаа. Клайдын хоолойнд бүлх тээглэсэн юм шиг хоолойгоо шахан байж:

	— Ай, ээж минь! Чамайг ирсэнд би юутай их баярлав аа? гэж хэлэв.

	Гэтэл ээж нь үг хэлэх чадалгүй байсан тул дэмий л хүүгээ элгэндээ наалдуулан хуулиар шийтгэгдсэн хүүгийнхээ толгойг цээжиндээ наан өөрөө тэнгэр өөд харан зогсжээ. Энэ тохиолдлыг бурхан түүнд заяасан гэж бодоод өөр юм ч өгч магадгүй гэж итгэжээ. Хүү нь суллагдах юм уу, үгүйдээ л тухайн шүүхэд гарч ирээгүй хүүд нь сайнаар холбогдох баримт бүхнийг дахин шударгаар хянан үзэх боломж гарч болно гэж горьджээ. Ийнхүү тэр хоёр хөдлөхгүй хэдэн хором зогслоо.

	Дараа нь гэр орныхоо тухай, ийшээ хэрхэн ирсэн тухайгаа, сурвалжлах үүрэгтэй ирсэн тухайгаа ярилаа. Авгай, хүүгийнхээ тухай сурвалжилга бичээд дараа нь ялын тогтоол уншихад нь хамт байна гэж хэллээ. (Энэ үгийг дуулаад Клайд давхийн цочив) цаашид чиний хувь заяа миний чармайлтаас шалтгаална. Ликургийн Грифитсийнхэн хойшид туслахаа больсон гэж хэлэв. Хэрэв хүмүүсийн өмнө шударга шаардлага тавьж чадвал тус болж болно. Одоо болтол бурхны анхааралд хэвээр байгаа шүү дээ. Тиймийн учир бурхан ба олон түмэн хоёрын өмнө зоригтой шаардлага тавиулахын тулд одоохон бүх үнэнээ, Робертаг санаатай юм уу, санамсаргүй цохисноо, өөрийн мэдэлгүй юм уу, мэдэж байгаад үхүүлснээ хэлэх хэрэгтэй гэлээ. Ээж нь хүүгийнхээ бүх мэдүүлэг, захиануудыг уншиж, болсон явдлыг өгүүлсэн хэсгийг аль эгзэгтэй бүхнийг тодрууллаа. Тэгэхлээр Мейсоны хэлээд байгаа үнэн үү, худал уу?

	Клайд хуучин шигээ энэхүү холбиршгүй өө сэвгүй үнэний өмнө айн балмагдсан цаанаа яс хавтайж байсан хэр нь тангараг тавьж хэлсэн бүхэн минь чин үнэн гэж аль болохоор батлахыг оролдлоо. Яллаж байгаа хэргийг нь үйлдээгүй гэлээ. Үйлдээгүй шүү! Гэтэл ээж нь хүүгийнхээ нүдийг хараад ямархан нэгэн заль байна гэдгийг мэдэж тун ч харуусав.

	Санаж сарвайж ирсэн зүйл нь биш болоод өөрийнхөө үнэнд бат итгэх итгэл алга байгаа нь мэдэгдлээ. Тийм ээ, түүний хэлэх үг, хөдлөх хөдөлгөөнд ямар нэгэн булзаарах, айх эргэлзэх өнгө байгааг мэдээд дотор нь пал хийжээ.

	Клайд нэг л баттай үг хэлэхгүй байв. Тэгэхээр ээжийн нь анхны боддог талаар бус байх нь, энэ аюулт хэргийг үйлдсэн байж магадгүй нь, тэр ч байтугай бүсгүйг тэр эзгүй эл хуль газар цохисон ч байж болох нь бус уу? Хэн мэдэх вэ! Энэхүү учир үл олдох айхтар тааврыг хэрхэн дааж өнгөрүүлдэг бил ээ? Гэтэл Клайд шал өөрөөр мэдүүлсэн байгаа шүү дээ.

	— За «Дээдийн дээд тэнгэр минь, эх хүү хоёрыг хоёуланд аюулт цаг тулгараад байхад хүүдээ итгэлгүй байснаараа хүүгийнхээ алах ялыг баталж өгнө гэж байж болох уу даа? Ай, үгүй, чи ингэж шаардахгүй байх. Үгүй үгүй, бурхан тэнгэр минь!» Авгай ингэж залбираад үл итгэхийн муу хүслийг уландаа гишгэжээ. Үл итгэх явдал Клайдын буруугаа хүлээхээс ч илүү түүнд аюултай байлаа. «Ай, Авессалом, Авессалом минь! Боллоо боллоо, бид дахин ийм санаа гаргахгүй их дээд бурхан эх хүний сэтгэлээс ийм юм шаардахгүй биз». Төрсөн хүү нь би тийм хэрэг үйлдээгүй гэж амлаж байна шүү дээ. Эх нь итгэх ёстой, үг дуугүй итгэх ёстой. Хөөрхий сэтгэлийн нь гүнд үл итгэхийн үүсгэл байлаа ч гэсэн итгэх ёстой. Боллоо боллоо, олон түмэн энэ тухай эх нь юу бодож байгааг дуулах хэрэгтэй. Хүүтэйгээ хамт гарах замаа олно. Хүү нь заавал залбирч мөргөх хэрэгтэй. Хүүд нь судар бий юу? Байвал уншдаг бол уу? Клайд шоронгийн хуягуудын нэгний өгсөн судартай байсан тул уншдаг гэж бушуухан хэллээ.

	Одоо ээж нь явж өмгөөлөгч нартай уулзах, тэгээд анхныхаа сурвалжилгыг явуулах, дараа нь эргэж ирэх ёстой боллоо. Гэтэл түүний гадаа гарав уу, үгүй юу сурвалжлагч нар тойрон бүчиж түүний зорилго, бодол санааг нь асууж гарлаа. Хүүгийнхээ гэм хийгээгүй гэдэгт итгэж байсан эсэх, ажил үйлийнхээ төлөө залбирдаг эсэхийг нь асуулаа. Сурвалжлагч нар сэтгэл хөдлөн уярсандаа бурханд залбирч байхыг ам өрсөн хэлээд дараа нь тэрхэн үед ямар байснаар нь, дунд зэргийн насны, царай муутай, шийдмэг зан, бурхан шашинд итгэдэг, үнэнч, төлөв, хүүгээ гэм хийгээгүй хэмээн хатуу итгэж байгаагаар нь бичиж эхэлжээ.

	Энэ явдал Ликургийн Грифитсийнхний сонорт хүрч тэднийг учиргүй их уурлуулжээ. Ээж нь ирсэн гэдэг бас нэг муухай хэрэг байлаа! Клайд ч гэсэн хорих өрөөндөө жаахан хожуу ирсэн сонин уншиж, бичсэн зүйлүүдэд яс хавтайж байсан боловч нэгэнт ээж нь ирээд хамгаалж байгаа гэдгийг бодохоороо дотор нь аятайхан болдог байлаа. Хэчнээн сул талтай, олхио муутай ч төрсөн эх нь шүү дээ? Тэр хүүдээ туслахаар иржээ. Юу л гэвэл гэж байг. Клайдад үхлийн хар үүл тулгараад ирэхийн цагт ганцхан ээж нь ч орхисонгүй. Ээж нь Денверийн нэгэн сонинтой холбоо барьсан явдал түүний авхаалжтайг харуулахгүй байна гэж үү?

	Урьд өмнө ээж нь ийм юм хийж чадахгүй байжээ. Хэдийгээр туйлын ядуу ч гэсэн шүүхийн хурлыг дахин хийлгэж амь насыг нь аварч мэдэх юм. Хэн мэдэх вэ?! Саяхан болтол Клайд ээжийгээ шал тоохгүй байсан нь юутай их нүгэл вэ? Гэтэл ээж нь хүүгийнхээ төлөө зовж, туслахыг яарч хайрлаж, зах нутгийн нэгэн сонинд юм бичнэ гэж байдаг. Ээжийн нь хуучин пальто, үе нь өнгөрсөн шляп, хөдөлгөөнгүй палигар нүүр, болхи толхи байдал нь тун саяхан дургүйг нь хүргэж байснаа одоо больжээ. Энэ бол түүний эх, хүүдээ хайртай, хүүгээ аврах гэж үхэн хатан явж байна.

	Харин Белнеп, Жефсон нар Клайдын ээжтэй анх уулзаад тун ч гонсойжээ. Хэдийгээр өөрийнхөө бодолд эрс шийдэмгий ч гэсэн ийм хөдөөгийн бүдүүлэг авгай байх юм гэж ер санаагүй байжээ. Энэ өсгийгүй мухар шаахайг нь хар, энэ муухай малгайг нь хар, энэ хуучин хүрэн пальтог нь хар л даа. Гэтэл хэдэн минутын дараа, түүний ноцтой энгийн хүүрнэх байдал, итгэл хайр, цэнхэр нүдний гуйх мэт эгц харц, ямар ч эргэлзээгүйгээр хүүгийнхээ төлөө юу ч хийхээс буцахгүй байдал нь тэдний анхаарлыг татжээ.

	Өөрснөө хүүгийн нь үнэнд итгэж байна уу, үгүй юу? Үүнийг хамгийн түрүүн ээж нь мэдэх ёстой. Эсвэл эд нар битүүдээ Клайд гэмтэн гэж бодож байна уу? Энэ бүх эсрэг утгатай зүйлс эхийн сэтгэлийг өвтгөнө. Түүний ба түүний ойрын хүмүүсийн мөрөн дээр бурхан хүнд хэрээс хатгажээ. Тийм ээ, бурхны нэр мандаж байна! Хоёр өмгөөлөгч эхийн эргэлзэх байдлыг мэдээд, хоёулаа хүүгийн үнэнд бүрэн итгэж байна гэцгээлээ. Хэрэв үйлдээгүй хэргийг үйлдсэн болгож шийтгэх юм бол үнэн шүүхийн түүхэнд айхтар шог зураг болж үлдэнэ гэлээ.

	Тэглээ ч гэсэн энэ ярианы үед эд мөнгөний талын асуудал хоёр өмгөөлөгчийг түгшүүлж, ээж нь Брижбургт хэрхэн ирснийг дуулаад юу ч үгүй хүн байна гэдгийг мэджээ. Давж заалдах өргөдөл өгөхөд хоёр мянгаас илүү орно уу гэхээс биш бага орохгүй. Тэд гурвуулаа бүтэн цаг ярьж дахин бичих, хуулах, томилолтоор явахтай холбогдсон бүх зардлыг тооцоход эх мэдэхгүй гэдгээ л хэлж суужээ. Гэтэл дараа нь ярилцагч хоёр хүнээ гайхтал гэнэт залбиран, сэтгэл хөдөлж уярмаар дуу алдсан нь:

	— Бурхан намайг орхихгүй. Би мэдэж байна. Надад тусалсан түүний үгээр л би Денверийн сонины газарт хандсан. Энд ч гэсэн би бурханд л найдна, миний замыг зааж өгөх байх.

	Харин Белнеп, Жефсон хоёр бурхан шүтдэггүй тул дэмий л бие биеийг гайхан харцгаажээ. Ингэж сүсэглэх хэрэг үү! Тийм ээ, үнэхээр сүсэгтэн ажээ! Эсвэл зүгээр ухаангүй сүсэглэгч байна уу? Жефсоны толгойд нэгэн бодол орж ирэв. Олон түмэн шүтлэгтэй нь үнэн, тэдэнд хандах юм бол хэдийд ч дэмжлэг олно. Ликургт байдаг Грифитсийнхэн хөдлөхгүй нь гэж бодъё, энэ хүн энд ирснээс хойш сүм хийд ч ойр байна, сүсэгтэн олон ч ойр байна. Тэгвэл энэ хүний сүсэг бишрэлийг ашиглаж, одоо болтол Клайдад ял тулгаад байгаа улсад нөлөөлүүлж хайр талархлыг нь татаад, тэднээс хэрэг болохуйц мөнгө гаргуулбал яасан юм бэ?

	Хөөрхий гунигт эх! Хүүдээ хэчнээн итгэнэ вэ?

	Бушуухан хөдөлье!

	Олон хүн цуглуулаад, хурлын индэр дээрээс зовлонд нэрвэгдсэн эх муу санаалсан олонд хандаж, миний хүү гэм хийгээгүй гэж итгүүлэн яривал тэдний хайр өрөвдлийг хүртээд зогсохгүй давж заалдах өргөдөл өгөхөд зарах хоёр мянган долларыг олж болох байна.

	Ингээд Жефсон эхийг өөрийн төлөвлөгөөнд татан оруулж, ярианы сэдэвт өмгөөлсөн материалынхаа аль үнэмшилтэй хэсгийг эш татан оруулахаар бодож, дараа эх өөрөө найруулан ярих хэрэгтэй гэж зөвлөжээ. Эхийн нүд гялалзан, хүрэн бор хацар нь улаарахад зөвшөөрч байна гэдэг нь мэдэгдэв. Эх оролдоод үзнэ гэнэ, оролдолгүй ч яах билээ. Баларч гүйцэж байхад бурхан л үүнийг хэлж, бурхан л гар сунгав бус уу?

	Маргааш өглөө нь ялын тогтоол сонсгохоор Клайдыг шүүхэд авчирчээ. Грифитс авгай харандаа дэвтэр барьж хүүтэйгээ зэрэгцэн сууж, өөрийг нь сонирхсон олны нүдэн дээр энэ хүнд байдлыг бичих ажлаа бэлтгэж байв. Түүний төрсөн эх! Сурвалжлагчийн үүрэг гүйцэтгэх гэнэ! Энэ хоёр энд зэрэгцэн сууж байгаа нь хүний үнэргүй тэнэг, тэр ч байтугай байж боломгүй хэрэг ажээ. Бас Ликургт байдаг Грифитсийнхэн эдний ойрын төрөл гэх!

	Гэтэл ээж нь байгаа явдал Клайдад их л дэм тусламж болж байжээ. Өчигдөр орой ээж нь ирж ямар ажил хийх гэж байгаагаа яриад явсан билээ. Одоохон юу ч гэж яллалаа гэсэн дараа нь тэр ажилдаа орно гэнэ.

	Түүний амьдралын хамгийн аюултай агшин ирэхэд Клайд өөрийн мэдэлгүй давхийн босож шүүгч Оберуолцерийн нэг хэвийн дуудах үгийг сонслоо. Шүүгчийн үгээр бол ялын явцын мөн чанар, гол гол хэсгийг дурдаад шударга, өө сэвгүй шийтгэл боллоо гэж тэмдэглэв. Ингэсний дараагаар заншил болсон

	— Таныг алахаар ял заасан явдал хуульд харш байна гэсэн үг та хэлэх үү, үгүй юү? гэдэг асуулт тавив.

	Үүний хариуд Клайд ээжийнхээ ч, цугларсан олныг ч гайхтал тод ойлгомжтой дуугаар товхийсэн хариу өгөв. Энэ үед ганцхан Жефсон л үг заасан болохоороо гайхсангүй

	— Ялын төлөвлөгөөнд дурдсан хэргийг би үйлдээгүй. Би Роберта Олденыг алаагүй тул ингэж шийтгүүлэх юм хийгээгүй гэж хэллээ.

	Клайд ингэж хэлээд нүд гөлрөн ширтэхдээ зөвхөн ээжийнхээ харцанд хайрлах, баярлах сэтгэл илрэн буйг олж мэджээ. Хамгийн аюултай үедээ хүү нь энэ бүх хүмүүсийн өмнө үнэнээ хэллээ шүү дээ. Тэр шоронд очоод байхад бодогдож байсан зүйлс нь ямар ч байсан, одоо энд хэлсэн үг нь худал байж эс таарна. Тэгэхлээр хүү минь буруугүй байх нь. Буруугүй, бүр буруугүй байх нь. Тийм ээ, бурхны л ач даа! Чухам үүнийг өөрийнхөө мэдэгдэлд зориуд тэмдэглэх (энэ тухай бүх сонин бичвэл ч бичиг) ярих яриандаа оруулна гэж бодлоо.

	Энэ завсар Оберуолцер өчүүхэн ч мэгдэж сандарсангүй.

	— Өөр ямар нэг хэлэх юм байна уу? гэж асуув. Клайд хоромхон зуур эргэлзсэнээ:

	— Үгүй гэж хэлэв.

	— Клайд Грифитс гэж Оберуолцер баясгалантайяа дуудаад, — Клайд Грифитс та Роберта Олден гэгчийг санаатайгаар алсан хэрэгт цаазаар авхуулахаар шийтгэгдлээ. Тухайн шүүхийн хурлаас хойш арав хоногоос хэтрүүлэлгүй Катарак тойргийн захирагч таныг шүүхийн шийдвэрийн зохих бичгийн хуулбарын хамт Нью-Йорк муж улсын Оберн дахь шоронгийн дарга онц бүрэн эрхт төлөөлөгч хоёрын мэдэлд өгнө. Та тэнд 19... оны нэгдүгээр сарын 28-ны даваа гарагаас эхлэн нэгэн долоо хоног тусгаар хоригдож байгаад Нью-Йорк муж улсын Оберн дахь шоронгийн дарга, онц бүрэн эрхт төлөөлөгч хоёрын заалтаар тэр долоон хоногийн аль нэг өдөр Нью-Йорк муж улсад байдаг хууль, ёсны дагуу цаазаар авхуулах болно гэж мэдэгдлээ.

	Ялын төлөвлөгөөг уншиж дуусмагц Грифитс авгай Клайдыг харж инээмсэглэхэд Клайд ч бас инээмсэглэв. Учир юун гэвэл энд хамаг амьтанд дуулдтал би буруугүй гэж хүү нь хэлсэн тул ээжийн нь сэтгэл сэргэжээ. Энд ингэж л хэлснээс хойш үнэндээ буруугүй байх нь. Харин Клайд ээжийнхээ инээмсэглэхийг хараад надад итгэж байна гэдгийг нь мэджээ. Энэ бүх эд мөрийн баримт ээжийн нь итгэлийг эвдсэнгүй. Хэдийгээр алдаан дээр тулгуурлаж байсан ч энэ их итгэл Клайдыг ихэд баярлуулжээ. Чухам энэ ч хэрэгтэй байсан юм. Одоо бүр өөрийн нь хэлсэн үг ч үнэн юм шиг санагдах болов. Үнэндээ Робертаг цохиогүй юм чинь.

	Энэ үнэн. Тэгэхээр би буруугүй байх нь гэж бодов. Гэтэл Краут Слэк хоёр түүнийг дахин шоронд нь авчрав.

	Энэ үед Грифитс авгай хэвлэлийнхний ширээнд сууж тойрсон сурвалжлагчдад хандан гэмшингүйгээр:

	— Эрхэм сэтгүүлчид та минь намайг битгий буруушаагаарай. Би үүний учрыг сайн мэдэхгүй, гэхдээ ийшээ ирж, хүүгийнхээ дэргэд байхаас өөр аргагүй болсон гэж тайлбарлав.

	Тэгтэл нэгэн урт гуйвгар сурвалжлагч ойртон шахаж:

	— Зүгээр, зүгээр ээж ээ! Танд туслуулах юм байна уу? Хэрэв та хүсвэл таны бичих зүйлд тусалъя! Би дуртай хийлцэнэ гэж хэллээ.

	Тэр тэгж хэлмэгц ойртон сууж, түүний Денверийн сонинд иймэрхүүгээр таарна байх гэж бодсоноор нь элбэлцэж гарчээ. Бусад сурвалжлагч нар ч бие биеэсээ өрсөлдөн туслах юм боллоо.

	Хоёр хоноход бүх холбогдох зүйл бэлэн болсон бөгөөд Грифитс авгай хүүгээ дагаж явъя гэхэд нь зөвшөөрсөнгүй. Клайдыг Нью-Йорк муж улсын баруун хэсгийн Оберн дахь шоронд шилжүүлжээ. Энд «Үхлийн байшин» буюу «Алуурчдын орон» гэж нэрлэгддэг хоёр давхар, хорин хоёр өрөөтэй, харанхуй бүдэг, ямар ч хүн бие гүйцэхийн аргагүй муухай газар авчирсан бөгөөд хэргийг дахин хянах юм уу, цаазлуулах хүртлээ энд хүлээх болжээ.

	Түүнийг Брижбургээс Оберн ортол авч явсан галт тэргийг өртөө болгон дээр хэрэгт дуртай олон хүлээн тосож хөгшин залуу, эр эм, хүүхэд хүртэл энэхүү ер бусын алуурч залууг өрөөсөн нүдээр боловч хараад авах юм сан хэмээн зогсдог байлаа. Тэр ч байтугай авгай нар, залуу хүүхнүүд энэ азгүй боловч айхтар том хэрэг үйлдсэн баатарлаг залуутай ганц боловч ойртоод авах юм сан гэж хүссэндээ цэцэг чулуудан хөдөлсөн галт тэрэгний араас «Клайд сайн байна уу? Бид тантай уулзана аа», «Тэнд удаад юугаа хийх вэ!» «Давж заалдах өргөдлөө өгөгтүн, таныг лав суллах байх. Бид найдаж байна» гэх мэтээр хашхиралдана.

	Клайд энэхүү сүйд майд болсон, уг чанартаа эрүүл бус явдлыг үзээд нэлээн гайхаж, бүр баярлажээ. Учир нь Брижбургт байсныг бодвол ингэж шал өөр болсон тул нахилзаж, инээмсэглэн, заримдаа гар дохин зангаж явжээ. Гэлээ ч гэсэн «Би үхлийн байшин орох гэж явна, гэтэл эд надад ийм их баяр хүргэж байдаг. Эд яаж ингэж зүрхэлнэ вэ?» гэдэг бодол ер салахгүй байлаа. Харин Краут, Сиссел нар, түүнийг дагалдагсад ийм чухал гэмт хэрэгтнийг бариад, дараа нь манаж яваадаа тун ч их шовойж, галт тэргэнд яваа зорчигчид тавцан дээр байх олон ер бус анхаарч байгаад нь их л маадгар явцгаажээ.

	Гэвч баривчлагдсанаас хойш анх удаагаа богино хугацаанд боловч аятайхан яваа нь энэ бөгөөд уудам нутгаар хөндлөн давхиж, олон хүнтэй буудал, цаст тал толгод наранд гялалзах нь Ликург, Сондра, Робертаг болон ингэж балрах хүртэлх бүх юмыг нь бодогдуулжээ. Удалгүй Оберны шоронгийн орог саарал хананд хашигдаж, баргар царайт албан хаагч нэр ус, гэмт хэргийн дэвтэр хөтлөөд хоёр харгалзагчид өгөв. Тэд Клайдыг усанд оруулаад ганц урдаа барьдаг гялгар сайхан буржгар үсийг нь хайчиллаа. Дараа нь шоронгийн судалтай хувцас өгч бас судалтай муухай малгай өгөөд, шоронгийн ор дэр, зузаан бор эсгийгээр хийсэн улавч өгсөн нь хоригдол хүн чимээгүйхэн өрөөн дотроо холхиж байдаг биз. Клайд ч гэсэн мөн л холхих болно 77221 гэсэн номер өглөө.

	Клайдыг ийм янзаар хувцаслаад даруйхан нөгөөх Үхлийн байшин гэгчид оруулж доод давхрын нэгэн өрөөнд оруулав. Энд саруулхан, найм арван футийн зайтай, цэвэр тасалгаа байсан бөгөөд жорлонгийн шаазангаас гадна төмөр ор, ширээ, сандал, номын жижигхэн тавиур байв. Клайд энд ороод баруун зүүн тийш нь мөн л ийм тасалгаануудтай урт гудам байгааг санаж хэсэг зогссоноо сандалд сууж үүнийг бодвол ямар ч гэсэн дуу шуутай, хүн амьтантай Брижбургийн шорон, ирэх замын нь турш гайхмаар шуугиантай олон түмэн зэрэг нэгэнт байхгүй болсныг бодож эхлэв.

	Энэ хэдэн цаг юутай түгшүүртэй байв аа? Энэ алах ял, энэ аялал, буудал дээр цугларсан олон, доод давхарт байгаа үсчин хоригдлууд дотроос ганцхан Клайдын үсийг хяргасан нь, түүнд өмсгөсөн дотуур гадуур хувцас, үүнийг тувт өмсөх ёстой болсноо бодлоо. Өрөөнд ч гудамд ч толь байсангүй, гэлээ ч гэсэн Клайд өөрийнхөө царай ямар байгааг мэдэж байлаа. Энэ муу тулам наасан цамц, өмд энэ судалтай малгайг уу? Клайд эгдүүцэн малгайгаа авч шалан дээр чулуудав. Дөнгөж нэг цагийн өмнө сайхан костюм, цамц, зангиа, шаахайтай байсан шүү дээ. Брижбургээс гарахдаа өөрийн бодсоноор бүрэн аятайхан гоё хувцастай байсан билээ. Гэтэл одоо хэн шиг болох нь энэ вэ? Маргааш ээж ирнэ, бас Белнеп, Жефсон хоёр ч ирж магад. Ай бурхан! гэж боджээ.

	Гэтэл бүх юм үүгээр дууссангүй. Клайдын өрөөний өөдөөс харсан хаалганд нэгэн үрчийж хорчийсон муухай хятад хүн, мөн тийм судалтай хувцастай, сараалжинд тулж ирээд Клайдыг айхтар сүрхий харж байснаа гэнэт эргээд учир зүггүй биеэ маажиж гарав. «Бөөс байгаа юм биш байгаа даа?» гэж Клайд хирдхийн бодов. Брижбургт байхад бясаатай байж билээ.

	Тэр хятад, хүн алсан этгээд байжээ. Энэ чинь Үхлийн байшин гэгч шүү дээ. Энд байгаа цагт тэр хоёр огт ялгаа алга. Хувцас нь хүртэл адилхан байна. Ай бурхан, гаднын хүн тун цөөн үзэгддэг бололтой. Ээж нь хоригдол хүнд бараг хэнийг ч оруулдаггүй, зөвхөн би юм уу, Белнеп Жефсон хоёр, чиний зөвшөөрсөн ламаас өөр хүн долоо хоногт үзэгдэхгүй гэж хэлсэн билээ. Энэ уйтгар хүрэм цав цагаан будагтай хана өдрийн цагт бол нарны гэрэл шилэн дээврийг нь нэвт шараад, шөнө нь одоогийнх шиг цахилгаан дэнлүүний гэрэлтэй байдаг байх даа. Брижбургт огт өөр байсан билээ. Үүнээс илүү муухай хурц тод гэрэл гэж яаж байх вэ. Брижбургт байхад шорон нь хуучин бүдэг хүрэн ханатай, цэвэр бус ч гэсэн нэлээд тохилог, хорих өрөө нь уужим, ширээ нь бүтээлэгтэй, ном, цаас, шатар даам гэх мэттэй байдаг байсан бол энд юу ч үгүй, зөвхөн явцуу жижиг өрөө, зузаан тааз тулсан төмөр сараалж, Брижбургийн шоронгийнх шиг хоол оруулах жижигхэн нүхтэй хэр нь учиргүй зузаан төмөр хаалгатай ажээ.

	Гэтэл гэнэт нэгтэйгээс:

	— Эй, та минь ээ, шинэ хүн иржээ! Доод давхрын зүүн эгнээний хоёр дахь өрөөнд гэж хашхирах нь дуулдав.

	Өөр нэг хүн:

	— Бурхан минь! Ямар шүү янзын эр вэ? гэж хариу хашхиран.

	Гурав дахь этгээд:

	— Эй, шинэ хүн, чамайг хэн гэдэг вэ? Битгий ай, бид цөм өрөөсөн гутлууд байна гэж хашхирлаа.

	Анх дуугарсан хүн хоёр дахь хүндээ хариу болгон

	— Өндөр туранхай л юм байна. Ээжийн эрх хонгор бололтой, тэгэхдээ гайгүй ээ? Хөөе чамайг хэн гэдэг вэ? гэж хэлэв.

	Клайд эхлээд гайхаж балмагдан юм дуугарсангүй. Ийм маягийн угталтад яаж хандах вэ? Юу гэх вэ, юу хэлэх вэ? Эдэнтэй найрсаг байгаад хэрэг байна уу? Гэвч төрөлхийн зан нь энд ч гэсэн байраа тавьсангүй бушуухан л:

	— Клайд Грифитс гэдэг гэж эелдэгхэн хариулав. Асуусан улсын нэг нь;

	— Аа мөн. Грифитс үү? Дуулсан дуулсан. Тавтай морилогтун! Бид санаснаас аймшигтай биш улс шүү! Бид чиний Брижбургийн хэргийг уншсан чамтай удахгүй уулзана чиг гэж бодсон юм гэж яаран хариулав.

	Бас нэгэн шинэ дуу гарч:

	— Найз аа, битгий уруу царайл! Энд тийм муу биш шүү. Дулаан, салхигүй аятайхан шүү гэж хэллээ.

	Хаана нэгтэйгээс хүн инээх дуулдав.

	Гэвч Клайд ярих нь байтугай айж сандарсандаа хана туурга, хаалга үүд ширтэн бас хаалган дээрээ ирээд үг дуугүй өөрийг нь гөлрөн буй нөгөө хятад хүнийг харлаа. Ямар аймшигтай юм бэ? Энд ингэж өөр хоорондоо ярьдаг, ингэж шинэ хүнийг угтдаг байж. Хүний золгүй байдал, дасаагүй шинэ нөхцөл, зовлонт бодлыг өчүүхэн ч анхаардаггүй газар байна. Ер нь ч хүн алсан хүнийг золгүй юм уу, алмайрсан хүн гэж хэн үзэх билээ дээ? Хамгийн аймшигтай нь гэвэл намайг ийшээ ирнэ гэж мэдэж байсан гэнэ, тэгэхээр миний тухай эдэнд тов тодорхой байх нь. Магадгүй, өөрсдийнхөө тааламжаар байлгахын тулд уур шарыг нь хүргэх ч юм бил үү. Хэрвээ Сондра юм уу, урьдын танилуудаас аль нэг нь Клайдыг энд байж байгааг мэдвэл яана... Эй базарваань! Маргааш төрсөн эх нь ирэх гэж байдаг!

	Нэг цагийн дараа харанхуй болсон хойно үхсэн мэт цонхигор царайтай өндөр хуяг дүрэмт хувцастайгаа ирээд хаалганы нүхээр идүүртэй хоол өгөв. Түүний хувцас хоригдол хүнийхийг бодвол арай дээр ажээ. Оройн хоол гэнэ шүү! Клайдад өгч гэнэ. Нөгөө эсрэг хаалганы шар хятад хэдийнээ идэж харагдана. Ямар хүнийг алсан бол? Яаж алсан бол? Тал бүрээс төмөр идүүр хангир жингэр гэх нь дуулдав! Хүн хооллож байна гэхээс зэрлэг араатан хооллож байна гэмээр дуу ажээ. Хаа нэгтэйгээс шал шал хийлгэн амаа тамшаалж, төмөр харшуулах дууны завсар юм ярих нь дуулдана. Клайдын дотор эвгүй болов.

	— Муу шулам! Тэр гал зуухны газар хүйтэн вандуй, шарсан төмс, кофеноос өөр юм бэлдэх аргагүй байв уу? гэж нэг хүн хэлэхэд

	— Кофе өгч байгаа нь яамай! Намайг Буффалогийн шоронд байхад... гэж өөр нэг хүн хэлтэл үгийг нь таслан:

	— За за боль. Буффало муффало ямар хамаа байна. Тэнд сайн бол сайн л биз. Чи л энд хоолондоо дуртай байвал боллоо гэж хэлэв.

	— Тийм биш ээ, түүнийг санахад аятайхан болдог юм. Үгүйдээ одоо тэгж санагддаг юм гэв.

	— Ай, Раферти чи явах уу? гэж нэг хүн уртаар татан хэлэхэд Раферти нь бууж өгсөнгүй:

	— Одоо би хоолны дараа жаахан амарч байгаад жолооч дуудна, машиныг нь аваад жаал зугаалъя. Өнөөдөр аятайхан үдэш байна гэв.

	Нэгэн шинэ сөөнгө дуу гарч,

	— Чи дэмийрэхээ боль! Ганцхан удаа тамхи сороод үхсэн ч хамаагүй байна. Дараа нь үхтлээ хөзөрдөх юм сан гэв.

	«Энд чинь хөзөр тоглодог юм гэж үү?» хэмээн Клайд гайхан бодов.

	— Розенштейн салхи цохиулснаас хойш тоглохгүй байгаа байх аа гэж нэг хүн хэлэхэд

	— «Чи үнэхээр тэгж санаж байна уу?» хэмээн Розенштейн гэдэг нь хариулав бололтой.

	Клайдаас зүүн гар талын нэг өрөөнөөс нэг хүн хажуугаараа өнгөрөх хуягийг дуудан:

	— Эй! Олбэниэс сураг алга уу? гэх нь тод дуулдаж:

	— Герман аа, сураг алга гэж хариулав.

	— Бичиг захиа ч алга уу?

	— Алга аа.

	Асуусан асуултад түгших, зовох, гуних өнгө тодорхой байв. Тэгээд цөм нам гүм болцгоолоо.

	Минутын дараа алсын булангаас тийм гэхийн тэмдэггүй муухай цөхөрсөн зэвүүн дуу гарч,

	— Ай бурхан! Ай бурхан! гэлээ. Дээд давхраас нэг хүн

	— Муу золигийг! Нөгөө фермийн эзэн дахиад л эхлэв ээ! Би тэсэхгүй юм. Харгалзагч аа! Бурхныг бодож та нэг юм уулгаад нам болгочхооч! гэв.

	Дахиад л нөгөө дуу хадаж

	— Ай бурхан! Ай бурхан! гэлээ.

	Клайд гар хөл нь чичрэн босон харайлаа. Түүний санаа сэтгэл багтраад дэлбэрэх гэж байгаа юм шиг байлаа. Алуурч! Одоо өөрөө үхэхээ хүлээж байх нь. Клайдынх шиг нүглээ одоо наманчилж байх нь. Хүн ёолж байна, тэгвэл Клайд Брижбургт байхдаа битүүхэн гиншиж байсан билээ. За одоо уйллаа. Ийм хүн энд олон байгаа нь лавтай шүү дээ.

	Ийнхүү өдрөөс өдөрт, шөнөөс шөнөд өнөө гайхал нь иртэл ингэж л байдаг байлгүй. Ай үгүй, үгүй! Үгүй! Надад ийм юм тулгарахгүй, миний тийм цаг ирэхгүй. Үгүй, үгүй! нэг жилээс нааш яавч бүтэхгүй гэж Жефсон хэлж билээ. Магадгүй хоёр ч жил болж болно. Гэлээ ч гэсэн! Хоёр жилийн дараа ч гэсэн дээ!!! Ердөө л хоёрхон жилийн дараа гэдгийг бодохоос хамаг бие нь хүйт даав... Нөгөө тасалгаа? Энүүхэн хавьд л байгаа даа. Тийшээ өрөөнөөсөө шууд ордог гэсэн. Тэр мэдэж байгаа, түүнд хэлсэн байх. Тэр хаалга татаад ороход сандал байгаа. Нөгөө сандал.

	Дахиад л нөгөөх дуу гарч!

	— Ай бурхан? Ай бурхан! гэлээ.

	Клайдад орон дээрээ ойчиж, хоёр гараараа чихээ таглалаа.

	
XXIX бүлэг

	Оберны шоронгийн Үхлийн байшин гэдэг нь жинхэнэ буруутныг нь олохуйяа бэрх хүн төрөлхтний хамгийн тэнэг, хамгийн мөсгүй чанарын илрэл болсон аймаар муухай газар билээ. Энэ байшин барих, түүн доторх дэглэм журмыг засгийн тогтоолоор үүсгэсэн нэртэй боловч сүүл сүүлдээ шоронгийн дарга тус бүрийн хувийн араншин, дур зоригоор аашлах авирын хэмжээгээр өөрчлөн өөрчлөгдсөөр одоо болоход хууль бус, тэнэг амьдаар нь зовоож гүйцдэг тамын орон болж хувирчээ. Цаазлуулахаар шийтгэгдсэн хүн алуулахаасаа өмнө мянга түмэн удаа цаазлуулж, үйл тамаа үздэг байв. Ер нь Үхлийн байшин гэж байгаа, тэгээд тэндхийн ёс дэглэм хоёр нийлээд ирэхлээрээ өөрийн эрхгүй ийм ёсыг тогтооно шүү дээ.

	Энэ бол чулуу, шахмал чулуу, ган болдоор барьсан бөгөөд уртаашаа дөч, өргөөшөө гучин фут, дээшээ гучин фут өндөр шилэн дээвэртэй барилга юм аа. Хуучин муу Үхлийн байшинтай харьцуулбал нэлээд боловсронгуй ажээ. Байшингийн голоор тууш урт, гудам, хоёр талаар нь найм арван футийн хэмжээтэй өрөөнүүд бий. Доод давхарт нь арван хоёр өрөө, өөд өөдөөсөө харан талын зургаагаар байрлажээ. Эдгээрийн дээр доодхын нэгэн адил тав таван өрөө бий. Гол гудмыг дундуур нь нэг нарийхан гудам хувааж доод давхрын өрөөнүүдийн дундуур өнгөрчээ. Энэ гудмын нэг үзүүр эргэлт оруулахаар ирэгсдийг оруулдаг нэртэй болдог хуучин Үхлийн байшинд тулж, нөгөө үзүүр нь цахилгаан сандал байдаг тасалгаанд тулжээ. Уулзуур дээр байгаа хоёр өрөө цаазаар авдаг өрөө рүү харжээ. Эсрэг харсан хоёр өрөөнөөс харахад нарийн гудмын төгсгөл, хуучин Үхлийн байшин руу ордог хаалга хоёр үзэгдэнэ.

	Энд долоо хоногт хоёр удаа шоронгийнхныг хамаатан садан, өмгөөлөгч нартай нь уулзуулдаг хүлээн авах маягийн газар байлаа. Алах ял заагдагсдад өөр хэнийг ч эс оруулна. Хуучин Үхлийн байшингийн өрөөнүүд (одоо болтол хуучин янзаараа байх хүлээн авахад зориулсан өрөөнүүд) өрөөсөн талдаа гудамтай нэг нэг өрөөнүүд юм. Ийнхүү хоригдлууд бие биеэ харах аргагүй байжээ. Түүнээс гадна тусгай ногоон хөшиг бүхий тул өрөөний наагуур бүрхэж хаадаг байв. Урьд хоригдол хүнийг авчрах, гаргах, өдөр тутмын нарлага, халуун усанд оруулах, эсвэл тэр үед цаазаар авдаг өрөө байсан баруун үзүүрийн хаалга руу аваачих үедээ энэ хөшгийг татдаг байжээ. Бусад хоригдол түүнийг харах ёсгүй гэдэг байж. Хожим нь энэ хуучин үхлийн байшин бол хоригдлуудыг тусгаар байлгаж, ганцаардуулан зовоодог гэж үзээд санаа тавигч эрхтнүүдийн үзсэнээр үлэмж боловсронгуй шинэ байшин барьсан нь энэ байв.

	Энд өрөөнүүд нь хуучин байшингийнх шиг тийм намхан таазтай, бүдүүлэг, харанхуй бачуу биш тааз нь өндөр, өрөө гудам нь уужим их гэрэлтэй байлаа. Гэвч хуучин байшинтай харьцуулахад асар том дутагдал нь гэвэл хоригдол хүний бүх амьдрал бусдын нүдэн дээр болж өнгөрдөг явдал байв.

	Түүнчлэн гудамжны хоёр талын бүх өрөөнүүд задгай учраас хоригдол хүн бүхэн өрөөл бусдын бүхий л зовлон гуниг, галзуурал, цөхрөлийг өөрийн эрхгүй харж байх тавилантай байлаа. Яг ганцаараа байх ямар ч нөхцөлгүй ажээ. Өдрийн цагт нүд гялбам хурц гэрэл шилэн дээвэр нэвтрэн орж ирнэ. Шөнийн цагт хурц гэрэлтэй чийдэнгүүд өрөөний өнцөг булан бүрийг хүртэл үлдээхгүй гэрэлтүүлнэ. Хоригдлууд өрөөнөөсөө гарахгүйгээр тоглож болох ганц зүйл болсон хөзөр, даам хоёроос өөр зугаацах юу ч үгүй, тайван байх ямар ч арга алга. Харин юм унших чадалтай байгаа хүн юм уншаад сэтгэлээ саатуулах хүнд ном сонин хоёр олдоно. Бас бурхан шашны төлөөлөгч нар ирнэ. Өглөө үдэш католик шашны лам ирнэ. Раввин юм уу, протестан шашны лам нар сургаалыг нь сонсъё гэсэн хүний хүслээр ирж хааяа хааяа залбирал үйлдэнэ.

	Гэхдээ хамгийн айхтар муухай нь гэвэл хэдийгээр байдлыг боловсронгуй болгох саналтан байвч тэр бүхний эсрэгт энэхүү байнгын тохиолдох хүмүүсийн бие биедээ ойр байгаа явдал, үхэл ойртож байгааг бие биеэсээ мэдрэх явдал, олон хүн тун удахгүй үхлийн хүнд гарт өртөгдөхөө мэдэрч буй явдал байлаа. Хэн ч атугай хэчнээн зүрх гаргаад энэ айхтар зовлонгийн аль нэгнээс яагаад ч мултарч чаддаггүй байжээ. Гунигт найдлага тасрах, иш мухаргүй айх мэтийн явдал бүх байшин даяар нэвт салхилах мэт хүн бүхнийг айлган дагжуулна. Хамгийн санамсаргүй үед энэ бүхэн хүмүүсийн хараал, зүхэл, тэр ч байтугай нус нулимсанд илрэн хааяа гомдоллон дуу алдах Бурхан минь! Дуугардаг ч болоосой! гэж дуу алдах нь үзэгдэнэ.

	Гэвч магадгүй хамгийн дааж давшгүй зовлон гэвэл хуучин байшинг цаазаар авдаг тасалгаатай холбодог хөндлөн гудамтай холбоотой юм. Чухамхүү энэ гудам л тун олон удаа нэг эмгэнэлт явдлаас нөгөө эмгэнэлт явдал руу буюу цаазаар авхуулах эмгэнэлт явдал хүртэлх замын гүүр болсоор ирж шүү дээ.

	Цаазаар авхуулахын нь урьд өдөр хоригдол хүнийг нэг юм уу, хоёр жил тарчилсан шинэ байшингийн тохилог өрөөнөөс гаргаж хуучин Үхлийн байшингийн нэгэнд оруулж үхэхийнхээ өмнө нам гүмд гав ганцаараа байг гэдэг байжээ. Гэтэл тэр хоригдол сүүлчийнхээ минутад дахиад л тэр нарийхан гудмаараа буцаад нөгөө үзүүрт нь байгаа цаазаар авдаг өрөө рүү очих ёстой байв.

	Мөн өмгөөлөгч юм уу, төрөл садныхаа хүнтэй уулзахаар явахдаа бас л эхлээд гол гудмаар явж, дараа нь нарийн хөндлөн гудмаар ороод хуучин Үхлийн байшинд орох ёстой ажээ. Тэнд хоригдлыг өрөөнд оруулж, өөрийн нь (эхнэр, хүү, эх, охин, ах дүү, өмгөөлөгч) зочинтой ханатал нь ярилцуулах боловч энэ ярианы үг бүхнийг өрөөний сараалж, хоёр фут хэртэй татсан төмөр утсан тор хоёрын завсар буй хянагч сонсож байх ёстой. Гар барих, үнсэлцэх, энхрийлэлцэх, янаг амрагийн үг хэлэлцэхийн алин нь ч энэхүү манаачийн хараанаас гарч үл чадна. Хоригдлуудын аль нэгэнд үхлийн нь цаг тулгарвал бусад хүмүүс муу ч бай, сайн санаатай ч бай, бүр л ууртаа баригдаагүй бол сүүлчийн бүх бэлтгэл ажлыг дуртай дургүй харах тавилантай байв. Хоригдлыг хуучин байшингийн нэг өрөөнд оруулж эхтэй нь юм уу, хүүтэй нь юм уу, охинтой нь юм уу, эцэгтэй нь уулзуулдаг байлаа.

	Энэ байшинг зохион бүтээсэн хүмүүсээс хэн нь ч энд хоригдож дээд газраас давж заалдах эрхийг нь өгөхийг хүлээн олон сар суугаа хүмүүст ямаршуу хэрэггүй, үл болох зовлонг нэрмээсэлж байгаагаа даанч бодсонгүй ажээ.

	Клайд анхандаа энэ тухай юу ч мэдсэнгүй. Тэр зөвхөн Оберны шоронд ирсэн анхныхаа өдөр гашуун юм амсжээ. Маргааш нь ээж нь ирсэн явдал нэг талаар зовлон ч болов, жаргал ч болов. Ээж нь хүүтэйгээ хамт явах зөвшөөрөл авч чадалгүй хоцроод Белнеп, Жефсон нартай зөвлөлдөж, хүүгийнхээ ийш шилжсэнтэй холбогдсон сэтгэгдлийнхээ талаар дэлгэрэнгүй мэдээ бичжээ. (Энэхүү сэтгэгдэл гэдэгт нь хэчнээн элэг эмтрэм юм шингэсэн гэх вэ!) Ээж нь хэдийгээр шалавхан шиг шоронд ойр байр олох хэрэгтэй байсан боловч давын өмнө шорон руу ирж Оберуолцерын захирамж, мөн түүнчлэн Белнеп, Жефсон нарын бичгийн мэдэгдэл зэргийг үзүүлж, хүүтэйгээ уулзах зөвшөөрөл авлаа. Хүү нь хуучин Үхлийн байшинд бус шал өөр газар байж байжээ. Хэргийн учир нь гэвэл шоронгийн дарга ээжийн нь хүүгээ хамгаалахын төлөө хийж буй эрчимт ажлыг дуулаад хоёулыг нь зэрэг харахыг сонирхсон байлаа.

	Гэтэл Клайдын гадаад байдал санаанд ороогүй байтал айхтар муухай болсныг үзээд Грифитс авгай сүртэй цочиж, цонхийж шолхойсон хацар, гал нь буурч дэмий л гялалзаж буй нүдийг нь үзээд юу ч хэлэх учраа олохгүй балмагдав. Энэ үсийг нь хяргасан толгой. Энэ судалтай цамц. Энэ төмөр хаалга, төмөр хаалт, булан болгонд нь шоронгийн хувцастай манаач бүхий урт хонгилыг яана... 

	Грифитс авгай хоромхон зуурт овгосхийн цочиж, ганхаад, Канзас Сити, Чикаго, Денверийн том жижиг шоронгуудаар нэг бус удаа явж үзсэн хэр нь энэ удаад арай л ухаан балартсангүй, тэр тийшээ явж бурхны сургаалыг нүгэлт хүмүүст биеэрээ тайлбарлан таниулдаг байсан юм. Гэтэл энэ... энэ үү! Хүү нь, төрсөн хүү нь байна шүү дээ! Авгайн тэвхгэр цээж нэгэн үе өргөгдөөд дахин тавигдав. Тэр дахин нэг хараад хоромхон зуурт нүүрээ буруулав. Уруул, эрүү нь салганана. Цүнхээ онгичиж нусныхаа алчуурыг тэмтчих зуур бүдэгхэн дуугаар:

	— Бурхан минь, намайгаа яалаа гэж орхив оо? гэж хэлэв.

	Гэвч тэрхэн зуурт түүний ой ухаанд, үгүй үгүй, энэ намайг ийм байдалтайгаар харж болохгүй. Ингэж болохгүй, ингэж яавч таарахгүй, миний нулимс улам л сандаргана гэж бодоод хэчнээн хүчлэвч биеэ барьж чадсангүй аяархан уйлсаар л байлаа.

	Клайд энэ байдлыг үзээд биеэ барина гэж бодсоноо мартаад ээжийгээ тайтгаруулахын тулд дэмжих үг хэлэх санаатай хэл нь ээдрэн байж:

	— За, за ээж ээ, хэрэггүй. Уйлж хэрэггүй. Танд хэцүү байгааг би мэдэж байна. Гэвч цөм зүгээр болно. Зүгээр болж таарна. Миний бодсоноос тийм ч муу газар биш байна гэж хэлэв.

	Харин Клайд дотроо «Бурхан минь, юутай муу газар вэ?» гэж хэлжээ.

	Грифитс авгай даруйхан:

	— Хөөрхий миний хүү! Хайрт хүү минь! Бид хоёр итгэл алдаж болохгүй. Үгүй, үгүй. «Чамайгаа муу бүхнээс чөлөөлнө». Бурхан биднийг одоо болтол орхиогүй байна. Хойшид ч орхихгүй, би үүнийг мэдэж байна. «Бурхан сэтгэлийг хатуужуулж өгнө». Бурхандаа л залбиръя. Дараа нь Грифитс авгай зөвхөн Клайдыг бус өөрийгөө ч тайтгаруулахын тулд түргэн бөгөөд ажил хэрэгчээр би давж заалдах бүх юмыг бэлтгэсэн шүү дээ гэж хэлэв. Энэ долоо хоногт өргөдлөө өгөх гэнэ. Ингэвэл бүтэн жил болохоос нааш хэрэг шийдэхгүй гэнэ. Би зөвхөн чамайг ийм болчхоод байна гэж бодоогүй. Түүнээс л сандарлаа. Авгай мөрөө тэнийлгэж, толгойгоо өргөөд инээх гэж оролдов. Шоронгийн дарга сайн хүн шиг байна. Надад тун сайн хандсан, харин би чамайг хараад л... гэж ярилаа.

	Тэр энэхүү санаанд ороогүй айхтар уулзалтын дараа нойтон хэвээр байсан нүдээ арчаад өөрийнхөө ч хүүгийнхээ ч анхаарлыг сарниахын тулд хийвэл зохих хойшлуулшгүй ажлаа ярив. Эрхэм Белнеп, эрхэм Жефсон нар сүүлчийн удаа түүнтэй уулзахдаа тун их найдуулжээ. Авгай явахынхаа өмнө тэдний контороор ороход тэд та ч, Клайд ч гуних хэрэггүй гэж хэлжээ. Одоо ээж нь цаг алдалгүй лекц уншиж эхэлнэ гэнэ, ингээд зохих мөнгө олно гэнэ. Бүх юм өнгөрлөө гэж Клайд одоо бодсоны хэрэггүй гэнэ. Хэрхэвч өнгөрөхгүй! Түрүүчийн шийтгэлийг лавтайяа хүчингүй болгож, хэргийг шинээр шүүнэ. Саяын ажиллагаа үнэндээ инээдэмтэй зүйл болсныг өөрөө ч мэдэж байгаа шүү дээ.

	За ингээд Грифитс авгай шоронд ойрхон нэг газар байр олоод, Оберны хамгийн том лам нарт очиж нэг бус хэд хэдэн сүмд лекц унших зөвшөөрөл өгөөч гэж гуйх болно. Эрхэм Жефсон хоёр гурав хоногоос хэд хэдэн материал ирүүлэхэд түүнийг нь ашиглана. Дараа нь Сиракузы, Рочестер, Скенэктедн болон бусад дорнод нутгийн хотоор явж хүрэлцэх мөнгө олдтол лекц уншина. Гэхдээ хүүгээ орхихгүй ээ. Наад зах нь долоо хоногт нэг удаа эргэж нэг өнжөөд юм уу, болбол өдөрт нэг удаа захиа бичиж байх болно. Шоронгийн даргатай ч ярина. Клайд бухимдахгүй байх хэрэгтэй. Өөрт нь хэчнээн их бэрхшээл тулгарах нь мэдээж боловч бүх юманд бурхан тусална биз. Үүнийг баттай хэлж болно. Бурхан агуу их ачлалт тусаа үзүүлсэн биз дээ?

	Харин Клайд өөрийнхөө төлөө ч, ээжийнхээ төлөө ч залбирах хэрэгтэй. 23, 50, 91 дүгээр уншлагыг өдөр болгон унших хэрэгтэй. Аввакумыг мөн өөрцгүй унших ёстой. «Бурхан тэнгэр нигүүлсдэг л юм бол нигүүлсэнэ үү» гээд л байдаг шүү дээ. Энэ бүхний эцэст, бас дахин асгаруулан уйлж элэг эмтрэм юм болоод ээж нь салах ёс гүйцэтгэж явахад Клайд ээжийнхээ уй гашууг хараад хязгааргүй гасалсаар өрөөндөө оржээ. Эх нь ийм өндөр настай хэр нь сохор зоос ч үгүйгээр хот орон дамжиж, өөрийг нь аврах мөнгө цуглуулах нь байна шүү дээ. Өөрөө даанч муу хүүхэд байсныгаа одоо л ойлгожээ.

	Клайд орныхоо ирмэг дээр сууж гараараа толгойгоо тулаад суухад Грифитс авгай яг энэхэн үес шоронгийн хүнд төмөр хаалгаар гараад харь газрын хүйтэн байр, явахтай холбогдсон бүхий л зовлонгийн өмнө тулгарснаа мэдрэв. Өөрөө Клайдад хэлээд байсан сүрхий итгэлтэй үгэндээ ч тун итгэхгүй байлаа. Бурхан туслах нь мэдээж. Бурхан хэзээд орхиогүй шүү дээ. Тэгвэл ийм аюултай цагт, хүүд нь ийм аюул тохиолдоод байхад юунд орхих билээ. Яалаа гэж орхих вэ дээ?

	Грифитс авгай ойрхон байх машины зогсоол хүрээд зогсож, шоронгийн зүг эргэн харваас өндөр саарал хэрэм, шоронгийн хувцастай буутай манаач зогссон өндөр цамхгууд, сараалжтай цонх хаалга үзэгдэв. Хүнд хэрэгтний шорон. Түүний хүү энэ шоронгийн гол дунд гадаад ертөнцөөс ангид Үхлийн байшинд сууж байдаг. Бас тэгээд цахилгаан сандал дээр сууж үхэх үхэл хүлээж байдаг. Хэрэв энэ... хэрэв энэ... Үгүй, үгүй, үгүй тэгэх ёсгүй. Тийм явдал тохиолдохгүй. Давж заалдана. Зохих мөнгө хэрэгтэй. Одоохон үүнийг хөөцөлдөнө. Уйтгар гунигт унах хэрэггүй. Үгүй. үгүй! «Миний халх, миний өмөг түшиг!» «Миний гэрэл гэгээ, миний хүч чадлын ундраа», «Ай бурхан минь, чи бол миний хүч чадал, миний зайцах зай. Чамдаа найдна» гэж залбираад нүдээ арчиж:

	— Бурхан минь! Наддаа туслаач! гэж шивгэнэжээ.

	Тэгээд залбирах уйлахыг хослуулсаар цааш гэлдэрчээ.

	
XXX БҮЛЭГ

	Клайдын хувьд урт удаан хоригдох өдрүүд эхэллээ. Түүний энэ ганцаардал зөвхөн долоо хоногтоо нэг удаа ээжтэйгээ уулзахад л тасалддаг байжээ. Грифитс авгайн тэр чигээрээ орсон ажил нь тун бага зав олгож хоёр сарын хугацаанд Олбэниэс эхлээд Буффалог дуустал хэрж, тэр ч байтугай Нью-Йоркоор орсон боловч найдаж байсан горьдол нь тун бүтэл муутай байв. Гурван долоо хоногийн турш улайран хөөцөлдсөний эцэст христианчууд жинхэнэ христосын шашинтан шиг бишээр хандлаа гэж (Клайдад биш юм аа гэхэд өөртөө) хэлж хүлээн зөвшөөрөхөд хүрлээ. Түүний хандсан бүхэн, наад зах нь орон нутгийн шашны тэргүүн нар аль болохоор болгоомжилж, энэ хэрэгт оролцохгүйг хичээхдээ Клайдын шийтгүүлсэн нь зөвхөн шуугиан дэгдээсэн хэл амтай шүүхийн явц болох нь улс орны үлэмж консерватив хэсгийн үзэж байгаагаар ч, сонинд бичиж байгаагаар ч илт байна гэцгээн тун ч хөдөлсөнгүй.

	Нэгдүгээрт, ер энэ эмэгтэй, яллагдагчийн эх маань хэн бэ? Энэ бол өөрийгөө гэсэн нууц ухуулга хийдэг, бүх л ёс журам, үеийн үед дагаж ирсэн зарчмын эсрэг (бурхан шашны сургуулиуд, албан ёсны сүм хийд, түүний салаа салбар, шинээр үүсэхүй, уламжлалт уншлагаараа номын дагуу ажилладаг зүй ёсны аливаа газрууд) айх гайхахын эрхэнд тэрслэн боссон хэнд ч зөвшөөрөгдөөгүй эргэлзээтэй этгээд мөн байна. Хоёрдугаарт, хэрвээ үнэхээр сайн санаат хүн юм бол гэртээ суугаад хүү болон бусад хүүхдээ хүмүүжүүлээд байсан бол ийм юм тохиолдохгүй ч байсан байж болох юм.

	Түүнчлэн Клайд тэр бүсгүйг алсан, алаагүй нь ч яамай харин түүнтэй гэмт холбоотой байсан нь мэдүүлгээс бүрэн харагдаж байгаа билээ. Энэ бол олон хүний бодолд бараг л алснаас дутуугүй нүгэл юм. Ийм нүгэлтэй гэдгээ өөрөө ч хүлээсэн биз дээ. Чингэвэл сүм дуганд ийм хоригдол үл бүтэх этгээд, аягүйтвэл алуурчныг өмөөрсөн үг хэлэлцэж байх нь зөв үү, буруу юу гэдэг асуулт гарна. Тийм ээ, зарим нэгэн христианчууд Грифитс авгайг дураараа л өмөөрч өрөвдөж, хүүгийн нь хувьд буруу шийтгэл оноосон гэж хэчнээн ч дургүйцэж байж болно, харин христосын сүм хийд бол энэ явцыг шүүж байх газар биш ээ. Биш биш. Ингэвэл зан суртахууны үндсийг зөрчсөн хэрэг болно. Энэ бол залуучуудын анхаарал уг хэргийн дэлгэрэнгүйд татагдаж бүр ч аюултай хор уршигт хүргэх аюултай байна гэж үзэцгээжээ. 

	Эцсийн эцэст Грифитс авгайн дорно зүг ирсэн явдал бол сонинуудад бичиж байгаагаар ч, энэ авгайн ядуу даржин байдлаар үзэхэд шашин шүлтэг ч үгүй, жинхэнэ номын ёсыг ч мэдэхгүй ердөө л хагас ухаантай нэгэн авгайгаас цаашгүй, тиймээс энэ авгайг олон түмний өмнө гаргана гэдэг бол үнэнч, нүгэлгүй шашныг гутаана гэсэн үг гэж ихэнх эрх баригчид үзжээ.

	Ийм учраас учирсан хүмүүс уурлан зэвүүцсэндээ бус зүгээр л сайтар бодоод та өөр зам хайх хэрэгтэй, христианчуудад аюулгүй зам сонгох хэрэгтэй гэж зөвлөв. Энэ нь хотод байр хөлсөлж аваад хэвлэл ашиглан байж сайн санаат христианчуудыг цуглуулж лекцээ унших хэрэгтэй гэсэн санал байв. Грифитс авгай иймэрхүү маягаар тэр бүхэнд татгалзсан юм уу, өөр газар заасан хариу авчээ. Католик шашныхнаас тусламж авна гэж ой ухаанд нь ч орсонгүй, энэ шашныг шүтдэггүйгээс ч ул үндэстэй үл итгэх бодлоосоо ч болоод тэгсэн биз. Грифитс авгай христосын нигүүлсэнгүй үзэл бол гэгээн Петрийн ойлголтоор байхаас бус Христийн орлогч төдий хүмүүсийн мэдэх зүйл биш гэж боддог байжээ.

	Грифитс авгай олон хоног нэг хаалганаас нөгөө хаалгыг цохин амжилтгүй явсны эцэст арга буюу зүрх шимшрэн байж Утика хот дахь хамгийн том кинотеатр буюу жинхэнэ садар самуунчуудын цугладаг газрын эзэн еврей хүнд хандахаас өөр арга алга болов. Тэр еврей, Клайдын шийтгүүлсэн учир шалтгааныг хэлэхэд нь зориулан танхимаа үнэ төлбөргүй өгье гэжээ. «Хүүгээ хамгаалсан эхийн үг» гэсэн зарлалууд гаргаж, тэнд орогсдоос хорин таван цент авсан бөгөөд энэ бол хоёр зуун доллар цуглах боломж олгов. Энэ мөнгө хэдий бага боловч Грифитс авгай эхлээд жаал уужирч баярлажээ. Христианчууд хэчнээн дургүйцэж байлаа ч гэсэн би давж заалдахад хүрэлцэхүйц мөнгө олохоо л олно гэж баярлан бодсон байна. Энэ ажилд их цаг орж болно, гэвч мөнгө цуглахаа л цуглана.

	Гэтэл тун удалгүй анхааралдаа авбал зохих зайлшгүй зарлага байгаа нь илэрчээ. Энэ нь замын зардал. Утика болон бусад хотод байхдаа хооллох мөнгө, Денвер лүү нөхөртөө явуулах ёстой мөнгө зэргийг бодоод үзэхэд юу юунаас илүү нөхөр нь гар мухар, бас гэр бүлдээ тохиолдсон эмгэнэлт явдлаас болоод хүндээр өвчилсөн явдал аюултай байлаа. Фрэнк, Жулия нар байн байн түгшүүртэй захиа ирүүлэх болов. Нөхөр нь ер эдгэхгүй гэсэн бодол айлгаж байжээ. Туслахаас өөр аргагүй боллоо.

	Ийнхүү Грифитс авгайн хувьдаа зарахын хажуугаар дахин дахин шинэ хэрэгцээ гарч ирээд орлого олж байгаа ганц эх булаг руугаа дайрах хэрэгтэй байв. Энэ бол Клайдын байдалтай харьцуулахад маш аюултай хэрэг байсан боловч эцсийн ялалтын төлөө хамаг хүчээ зориулан бүх талаар дэмжихээс биш яах вэ? Клайдыг бодоод нөхрөө хаяж үл болно.

	Хэдийгээр түүний үг хэлэхэд ирэх хүн цөөрөн цөөрсөөр байвч «долоо хоногийн дараа арваадхан хүний өмнө үг хэлж зогсоход хүрчээ» хувьдаа мөнгө зарах явдлаа арай чарай залгуулсаар байгаад мянга нэг зуун доллар илүү гарган хуримтлуулж дөнгөжээ.

	Яг энэ үед, хамгийн хэцүү үед нь Фрэнк, Жулия нараас цахилгаан ирж, хэрэв та Эйсаг амьд дээр нь харъя гэвэл даруй ирэгтүн гэжээ. Эйса тун муудаж, хоногоо хүлээж байгаа бололтой байв. Энэ бүх бэрх хэцүүгийн өөдөөс юу хийж чадахаа болиод бас Клайдыг долоо хоногтоо нэг, амжвал хоёр ч удаа эргэж санаа сэтгэлийг нь засаж байдгаа больж аргагүйдэж яадгаа алдахаараа Белнеп, Жефсон хоёрт хандахаас өөр замгүй болов.

	Эрхэм өмгөөлөгч нар түүний хүч хөдөлмөрөөрөө олсон мянга нэг зуун доллар болно гэж үзээд хүнийг энэрэхийн үүднээс нөхөр лүүгээ очихыг зөвлөжээ. Давж заалдахад холбогдох материал баримт хэрэгтэй тул түүнийг бүрдүүлтэл нэг жил юм уу, арван сараас дорогшгүй хугацаа орох тул Клайдын байдал одоохондоо тийм ч муугүй байлаа. Бүр шийдтэл бас жил орох нь эргэлзээгүй байв. Энэ хугацаанд Грифитс авгай үлдсэн мөнгийг нь олж амжина гэж бодох хэрэгтэй. Хэрэв ингэж амждаггүй юм аа гэхэд авгай сандрах явдалгүй. Эрхэм Белнеп, эрхэм Жефсон нар (эд нар авгайг үнэхээр зовж туйлдсан гэж үзжээ) хүүгийн нь эрх ашгийг хамгаалж байх болно. Эд нар давж заалдах өргөдөл өгч, өмгөөлөх материал бэлтгэх, ер нь хэргийг зохих цагт нь зүй ёсоор авч үзэхийн тулд хэрэгтэй бүхнийг хийнэ.

	Ийм маягаар авгайн дотор баахан онгойж, хүүтэйгээ хоёр ч удаа уулзаад хурдан эргэж ирнэ. Эйсаг сайжрахад л дахин аянд гарч мөнгө цуглуулна гэж хэлээд Денвер лүү явжээ. Гэвч энд ирээд өвгөн түргэн эдгэрнэ гэж санахын ч хэрэггүй гэдгийг мэджээ.

	Клайд энд хоцроод элдвийг эргэцүүлж цаг нөхцөөхийн тулд энэхүү «Ийшээ орсон хүн болгон найдах найдвараа орхи» гэж Дантегийн тамд байдагчлан бичиж болмоор энэ газарт аль болохоор дасахыг оролдон байлаа.

	Харанхуй бүдүүлэг мухар, тэсэхийн аргагүй дарлал зовлонт энэ газар зүрхтэй ч бай, аймхай ч бай, зоригтой мэтээр харагдахыг хичээдэг ч бай, яасан ч хамаагүй гэдэг ч бай (ийм хүн бас байжээ) бүгдээрээ л байнга цөхрөнгөө барж, нэгэн юм бодож, нэгэн юм хүлээж байх үйлтэй байлаа. Энэхүү шоронгийн харгис хатуу нөхцөлийн эрхээр Клайд бие махбодын талаар биш юмаа гэхэд сэтгэл санааны талаар бусад хорин өөр янзын, өөр өөр үндэсний, зан араншин янз янзын хүмүүстэй яг нэгэн адил зовж байжээ. Эдгээрийн хэн нь ч гэсэн өөрийнхөө зан араншны муу сул талд дийлдсэн байдлын эрхэнд орцгоожээ. Энэ бүхний хувьд хүн алж оюун санаа, бие махбодоо дээд зэргээр нь зовоогоод, дараа нь баривчлагдаж, урт удаан хугацаанд хууль цаазын ба оюун ухааны талаар биеэ өмгөөлөх гэж зүдрээд, «энэ бүхнийг Клайд сайн мэдэж байв.» Цөмөөрөө энд цугларч хорин хоёр төмөр орны нэгэн дээр түгжүүлэн хэвтэж нэгэн зүйлийг хүлээн тарчилж буй улс билээ. Тэд цөм Клайдын сайн мэддэг зүйлийг мөн мэдэх ажээ. Энд хүн галзуурах, цөхрөх, залбирахыг цөмийг үзэж ч болно, сонсож ч болно! Эсвэл хараал, зүхэл, бүдүүлэг муухай яриа, бүгдэд дуулдтал ярих, инээд, бие сэтгэлээ амраавал зохих үдэш оройн цагаар ёолох, сүүрс алдахыг мөн үзэж болно.

	Голын урт гудмын үзүүрт нарлуулах жаахан талбар бий бөгөөд өдөрт хоёр удаа арван цаг, таван цаг хоёрын хооронд хоригдлуудыг тав зургаагаар нь бөөн гаргаж хөлийн чилээ гаргах, цэвэр агаар амьсгалах, хэд хэдэн янзын гимнастик хийлгэх, түүгээр ч үл барам харайж дэвхэрье гэсэнд нь харайж дэвхрэх боломж олгодог байв. Гэхдээ энэ бүхэн аливаа үймээн гарвал доор нь дарахад бэлхнээ байх олон тооны харуул хамгаалалтын хатуу хяналтад байна. Клайдыг ирээд хоёр хоносны дараагаас эхлэн бусад хүмүүсийн хамт түүнийг ингэж нарлуулдаг болжээ. Харин Клайд анхандаа энэ муу зугаалгад нь хэрхэвч оролцохгүй гэж бодож байв. Тэр цөм үхэх үйлтэй байж ингэж зугаацаж байхыг аятайхан гэгчидтэй санал нийлэхгүй байжээ.

	Хар нүдтэй баргар царайлсан хоёр итали хүний нэг нь өөртэйгөө суухгүй хүүхнээ хутгалж алсан, нөгөө нь хадам аавынхаа мөнгөнд шунаад эхнэртэйгээ хамт ааваа дээрэмдэж алаад бас хүүрийг нь шатаахыг оролдсон байжээ. Дөрвөлжилсөн данхар толгой, тэвхгэр мөртэй, том гэгчийн гар хөлтэй, хайгуул ангийн цэрэг байсан Лэрри Донэхью гэгч муйхар эр Бруклиний нэгэн фабрикт манаач хийж байснаа халагдмагц эзнээ отож байгаад алсан байж. Тэр гэмт хэрэг хийсэн газраа гэнэ алдаж байлдааны медалиа унагаж орхисон тул түүгээрээ баригджээ. Клайд энэ бүхнийг хоёр хоёроор гарч найм найман цагаар сэлгэдэг манаач нараас дуулжээ. Тэд хоригдлуудад тун ч хайнга ханддаг хэр нь овоо нигүүлсэнгүй улс ажээ. Хоригдогсод дотор Рочестер хотын Райордан хэмээх цагдаа хүн байв. Энэ нь эхнэрээ салах гэлээ гэж алсан бол одоо өөрөө үхэх болоод байгаа гэнэ. Клайдыг энд ирсэн оройгоо ёолохыг нь сонссон нөгөө «фермийн эзэн» Томас Маурер бол үнэндээ фермийн зарц байгаад эзнээ өвсний ацаар хатгаж алсан байжээ. Түүнийг цаазлахад хэдхэн хоног үлдэж байгаа гэдгийг Клайдад хэлсэн бөгөөд тэр хүн нарлуулгын үед толгой бөхийлгөн нуруу үүрээд хана даган алхах ба харах байдалд хүн алчихмаар хүн гэмээргүй уруу дуруу царайлсан болхи хөдөх гуч эргэм насны чийрэг хүн харагдана. Клайд түүнийг хараад энэ үнэхээр буруутай хүн гэж үү дээ гэж бодно.

	Буффало хотын өмгөөлөгч Миллер Николсон хэмээх дөчөөд настай, бусдад содон өндөр гоолиг эр яах аргагүй сэхээтэн хүн гэхээс алуурч хүн гэмээргүй ажээ. Клайд ч гэсэн алуурч гэхэд тун адилгүй биз ээ. Гэлээ ч гэсэн тэр хүн нэг баяныг хордуулж хөрөнгийг нь авах гэсэн байжээ. Түүнийг харахад яавч ийм бузар юм хиймээргүй харагдана. Клайд ч бүр лавтайяа тэгж бодно.

	Энэ бол эелдэг сайхан ааштай бөгөөд анхны өглөө Клайдыг хармагц ойртон ирж, — Аймшигтай байна уу? гэж тун энхрий зөөлнөөр асуусан хүн билээ. Тэгэхэд нь Клайд айснаасаа хөдлөх байтугай бодож чадахаа болиод байсан билээ.

	Клайд нэгэнт өнгөрлөө гэж бодон айхын ихээр айж байсан тул:

	— Тийм ээ, аймшигтай л юм шиг байна гэж хариулсан юм.

	Клайд тэгж хэлмэгц, ийнхүү муухайгаар биеэ илчилсэндээ гайхаж эхэлсэн нь энэ хүний өөдрөг тоохгүй байснаас болжээ. Клайд ч тэгж хэлсэндээ харамсав.

	— Таны овог Грифитс биз дээ? гэвэл

	— Тийм ээ гэхэд

	— Минийх Николсон гэдэг. Битгий айгтун. Удахгүй дасна аа гээд цонхигор царайгаар аятайхан инээмсэглэхэд нь нүдэнд нь инээх байдал үзэгдсэнгүй.

	— Үгүй дээ, надад тийм ч аюултай санагдахгүй байна гэж Клайд эхлээд тун барьц алдаж яаран хариулснаа засах санаатай хэлэв.

	— Тэгэх тусмаа сайн. Битгий гунь. Бид биеэ сул хаяж болохгүй, чингэвэл энд галзуурахаас өөр замгүй болно. Цэвэр агаараар амьсгалахыг илүүд үзвэл зохино. Түргэн түргэн алхах хэрэгтэй. Ингэвэл ямар их ачтайгаа үзэх болно гэж тэр хүн хэллээ.

	Тэр хэдэн алхам холдоод гар хурууны янз бүрийн гимнастикийн дасгал хийж гарахад Клайд биеэ төдий л барьж чадаагүй хэвээрээ нөгөө байрандаа зогсоод бараг дуулдах шахмаар: «Бид биеэ сул хаяж болохгүй, ингэвэл энд галзуурахаас өөр замгүй» гэж хэлэв. Юутай зөв үг вэ? Анх энэ шоронд ирсэн шөнөө үүнийг мэдрээ биз дээ. Чухам л галзуурна гэсэн үг. Эсвэл өрөөл бусдын байнгын эмгэнэл, түүний аюултай эвдэн бусниулагч хүч зовоож хаяна гэсэн үг. Гэвч ингэж удаан тэсэх болов уу? Хүч чадал нь удаан байх болов уу?

	Хоёр гурав хоноод Үхлийн байшинд байгаа хүн бүхэн анх санасанчлангаар нь уйтгартай бус, ядахдаа гадна өнгөнөөсөө ч тийм их аюул нөмөрсөн газар биш юм байна гэдэгт итгэлээ. Үнэндээ хүн бүхнийг үхлийн аюул нөмрөн байвч тоглож шоглож, инээж хөхөрч, дооглож, бүр тоглоом тоглож, үхэхээсээ эхлээд авгай хүүхэн, спортоор хүртэл маргаж, хүний хурц ухаан юм уу, мулгуу ухаанаар уралдаж байсан бөгөөд энэ бүхнийг хөгжлийн нэлээд доогуур хэмжээнд аваачиж болох байлаа.

	Өнөө өглөө ч гэсэн өглөөний цайны дараагаар эхний ээлжийн нарлуулганд гараагүй хэсэг нь даам юм уу, хөзөр тоглож байна. Энэ бол тоглож байгаа улс өрөөнөөсөө гараад хөлгийн хоёр талд суусан нь буюу нэг доор хөзөр тоглож суугаа нь бус билээ. Ердөө хуяг, даам тоглоё гэсэн хүн тус бүрд даамгүй хөлөг өгсөн хэрэг. Өгөх ч хэрэг байсангүй. Нэг хүн f2-e гэж хэлнэ. Дөрвөлжин нүдний хөндлөн хэсгүүд нь тоотой, уртаашаа хэсэг нь үсэгтэй байлаа. Нүүдлээ харандаагаар тэмдэглэнэ.

	Хоёр дахь этгээд өөрийнхөө хөлөг дээр нөгөө хүний нүүснийг тэмдэглэж, хэрхэн довтолсны нь судлан үзээд е7-f5 гэж өөрийнхөө нүүдлийг хэлнэ. Хэрэв энэ хоёр тоглогчийн аль нэгний талд оръё гэсэн хүн байвал тэдэнд хөлөг, харандаа хоёрыг авчирч өгнө. Тэгээд ирэхийн цагт «Богино» хочит Бристолын дуу гурван өрөөний цааyа байгаа «Голланд» хэмээх Суигхортын талд орж байгааг дуулж болно.

	— Голланд минь, битгий тэгж нүү. Жаахан харъя, өөр арга олно гэх мэт дуулдана.

	Ийнхүү тоглоомын үед хашхирах, шоолох, инээх, маргах нь алдаж нүүх юм уу, оноож нүүхтэй холбогдоно. Хөзөр мөн ийм янзаар тоглоно. Энэ үед тоглогч бүхэн өрөөндөө түгжээтэй байх боловч сонирхлын хувьд өчүүхэн ч үл буурна.

	Гэвч Клайд хөзөрт дургүй, хэдэн цаг үргэлжилсэн бүдүүлэг дэмий чалчаад ч дургүй байжээ. Николсоноос бусад бүх хүн, ам хэлэнд оромгүй муухай ичгүүртэй юм ярилцах бөгөөд энэ үед Клайдын чих их л халууцна. Яагаад ч юм Николсонд л дуртай байлаа. Нэлээд хугацаа өнгөрсний дараа тэрхүү өмгөөлөгчтэй ойртсон явдал, нарлах үед нөхөрсөг ярилцаж нэг бүлэгт хамт явсан нь энэ бүхнийг давж өнгөрөхөд хэрэг болох юм шиг санагдав. Николсон бол шоронд байгаа улс дотроос хамгийн боловсролтой, хамгийн эелдэг хүн байлаа. Бусад нь түүнээс эрс өөр эсвэл, дуугүй баргар царайлсан эсвэл элбэг тохиолдох үл ойлгогдох бүдүүлэг бүдэг бүрхэг үг яриа ярьдаг хүмүүс байлаа.

	Клайдыг энэ шоронд ирээд хоёр долоо дахь хоногтоо Николсоны ачаар овоо болоод байтал төрсөн ахыгаа авгайтай сайн болохыг завдав хэмээн алсан Паскуале Кутроне гэдэг итали хүний цаазлуулах өдөр иржээ. Паскуале бол гудам огтлолцсоны дэргэдэх нэгэн өрөөнд байсан бөгөөд айснаасаа жаахан солиорсныг нь Клайд сонссон юм. Юутай ч гэсэн түүнийг бусдын хамт нарлуулганд гаргадаггүй байлаа. Гэвч Клайд хажуугаар нь өнгөрөхдөө турж зэвүүн болоод нүднээсээ завжаа хүртэл шоронгийн уй гашуунаас гүн зураас гарч хэрчүүлсэн юм шиг болсон нүүрийг нь хардаг байсан юм.

	Клайдыг шоронд хүргэгдэж ирсэн тэр орой Паскуале гэнэт залбирч эхлээд түүнээс хойш өдөр шөнөгүй мөргөх болсон юм. Учрыг сонсвол дараагийн долоо хоногт цаазлуулна гэж түүнд урьдаар мэдэгдсэн байжээ. Ингэмэгц тэр дөрвөн хөллөн шалан дээгүүр мөлхөж тэлээстэй байх бяцхан Христос бурхны өлмийг долоож гарсан билээ. Италиас дөнгөж сая ирсэн ах эгч хоёр нь хэдэнтээ уулзсан бөгөөд үүний тул тэднийг хуучин Үхлийн байшинд оруулдаг байлаа. Гэвч Паскуалегийн солиорсон ухаан төрөл садныхаа яаж ч тайтгаруулахыг хүлээж авахаа больжээ гэж ойр тойрныхон цөм шивгэнэлдэнэ.

	Паскуале энэхүү уулзалтын хэдэн цагаас бусад үед өдөр шөнөгүй урагш хойш мөлхөж залбирал уншихад унтаж чадахаа байсан хоригдлууд хүртэл түүний тасралтгүй «Эзэн минь, Ave Maria» гэж унших түжигнэхийг дахин бас залбирал уншилцах болов.

	Ийнхүү цаг мөч алгасалгүй уншихад зарим хүн «Ай бурхан минь, жаахан нойр авдаг ч болоосой доо!» гэж өрөвдөн дуугарна. Тэгээд л мөргөж залбирсан хэвээрээ байсаар цаазлуулахын өмнөх өдөр Паскуалег хуучин Үхлийн байшинд аваачлаа. Энд уулзах хүн байвал сүүлчийн удаа уулзуулдаг гэдгийг Клайд сүүлд мэдсэн билээ. Түүнээс гадна хоригдол хүн үхэхийн өмнө бурхантай уулзахад биеэ бэлтгэхийн тулд ганцаарыг нь нэг өрөөнд оруулж хэсэг байлгах ёстой байлаа.

	Гэвч тэр шөнө энэ аюулт байшингийн оршин суугчид цөм хирдхийн айсан билээ. Бараг хүн бүр оройн хоолоо идээгүй нь тэдний идүүрээс илт байлаа. Өрөөнүүдэд нам гүм, хааяа нэг залбирах сонсогдох нь удахгүй мөн бэрхийг амсахаа мэдсэнийх байсан биз. Тэгтэл банкны манаачийг алсан хэрэгт холбогдсон нэг итали хүн солиорлоо. Тэр хүн хашхирч гууглан, сандал ширээгээрээ төмөр сараалж балбаж юу ч үгүй эвдээд, цагаан даавуугаа урж тэр ч байтугай амиа бүтээж алах гэхэд түүний гар хөлийг хүлж өөр өрөөнд оруулан эмчээр хянуулжээ.

	Бусад хүн энэ бужигнааны үед өрөөн дотроо араатан мэт холхин залбирал уншиж, зарим нь хуяг дуудаж журамд нь оруулаач гэж шаардав. Клайд ийм юмыг үзээ ч үгүй, дуулаа ч үгүй байсан тул ихэд айн бэмбэлзэж хамаг бие нь чичрэн дагжив. Энэхүү Паскуале Кутронегийн эцсийн шөнө Клайд орон дээрээ хэвтэж хард дарагдан хонов. Энд үхнэ гэдэг ийм байх нь. Хүн хашхирч, орилж, залбирч, ухаан солиорч байхад бүх юм хээвнэг явагдаж байдаг ажээ. Арван цагт, одоохондоо амьд үлдэх хүмүүсийг тайвшраг гэж хүйтэн зууш авчирсанд хэн ч идсэнгүй, Клайдын өөдөөс харсан ганцхан хятад л иджээ.

	Дараачийн өдрийн үүрээр яг дөрвөн цагт шоронгийн албан хаагчид аймшигт үүргээ гүйцэтгэхээр айсаж гол гудмаар чимээгүйхэн орж ирээд хүнд ногоон хөшгийг өрөөний сараалжны өмнүүр татаж Үхлийн хуучин байшингаас цаазлуулах өрөө хүртэл явах аймаар аяныг нэг ч хүн харахааргүй болгов. Тэд хэдий болгоомжтой ажилласан ч Клайд ба бусад хоригдол цөм анхны чимээгээр сэржээ.

	Цаазлуулна гэдэг энэ байх нь! Үхэх цаг нь ирлээ. Нэгэн дохио өгчээ. Айж, гэмшиж, бурханд залбирмаар санагдсан хүмүүс өвдөг сөхрөн залбирч, бурхнаас хайр ивээл гуйж эхлэв. Бусад нь өрөөн дотроо алхах нь алхаж, юм бувтнах нь бувтнан байлаа. Бас зарим нэг нь айн сүрдсэндээ биеэ барьж чадалгүй гэнэт орилон дуу алдаж байв.

	Клайд дүнсийж, үг хэлээ ч хураажээ. Юм бодох ч чадалгүй болов. Одоо тэр тасалгаанд хүн алж байна. Нөгөө сандал, анхны өдрөөс эхлэн нүдэнд нь үзэгдээд байсан тэр сандал энүүхэнд тун ойрхон байна. Гэхдээ ээж, Жефсон хоёр тэр цаг ирэх болоогүй гэсэн билээ, гэтэл хэрэг бүтэхгүй бол яана... яана... 

	Дахиад л чимээ гарлаа. Хэн нэгэн хүн гудмаар урагш хойш явах нь дуулдана. Тэртээ цаана өрөөний хаалга түгхийв. Энэ бол хуучин байшингийн хаалга мөн байна. Яагаад гэвэл бүдэг бадаг ч хүн ярилцах нь илт дуулдаж байна. За одоо нэлээд тод дуу гарлаа, хэн нэгэн хүн залбирч байна. Гутлын ул шажигнах нь зэвүүн муухай дуулдаж, гудмаар бөөн явж буй нь мэдэгдэв.

	— Бурхан минь, биднийг өршөөгөөч! Есүс минь энэрээч!

	— Мария! Элбэрэлт дагина Мария! Энэрэлт эх минь миний төлөө залбираач! Сахиус минь намайг гэж уншаач!

	— Гэгээн Мария, миний төлөө залбираач! гэгээн Иосиф миний төлөө уншаач! Гэгээн Амвросий намайг гэж залбираач! Хамаг дээд сахиусанд минийхээ төлөө залбираач!

	— Гэгээн Михаил, миний төлөө уншаач! Дээд сахиус минь, миний төлөө уншаач!

	Энэ бол хоригдлыг үхэх замд нь дагалдан явж, ариун сургаал үг хэлж явдаг лам хүний дуу байжээ. Нөгөө алуулах хүн аль хэдийнээс ухаан солио байгаа гэж ярилцаж байсан юм. Гэтэл түүний дуу бас гарлаа. Тийм ээ, Клайд тэр дууг таньж байв. Клайд сүүлийн хэд хоногт тэр дууг олонтоо сонссон билээ. За одоо нөгөө хаалга онгойж байна. Өөрөө ч гэсэн тэр хаалгыг удахгүй харах болно... Ер нь алахаар шийтгүүлсэн хүн бүхэн түүнийг харна... Тэр дуулга. Тэр бүсийг нь үзэх болно. Магадгүй Клайдад тэднийг хэзээ ч өмсөх хэрэг гарахгүй байж ч болох юм... гэвч түүнийг тиймэрхүү зүйл байгаа гэдгийг сайн төсөөлж байлаа.

	— Баяртай, Кутроне! Сайн ертөнцөд саадгүй хүрээрэй! гэж ерөөх тасалдсан сөөнгө дуу ойролцоох өрөөнөөс сонсогдов. Чухам аль өрөөнөөс дуугарсныг Клайд мэдэж чадсангүй.

	Тэгтэл өөр хүмүүс:

	— Баяртай, Кутроне! Хэдий англиар ярьдаггүй ч гэсэн чамайг бурхан ивээх болтугай! гэх нь дуулдав.

	Тэдгээр хүмүүс яваад өнгөрлөө. Нөгөө хаалга хаагдлаа. Кутроне нэгэнт тэнд орчихсон хэрэг. Одоо лав бүсээр даруулж байгаа биз. Хэлэх юм байна уу гэж асууж байгаа байх. Цаадах нь ухаангүй байгаа шүү дээ. Одоо лав бүсээр бэхэлж дууссан байх. Дуулга өмсгөсөн биз. Ганцхан хором, дахиад ганцхан хором өнгөрөхөд л... 

	Тэрхэн үед бүх өрөө, гудам, шорон даяар цахилгаан чийдэн бүгдээрээ гэнэт анивчсаныг Клайд мэдээгүй буюу ойлгоогүй өнгөрчээ. Хэн нэгэн хүний тэнэг ухаан юм уу, сайтар бодоогүйн харгайгаар утастай цахилгаан сандлын утас гэрэлтүүлдэг утастай нэг холбоотой хийгдсэн ажээ. Нэгэн хүн гэнэт:

	— За энэ дээ. Дууслаа. Өнөө хүү нэгэнт зүйл дууслаа гэж хэлэхэд

	— Тийм ээ, хөөрхий тэр авсандаа орлоо гэж өөр нэгэн хүн угтан авч хэлэв.

	Минутын дараа чийдэнгүүд дахин анивчиж, хагас минут болоод дахин нэг, гурав дахь удаагаа анивчив.

	— За ингээд өнгөрлөө.

	— Тийм ээ, нөгөө ертөнц дээр юу болж буйг одоо харж байгаа. Үхсэн мэт нам чимээгүй л байв. Зөвхөн хааяа хааяа залбирах дуу дуулдана. Гэвч Клайдын хамаг бие хүйт даан дагжсаар л байв. Тэр уйлах нь байтугай юм бодож ч чадахгүй байв. Ингэдэг л юм байна... Нөгөө хөшиг татдаг. Дараа нь... Паскуале нэгэнт үгүй болжээ. Гэрэл гурван удаа анивчсан. Энэ бол цахилгаан гүйдэл гүйлгэсэн хэрэг. Хэдэн шөнө юутай их залбирсан билээ дээ! Юутай их гиншлээ дээ! Хэчнээн ч удаа мөргөв дөө! Минутын өмнөхөн амьд энэ гудмаар явж байсан юм сан. Одоо үхжээ. Хэзээ нэгэн цагт өөрөө... өөрөө... тийм юм ирэхгүй гэж хэлэх арга байна уу даа? Байна уу даа?

	Клайд түрүүлгээ харан дэрэндээ нүүрээ шигтгээд дагжин чичирсээр л байв. Хуягууд ирж ногоон хөшгийг нээхдээ энэ дэлхийд ер хүн үхээгүй юм шиг тийм тайван тийм итгэл төгс хэвийн ажиллаж харагдав. Дараа нь гудамд ярилцахыг дуулав. Тэр дуу өөрт нь хандсангүй. Яагаад гэвэл Клайд одоо болтол зожиг хэвээр байсан билээ. Нэг хүн нөгөөдөө ханджээ.

	Хөөрхий Паскуале! Алах ялыг нь өөрчилбөл таарах байсан юм. Шоронгийн дарга тэгж үзэж байгаа гэнэ. Тэд ч гэсэн тэгж үзэж байгаа ажээ. Дарга энэ талаар хөөцөлдсөн гэнэ.

	Кутроне! Кутроне! Ямар их залбирсан гэх вэ? Тэгээд одоо нэгэнт байхгүй болжээ! Түүний өрөө хоосон байна, гэвч оронд нь өөр хүн оруулна, тэр хүн бас л эрт орой нэгэн цагт алга болно. Тэнд үүнээс өмнө бас л өөр хүмүүс байсан, олон тийм хүн байсан байх, тэд Кутроне шиг энэ орон дээр хэвтэж байсан биз. Клайд босож, сандалдаа суулаа. Энэ сандал дээр бас л сууж байсан байж таарна. Тэгж бодонгуут ухасхийн босож орон дээгүүрээ ойчив. Бурхан минь! Бурхан минь! Бурхан минь! гэж амандаа давтан байхдаа анх удаа айлгасан нөгөө нэг хоригдлыг санав. Тэр хүн байсаар байгаа. Гэвч удахгүй алга болно. Бусад хүн бүгдээрээ тэгнэ, магадгүй өөрөө ч... хэрэв бүтэхгүй бол өөрөө ч.

	Энэ бол Клайдыг ирснээс хойших анхны цаазаар авалт байлаа.

	
XXXI БҮЛЭГ

	Энэ завсар Эйсагийн бие тун удаан өөдөлж өгөхгүй байсаар орон дээрээ суудаг болтол нь бүтэн дөрвөн сар өнгөрлөө. Грифитс авгай сая л хуучин ажлынхаа тухай бодох боломжтой болов. Гэтэл энэ зуур өөрт нь болон хүүд нь олон түмний сонирхол тун их буурсан байлаа. Түүний дахин явах зардлыг даах сонины газар Денверт олдсонгүй. Гэмт хэрэг үйлдсэн тэр районы оршин суугчид бүх хэргийг сайн мэдэж Грифитс авгайг өрөвдөх боловч хүүгийн нь хувьд зохих шийтгэлээ авсан гэмт этгээд хэмээн үзэж, давж заалдах өргөдөл өгөх хэрэг алга. Өгдөг юм аа гэхэд хүлээж авагдахгүй нь мэдээж хэрэг гэж үзэж байлаа. Ер нь гэмт хэрэгтнүүд дандаа давж заалдах өргөдөл өгч байдаг шүү дээ!

	Клайдын байгаа газар удаа дараа цаазаар авч байсан хэр нь энэ явдалд ер дасаж чадахгүй байгаадаа тун их айв. Эзнээ алсан зарц Маурер цаазлууллаа. Эхнэрээ алсан цагдаа Райордан цаазаар авхууллаа. Үхэхээс минутын өмнө тэр юутай зоригтой эр харагдав аа. Дараа нь мөн тэр сард нөгөө хятадын ээлж ирэв. Түүний хэрэг яагаад ч юм их л сунжирсан байлаа (Тэр хэдийгээр ганц хоёр англи үг мэддэг боловч үхэхээр явахдаа юу ч хэлсэнгүй). Түүний дараа хайгуулын цэргийн Лэрри Донэхью явав. Энэ хүн хаалгаар орохынхоо өмнөхөн

	— Баяртай, залуус аа! Сайн сайхныг хүсье! гэж эрэлхгээр хашхирав.

	Түүний дараагаар Миллер Николсоны ээлж ирэв. Энэ бол Клайдын хувьд хамгийн аюултай хамгийн хүнд, үүнээс хойш шоронд байж чадах эсэх талаар нь эргэлзүүлсэн явдал байлаа. Өнгөрөгч таван сарын дотор хамт нарлаж, ярьж заримдаа өөр өөрийнхөө өрөөнөөс ярилцаж, бие биедээ дасаад Николсон түүнд ямар ном уншихыг зөвлөж, хэргийг дахин хянаж хоёр дахь удаагаа шүүх юм бол хэрэг болох маш үнэтэй заавар өгсөн билээ. Энэ нь Робертагийн захиаг олон нийтийн өмнө уншихыг бүх аргаар эсэргүүцэж, хэрэв чингэвэл түүний утга санаа ямар ч тангарагтанд нөлөөлж уул хэргийг үнэн зөв тунгаахад саад болно гэх хэрэгтэй. Тийнхүү бүтэн уншихын оронд хэсэглэж аваад тангарагтан нарт тараавал зохино гэж зөвлөЖЭЭ.

	— Таны өмгөөлөгч нар ийм шаардлагын шударга үнэнд давж заалдах шүүхийнхнийг итгүүлж чадвал хэргээ бүтсэн гэж үзэж болно.

	Клайд тэр даруйд нь Жефсонтой уулзуулахыг хүсэж түүнээ дамжуулсанд Жефсон маш зүйтэй санал хэмээн хүлээн аваад Белнеп бид хоёр давж заалдах өргөдлөө өгөхдөө заавал ашиглана гэж хэлжээ.

	Гэвч нэгэн удаа хуяг Клайдыг нарлуулж авчраад түгжиж байхдаа Николсоны өрөө рүү толгойгоор дохиж,

	— Одоо энэ хүний ээлж. Та нарт юм хэлэв үү? Гурав хоноод гэж шивгэнээд авлаа.

	Клайд овгосхийн цочиж, энэ сургийг дуулахдаа бие нь зарсхийгээд явчхав. Дөнгөж сая тэр хоёр хамт нарлаж явахдаа өнөөдөр шинээр ирсэн Утика хотын унгар хүнийг ярилцаж явсан билээ. Тэр унгар дурласан хүүхнээ зууханд түлж дараа нь биеэ илчилсэн байжээ. Энэ бол лут том биетэй мангар муухай нүүртэй амьтан байв. Николсон, энэ хүнийг хүн гэхээс адгуусан амьтан гэвэл арай дөт болно гэж хэлсэн юм. Гэтэл Николсон өөрийнхөө талаар үг ч дурссангүй. Гурав хоноод гэнэ шүү дээ? Хуягийн хэлснээр бол урьд өдөр нь түүнд сануулсан гэх боловч Николсон онц юм юу ч болохгүй гэсэн мэт урьдын хэвээр ярьж хөөрч, наранд сэлгүүцэж байжээ.

	Маргааш нь бас л хэвээрээ сэлгүүцэж, юу ч болоогүй юм шиг ярьж хөөрч, тэнгэр өөд харж цэвэр агаараар амьсгалж байв. Тэгтэл үүнийг дуулаад нойргүй хоносон Клайд түүнтэй хамт зэрэгцэн алхахдаа шалдаа бууж ганцхан л «Сэлгүүцэж явдаг байна шүү! Ийм тайван харагдаж чаддаг байна! Ямар жигтэй хүн бэ?» гэж бодон санахаас айн бэмбэгэнэж явав.

	Түүний дараагийн өглөө Николсон нарлуулганд гарсангүй, өрөөндөө сууж тал талаас олноор авч байсан захидлуудаа урж хаяв. Үдийн хэрд өрөөнөөсөө хоёр өрөөний цаана байдаг Клайдыг дуудаж:

	— Би танд юухан хээхэн дурсгал болгоё гэж хэллээ.

	Өөрийг нь юу хүлээж байгаа талаар ганц үг дурссангүй.

	Харгалзагч Клайдад хоёр ном авчирч өгсөн нь «Робинзон Крузо», «Мянга нэгэн шөнө» байв. Орой нь Николсоныг хуучин Үхлийн байшинд аваачиж үүрээр нөгөө л ногоон хөшиг татах, гудмаар зэвүүн муухай дуугарган явах дуулдаж билээ. Клайд энэ бүхнийг сайн мэддэг болжээ. Гэвч энэ удаа Клайд тун ойр гүнзгий онцгой уйтгартайгаар үүнийг мэдрэв. Хаалга хаагдахаас өмнөхөн:

	— Нөхөд минь, та нарыг бурхан ивээх болтугай! Эндээс сайн сайхан гарч явцгаахыг хүсье! гэж хэлэх нь сонсогдов.

	Дараа нь нөгөө л аймшигт нам гүм байдал бий болж уг явдал дуустал үргэлжлэв.

	Клайдын хувьд бүрэн ганцаардлын байдал эхлэв. Одоо түүнд ямар нэгэн хэмжээгээр ойр дотно хүн нэг ч алга болжээ. Ердөө л юм бодох, эсвэл унших, эсвэл ойр тойрныхны яриа хөөрөөг сонсож байгаа дүр үзүүлэх л үлдлээ. Үнэндээ тэдний яриаг сонирхдоггүй байсан юм. Хэрэв өөрийнхөө золгүй хувь заяанаас санаа бодол нь ангижирдаг юм аа гэхэд үнэнийг бодохоос мөрөөдөх нь илүү болжээ. Түүний амьдрахыг хүссэн хөнгөн хийсвэр тэр ертөнц нь номд байх болов уу гэж уншихад шоронгийн амьдралаас гадна хатуу ширүүн байдаг л гарна. Түүнийг юу хүлээж байна гэх вэ? Тэр тун ч ганцаарджээ! Зөвхөн ээж, ах, эгч нарын нь захидал тэр ганцаардлыг эвдэнэ. Гэтэл Денверт бүх юм тун онцгүй, Эйса авсаар сайжирч өгөхгүй ээж нь буцаж ирэхийг горьдох аргагүй үе байжээ. Ээж нь өвчтэй хүн асрахын хажуугаар шашны сургууль мэтийн газар давхар ажил хийх арга зам хайв. Тэгээд Сиракузад явахдаа танилцсан залуу лам Данкен Мак-Милланд хандаж Клайдыг эргэхийг хүсжээ. Энэ бол маш сайн, ууч сэтгэлтэй нэгэн билээ. Клайд ээжийнхээ хамт байж чадахгүй бэрх үед энэ хүнээс түшиц дэмжлэг олно гэж бодсон хэрэг байлаа.

	Грифитс авгай бүр тойргийн түшмэдийн дунд тусламж эрж амжилтгүй тэнэж явах үедээ энэхүү Данкен Мак-Миллан ламтай учирсан байжээ. Энэ бол түүнийг Сиракузад сууж аливаа шашны бүлэгт хамаагүй сүм хийдийн тусгаар нэгдлийг толгойлж байсан үед болсон юм. Тэр Эйса юм уу, өөр шиг нь шашны ямар ч мяндаггүй хэр нь ламтаж байдаг залуу бөгөөд үлэмж хүчтэй галтай цогтой зан авир бүхий хүн билээ. Мак-Миллан, Грифитс авгайн нэр гарч ирэхээс өмнө Клайд Роберта нарын тухай уншиж, шийтгэсэн шийтгэлийг эргэлзээгүй шударга болсон гэж үзэж байсан юм. Гэвч Грифитс авгай уй гашуу тусламж эрж тэнүүчилсэн нь түүний зүрх сэтгэлийг айхтар шимшрүүлжээ.

	Тэр үйл хэрэгтээ үнэнч хүү байлаа. Хэдийгээр хорвоогийн явдлыг умартсан ч сэтгэлийн асар их хөдөлгөөнтэйн ачаар Клайдын үйлдсэн гэгдэх гэмт хэргийн нөхцөл шалтгаанд үнэхээр их сэтгэл хөдөлсөн энэхүү умард нутагт тун цөөхөн хүний нэг билээ. Робертагийн тэр захианууд юутай гуниг тачаал төгс вэ? Ликург болон Бильцэд байхдаа өнгөрүүлсэн амьдрал юутай гунигтай вэ? Грифитс авгайтай уулзахаасаа бүр өмнө энэ талаар зөндөө их боджээ. Роберта болон түүний ойр шадар хүмүүс шиг энгийн сайхан санаатнууд нам тайван ертөнцөд хаанаас гарч ир ээ вэ? Клайдын буруутай нь эргэлзээгүй мэт байв. Гэтэл гэнэт Грифитс авгай гарч ирээд уй гашуунд баригдаж, миний хүү буруугүй гэж баталлаа. Энэ үед үхэх үйлтэй болсон Клайд хаа нэгтээ шоронгийн мухарт сууж байдаг. Хэрэг явдлын золгүйгээс болоод шүүхийн алдаа гарч Клайд хилс шийтгэгдсэн байж болох уу?

	Мак-Миллан бол туйлын хурц зантай, эвлэрэхийг мэддэггүй ширүүн эр байлаа. Ер нь манай үеийн жинхэнэ гэгээн Бернер, Саворнаола, гэгээн Симеон, Петр даяанч л гэсэн үг. Түүний хувьд нийгмийн байгууллын бүх амьдрах хэв маяг, бодох сэтгэх нь бурхны үг, үйл ажил амьсгаа нь байжээ. Чухамхүү ийм, өөр ямар ч бус гэж үзнэ. Гэтэл дэлхий ертөнцийн тухай түүний төсөөлөлд диваажингаас хөөгдсөн хорт муу шуламс Люцифера бас байдаг байжээ. Мак-Миллан, Нагорнын сургаал, Христосыг үзэж түүний үгийг «Хэн надтай эс явна, тэр миний дайсан. Хэн надтай эс цуглуулна, тэр бүрэлгэн сүйтгэгч» гэж гуйвуулсан гэгээн Иоаннын тухай бодох дуртай байжээ. Ер нь энэ бол газар дээр байж үл болох шударга үйлийг үхтлээ эрмэлзэн тэмцдэг онцгой хүчит, баян, уймруу, өвөрмөц сайхан санаатай амьтан билээ.

	Грифитс авгай түүнтэй ярихдаа Роберта бас л нүгэлтэй байсан гэдгийг туйлбартай сануулжээ. Тэр Клайдтай хамт нүгэл үйлдээгүй гэж үү? Түүнийг бүрэн цагаатгаж яаж болох юм бэ? Ингэвэл хууль цаазын том алдаа болно. Түүний хүү энэ бүх өрөвдөм хэр нь хөнгөн хийсвэр зүйл төгс захиануудаас болоод шударга бус шийтгэгдсэн. Ер нь энэ бүсгүйн захиаг тангарагтан нарт үзүүлэх ёсгүй байсан юм. Эрэгтэй хүмүүс залуу сайхан бүсгүйн уй гашууны тухай юм болоход шударга зөв шийдэх чадалгүй байсан байх гэж Грифитс авгай хэлжээ. Тэр энэ тухайд өөрийнхөө төлөөлөгчийн газрын үйл ажлаар хангалттай мэдэж авсан юм.

	Энэ бол Данкен ламд байж болох үнэн зүйл мэт бодогджээ. Энэ завсар Грифитс авгай үргэлжлэн ухуулсаар л байлаа. Хэрэв ямар нэгэн бурхны нэр төртэй шударга төлөөлөгч ирж Клайдтай уулзвал итгэх хүч, бурхны үгээр одоо болтол ойлгохгүй, уйтгарт автсан ээж нь ойлгуулж чадахгүй байгаа зүйлүүдийг нь албаар ойлгуулах сан.

	Түүнээс Робертатай үйлдсэн бүх нүглийн гүн гүнзгий утга, шившгийг ойлгуулж, үүнээс болоод одоо амь нас нь аюулд ороод байгааг хэлбэл Клайд бурхныг хүндэтгэн итгэж баяр баясгалантай болоод хийсэн бүх муухай нь арилах сан. Клайд гэмт хэрэг үйлдсэн ч бай, үйлдээгүй ч бай (Ээж нь үйлдээгүй гэдэгт итгэж байжээ) одоо цахилгаан сандал заналхийлж, газар дээр амьд явах хугацаа нь төгсөх гээд бурхны өмнө зөвхөн Робертатай бус Ликургийн бас нэг бүсгүйтэй нүгэл хийж хоёр нүүр, хуурамч зан гаргасан төдийгүй хүн алсан гэдэг нэртэйгээр очих гэж байна. Өөрийнхөө эндэгдэл төөрөгдлийг хүлээвэл энэ бүх муухай ялаас хэлтэрнэ шүү дээ. Зөвхөн хүүгийнхээ л амийг аварвал өөрөө ч, хүү ч энх амар болох сон.

	Ийнхүү Грифитс авгайн Денверээс бичсэн гуйж гувшсан хоёр захидлыг авч Клайд ганцаараа байгаа, тусламж дэм авах хэрэгтэй байгаа гэдгийг мэдээд Данкен лам Оберн руу зүглэжээ. Данкен шоронгийн даргад Клайдын тусын тулд, ээжийн нь тусын тулд ирсэн учраа хэлээд Үхлийн байшинд орж улмаар Клайдын өрөөнд очих эрхийг олж авчээ. Тэр яг хаалган дээр ирээд өрөөний дотор байдал, орон дээрээ ном бариад хөөрхийлөлтэйгөөр атиран хэвтэж буй Клайдыг харжээ. Мак-Миллан өндөр туранхай биеэрээ шоронгийн сараалжинд наалдаж, ямар нэгэн оршил хэлэлгүй шууд уншиж эхэлсэн нь:

	«Намайг өршөөн соёрх бурхан минь, миний хийсэн нүглийг агуу ууч сэтгэл, өглөгч хайраараа өршөөн нигүүлс.

	Хийсэн нүгэл, үл болох зүйлийг минь олонтоо угаан цэвэршүүл.

	Би хийсэн гэм, үйлдсэн нүглээ бүрэн хүлээж байна.

	Би ганцхан чиний өмнө, чиний мэлмийн өмнө зальт юм хийсэн, чи л намайг шударга үнэнээр шүүн тунгаа.

	Ийн би үл болох зүйл хийж, эхээс төрөхөөс ийм л байжээ.

	Намайг хучаад аль, би цэвэршинэ, намайг угаагаад аль, би цаснаас цагаан болно.

	Баярлах цэнгэхийг дуулдаг болгооч, тэгвэл чиний тахийлгасан яс минь тэнийх сэн.

	Миний нүглээс нүүрээ буруулж, миний гэм бурууг арилгаач.

	Миний зүрх сэтгэлийг шинэчилж санаа юуг минь ариутгаач.

	Намайг битгий түлх, ариун үнэн санаагаараа намайг авар.

	Намайг өршөөн соёрхож, хөл дээр минь босгож хайрла.

	Би үл бүтэгсдийг чиний замд сургаж тэд чамд хандах болно.

	Намайг нүгэлт цуснаас минь салгаж өгвөл чиний үнэнчийг би магтах болно.

	Би амиа ч болов золиослох сон, гэтэл чи золиосонд дургүй билээ.

	Дийлдсэн сүнсийг бурханд өгвөл түүний зүрх сэтгэлийг чи гадуурлахгүй биз, ай бурхан минь»

	Тэр гайхамшигт эвлэг аятайхан хоолойгоор 50 дугаар уншлагыг уншиж дуусахдаа сая дуугүй болжээ. Энэ үед Клайд эхлээд мэл гайхаж ороо сандайлан сууснаа энэхүү цонхигор царайтай боловч харах байдал залуу чийрэг маягийн сайхан эрд татагдан хаалган дээрээ очжээ. Зочин үүнийг үзээд толгойг өргөж

	— Клайд би танд бурхны өршөөл хайрыг авчирлаа. Бурхан намайг дуудсан тул би энд ирэв. Тэр надад, хэрэв таны нүгэл цус шиг улаан бол цас шиг цагаан болно гэж хэл хэмээн явуулсан. Хэрэв нүгэл чинь улаан зос шиг улаан бол нарийн ноос шиг цагаан болно. Алив хоёулаа бурхны агуу их хүч чадлын бодолд оръё гэж хэлжээ.

	Тэр Клайдыг энхрийлэн харж дуугүй болов. Нүдэнд дулаахан залуу эрийн аятайхан инээмсэглэл уруул дээр нь тодрон байв. Клайдын залуу нас, биеэ барих байдал түүнд таалагдаж байхад Клайд ер бусын зочны гадаад байдалд өөрийн эрхгүй татагдан байлаа. Хүн сонирхох юм юу ч үгүй шоронгийн ламыг бодвол шал өөр ажээ.

	— Намайг Данкен Мак-Миллан гэдэг. Сиракуз хотод буян хийж байдаг юм. Бурхан намайг танд явууллаа, таны ээжийг бурхан над руу явуулсан юм. Ээжийн чинь үгнээс таны тухай юу гэж боддогийг дуулж авсан. Та өөрөө юу ярьсныг чинь би сониноос олж үзсэн. Та яагаад энд байгааг би мэднэ. Гэвч би танд баяр баясгалан, сэтгэл санааны тайвныг өгөхөөр ирлээ гэв.

	Тэгтэл гэнэт 12 дугаар уншлагын гуравдугаар шүлгийг уншиж эхлэв:

	«Чамд зөвлөе гэж бодсон цагаас хойш миний сэтгэлийн зовлон өдөр шөнөгүй зовоох боллоо» Энэ бол арван хоёрдугаар уншлагын гуравдугаар шүлэг. За бас танд хэлэлгүй болохгүй бас нэг шүлэг санаанд орж байна. Энэ бол судрын есдүгээр уншлага: «Зүрх сэтгэлдээ би эргэлзэхгүй байна гэж хэлдэг. Хэдий үед боловч надад нүгэл халдахгүй» гэтэл танд нүгэл халдсан байна. Муу бид үүнийг тойрч гардаггүй ажээ. За бас танд дуулбал тустай нэг уншлага бий. Энэ есдүгээр уншлага, гучин хоёрдугаар шүлэг: «Зүрх сэтгэлдээ бурхан мартаж нүүрээ халхлаад хэзээ ч үзэхгүй байна» гэсэн бий. Тэгвэл бурхан таныг мартаа ч үгүй, нүүрээ халхлаа ч үгүй байна. Бас арван долоодугаар уншлагаас энэ үгнүүдийг хэлэлгүй болохгүй:

	«Намайг хэцүүдэх өдөр тэд миний өөдөөс боссон, гэвч бурхан миний өмөг түшиг боллоо.

	Бурхан, дээд тэнгэрээс гар сунгаж намайг тэр олны дотроос суга татлаа. Миний хамгийн хүчтэй дайсан надаас илүү хүчтэй хорсолт хүмүүсээс намайг аварлаа.

	Бурхан намайг уужим газар гаргаж намайг өршөөн аварлаа» гэсэн байдаг.

	Клайд аа, энэ бүхэн бол танд хандсан үгс. Эд намайг тантай яриад зогсож байхад л миний санаанд орж ирээд байна. Нэг хүн чихэнд минь хэлж байгаа юм шиг байна. Чухам танд зориулсан үгийг дамжуулах чангатгах хоолойн төдий үүргийг би гүйцэтгэж байна. Өөрийнхөө зүрхнээс зөвлөгөө гуйгтун. Харанхуйгаас гэгээнд хандагтун. Уйтгар гунигийн хар хүлээсийг зад тас татаж харанхуй бүгдийг хөөн тонилгоё. Та нүгэл үйлдсэн. Бурхан таныг өршөөж чадна, өршөөх ч болно. Залбирагтун. Энэ ертөнцийг бий болгоод хадгалан барьж байгаа тэр зүйлд хандагтун. Тэр таны залбирлыг биеэсээ зайлуулж, таны итгэлийг хөсөрдүүлэхгүй. Энэ явцуу ханан дотор байлаа ч гэсэн цаанаа бурхныг гэж: «Бурхан минь, надад туслаач! Бурхан минь, миний залбирахыг сонсооч! Бурхан минь, миний нүдэнд гэгээ оруулаач!» гэж хэлэгтүн.

	Эсвэл та, бурхан байхгүй, надад хариу хэлэхгүй гэж бодож байна уу? Сүсэглэгтүн, зовох цагт надад биш, өөр хүнд биш, гагцхүү түүнд хандагтун. Зөвхөн түүнд шүү. Сүсэглэгтүн. Түүнтэй яригтун. Түүнийг дуудагтун. Түүнд үнэнээ хэлж тусламж гуйгтун. Хэрэв та сэтгэлдээ хийсэн нүглээ үнэхээр наманчилж чадвал та түүний хайр ивээл хүртэх нь одоо та бид хоёрын зогсож байгаа шиг чин үнэн шүү. Тэр таныг гараас чинь хөтөлнө. Тэр таны байгаа энэ өрөөнд ирж, таны санаа сэтгэлд орох болно. Таны санаа сэтгэл тайвшраад тэгшрээд ирэхийн цагт та мэдэх болно. Сүсэглэгтүн. Хэрэв та намайг ямар нэгэн юм хийсэн, цуг залбирах сан, тусламж авах сан, зүгээр л хамт байх сан гэж бодвол шууд дуудах хэрэгтэй, үгүйдээ л ил захидал бичээд явуулчих хэрэгтэй. Би таны ээжид ам өгсөн, чадах бүхнээ таны тулд хийнэ. Миний хаяг шоронгийн даргад бий.

	Мак-Миллан сүүлчийн үгээ тун онцлог жинтэй маягаар хэлсэн нь одоо болтол Клайд сонирхон гайхсан хэвээрээ байхлаар нь тэгсэн хэрэг байжээ.

	Гэвч Клайдын идэр, бараг хүүхдийнх гэмээр төрх байдал, ээжийнхээ явсан болон Николсоны цаазлуулснаас хойш салахаа байсан ямархан нэгэн өрөвдөлтэй, арчаагүй байдлыг Мак-Миллан үзээд дорхноо:

	— Би танд хэдийд ч туслахад бэлхэн гэдгийг санагтун. Надад Сиракузад хийх ажил зөндөө, гэвч танд туслах ямар нэгэн хэрэг гарвал тэр ажлаа дуртайяа тасална гэж хэлэхээс өөр аргагүй болжээ.

	Тэр ингэж хэлээд эргэж явахаар завдав. Гэтэл Клайд түүний үгэнд татагдан, шоронд байнгын түгшүүр, айх, ганцаардахын эрхэнд байснаа саяын амьдрах итгэх сайн сайхнаар төгс үгийг сонсоод, Мак-Милланы хойноос дуудаж:

	— Жаахан байгаач. Жаахан бай л даа. Намайг эргэж ирсэн чинь ямар сайн бэ, би маш их баярлаж байна. Таныг ирж магадгүй гэж ээж минь бичсэн юм. Энд туйлын уйтгартай байна. Таны ирж сая хэлсэн зүйлийг би урьд нэг их бодоогүй байж болно, гэхдээ энэ бол надад буруу байхгүй гэж бодсоноос болсон юм. Гэхдээ л би харамсаж байна. Ийшээ ирсэн хүн болгон тун хэцүү юм амсдагийг мэднэ гэж хэллээ.

	Түүний харц уйтгартай ядруу байлаа.

	Мак-Миллан сая л гүн ихээр сэтгэл уярч яаран:

	— Клайд аа, битгий уйтгарлагтун. Би танд хэрэгтэй юм байна гэдгээ мэдлээ, тиймээс долоо хоногоос хэтрэлгүй дахин ирье. Би таныг Роберта Олденг алсан учраас залбир гэж байгаа юм биш. Би энэ тухай мэдэхгүй. Та надад юм хэлээгүй байгаа. Таны бүх нүгэл, бүх уйтгар гуниг бурхан та хоёрт л мэдэгдэж байгаа. Гэхдээ танд санаа сэтгэлийн дэмжлэг хэрэгтэй гэдгийг би мэдэж байна, үүнийг та олно, надад итгэ «зовлонд өртөж хөөрхий болсон хүнд бурхан орогнох газар гаргаж өгнө» гэж хэлэв.

	Тэр Клайдыг жинхэнэ ёсоор өрөвдсөн мэт инээмсэглэв. Клайд ч одоо надад юу ч хэрэггүй, эсэн мэнд байгаа гэж ээжид мэдэгдээд түүнийг жаахан хөгжөөх хэрэгтэй гэж хэлчихсэндээ өөрөө гайхав. Ээж нь хүүдээ үлэмж санаа зовж байгаа шүү дээ. Хүүгээ гэж тун сандарч байгаа шүү дээ. Үнэнийг хэлэхэд Клайд сүүлийн хэд хоногт санааны зовлонд унаад, бие нь тааруухан байгаа билээ. Тэгэлгүй яах вэ. Хэрэв залбираад санаа сэтгэл жаахан уужирдаг юм бол баяртайяа залбирах болно. Ээж нь үргэлж сургадаг байсан хэр нь түүний үгэнд нэг их ордоггүй байснаа санахад ичгэвтэр юм. Клайдын байдал сүр сүлд нь буугаад хоригдол хүний шинж болсон зэвхий шар царайтай болжээ.

	Мак-Миллан түүний өрөвдөлтэй байдлыг харж нэгмөсөн уяраад:

	— Зүгээр, Клайд аа, битгий уйдагтун. Та удахгүй сэтгэл санаа тайвшрахыг үзэх болно. Би үүнд эргэлзэхгүй байна. Танд судар байгааг харж байна. Дуртай хуудсаа гаргаад уншигтун. Тавин нэгдүгээр юм уу, ерэн нэгдүгээр, хорин гуравдугаарыг ч юм уу, уншигтун. Иоаннын сургаалыг сөхөөд эхнээс нь дуустал унш. Дотроо бод, тэгээд залбир. Нар сар од мичид, мод ургамал, далай тэнгис, өөрийнхөө цохилох зүрх, бие махбод хүч чадлаа бодогтун. Тэгээд энэ бүхнийг хэн бий болгов оо? гэж өөрөөсөө асуу. Энэ хаанаас бий болов оо? Хэрэв та хариу олж эс чадвал, энэ бүхнийг түүн дотор намайг ч бий болгосон зүйл хэн ч байх, хаана ч бай, тусламж авах хэрэгтэй болоод байхад минь надад туслах цэцэн цэлмэг, энэрэнгүй, хүч чадлаа заяаж, намайг гэгээрүүлэн тайтгаруулж замыг минь зааж өгөхгүй юм гэж үү дээ? гэж өөрөөсөө асуугтун. Энэ нүдэнд үзэгдэж байгаа бүхнийг хэн бүтээв ээ? гэж зөвхөн өөрөөсөө асуу. Тэгээд бүх юмыг бүтээсэн тэр зүйлд хандаж, яах юу хийх тухайн хариугаа сонсогтун. Эргэлзэж болохгүй. Асуусан байхад хариу авна. Өдөр шөнө ялгалгүй асуу. Толгой бөхийлгөн залбирч хүлээ. Тэр таныг үнэхээр орхихгүй. Би өөрөө санаа сэтгэл амгалан болсон учраас мэдэж байна гэв.

	Мак-Миллан Клайдад өөрийнхөө шүтлэгийг тулган итгүүлэх гэсэн мэт айхтар ширтээд инээмсэглэж цааш явлаа. Клайд сараалж түшин бодлогошров. Бүтээгч! Түүний бүтээгч! Дэлхийг бүтээгч!.. Асуусан байхад хариу авна гэнэ.

	Гэлээ ч гэсэн бурхан шашин, түүний үр ашигт итгэдэггүй байсан хуучин бодол нь хэвээрээ, эх эцгийн нь үргэлж үр ашиггүй залбирч байдаг нь хэвээрээ санаанд байлаа. Одоо аймшигтай хэцүү байгаа учраас л шашин шүтэж сэтгэлээ тайтгаруулах хэрэг үү? Үгүй ээ. Үгүй дээ л ийм маягаар шүтэхгүй гэж бодов.

	Хэдий тийм боловч Данкен Мак-Милланы зан ааш, итгүүлэх зоригжуулах хүч чадал, идэр залуу бие, царай нүд тэргүүтэн нь Клайдад эндхийн ямар ч лам, санваартны үзүүлээгүй гүнзгий сэтгэгдлийг төрүүлэв. Хэзээ нэгэн цагт энэ хүн шиг бат шүтлэгтэй болох эсэх нь мэдэгдээгүй боловч түүний итгэл нь зүрх сэтгэлийг татаж илбийн аргаар эзэмдэх мэт болжээ.

	
XXXII БҮЛЭГ

	Жил хагасын өмнө байсан бол Мак-Миллан шиг лам шашны сургаал хэлээд Клайдыг итгүүлэх нь гайгүй байсан биз (багаасаа ийм юм олон дуулсныг ч хэлэх үү) гэтэл одоо Клайдад шал өөр сэтгэгдэл төрүүлжээ. Дэлхий ертөнцөөс таслагдан сараалжин дотор шоронгийн амьдралын хүрээнд байгаа Клайд тайвшрахыг бодохдоо бусдын адил өнгөрсөн одоо ирээдүйгээ боджээ. Гэвч өнгөрснийг санах нь тун ч хэцүү байлаа. Өнгөрсөн юм бүхэн, дотор бөөн хар юм болон горойж байв. Одоогийн байдал (одоо байгаа орчин тойрон) данж заалдах өргөдөл амжилт олохгүй бол яана гэсэн сүрдмээр ирээдүй хоёр адилхан айлгаж байжээ.

	Битүү айхлаар тохиолддог тэр зүйл аргагүй л учрав. Айх, үзэн ядах хоёрын эрхэнд улам ихээр ороод ирэхийн цагт найдах найдвар юм уу, тайтгарах гэсэн мөрөөдөл рүү өөрийн эрхгүй хандах болдог ажээ. Гэтэл Клайд юундаа найдах, юу мөрөөдөх хэрэг вэ? Николсоны зөвлөсөн дагуу хэргээ дахин хянуулж чадаад шинэ шүүх түүнийг авбал алс хол Австрали, Африк Мексикийн аль нэгэнд очиж дээд зиндааныхан өөд зүтгэхгүй, саяхан болтол тэмүүлж байсан санаагаа орхиод нам гүм даруухан амьдрах болно. Тэгэхэд ийм найдварт хүрэх замд нь хэргийг шинээр үзэхээс татгалзаж давж заалдахыг хэрэгсэхгүй болгох аюул тээглээд байжээ. Брижбургийн шүүхийн даргаар ингэх бүрэн боломжтой билээ. Тэгж бодохоос л цагариглаж хэвтсэн могойноос айж ухраад, арзгар эвэрт аварга муухай мангастай тулгарах мэт болж нөгөө гудмын үзүүрт буй тасалгаа дахь сандал үзэгдэн айлгадаг байв. Нөгөө сандал! Үхлийн байшингийн гэрэл тун учиртай анивчдаг цахилгаан гүйдэл, бүс хоёрыг яана. Хэзээ нэгэн цагт энэ тасалгааны босго алхана гэж бодоход тэсэхийн арга алга байлаа. Явж явж давж заалдахыг хэрэгсэхгүй болговол яана? Үгүй! Энэ талаар бодоод хэрэггүй.

	Тэгээд үүнийг бодохгүй бол өөр юу бодох хэрэг вэ? Энэ асуулт Клайдыг зовоож, Данкен Мак-Милланыг ирээд бүх амьд амьтныг бий болгосон бурханд залбирч хариу заавал ав гэж ятгаж гарчээ. (Заавал хариу дуулна гэж хэлж байв). Ингээд л энэ асуудал дуусах юм гэнэ!

	— «Та бурхны орныг үзэх болно» гэж Мак-Миллан Павелын үгийг давтаад корин, галат, ефес нарт илгээсэн үгнээс нь эш татаж төвөггүйгээр Хэрэв та хүссэн ёсоор минь залбирч сүсэглэвэл «бүхний дээд бурхны орныг үзэж» баясах болно хэмээн сургажээ. Тэр бурхны орон өөрийн нь эргэн тойрон байгаа шүү дээ. Ганцхан эрж олох хэрэгтэй, өөрийн гэм бурууг үнэнчээр хэлж өршөөл эрэх хэрэгтэй. «Гуйвал танд өгнө, эрвэл танд олдоно, тогшвол танд онгойлгоно, гуйсан хүн бүхэн авна, эрсэн хүн бүхэн олно, тогшсон хүн бүхэнд онгойлгодог юм. Хүү нь талх гуйхад оронд нь чулуу бариулж байдаг тийм хүн та үзсэн үү? Загас гуйхад нь могой өгдөг хүн үзсэн үү?» гэж бурхны сургаал үгийг туйлын итгэл төгс хэлэв.

	Тэглээ ч гэсэн Клайдын өмнө эх эцэг хоёрын нь жишээ байнга гарч ирээд байв. Тэд юу олж авсан бэ? Залбирал нь нэг их туслаагүй байх аа. Энд ч гэсэн өдөр болгон шоронд ирсэн лам нарын уншихыг сүсэглэн сонсож байсан хэр нь тус болохыг нь ер үзсэнгүй. Тэртэй тэргүй цаазлуулах өдрөө болоход гомдох нь гомдсон хэвээрээ, эсэргүүцэх нь эсэргүүцсэн хэвээрээ, Кутроне шиг солиорох нь солиороод хайнга нь хайнга хэвдээ үхэл рүү очиж байна. Клайдын хувьд гэвэл одоо болтол нэг ч ламыг ойшоож үзээгүй байгаа. Дэмий юм! Хоосон юм? Яагаад тэр вэ гэхэд хэлж мэдэхгүй байлаа. Гэтэл энэ Данкен Мак-Милланыг яах вэ. Түүний гэнэн хонгор харц, чихэнд аятайхан дуу итгэл, бишрэл нь Клайдыг уярааж сонирхлыг нь татжээ. Магадгүй... магадгүй? Клайд даанч ганцаараа, даанч зовлонтой, тус дэм үнэхээр хэрэгтэй байгаа шүү дээ.

	Үнэндээ Клайд биеэ зөв авч явж, ээжийнхээ үг сургаалд орж явсан бол Канзас-Сити дахь янхны газар орохгүй, Гортензия Бригс болон Робертаг дагаж дэмий хөөцөлдөлгүй, зөвхөн ажил төрөл, мөнгө хуримтлахаа бодоод явсан бол олонх хүний адил үлэмж дээр амьдралтай байх байсан нь худал биш биз дээ? (Ийнхүү Мак-Милланы сургаалын нөлөө гүнзгий тусжээ). Гэвч нөгөө талаас авч үзвэл дуугүй суухын ч аргагүй, барьж байхын эрхгүй дур хүсэл мөрөөдлийг үгүйсгэж бас болохгүй биз дээ. Бусад олон хүн, ээж, авга ах, ах энэ ламыг тийм бодол зовоохгүй байгаа нь үнэн. Заримдаа тийм шунал хүсэл эд нарт бий боловч санаа сэтгэл ба зан суртахууны их хүчтэй учраас амархан давдаг байх гэж бодно. Магадгүй дур хүслээ хэтэрхий жолоогүй тавьсан ч байж болно, энэ тухай баригдсан өдрөөс нь эхлэн ээж нь мөн Мак-Миллан хүртэл хэлээд байгаа шүү дээ.

	Энэ юу гэсэн үг вэ? Бурхан бий юу? Байвал Мак-Милланы хэлдэг шиг хүмүүсийн үйл ажилд оролцдог юм болов уу? Өмнө нь сүсэглэдэггүй байсан ч хэцүү цаг тулгарахад хамгийн дийлэх хүчин юм уу, бурханд хандаж тусламж гуйж болно гэдэг үнэн болов уу? Эргэн тойрны бүх юм цөм хуулийн зарц тул хүмүүсийн бус хуулийн мэдэлд ороод ганцаардаж байхад тусламж үнэхээр хэрэгтэй байна. Тэрхүү нууцат хүч туслах гэхгүй юм болов уу? Тийм хүч байна уу, хүн залбирахыг дуулдаг болов уу? Мак-Миллан лам байдаг гэж баталж байна. Тэр «бурхан мартсан, нүүрээ халхалсан. Гэвч бурхан мартаагүй, нүүрээ халхлаагүй» байна гэсэн. Энэ үнэн үү? Үүнд итгэж болох уу? Клайд үхлийн аюулын өмнө ирээд эд материалын биш юм аа гэхэд сэтгэл санааны дэмжлэгт үнэхээр хэрэгтэй болсон тул ийм юманд учирсан бусдын адил хамгийн хол тойруу замаар, бараг л сохроор бүхнийг бүтээгч хүн юм уу, хүч чадлыг эржээ. Тэгээд хэдий бат бэх бус, учир сайн ойлгоогүй ч шашны сургаалд өгүүлдэг тэдгээр хүч чадалд хий биширч эхлэв. «Тэнгэр сахиус бурхдын алдрыг дуудаж, тэдний буяныг баталж өгдөг юм» Клайд ийм бичиг ээжийнх нь эрхэлдэг төлөөлөгчийн газар байсныг санав. Бас «Тэр бол чиний амь нас, амь насны тоо билээ» гэж байдгийг саналаа. Данкен Мак-Милланд гэнэт талтай болсон ч гэсэн Клайд ямар ч байсан шашин түүнийг зовлонгоос ангижруулна гэдэгт итгэх байсан болов уу даа?

	Цаг яваад л байж. Мак-Миллан сард хоёр удаагаас дорогшгүй, заримдаа долоо хоног тутам Клайдыг эргэж биеийг нь асуугаад, эрэлт хүсэлтийг нь сонсож, бие сэтгэлээ сайн байлгах зөвлөгөө өгдөг байжээ. Клайд энэ сайхан уулзалт учралаас салахгүйг хичээхдээ түүний нөхөрсөг нөлөөнд улам улам автагдсаар байв. Энэ хүн юутай уужим сэтгэлтэй, сайн дуутай вэ. Заавал хүний сэтгэлд буух үг хэлнэ. «Бид бүгдээрээ бурхны үр сад. Бид юу болохыгоо мэдэхгүй. Бид түүнийг ирэхэд ямаршуу хүн болохыг нь мэдээд түүнтэй адил болцгооно. Түүнд найдсан хүн болгон биеэ цэвэршүүлж, түүн шиг цэвэр ариун болно».

	«Бид түүнд очиж, тэр бидэнд ирж байхыг үзнэ, тэр биднийг бие махнаасаа тасалсан шүү дээ»

	«Тийм ч учраас бид үнэ цэнтэй»

	«Тэр биднийг өөрийн дураар үнэнд сургасан, бид түүний бүтээсэн зүйлүүд дотроос анхны үүр нь байх ёстой. Бүх сайн сайхан, бүх бэлэг сэлт өөрчлөх хувирахыг үл мэдэх эцэг дээдээс гаралтай билээ».

	«Та бурханд ойрт, тэгвэл бурхан танд ойртоно»

	Клайд үе үе, энэ далдын хүчинд залбирснаараа энх амгаланг олж болно тэр байтугай бодит тусламж олж болохыг хэн байг гэх вэ гэж итгэхэд тун ойрхон болдог байв. Мак-Милланы туйлбартай хангалуун байдал Клайдад ингэж нөлөөлж байжээ.

	Эхлээд нүглээ залбирч дараа нь наманчлах хэрэг гарлаа. Хэнд наманчлах вэ? Мак-Миллан ламд байж таарна. Цаадах нь ч Клайд миний өмнө биш гэхэд өөр ямар нэгэн бурхны биет төлөөлөгчид уй гашуугаа тайлагнах гэж байгааг нь мэдэж байх шиг байв. Чухамхүү үүнд л хэцүү байв. Учир нь шүүхийн хуралд өгсөн худал мэдүүлэг, түүн дээр үндэслэсэн давж заалдах өргөдөл энэ бүхнийг хааш нь хийх вэ? Давж заалдах өргөдөл нэгэнт өгөгдөж байхад түүнийгээ болих уу? Энэ давж заалдах явдлын улыг үзэж байж болно байгаа.

	Ай, юутай өрөвдөлтэй, булхайтай, луйвартай, болчимгүй вэ? Ийм өчүүхэн юм бодож байгаа хүнтэй бурхан сүйд болох юм байх даа! Үгүй байх аа даа? Ингэвэл бас буруутна. Мак-Миллан түүний бодлыг тааж мэддэг бол юу гэх сэн бол?

	Гэтэл дахиад л түүний жинхэнэ гэмт хэрэг, хэргийн мөн чанар нь бодогдоод ирэв. Эхлээд Робертаг алах бодол байгаагүй нь мэдээж, гэхдээ өнгөрсөн хойно үүн шиг аюултай юм алга байж... Сондрад ухаангүй татагдаж тачаадахын ихээр тачаадахтай холбогдон гарсан зөрчил, шунал жаахан намдаж ирсэн тул түүнтэй уулзахдаа байж сууж чадахаа больдог тэр байдал нь гайгүй болж арай учиртай өөрөөр бодох болов. Тэр хэдэн өдрүүдэд тачаалдаа болоод зүрх сэтгэл шатаж, дур зоригоосоо гадуур (Белнепийн өмгөөлөн хэлсний дараа сайн ойлгож авсан юм) аашилж, сэтгэлийн өвчний нэгэн хэлбэртэй болж байжээ. Үлэмжийн сайхан Сондра! Гайхамшигт Сондра! Тэгэхэд түүний зөвхөн инээмсэглэхэд л юутай их далдын хүчин, гал дөл байв аа. Одоо хэр нь тэр гал дөл Клайдын дотор бяцхан хэмжээгээр асаж, энэ хугацаанд хэдий айхтар үйл явдал тохиолдсон ч халуун илчээрээ бага боловч дулаацуулсаар байжээ.

	Ингэж их тачаалд автагдаагүй байсан бол хүн алах, алах алахдаа бүсгүй хүн Робертаг алах аймшигт бодол санаа хэзээ ч ямар ч нөхцөлд төрөхгүй байсан гэдгийг шударгаар хэлэх хэрэгтэй. Гэтэл Брижбургт энэ тухай юу ч дурдуулаагүй шүү дээ. Давж заалдахад нь дуртай байна уу? Үгүй нь лавтай. Гэтэл үүнийг худал гэх үү? Клайд бүх юманд буруутай гэж үү? Мак-Миллан лам ч юм уу, өөр хэн нэгэн түүгээр тодорхой яриулаад, энэ асуултад нь хариу өгч чадна гэж үү? Мак-Миллантай сайн ярьж, бүх үнэнээ хэлээд үүрд тодорхой болгох сон гэж бодогдлоо. Хүмүүс мэдэхгүй байж болно, харин бурхан мэдэж байгаа шүү дээ, Сондраг бодож нүгэл үйлдээд дараа нь үүнийгээ хэлэх аргагүй байсан. Шүүхийн хуралд үүнийг ярих аргагүй байсан, учир нь өмгөөлөгчид худал юман дээр тулгуурласан тул бүх үнэнийг гаргах арга байсангүй, ийм хөнгөтгөх нөхцөлийг Мак-Миллан ухаж ойлгож чаддаг болов уу? Жефсон Клайдаар худал хэлүүлэхийг л шаардаж байсан. Гэвч үүнээс болоод үнэн юм худал болсон гэх үү?

	Клайд одоо өөрийнхөө хатуу харгис, зэрлэг бодлоо бодож үзээд зүгээр орхичхож үл болох будилаантай, зөрчилтэй үе өчнөөн байсныг тодорхой харах шиг боллоо. Хамгийн ноцтой хоёр зүйл байв. Нэг дэх нь Ребертаг алсын хүн амьтангүй буланд аваачаад байхдаа бодсоноо биелүүлж чадахгүйгээ мэдээд өөрөө өөртөө учир зүггүй уурлаж бухимдсан тул Роберта ихэд айж босоод өөр лүү нь ухасхийсэн явдал билээ. Тэгэхэд Клайд түүнийг санамсаргүй цохисон, ийм болохоор цохисон гэдэгт ямар нэгэн хэмжээгээр буруутай болж ийм утгаар ч шийтгэгдсэн байлаа. Тийм байж болно. Үүнийг Мак-Миллан юу гэх бол? Хоёр дахь нь, Роберта тэгж цохиулаад унасан нь үнэн, тэгэхээр түүний унасан явдлын буруут эзэн нь Клайд байна. Гэтэл одоо болсон золгүй явдлын бодит баримтат буруу нь Клайд дээр буухаас өөр замгүй байна. Шүүхийн хурал дээр Оберуолцер (бүсгүйгээс зугтан сэлсэн тухай яригдаж байхад) хэрэв бүсгүй санамсаргүй усанд унасан юм бол түүнд туслахыг хүсээгүй явдал гэмт хэрэг хараахан биш гэж хэлсэн билээ. Харин одоо Робертатай өмнө нь ямар харьцаатай байснаа санахад яриангүй гэмт хэрэг байлаа. Бурхан юм уу, Мак-Миллан үүнийг ингэж л бодох шүү дээ. Бүсгүйг аврах бүрэн боломжтой байсан гэж хурал дээр Мейсон хэлсэн нь тун зөв. Энэ явдал Сондратай юм уу, өнгөрсөн зун Робертатай тохиолдсон бол ямар ч эргэлзээгүй аврах байсан.

	Үгүй, үгүй, жаахан хүлээх нь дээр, ядахдаа давж заалдах шийд гартал нь харах хэрэгтэй. Таамаг аашлаад яах вэ? Бурхан цөмийг нь тэртэй тэргүй мэдэж байгаа. Клайд болсон явдлыг тун ч харамсан бодов. Робертагийн үхсэнээс гадна ойр тойронд хэчнээн их гай тарьснаа бодоход ямар их аюул вэ гэдгийг сайн мэдэж байлаа... Гэтэл амьд явах юутай сайхан бэ... Ай, эндээс мултардаг ч болоосой! Одоогийнх шиг муухай зүүд зөндөө оруулахгүй, хэзээ ч энэ тухай эргэж бодохгүй газар очих юм сан! Орой болох нь удаан, үүр цайх нь удаан, юутай урт шөнө вэ? Энэ санаа алдалт... Энэ ёолох дуун! Өдөр шөнөгүй тарчилсаар одоохон галзуурах нь уу гэмээр байн байн бодогдоно. Хэрэв Мак-Миллан ирж улам улам ойртон энхрийлж тайтгаруулж дэмжиж байгаагүй сэн бол Клайд лав галзуурах байсан байх. Мак-Миллантай хаа нэг газар хамт суугаад бүгдийг хэлж, буруутай бол хэр их буруутайгаа дуулаад миний өмнөөс буян хийгээч гэж хэлэх сэн! Заримдаа ээжийн нь юм уу, Данкен Мак-Милланы залбирах нь минийхээс илүү хүчтэй болж бурхны хайр хишгийг хүртэж болно гэж Клайд боддог байлаа. Клайд хараахан залбирч чадахгүй байв. Мак-Милланы сараалжийн цаанаас залбирах, галат, коринф, фессалоникчүүдэд илгээсэн лүндэнгийн үгнээс эш татан хэлэх яруу сайхан дууг сонсоод энэ хүнд аль болох ойрын хугацаанд цөмийг хэлэх нь зөв гэж бодно.

	Гэвч өдөр хоног өнгөрсөөр л дүлий дүмбэ байсаар л байхад Данкен ч урам хугарч үүнийг өөрийн талд татаж нүглийг нь наманчлуулж чадахаас өнгөрөв хэмээн бодож эхэлтэл сар хагасын хойно нэгэн захиа иржээ. Энэ нь Сондрагаас ирсэн зурвас төдий байлаа. Тэр захиаг эхэлж шоронгийн дарга аваад протестан лам Престон Гилфордоор дамжуулан өгүүлжээ. Захианд гарын үсэг үгүй боловч сайн чанарын үнэт цаасан дээр бичсэн байв. Шоронгийн дүрмээр захиаг задлан уншиж шоронгийн дарга, Гилфорд лам хоёр онц юм үгүй юм байна гэж тогтоод энэ захиаг бичсэн хүн нь нөгөө шүүхийн хурал дээр X хатагтай гэж гардаг нь мөн байна хэмээн сайтар ярилцаж Клайд үүнийг уншиж болно, унших нь ч зөв гэж тохирсон байжээ. Энэ захиа түүнд сайн сургаал болж өгч магадгүй «Хууль бусчуудын зам...» зовуурьтай удаан үргэлжилсэн зуны сар дуусаж намар болоод Клайдыг энд ирснээс хойш бүтэн жил болох шахаж байтал нэгэн үдэш уг захиаг авчирчээ. Клайд захиаг авлаа. Хэдийгээр машиндаж, он сар, буцах хаяг тавиагүй (зөвхөн Нью-Йоркийн шуудангийн тамга байв) боловч түүнээс ирсэн гэдгийг зөн билгээрээ таав. Сэтгэл нь хөдөлж, дугтуй барьсан гар нь салганав. Дараа нь захиаг уншиж үзлээ. Эдгээр үгийг үүнээс хойш ч олон хоногийн турш дахин дахин уншиж билээ. «Клайд аа! Хэзээ нэгэн цагт таны хайртай байсан тэр хүүхэн таныг бүрмөсөн мартаагүй шүү гэдгийг мэдүүлэхийн тулд энэ хэдэн мөр бичлээ. Тэр хүүхэн мөн л адилхан зовсон. Таныг тийм юм хийсэн гэж хэзээ ч ойлгохгүй, тэр хүүхэнтэй та дахин уулзахгүй нь лавтай боловч таныг өрөвдөж, танд эрх чөлөө аз жаргалыг хүсэж байна» гэж бичжээ. Гарын үсэг алга, түүний гар хүрсэн ганц үг ч алга. Тэр нэрээ тавихаасаа айж тэр ч байтугай одоо хаана яваагаа ч хэлэхээс татгалзсанаар үзэхэд тун ч их хөндийрчээ. Нью-Йорк гэнэ! Гэвч захиаг хаанаас ч бичиж болно, зөвхөн Нью-Йоркоос л явуулчихаа биз. Энэ ханан дотор үхчихдэг юм аа гэхэд түүний тухай хэзээ ч... хэзээ ч... мэдэхгүй нь... Түүний эцсийн найдвар, эцсийн горь тасарлаа. Дуусах нь энэ! Тэнгэрийн хаяанд байгаа гэгээ шөнийн харанхуйд дийлдэн алга болохдоо яг л ингэдэг. Гэрэл бүдэг болсоор бүрмөсөн харанхуйлдаг. Клайд орон дээрээ суулаа. Түүний нүд далдиран хувцасны судал, бор эсгий улавчаа харав. Толгойн хэрэгтэн гэх энэ суудал, энэ улавч, энэ өрөөнүүдийг хар. Бодохоос аймаар үл мэдэгдэх заналхийлэл үргэлж өмнүүр нь хөндөлдөнө. Энэ захиаг хар. Түүний гайхамшигт зүүд ингээд өнгөрлөө! Чухамхүү үүний тул Робертагаас салахыг хичээж, түүнийг алахад ч бэлхэн улайрч байсан билээ. Үүний тул! Үүний тул шүү! Клайд захиаг гартаа сэгсчин байснаа буулгав. Сондра хаа байгаа бол? Хэнд хайртай бол оо бол? Жил өнгөрөхөд санаа нь хувирч болно шүү дээ. Магадгүй энэ бүхэн түүнд зөвхөн цаг зуурын зугаа байсан болов уу. Өөрийн нь тухай аймшигт сураг түүнд сонирхох сонирхлыг нь бүрмөсөн бут цохисон байж болно. Тэр одоо чөлөөтэй байгаа. Тэр сайхан ч, баян ч байгаа. Лав өөр нэг хүнтэй... 

	Клайд босож улам өвдөх сэтгэлээ намжаахын тулд өрөөнийхөө хаалга хүрэв. Түүний эсрэг харсан хаалганд байсан хятадын оронд Уош Хиггинс гэдэг негр хүн оржээ. Тэр рестораны хоол зөөгчийг хоол өгөөгүйгээр үл барам хэл амаар доромжилсон хэмээн хутгалж алсан гэлцэнэ. Түүний хажуу өрөөнд залуу еврей сууна. Тэр залуу дээрэм хийх зорилгоор гоёл чимэглэлийн дэлгүүрийн эзнийг алжээ. Гэтэл энд ирсэн цагаас хойш туйлын уруу царайтай өдөржин толгойгоо бариад дуугүй орон дээрээ сууна. Клайд өрөөнөөсөө тэр хоёрыг хараад еврей нь толгойгоо гар дээрээ унжуулаад суух ба негр нь хөлөө зөрүүлэн ачиж гэдрэг харан хэвтээд тамхи татаж дуу дуулна.

	 

	Том дугуй өнхөрч байна хө хө 

	Том дугуй өнхөрч байна хө хө 

	Том дугуй өнхөрч байна хө хө 

	Яг над руу шүү хө хө!

	 

	гэж дуулна.

	Клайд өөрийнхөө бодлоос салах хүчгүй болоод нүд буруулав.

	Цаазаар авах ял өмнө нь байна! Үхэх ёстой гэнэ. Энэ захиа бол Сондратай бүх юм зүйл дууссан гэсэн тэмдэг боллоо. Салах ёс гэдэг нь тодорхой байна. «Та түүнтэй дахин хэзээ ч уулзахгүй...» Клайд орон дээрээ уруу харан ойчиж уйлахыг хүссэнгүй, ядарсандаа амрахыг хүсжээ. Ликург, Арван хоёрдугаар нуур ингээд... үнсэлт... инээмсэглэл. Өнгөрсөн намар юу хүсэж байлаа даа. Гэтэл жил өнгөрөхөд хар л даа... 

	Тэгтэл залуу еврейн дуу сонсогдлоо. Дуугүй байгаад тэсэхээ байхаараа уншлага маягийн юм шулганаж гарсан нь хавь ойрынхны санаа сэтгэлийг хөдөлгөн дэнсэлгэв. Олон хоригдол эсэргүүцсэн боловч түүний уншлага цагаа овоо олсон юм шиг санагдлаа.

	Би хорон санаатай байсан. Би нүгэл хийдэг байсан. Худал хэлдэг байсан. Ай ай! Би хэлснээсээ буцдаг байсан. Миний сэтгэлд муу юм шүглэжээ. Би муу юм хийдэг хүнтэй санаа нэг байжээ. Ай ай! Би хулгайлж, худал хэлж, харгис хатуу явжээ! Ай ай! гэж хэллээ.

	Нөгөө булангаас Өндөр Том Руни хэмээх гэмт хэрэгтэн бүсгүйг минь надаас салгалаа гэж Томас Тайсыг алсан хүн ам нээж:

	— Бурхныг санаач! Чамд хэцүү байгаа нь үнэн. Гэтэл надад дээргүй байна. Бурхныг бодож больж үз! гэв.

	Клайд орон дээрээ суусан хэвээрээ, еврейн хэлснийг өөрийн эрхгүй давтан бодол нь самуурч: «Би хорон санаатай байсан. Би нүгэл хийдэг байсан. Худал хэлдэг байсан. Ай ай! Би хэлснээсээ буцдаг байсан. Миний сэтгэлд муу юм шүглэжээ. Би муу юм хийдэг хүнтэй санаа нэг байжээ. Ай ай! Би хуумгай юм хийж, харгис хатуу явжээ. Би хүн алах сан гэдэг байв. Ай ай! Юуны тул тэр вэ? Хоосон үл биелэх бодлын тулд. Ай ай! Ай ай! гэж байх шиг болов.

	Цагийн дараа хуяг хаалганы нүхний тавиур дээр оройн хоол авчирч орхисон боловч Клайд хөдөлсөнгүй. Юун хооллохтой мантай! Хагас цаг болоод хуяг эргэж ирэхэд еврей тэр хоёрын хоолонд гар хүрээгүй байсан боловч юу ч хэлэлгүй аваад явчхав. Энэ сараалжинд байгаа улс уйтгарлаад ирэхээрээ юу ч идэж чадахаа больдог гэдгийг хуягууд сайн мэдэх билээ. Тэр ч байтугай хуяг өөрсдөд нь ч хоол орохгүй удаа байдаг байлаа.

	
XXXIII БҮЛЭГ

	Клайдын шалдаа буусан байдал хоёр хоногийн дараа ирсэн Мак-Милланы хараанаас нуугдаж чадсангүй, тэр шалтгааныг мэдэхийг хүслээ. Клайд сүүлийн үед түүний ойлгуулж нэвтрүүлэх гэсэн сургаалд ягштал нэвтрээгүй ч ямар нэгэн хэмжээгээр юм ойлгож эхэлж байгаа юм байна хэмээн Мак-Милланд бодогдсон байжээ. Уйтгарлаж гунихын хэрэггүй гэсэн үг минь Клайдын ой ухаанд оржээ гэмээр байсан юм. Бурхны өршөөл хүртэх зам танд нээгдээгүй гэж үү? Эрсэн хүн бурхныг олно. Эрвэл олно. Зол жаргалаас биш уйтгар гуниг хэрэггүй. «Тэр бидэнд ирж, бид түүнд очиж, эцэст өөрийнхөө сүнснээс бидэнд юу өгснийг нь мэднэ» хэмээн Мак-Миллан үргэлж сургадаг байжээ. Тэгээд Сондрагийн захидал ирснээс хойш хоёр долоо хоноод байтал энэ захианаас улам хүнд байдалд байгаа хэр нь Клайд Мак-Милланд гуйж шоронгийн даргаас аль нэгэн өрөөнд хоёулхнаа уулзах зөвшөөрөл гуйна уу, би энд байхдаа юу ч бодож чадахгүй байна, тиймээс үүнээс холхон шиг нэг өрөө гаргаж өгөөч, тэнд уулзъя гэж хэлээч гэжээ. Сүүлийн үед амьдралд нь олон хүнд юм тохиолдсон учраас асар их хариуцлага тулгарлаа, үүнийг одоо шийдэх чадал ч үгүй, таны хэлснээр санаа сэтгэл тайвшрах ч аргагүй байна гэж хэлжээ. Магадгүй... ямар нэгэн юманд төөрөлдсөн ч байж болно. Нэг үгээр хэлбэл шийтгэлийнхээ талаар Мак-Миллантай дэлгэрэнгүй ярилцаж, өөрийнх нь бодлогод алдаа байна уу үгүй юу гэдгийг тодорхойлохыг хүсжээ. Тэр ямархан нэгэн юманд эргэлзсэн байна. Мак-Миллан ч гэсэн ихэд сэтгэл хөдөлж, ингэж л ялах ёстой сон, ингэж л сүсэглэсэн залбирсныхаа үрийг үздэг байж хэмээн хөөрч шоронгийн даргад яаран очвол цаадах нь мөн баярлаж хуучин Үхлийн байшингийн нэг өрөөг гарган цаг хугацаа, харгалзагч үгүйгээр уулзах зөвшөөрөл олгоод ганцхан гудамд харуул тавьжээ.

	Клайд, Мак-Милланд Роберта болон Сондратай болсон бүх явдлаа ярьж гарлаа. Шүүхийн баримтаас зөвхөн өмгөөлөхөд орсон буюу сэтгэл санаанд гарсан хувирлыг дурдалгүйгээр завин дээр болсон бэрх явдлыг нэгд нэггүй ярьсан байна. Тэр тийм бодолтой байсан бол анхнаасаа санаатай байсан гэдэг нь зөв үү, буруу юу гэдгийг Мак-Милланаас асуух гэж боджээ. Тэгтэл Сондрагийн хойноос улайран тэмүүлсэн нь, ирээдүйн тухай түүнтэй холбож бодсон... энэ бүхнээс үзэхэд үнэхээр түүнийг алуурчин гэж үзэх хэрэг үү? Чухамхүү хэргийн үнэн нь ийм байснаас бус шүүхийн хурал дээр хэлсэн шиг байгаагүй учир ийм асуулт тавьжээ. Тэр сэтгэл санаанд хувирал болсон гэдэг нь цөм худал билээ. Өмгөөлөгч нар үүнийг санаанаас зохиож, үнэндээ ч буруугүй гэж бодсон учраас ингэж хэлбэл хялбар үнэмшүүлнэ гэж бодсон юм. Гэвч энэ худал зүйл. Завин дотор Робертаг босоод өөр лүү нь алхах үеийн талаар гэвэл Клайд худал хэлсэн, үгүйдээ л булхайтай хэлсэн юм. Робертаг цохисныг яах вэ... бүх юмыг сайтар бодохгүй бол болмооргүй санагдав. Учир нь бурхан шашинд үнэн ёсоор хандах гэхэд энэ бүхэн саад болоод байжээ (Одоо болтол энэ талаар сэтгэл зовоогүйгээ дурдсангүй). Гэвч үүнийг бүрэн ойлгохгүй байлаа. Одоо ч гэсэн үл ойлгогдох эргэлзээтэй юм олон байв. Шүүхийн хурал дээр Робертад хорон санаа өвөрлөөгүй байсан, зүгээр л сэтгэл санаанд гэнэт хувирал болсон гэж хэлсэн билээ. Үнэндээ ямар ч хувирал болоогүй юм. Үнэнийг хэлэхэд Робертаг түүн рүү ирэхээр босохын өмнөхөн ямар нэгэн бүдэг бадаг гайхалтай юм болж мэл гайхсан гэх үү, түр алмайрсан гэх үү байдалтай болсон нь ямар учиртайг өөрөө ч мэдэхгүй юм. Тэгэхэд бодоогүй ч сүүлд гэнэт Робертаг өрөвдөж, ийм муухай юм хийж байгаадаа ичсэн юм бил үү гэж боджээ. Нөгөө талаас Клайдын хүсээгүй зүйлийг тулгаж байсан тул Робертад дургүйцэн хорсож, бүр үзэн ядаж байжээ. Бас ийм хэргийн үр уршгаас айсан, хэдий тэр цагт үр уршгийн тухай бодоогүй, бодсоноо биелүүлж чадахгүй байгаадаа уурсан өөрийгөө зүхэж байсан хэр нь айсан байж болох юм. (Гэвч үүндээ Клайд итгэсэнгүй, бодоод бодоод болж өгөхгүй байжээ.)

	Клайд Робертаг цохих үедээ (Роберта босож түүн өөд алхангуут санамсаргүй цохисон гэнэ) өөрийн мэдэлгүй байсан нь над руу ирлээ гэж ихэд уурласнаасаа болсон байж болох юм. Одоо мэдэхгүй ч байлаа гэсэн, чухам тийм байдалд байснаас тэгж хүчтэй цохисон байж болно. Юутай ч гэсэн үүнийг сүүлд боджээ. Гэхдээ Робертаг хэдий үзэн ядаж байсан ч туслахаар угтаж ухасхийсэн нь үнэн. Тэрхэн үед цохичихсондоо харамссан юм. Харин завь хөмрөөд хоёул усанд унаж Робертаг хахаж цацаж байхын цагт «Болж гэм» гэдэг бодол зурсхийн орж иржээ. Учир нь энэ бол түүнээс салах зам байжээ. Тийм ээ, Клайд тэгж бодсон юм. Энэ үед гагцхүү X хатагтайг гэж улаан галзуу тэмүүлж байсан учраас гол шалтгаан нь үүнд байгаа юм гэж Белнеп Жефсон нарын олонтоо баталсныг мартаж үл болно. Тэгэхлээр бүх юмыг эхнээс нь дуустал, Робертаг цохисон бол санамсаргүй, түүнийг зөрүүдлэв гэж уурласнаас цохисон хийгээд дараа түүнийг авраагүй (Клайд одоо үүнийг үнэнчээр хэлэхийг хичээжээ) гэх мэтийг авч үзэхэд Мак-Миллан Клайдыг яах аргагүй хүн алсан, үхэх нүгэл цуст хэрэг хийсэн тул хууль ёсоор зохих цаазаа авах гэж байна хэмээн бодохгүй байгаа болов уу? Тийм үү? Клайд, үүнийг наад зах нь залбирах боломж олж санаа сэтгэлээ тайвшруулахын тулд боджээ.

	Мак-Миллан энэ бүхнийг сонсож гүн их сэтгэл хөдөлжээ. Тэр насан туршдаа ийм төвөгтэй ер бусын асуудлыг шийдэж яваагүй бөгөөд Клайд итгэж хүндэтгэж байгаа нь асар их хариуцлага мэт санажээ. Мак-Миллан бараг л өвчин тусав уу? гэмээр гүн их сэтгэл зовнин хөдлөх ч үгүй суув. Хамгийн ноцтой чухал зүйл бол Клайдын хүсэн хүлээж санаа сэтгэлээ тайтгаруулах гэж найдаж байсан хариулт байлаа. Гэтэл хариуг даруй хэлэхийн аргагүй сандарчээ. Эцэст нь Мак-Миллан:

	— Клайд аа, та хоёр завинд суухаас өмнө таны сэтгэл хувираагүй байх нь ээ, та үүнийг... түүнийг гээд үгээ таслав.

	Мак-Миллан ламын нүүр шулхайж царай биш болжээ. Нүд нь гуниг төгс болоод дөнгөж саяхан гунигтай бөгөөд аймшигтай юм сонсож, түүний өөрийгөө зовуурьтайгаар илчилсэн муухай хатуу харгис талыг олж сонсжээ. Энэ хар хүү чухамдаа... Мак-Милланы санаа сэтгэл урьд үзээгүйгээ үзэж, хэвийн байдалдаа ер орохгүй үймрэн бухимдлаа. Тэр их үймэрсэн сэтгэл намдаж, үүрд тайвныг олох учиртай байжээ. Мак-Милланы зүрх агших шиг болж, сэтгэл үймрэн байлаа.

	— Үгүй, хувираагүй гэж Клайд хариулав.

	— Робертаг тэврэн авах гэсэн гэдэг чинь үнэн үү?

	— Мэдэхгүй. Тэрхэн зуур тэгсэн юм шиг санагдана. Юутай ч гэсэн би тийм юм болсонд харамссан.

	— Та ер нь бурхны өмнө хэлж байгаа шигээр би тийм юм болсонд харамссан, тэрхэн үед түүнийг аврах гэсэн гэж үнэн зөв, тов тодорхойгоор хэлж чадах уу?

	— Бүх юм маш хурдан зуур болсныг мэдэх хэрэгтэй гэж Клайд их л хүчлэн дуу алдаад, — Би яг батлахаас айж байна. Маш их өрөвдсөн гэдэгтээ итгэхгүй байна. Тийм ээ, үнэндээ, одоо би мэдэх юм алга. Заримдаа нэг янз, заримдаа бас нэг янзаар бодогдох юм. Түүнийг усан дотор далд ороход, би эрэг дээр гарсан, тэр үед л жаахан... харамссан даа. Гэвч би чөлөөтэй боллоо гэж баярласан. Бас жаахан айсан... Та ойлгож байгаа биз дээ... хэмээн ярив.

	— Тийм, тийм, би ойлголоо. Та тэр X хатагтайг бодож байсан биз. Харин бүсгүй живж эхлэхийг харахдаа... 

	— Тэр үед үгүй шүү.

	— Аваръя гэж санагдаагүй юу?

	— Үгүй.

	— Ш-ш-ш! Танд хэцүү байгаагүй юу? Ичгэвтэр байгаагүй юу?

	— Тийм ээ, ичгэвтэр байсан. Тэр ч байтугай хэцүү байсан байх. Энэ бүхэн маш аймшигтай юм боллоо гэдгийг би мэдэж байсан. Мэдэрч ч байсан гэлээ гэхдээ... та ойлгож байгаа биз дээ... 

	— Тийм дээ тийм. Нөгөө X хатагтайг. Та мултарч гарах л санаа байсан.

	— Тийм... гол нь би айгаад, тусалъя гэж бодогдоогүй юм.

	— Мэдлээ мэдлээ. Ш-ш-ш! Бүсгүй живбэл X хатагтай руугаа очно гэж та бодсон биз дээ. Үүнийг л та бодсон биз?

	Мак-Милланы уруул гунигтайгаар тас жимийв

	— Тэгсэн.

	— Миний хүү! Миний хүү! Тэгвэл та сэтгэл зүрхэндээ хүн алсан байх нь.

	— Тийм ээ, таны хэлдэг зөв. Чухамхүү тийм явдал болсон гэдэг дүгнэлтийг би хийсэн гэж Клайд бодлогошрон хэлэв.

	Мак-Миллан лам давшгүй хүнд зорилгыг биелүүлэхээр сэтгэлээ чангалахын тулд алгуурлаж байснаа дотроо «Бурхан тэнгэр минь ирж олон биднийгээ гэгээн соёрх, чиний нэр, чиний мэдэл, газар тэнгэрт хэрэгтэй байнам» гэж уншлаа. Тэгээд хөдөлгөөнгүй байдлаа орхиж:

	— Клайд минь, миний хэлэхийг сонс. Бурхны нигүүлсэн арилгаж чадахгүй нүгэл гэж байхгүй. Би үүнийг сайн мэдэж байна. Тэр төрсөн хүүгээ амьтны нүгэл арилгахад золиосолсон юм. Та залбирах л юм бол таны нүглийг уучилна. Гэтэл энэ бодол! Энэ нүгэл! Та олон юм ариутгах хэрэгтэй байна, хүү минь, олон юм! Тэгэхгүй бол бурхны нүдэнд... за, за би айж байна. Гэлээ ч гэсэн... Бурхан намайг гэгээрүүлж хүн болгохын тулд би залбирна. Таны надад хэлсэн зүйл гайхалтай ч аюултай ч юм. Үүнийг янз янзаар үзэж болно. Магадгүй... за за, ер нь та залбирч үз. Надтай хамт биднийг гэгээрүүлж аль гэж залбир гэж хэллээ.

	Тэр толгой бөхийлгөн хэсэг зуур дуугүй суухад Клайд ч мөн адил эргэлзэж түдгэлзэн дуугүй суусаар байв. Дараа нь Мак-Миллан ам нээж:

	— Бурхан тэнгэр минь, намайг өршөө, намайг битгий шийтгэ. Би чинь хөөрхий дорд амьтан билээ, өршөөн соёрх... Миний санаа сэтгэл сэглэгдэж, харах нүд минь харалган болжээ, миний ичгүүрт явдал, уйтгар гунигийг арилга. Сэтгэлээс минь муу муухайг нь хөөн тонилго. Үнэн сургаалаараа намайг сэнхрүүл. Сэтгэлийн минь муухайг арилгаж, тэр тухай умартаж хайрла гэж залбирлаа.

	Клайд толгойгоо унжуулан туйлын нам гүм суув. Одоо нэгэнт уйтгарт гунигт баригдаж гүйцжээ. Тийм ээ, үнэхээр их нүгэл хийжээ. Их бөгөөд хүнд нүгэл үйлджээ! Тэглээ ч гэсэн... Энэ үед Мак-Миллан дуугаа хурааж боссон тул Клайд ч яаран босов.

	— Би явах боллоо. Би залбирч бодох ёстой... Таны хэлсэн бүхэн сэтгэлийг минь хөдөлгөж самгардууллаа. Бурхан харахаа л харна. Харин та, хүү минь, өрөөндөө ороод ганцаараа залбир. Нүглээ наманчил. Өвдөг сөхрөөд уучлал гуй, бурхан таны үгийг сонсоно. Тэгнэ тэгнэ, сонсоно. Маргааш юм уу, өөрийгөө болно гэж бодсон цагтаа би дахин ирнэ. Гэхдээ цөхөрч болохгүй. Залбираад л бай, залбираад л бай, гагцхүү залбирч, нүглээ наманчилбал аврагдана. Бүх хорвоог мэдэлдээ авч байгаа түүний хүчирхэг сүр сүлдэнд түшигтүн. Түүний хүчирхэг нигүүлсэнгүй нь танд уучлал үзүүлж, таны санаа сэтгэлийг амгалан болгоно. Энэ үнэн шүү гэж Мак-Миллан хэлэв.

	Мак-Миллан барьж байсан түлхүүрийнхээ цагаригаар сараалжийг тоншвол гудамд байсан харгалзагч сонсоод хүрч ирлээ.

	Мак-Миллан Клайдыг өрөөний нь үүдэнд хүртэл хүргэж өгөөд Клайдыг явцуу сараалжинд дахин хийж түгжсэн тул хэсэг зуур зогссоноо салах ёс хийгээд гараад явжээ. Өнөөдөр түүний сонссон бүхэн зүрхэнд нь бул хар чулуу болон хоцров. Харин Клайд хэлсэн бүхнээ, тэр минь Мак-Миллан болон надад яаж тусдаг бол гэж бодол болов. Шинэ найз нь шалдаа буужээ. Энэ бүхнийг тэр юутай айж түгшин сонсов оо! Клайд би үнэхээр үг дуугүй гэмт хэрэгтэн мөн гэж үү? Хийсэн гэмт хэргийнхээ төлөө үнэхээр үг дуугүй үхэх ёстой гэж үү? Мак-Миллан яг ингэж шийдэж чадах болов уу? Тэр хэдий эелдэг өрөвч сэтгэлтэй ч гэсэн тэгж бодох болов уу?

	Долоо хоног өнгөрлөө. Энэ завсар Мак-Миллан Клайдын илтэд гэмшин байгаа болон түүний хэлсэн бүх хүндрүүлэх хөнгөтгөх нөхцөлүүдийг ёс суртахууны талтай нь хамт дахин дахин эргэцүүлэн бодоод дахиад л Клайдад ирлээ. Тэр зөвхөн бодит баримтыг хэчнээн уучлалтайгаар авч үзэвч Клайдын үнэнээ хэлснээр бодоход Клайд шууд ба шууд бус буруутай байгаа нь гарцаагүй үнэн байна гэдгийг л хэлэх гэж иржээ. Тэр Робертаг алах санаа өвөрлөөгүй гэж үү? Аварч болох атал оролдсонгүй. Үхээсэй гэж бодож байсан учраас өрөвдөөгүй байна. Завийг хөмөртөл цохисон цохилтдоо түүний уур хилэн гарчээ. Тэр ч байтугай энэ цохилтыг хийхэд саатуулах гэсэн бодолд нь хүртэл тэр уур нь оржээ. X хатагтайн дээд зиндаа болон гоо үзэсгэлэнд татагдсан хийгээд ёс бусаар явалдсаны дүнд Роберта өөртэй нь суухыг мэрийсэн явдал бол Клайдыг зөвтгөж эс чадна. Харин ч энэ бол түүнээс хүмүүсийн өмнө үйлдсэн шинэ нүглийн баталгаа мөн. Клайд олон юмаар бурхны өмнө нүгэл үйлджээ. Тэрхүү аюултай үед Клайд Павел гэгээний илрүүлэн хэлсэнчлэн муу заль, зүй бус хүсэл, завхайрлыг л илтгэн гаргасан байна. Ийм янзаар эцсийн эцэст баривчлагдах хүртлээ үргэлжилжээ. Тэр Баавгайт нуур дээр явахдаа ч гэмшсэнгүй, энэ хоорондоо бодвол бодох цаг зөндөө гарсан шүү дээ. Үүнээс гадна эхнээс аваад эцсийг нь хүртэл санаатайгаар худал хуурмаг юм хэлснээрээ хэргээ хүндрүүлээгүй гэж үү? Үнэхээр тэгжээ.

	Нөгөө талаас, Клайд дөнгөж сая хэргээ хүлээж дотроо нүглээ наманчлан хийсэн бүх буруугаа сая л нэг ойлгож эхэлж эхэлтэл нь цахилгаан сандалд суулгана гэдэг бол гэмт хэргийг улам олшруулж байгаа хэрэг яриангүй мөн бөгөөд тухайн үед гэмт хэрэгтэн нь улс өөрөө болж байгаа юм биш үү? гэдэг бодол байв. Мак-Миллан шоронгийн дарга болон бусад олон хүний адил алах ялын эсрэг байсан бөгөөд хэрэг хийгсдийг ухааруулж, ямар нэг хэлбэрээр улсад ажиллуулах хэрэгтэй гэж үздэг байлаа. Гэлээ ч гэсэн тэр Клайдыг тийм ч буруугүй хүн биш гэж үзэж байв. Хэчнээн бодож, хийсэн хэргийг нь зөвтгөхийг оролдовч үнэн хэрэгтээ Клайд буруутай бус гэж үү дээ?

	Чиний сая сэрсэн зан суртахууны ба оюун санааны бодол чинь чамайг улам боловсон болгож цаашид аж төрөхөд чинь их хэрэг болно гэж Клайдад зааж байсан нь дэмий боллоо. Клайд ганцаараа боллоо гэж бодов. Түүнд итгэх хүн энэ хорвоод байсангүй. Хэн ч байсангүй. Хэн боловч түүний холбоогүй, зөрчилтэй үйл явдлыг сүйрлийн нь өмнө зөвхөн үлэмжийн хүнд гэмт хэрэг гэж үзэхээс бус өөрөөр үзэхгүй болжээ. Тэглээ ч гэсэн (Сондра бол Мак-Миллан, бүх дэлхий, Мейсон, Брижбург дэх тангарагтан нарын бодсоны эсрэгт давж заалдах шүүх Олбэнид хуралдаж Брижбургийн тангарагтны шийдийг хүчин төгөлдөр хэвээр үлдээвэл) олон түмний бодоод байгаа юм шиг тийм ч буруутан биш шүү гэдэг бодол түүний сэтгэлийн гүнд байсаар байв. Ер нь намайг Роберта надтай суу гэж шаргуу хоргоогоод амьдралыг минь эвдэх гэсэн шиг юм эдэнд тулгараагүй шүү дээ. Сондрад болон өөрийнхөө үлгэрийн сайхан мөрөөдөлд ухаан жолоогүй татагдах зовлон эдэнд тохиолдоогүй. Эд нар миний багадаа үзсэн шиг зовлон доромжлол үзээгүй, бүх санаа бодлоороо өөр юманд тэмүүлж байсан хэр нь үхтлээ ичиж байж гудамжинд дуулж залбирч байгаагүй улс шүү дээ. Энэ завсар ямаршуу зан суртахуун, бие махбод, оюун санааны зовлон амссаныг нь бүх эхчүүд эх нь ч гэсэн яаж мэдэх вэ дээ! Одоо хэр нь энэ бүхнийг дахин бодохдоо сэтгэл санаа зовсон хэвээрээ байна. Хэдийгээр баримт бүгдээрээ түүний эсрэг, түүний буруугүй гэх хүн үгүй боловч сэтгэлийн нь гүнд чанга эсэргүүцэл мэдэгдэж байгаад нь өөрөө ч гайхав. Энэ Мак-Миллан бол тун шударга, сайн, энэрэнгүй сэтгэлтэй хүн шүү дээ. Энэ хүн Клайдаас илүү болсон явдлыг дүгнэж цэгнэж чадах нь мэдээж... Ийнхүү үе үе би буруугүй гэсэн бодол нь зовуурьтай эргэлзлээр солигддог байв.

	Ай юутай зөрчилтэй, будилаантай, зовуурьтай бодол вэ? Энэ бүхнийг нэгмөсөн тод мэдэх арга олдохгүй юм гэж үү?

	Ийнхүү Клайд Мак-Миллан шиг нөхөрсөг эелдэг итгэл төгс хүн юм уу, түүний төлөөлөн ирсэн бурхныг бодоод ч үнэн тайтгарлыг олж чадахгүй байна. Ингэвэл яах хэрэг вэ? Үнэхээрийн номхон хүлцэнгүй залбирлын үгийг хаанаас олох вэ? Клайд Данкены сургамжийг дагаж түүний заасан судрын хуудаснуудыг дахин дахин уншиж бурханд залбиран, гэмээ наманчилж энэхүү зовуурьтай хүнд үедээ санаа сэтгэлийн хатан тэвчээрийг олох сон болов уу хэмээн горьдолхийлнэ. Гэтэл ер зоригжиж чадсангүй.

	Ийм байдлаар дахиад дөрвөн сар өнгөрлөө. Энэ хугацаа дуусах үеэр 19... оны нэгдүгээр сард Кинкэйд, Бриггс, Трумэн, Добшутер нарын бүрэлдэхүүнтэй давж заалдах тухайн шүүх цуглаж Клайдыг буруутай гэж үзээд Катарак тойргийн тангарагтны шүүхийн шийдвэрийг хүчинтэй хэвээр үлдээж, хоёрдугаар сарын 23-наас эхлэх долоо хоногийн нэгэн өдөр буюу зургаан долоо хоноод тогтоолыг гүйцэтгэхээр тогтоожээ. Тэр тогтоолд:

	«Бид ялын төлөвлөгөө зөвхөн шууд бус эд мөрийн баримт дээр тулгуурлаж, ганцхан хүн түүний буруугаар үхээгүй гэж хэлж байгааг үзлээ. Гэтэл энэ яллалтад холбогдох хамгийн хатуу шаардлагын дагуу яллагчаас шууд бус боловч холбогдох асар их материал, мэдүүлгийг цуглуулж чадаад яллагдагч этгээдийн гэм буруутай тухайд зөв шийдэх зүйл болгон шүүхэд өгсөн байна.

	Зарим нэг зүйл хангалтгүй юм уу, зөрчилтэй, зарим талаар яллагдагчид ашигтайгаар эргэж болох зүйл байсан гэж үзвэл зохино. Тийм ч учраас өмгөөлөгч нар нь тэр талыг тун сүрхий ашиглахыг оролдсон байна.

	Харин бүх баримтыг нийтэд нь холбож үзвээс ямар ч аргаар, хааш нь ч хөдөлгөж болшгүй итгэлтэй илэрхий баримт болон шийтгэл нь мөрдөн байцаалт ба шүүхийн саналтай яавч харшлахгүй, хөдөлшгүй үнэн болох нь илэрлээ гэдгийг бид хэлэхэд хүрлээ. Доод байгууллагын шийдвэр нэгэн саналаар батлагдлаа» гэж дурдсан байв.

	Мак-Миллан үүнийг Сиракузад байхдаа дуулаад Клайд руу яарч, энэ шийдвэрийг албан ёсоор дуулгах үед нь хамт байхыг хүсжээ. Ер нь ч Мак-Миллан Клайдад зөвхөн бурхан л үргэлжид бидний түшиг тулгуур болдог гэж итгүүлдэг байсан тул энэ цохилтыг хөнгөвчлөхийг оролдсон хэрэг байв. Гэтэл Клайд энэ тухай ер сэжиг аваагүй байхыг үзээд тун их баярласан байна. Учир нь шийдвэрийг цаазаар авах захирамж авсныхаа дараа сая мэдэгддэг ёстой байжээ. Мак-Миллан эхлээд Матфей, Павел, Иоанн нарын сургаал дурдаж, одоо ба ирээдүйн тухайн үнэн сэтгэлээс зоригжуулан ярьснаа шүүх Клайдын эсрэг шийд гаргасныг арга буюу хэлжээ. Гэхдээ хэд хэдэн хүнтэй ярьж байгаад муж улсын захирагчид хандана, тэр бүтэхгүй бол зургаан долоо хоноод Клайд үхнэ гэдгийг тойруу үгээр ойлгууллаа. Энэ бүх аймшигт үгийг хэлж дуусаад хүн бурхнаас хоргодох орон байр олно гэсэн сургаал үгээ хэлж эхлэх үед Клайд богинохон хугацааны ширүүн амьдралд нь үзэгдээгүй тайван эрэлхэг, бардам харцтай дээгүүр харан зогсож байв.

	«Ингэж миний эсрэг шийджээ. Тэгэхлээр би бусад олны адил тэр хаалгаар орох л боллоо. Миний тулд өрөөний хөшигнүүдийг хаах болно. Намайг эхлээд хуучин Үхлийн байшинд аваачна, дараа нь нарийн гудмаар буцааж авчрах үед бусдын адил хаалганы наана очоод салах үг хэлнэ. Тэгээд л би алга болно» гэж бүх явцыг дотроо эргэцүүлж тойруулан бодов. Энэ бүхэн өөртэй нь тулгарахыг мэдэхдээ бүх зүйлийг дэлгэрэнгүй санаж зовууриллаа. Одоо тэрхүү аймшигт нөлөөтэй шийдвэрийг сонсоод бодож байсан шигээ шалдаа бууж сүйд болсонгүй. Одоо яах билээ, юу хэлэх вэ хэмээн гадна байдлаас маш тайван байж байгаагаа мэдээд өөрөө ч гайхав. Данкен Мак-Милланы заасан сургаалыг уншилгүй болохгүй. Бүр баясгалантайгаар уншина. Гэлээ гэсэн ч... 

	Агшин зуур алмайрах завсраа Данкен юу гэж шивгэнэснийг анзаарсангүй. Гэтэл Данкен:

	— Бүх юм дууслаа гэж битгий бодогтун. Нэгдүгээр сард муж улсын шинэ захирагч ажилдаа орно. Тун ухаантай сайн хүн гэж ярилцах юм. Түүнийг сайн таньдаг улсыг би танина, тэр улсаас бичиг хийлгэж аваад тэр хүнтэй биеэрээ очиж уулзана гэж хэлсэн.

	Гэвч Клайдын нүд, үг хариулах байдлаар нь Мак-Миллан миний үгийг сонсоогүй юм байна гэж мэджээ.

	— Ээж минь... Ээжид утсаар хэлэх хэрэгтэй. Түүнд маш бэрх болох байх даа. Тэр захидлуудыг бүрэн уншиж болохгүй гэснийг цаадуул нь зөвшөөрөөгүй биз, тийм үү? Би зөвшөөрөх байх даа гэж бодсон юм сан гэж Клайд ярив.

	Клайд Николсоныг бодож байлаа.

	— Клайд аа, тайвшир хэмээн уйтгар гунигт баригдсан Мак-Миллан хэлээд (тэр Клайдад юм хэлснээс тэвэрч аваад эрхлүүлж энхрийлсэн нь дээр гэж бодов).

	— Таны ээжид би утас явуулсан. Шийдвэрийн хувьд гэвэл би таны өмгөөлөгч нартай даруйхан уулзъя. Дараа өөрөө муж улсын захирагч дээр орно. Тэр бол шинэ цагийн хүн, тийм учраас би чухалчилж байгаа юм гэж хэлэв.

	Клайдын эхлээд сонсоогүй юмнуудыг дахин давтаж хэллээ.

	
XXXIV БҮЛЭГ

	Энэ явдал Клайдад давж заалдах шүүхийн шийдвэр гарсныг дуулгаснаас хойш гурван долоо хоног орчмын дараа Нью-Йорк муж улсын дөнгөж сая сонгогдсон захирагчийн өрөөнд болсон юм. Белнеп, Жефсон нар алах ялыг бүх насаар нь гянданд хорих ялаар солиулахын төлөө урьдаас өчнөөн их оролдсоны эцэст (эхлээд зүгээр өршөөл гуйж, дараа нь баримт буруу байна гэж, дараа нь Робертагийн захидлыг зүй бусаар уншлаа гэж заргалдаад заргалдаад ашиг олсонгүй, муж улсын өмнөд хэсгийн тойргийн прокурор, шүүгч захирагч Уолтхэм дахин хэлэлцэх шалтаг алга гэж үзжээ. Захирагч Уолтхэмийн өрөөнд Грифитс авгай Мак-Миллан ламыг дагуулан иржээ. Муж улсын захирагч Клайдын хэргийг олон нийт өргөн сонирхож байгаагаас ээжийг нь хүлээж авахаар шийдсэнээс гадна ээж нь олонтоо захиа ба хэвлэлээр дамжуулан түүнтэй уулзахыг шаардаж, хэргийг хөнгөвчлөх талаас нь авч үзэхийг хүссэн учраас үүнээс буруутай юм алга гэдгийг тэр хүн мэдэж байлаа. Магадгүй ээжид нь хөнгөн ч болж болох юм. Бас олон зантай ард түмэн ямар ч үзэл баримталдаг байлаа гэсэн сонинуудад бичсэнээр үзвэл Клайдыг буруутай гэж үзэх хандлагатай байлаа. Гэвч Грифитс авгай Клайд Роберта хоёрын талаар, Клайд шүүгдэх үе ба шүүгдсэний дараа ямар зовлон амссан татаар, Мак-Милланы үгээр бол Клайд гэмт хэргээ бүрэн наманчилж, бурханд залбирч байгаа тул энэ бүхнийг эргэцүүлээд хүний ёс, шударга ёсыг баривал амийг нь өршөөх ёстой гэж хатуу итгэжээ. Тийнхүү Грифитс авгай өндөр, төлөв нэлээд баргар царайлсан захирагчийн өмнө зогсож байлаа. Энэ хүн Клайд шиг залуугийн явдлыг бараг л үзээгүй биз. Гэвч томоотой эцэг, эр хүний хувьд Грифитс авгайн зовлонг ойлгоход бэлхэн байлаа. Энэ үед түүний уг хэргийн талаар бий болсон нөхцөл шалтгаануудын ойлголт, нөгөө талаас хууль журмыг ягштал сахих ёстой гэсэн ердийн хөдөлшгүй бодол хоёр маш хүнд хариуцлагад тулгасан байв. Захирагч давж заалдах шүүхийн үеийн гол гол материал, Белнеп, Жефсон нарын гаргаж ирсэн сүүлийн баримтуудыг анхааралтай судалжээ. Гэвч Дэвид Уолтхэм ямар үндэстэйгээр, ямар нэгэн таамаг ярианаас өөр шинэ баримтгүй байж Клайдын алах ялыг бүх насаар нь гянданд хоригдох болгож солих билээ дээ? Клайд үхэх ёстой гэдгийг хоёрын хоёр шүүх тогтоосон шүү дээ?

	Гэвч Грифитс авгай хоолойгоо чичрүүлэн байж Клайдын намтрыг бүр эхнээс нь, багадаа буруу булай юм хийдэггүй хэчнээн сайн хүүхэд байсан, гэмт явдал болтол огт зүгээр байсан, (X хатагтайг үл өгүүлэн өгүүлэхэд Роберта буруугүй биш байгаа) зэргийг тоочих үес захирагч түүнийг тун их сэтгэл хөдлөн сонслоо. Эхийн хайр юутай их байна вэ? Энэ хүн ямар их зовж, хүүгээ буруугүй гэж ямар их итгэж, Уолтхэмийн хувьд ч, хүн бүхний хувьд маргашгүй байгаа баримтын эсрэг юутай их итгэл төгс байна вэ?

	— Эрхэм ноён захирагч аа, хэрэв та хүүгийн минь амь насыг дуусгах юм бол тэр хөөрхий бүсгүйн үхсэнийг улсад төлж чадах юм уу? Хүү минь одоо бүх нүглээ наманчлаад бурханд биеэ зориулахад бэлхэн болоод байгаа шүү дээ. Нью-Йорк муж улсын хэдэн сая хүн ард энэрэнгүй байх аргагүй юм гэж үү? Тэднийг төлөөлсөн та, тэдэнд төрсөн энэрэхүй сэтгэлийг хэрэг дээр нь гаргаж чадахгүй юм гэж үү?

	Грифитс авгайн дуу тасалдаад үгээ хэлж чадахаа болив. Түүнийг эргэж аяархан эхэр татахад Уолтхэм биеэ арай ядан барьж сандран харж байв. Хөөрхий эмэгтэйг! Хэчнээн үнэнч итгэлтэй нь хартал ил байна. Энэ үеийг ашиглан Мак-Миллан ярилаа. Тэр Клайд их өөрчлөлт болсон, өнгөрснийг нь дурдахаа байя гэхэд шоронд орсноос хойш, ер нь сүүлийн нэг жилд энэ залуу амьдралыг, өөрийнхөө бурхны өмнө хүлээх үүрэг даалгаврыг цоо шинээр ойлгодог болсон. Тиймээс алах ялыг бүх насаар нь шоронд хорих ялаар соливол л боллоо гэж ярилаа.

	Сайн санаат ухаалаг захирагч Мак-Милланы үгийг тун анхааралтай сонсож Мак-Миллан бол зан суртахуун өөгүй сайн хүн юм даа гэж бодож байв. Энэ хүний хэлсэн үг болгон өөртөө туйлын үнэн чин санааны үг гэдгийг ойлгож байлаа.

	Эцэст захирагч ам нээж,

	— Эрхэм Мак-Миллан та түүнтэй урт удаан хугацаанд шоронд хамт байсныхаа дараа энэ олон гэрч нарын мэдүүлгийг няцаахуйц ямар нэгэн бодитой баримт олж авсан уу? Бид хуулийг дагана гэдгийг та мэдэж байгаа биз. Би олны бодлыг дагана, тэгэх тусмаа хоёр өөр шүүх нэг шийдвэр гаргаад байхад түүнийг л дагах шүү дээ гэж хэлэв.

	Захирагч яг Мак-Милланы нүдийг ширтэж, Мак-Миллан ч түүний өөдөөс харан дуугаа хурааж зэвхий царайлан байв. Учир нь түүний мөрөн дээр асар том юм бууж, түүний амнаас Клайд буруутай юу, үгүй юу гэдэг нь шийдэх болоод байлаа. Одоо юу гэх билээ? Удтал бодож, залбирсны дүнд Клайд бурхан ба хүмүүсийн өмнө буруутай юм байна гэж шийдээгүй бил үү? Клайдыг чи буруутай юм байна гэж итгүүлсэн тэр гүн бодлоо одоо яаж өөрчлөх бил ээ? Ингэвэл бурхны өмнө үнэнч, зөв маргашгүй юм болно гэж үү? Энэхэн завсар Мак-Миллан, Клайдын амь сахиж байгаагийн хувьд бурханд үнэнч байхаар шийдлээ. «Та бол газрын давс нь юм. Тиймээс давс амтгүй болбол газрыг яаж амттай болгох юм бэ?» гэсэн сургаалыг санаад захирагчид:

	— Би лам хүний хувьд түүний хойд насны тухайд сонирхсоноос бус хууль цаазын талаас нь авч үзээгүй гэж хариулав.

	Гэвч Уолтхэм, Мак-Милланы нүдийг хараад л Клайдын буруутайд итгэж байгаа юм байна гэдгийг шууд тааварлажээ. Захирагч нэлээд байснаа Грифитс авгайд хандаж:

	— Одоогоор надад бүрэн тодорхой юм уу, урьд мэдэгдээгүй баримт алга, өөрөөр хэлбэл урьдах шийдвэрийг няцаах арга байхгүй. Грифитс авгай минь, тийм учраас шүүхийн шийдвэрийг өөрчлөх эрх байхгүй. Би үүнд маш их, чин сэтгэлээсээ харамсаж байна. Хэрэв бид хүмүүс хуулийг хүндэтгэх ёстой гэж үздэг л юм бол хууль ёсны үндэсгүйгээр шүүхийн шийдвэрийг өөрчлөх ёсгүй. Үүнээс өөр хариу танд өгөх байсан бол би их л баярлах байсан. Энэ бол зөвхөн ам биш шүү гэдэгт та итгэ. Таны төлөө, хүүгийн чинь төлөө залбирах болно гэж хэлэв.

	Захирагч хонхоо дарахад нь нарийн бичгийн дарга нь орж ирэв. Хүлээн авалт дууссан нь илт болов. Мак-Милланаас захирагч чухал асуулт - Клайд буруутай эсэх тухай тулгаж асуухад нь гайхалтайгаар булзааруулсныг үзээд Грифитс авгай мэл гайхаж, цэл хөхөрчээ. Одоо яах бил ээ? Хаашаа гүйх вэ? Хэнээс тусламж авах вэ? Бурхнаас, ганцхан бурхнаас авна. Бурхан түүний болон Клайдын уй гашуу, үхлийн оронд хишиг хүртээнэ биз. Ийм юм бодсон Грифитс авгай аяархан уйлсаар байхад Мак-Миллан эвтэйхнээр сугадан босгож өрөөнөөс гаргав.

	Тэр авгайг гарахад захирагч, нарийн бичгийн даргадаа:

	— Үүнээс гунигтай юм надад хэзээ ч дайралдсангүй. Энэ явдал миний үхэн үхтэл санаанаас гарахаа байлаа гэж хэлсэн билээ.

	Захирагч тэгж хэлээд эргэж цонхоор хоёрдугаар сарын цаст байгалийг харан зогсжээ.

	Энэ бүхний дараа Клайд дөнгөж хоёр долоо хоног амьдрах ёстой боллоо. Энэхүү эцсийн шийдвэрлэх шийдвэрийн тухай эхийг нь байлцуулан Мак-Миллан мэдэгдсэн байна. Ер нь Мак-Милланыг хэлэхээс өмнө Клайд эхийнхээ царайгаар мэдсэн юм. Эх нь дахиад л аврагч бурхнаас өршөөл хайр гуйх хэрэгтэй гэж сургамжлав. Ингээд Клайд хөдлөхгүй тайван сууж нэгэнт чадахаа больсон тул явцуу өрөөндөө нааш цааш холхиж байв. Хэдхэн хоноод үхэх шийд эргэлт буцалтгүй болсон энэ үед Клайд амжилтгүй болсон амьдралаа бүгдийг нь дахин бодов. Идэр нас, Канзас-Сити, Чикаго, Ликург, Роберта, Сондра гээд л. Тэр хоёр бүсгүйтэй холбогдсон бүхэн юутай хурдан үзэгдээд өнгөрнө вэ. Ойрхон зуурт зурсхийгээд өнгөрөв. Тэр үед Сондратай уулзсанаас хойш Ликургт байхад нь тохиолдсон шиг их хүслэнг уртатгаж болдоггүй нь юу вэ, гэтэл одоо энэ, энэ! Гэтэл энэ ч үгүй болох нь ээ... Үнэндээ Клайд бараг амьдарсангүй шүү дээ. Бүтэн хоёр жил шоронгийн ханан дотор тарчиллаа. Одоо арван дөрөв, арван гурав, арван хоёр, арван нэг, арав, ес, найм гээд л хэдхэн богино өдөр... өдөр хоног яваад л байна... гэтэл амьдрал... амьдрал... өдөр, нар, бороо, ажил, дурлал, эрч хүч, хүсэл бүхэн алга болно. Үгүй, үгүй үхэхийг хүсэхгүй байна. Хүсэхгүй байна. Гол юм өнөөдөр, одоо тулгарчхаад байхад ээж, Мак-Миллан хоёрын хэлдэг бурхантай мантай, тэр залбирал ямар хэрэг байна аа? Мак-Миллан зөвхөн нөгөө ертөнцөд үнэн амьдрал байна гэж байна. Тэр захирагчид, Клайд буруугүй гээд хэлээгүй юм байх даа, харах царайнаас нь үзэхэд буруутай юм аа гэхэд бүрмөсөн буруутан биш гэж хэлээгүй юм шиг байна, хэрэв тэгж хэлсэн бол алах ялыг нь бүх насаар шоронд хорих ялаар солих ч магад байсан шүү дээ... Клайд ээжээсээ (өөрийнхөө залбирсныг дурдалгүй) ер нь Мак-Миллан захирагчийн өмнө намайг хамгаалав уу? гэж асуухад ээж нь чиний бурханд сүсэгтэй болсныг хэлээд буруугүй гэдгийг чинь хэлээгүй гэж хариулав. Мак-Миллан түүнээс цааш юм хийж чадаагүй нь ямар гайхалтай вэ гэж Клайд бодов. Ямар уйтгартай, аюултай вэ! Миний биш юм аа гэхэд миний мэт олон хүнийг тарчилган зовоож буй сайн ч, муу ч бодлыг хэзээ ч хэн ч ойлгохгүй юм гэж үү дээ?

	Мак-Милланаас захирагчийн асуусныг Грифитс авгай давтан асуухад лам мөн тэр хариулдгаа хариулсан тул Грифитс авгай учиргүй сандарч явж явж Клайд маань үнэхээр буруутай болов уу гэж анх санааширснаар минь буруутан байх нь уу гэж болсон явдал хамгийн хэцүү юм болов. Тийм ч учраас авгай:

	— Клайд аа, хэрэв чамд үүнээс өмнө хэлээгүй зүйл байвал үхэхээсээ өмнө заавал хэлэх хэрэгтэй шүү гэж хэлэв.

	— Ээж минь би бурхан, Мак-Миллан хоёрт үнэнээ гаргачихсан. Ингээд болоо юм биш үү?

	— Үгүй, Клайд минь. Чи буруугүй гэдгээ бүх дэлхийд хэлсэн. Энэ чинь худал бол одоо үнэнээ хэлэх ёстой.

	— Миний зүрх сэтгэл чиний зөв гээд байвал тэрийгээ л хэлээд болоо юм биш үү?

	— Үгүй, Клайд аа, хэрэв бурхан өөрөөр үзэж байвал болохгүй шүү гэж Грифитс авгай дотроо машид бачимдан хэлэв.

	Ингээд Клайд өөр юм ярихыг хүссэнгүй. Мөргөх залбирах нь байтугай Мак-Миллантай хэчнээн яриад нэмэргүй өөрийг нь тамлан зовоож байсан тэрхүү гайхалтай бүдэг зүйлийг ээжтэйгээ зөвлөж яаж чадах вэ дээ?

	Хүү нь ээждээ үнэнээ хэлэхээс татгалзав. Грифитс авгай шашны үнэнч төлөөлөгч, эх хүний хувьд энэ цохилтоос тун их зовов. Төрсөн хүү нь үхлийн босгон дээр ирээд байхдаа Мак-Милланд хэлсэн бололтой мөртөө ээждээ хэлэхийг хүссэнгүй. Бурхан түүнийг ингэж дандаа зовоож байх юм гэж үү? Мак-Милланы хэлэхээр бол Клайд нүгэл хийсэн хийгээгүй ч нэгэнт нүглээ наманчилж ариусаад бурхны өөдөөс бардам харж чадахтай болсон гэх юм. Үүнийг сонссон эх жаахан тайвшрахад бэлхэн байв. Бурхан агуу энэрэнгүй шүү дээ. Түүний суганд амар жимрийг олдог ёстой. Нэгэнт бурхантай газар очих болсон хүнд амьдрах үхэх ямар хамаа байх вэ? Юу ч биш. Хэдхэн жилийн дараа (тун цөөхөн!) ээж нь Эйса, хожим нь Клайдын ах эгч нар нь очиж нийлнэ, тэгэхэд эндхийн бүх муу юм мартагдана. Гэтэл бурхантай эвлэрээгүй, түүний хайр ивээл энхрийлэл, тааллыг хүртээгүй бол яана... Хэдэн минут мансууран ер бус солио байдалтай болохыг нь Клайд мэдэж мэдэрч байлаа. Тэр завсар түүний түгших залбирах байдлаар нь хүүгийнхээ санаа бодол, эрмэлзлийг үргэлж ойлгодог нь тун цөөн байсныг санав. Канзас-Ситид байхдаа хэчнээн их юм бодовч гартаа даанч юмгүй байж билээ. Эд юмс түүний хувьд асар их зүйл байсан бөгөөд гудамжинд албаар гаргаж, өөр хүүхдийн нүдний өмнө авч явах нь даанч гашуудмаар байдаг байж. Клайдын мөрөөдөл болдог юмс тэр хүүхдүүдэд байдаг байлаа. Энэ гудамжинд л байхгүй бол өөр хаана ч явсан хамаагүй мэт санагддаг байж. Ай тэр, төлөөлөгчийн газрын ажил ээжид нь хэчнээн сайхан санагдаж байхад Клайдад төчнөөн уйтгартай санагддаг сан! Гэвч тэгж боддог байсан нь муу болсон байж болно. Магадгүй биз? Үүний тул одоо түүнд бурхан хилэгнэж байж болно биз? Түүний тухай ээжийн бодол зөв байсан байж болно. Ээжийнхээ үгээр явсан бол хамаагүй дээр байсан нь маргаангүй. Өөрийг нь гэж санаж сарвайж, бие махбод амь насаа ч золиослоход бэлхэн явж байдаг эхдээ энэ хүнд юманд тулгараад байх үедээ ч үнэнээ хэлдэггүй нь юутай гайхалтай вэ? Энэ хоёрыг битүү хана, харилцан үл ойлголцохын давшгүй саад дундуур нь халхлаад байна гэхээс өөр яах вэ. Клайд аятай тохитой байдал, гоё ганган зүйл, хайр дурлал, тэгэхдээ элбэг тансаг, эд баялаг, дээгүүр зиндаатай салшгүй холбоотой хайр дурлалыг хүсэж байсныг нь ээж нь яаж ойлгох вэ, түүний үл буцах хүсэл тэмүүлэл тачаалыг бас яаж ойлгох вэ? Ойлгох ч аргагүй билээ. Ээж нь энэ бүхнийг маш муухай нүгэл, биеэ бодсон хэрэг гэж үзэх байсан биз. Роберта Сондра хоёртой харьцсаны нь завхайрал, самуун явдал, тэр ч байтугай хүн алсан явдал мөн гэж үзэх байсан биз. Ээж нь одоо Мак-Миллан болон өөрт нь хэлээд байгаа ч гэсэн түүнээс илүү гүн гүнзгийгээр нүглээ наманчлахыг туйлбартай шаргуу хүсэж гагцхүү бурхнаас хайр ивээлийг гуйж, энхрийлж эелдэг ханддаг ээждээ ч гэсэн залбирч байвал боллоо гэж сургамжилсан хэвээрээ байлаа.

	Бурхан минь, энэ ямар аюултай вэ? Клайд энэ сүүлчийн, маш хурдан өнгөрч буй өдөр, цагт (тун хурдан өнгөрч байгаа билээ) ч ганцаараа, эх, Мак-Миллан хоёр нь хэдий дэргэд байвч аль алин нь ойлгох аргагүй байлаа.

	Гэвч хамгийн гол нь (Энэ бол хамгийн муу нь) энд хаашаа ч тавигдахгүй хориотой байгаа явдал байв. Энэ бол аюултай бөгөөд үүрд тогтоосон систем гэдгийг Клайд аль хэдийнээс мэдсэн юм. Төмөр мэт гэлтэй юм уу, хүн, хүний сэтгэлийн туслалцаагүйгээр өөрөө хөдөлдөг машин шиг ёс ажээ. Энэ хуягуудыг хар! Тэд хуулийг үсэгчлэн мөрдөж, асуух шалгаах хуурмаг эелдэг зан гаргах, үл ялих юманд туслахад бэлхэн байх, хоригдлуудыг нарлуулах юм уу, халуун усанд оруулах зэргийг хийхдээ бас л төмөр мэт, өөрөө хөдөлдөг оньс шиг хүнийг ийш тийш нь түлхэж, энэ ханан дотор барьж байх, эсэргүүцвэл хэнэг ч үгүй алахаас үл буцах хүмүүс юм. Гэвч гол нь аврал байдаггүй, нөгөө хаалга руу байнга, цаг үргэлж түлхэж байдаг нь юм. Тэднүүс тэр хаалгаар оруулж, буцаж гарч ирэхгүй болтол түлхэж байж сая амарна! Буцаж гарна гэдэг огт байхгүй зүйл!

	Клайд үүнийг бодох болгондоо босож өрөөн дотуураа холхидог байлаа. Дараа өнөөх л учир нь үл олдох өөрийнхөө гэм буруутайн тухай бодно. Роберта болон түүнд учирсан хорт явдлыг бодож, судар уншин, бүр төмөр орон дээрээ түрүүлгээ харж хэвтээд дахин дахин «Бурхан минь, миний санааг амгалан болгооч! Намайг сэнхрүүлээч! Байж боломгүй муу санаа гаргасан бол түүнийгээ эсэргүүцэх хүчийг надад өгөөч! Миний бодол бүрэн бүтэн, цэвэр ариун биш гэдгийг би мэднэ. Тийм ээ! Би муу санаа өвөрлөснөө мэдэж байна. Тийм ээ. Тийм, би мэдэж байна. Би хүлээнэ. Гэтэл би үнэхээр үхэх ёстой гэж үү дээ? Хаанаас ч тусламж горилох хэрэггүй гэж үү? Бурхан чи надад туслахгүй юм гэж үү? Ээжийн хэлдэгчлэн их хүчээ гаргахгүй юм уу, чи? Эцсийн минутад алах ялыг минь бүх насаар шоронд хорих ялаар соль гэж захирагчид хэлэхгүй юм уу? Тэгвэл миний ээж очих сон... Би нүгэлт бүх санаагаа хөөж байна. Би шал өөр болно. Тийм ээ, хэрэв чи намайг аврах л юм бол би шал өөр хүн болно. Ийм эрт намайг битгий үхүүлээч. Одоо намайг битгий үхүүлээч. Би үүрд залбиръя. Юмыг ойлгож итгэх залбирах хүч өгөөч. Бурхан минь өгөөч!» гэж гуйв.

	Ээж Мак-Миллан хоёр муж улсын захирагчтай уулзаж шийдвэртэй хариу аваад ирснээс нь хойш эцсийнхээ цаг хүртэлх энэ хэдэн аюултай богино өдөрт Клайд ийм л юм бодож, ингэж л залбирч байжээ. Удахгүй зайлшгүй үхэх болсны аюул, үл мэдэгдэх хойд насны тухай бодол түүнийг эзэмдэж, ээж ба Мак-Милланы (тэр өдөр болгон Клайдад ирж бурхны хайр ивээл болон бурханд итгэхийн чухлыг таниулдаг байв). Сэтгэл бас л хөдөлж, тэдний хэлснээр Клайд сүнсээ нэгэнт даатгаад, одоо үхэхэд ямар ч аюулгүй болсон ажээ. Ийм байдалд, ээж, Мак-Миллан хоёрын хүсэлтээр Клайд бүх дэлхий, өөрийнхөө үеийн залуу хүмүүст хандаж захиа бичлээ. Энэ захиаг Мак-Миллан шууд зааварлаж, зарим зүйлийг нь өөрчилсөн юм.

	 

	«Би үхлийн хөндийн сүүдэр лүү орохдоо намайг авран соёрхож ачлан тэтгэгч Есүс Христийг олоогүй мэтээр эргэлзэгч нар байвал бүх талаар нь буруушаах гэсэн юм. Би одоо болсон хойно түүний төлөө хөдөлмөрлөж, түүнд амь насаа зориулаагүйдээ л харамсаж байна.

	Хэрэв би үгийнхээ хүчээр залуу хүмүүсийг түүнд хандуулж чадвал надад өгөгдсөн асар их гавьяа юм гэж үзнэ. Гэвч одоо би ганцхан: «Би хэнд сүсэглэснээ мэднэ, өнөөдөр миний амь насыг гагцхүү тэр л мэднэ» (Мак-Милланы ачаар энэ хэсгийг сайн тогтоосон байжээ) гэж л хэлэх байна.

	Хэрэв манай орны залуу хүмүүс Христийг тахин шүтвээс, тэд жинхэнэ цэвэр христианчууд болохын төлөө чадах бүхнээ хийж Христосын зааснаар амьдрахыг хичээх сэн.

	Бурхны өмнө очиход саад болох бүх зүйлийг би арилгасан. Би өөрийнхөө амь даатгасан хүндээ ний нуугүй байсан тул миний бүх нүгэл арилж, бурхан тэнгэр намайг сайн мэдэж байгаа гэдгийг мэдэж байна.

	Миний зорилго биелсэн, ялалт байгуулагдсан шүү.

	Клайд Грифитс

	 

	Клайд энэ захиаг бичээд Мак-Милланд өгч байхдаа өөрөө өөртөө гайхжээ. Тун саяхан бухимдаж байсныгаа санахад энэ баталгаа нь тун төсгүй байжээ. Мак-Миллан баярлаж баясан:

	— Тийм ээ, Клайд минь, үнэхээр ялалт байгуулагдсан шүү! «Тэр нэгэн өдөр диваажинд надтай хамт байх болно». Бурхан танд амласан. Та бие сэтгэлээрээ түүнийх болсон. Түүний нэр үеийн үед мандах болтугай гэж дуу алдан хэлэв.

	Мак-Миллан туйлын их баярлаж Клайдын гарыг шүүрэн үнсээд, өөрийг нь тэвэрч:

	— Хүү минь, миний хүү, чи миний баяр баясгалан. Үнэхээр бурхан чамд үнэн ба аврах хүч хоёроо заяажээ. Би харж байна, мэдэрч байна. Чиний үгэнд үнэхээрийн бурхны дуу хоолой цуурайтаж байна! гэж хэлэв.

	Мак-Миллан Клайдын үхсэнээс хойш энэ захиаг хэвлүүлэх нь зүйтэй гэж үзээд далд хийв. Гэвч Клайд тийм юм бичсэн хэр нь дотроо эргэлзсэн хэвээрээ байв. Тэр аврагдсан гэж үнэн үү? Ийм богинохон хугацаанд шүү! Захиандаа дурдсан шигээ тийм итгэл төгс, эргэлзээгүйгээр бурханд итгэж болох болов уу? Үнэн болов уу? Амьдрал юутай гайхалтай вэ. Ирээдүй яасан харанхуй вэ. Хойд нас, бурхан бий, бурхан түүнийг угтаж авна гэж ээж, Мак-Миллан хоёрын хэлээд байгаа нь үнэн болов уу? Үнэн болов уу?

	Түүнийг үхэхээс хоёр хоногийн өмнө Грифитс авгай хэмжээ хязгааргүй айж сандарсныхаа эрхэнд эрхэм Дэвид Уолтхэмд цахилгаан явуулжээ. Тэр цахилгаанд:

	«Клайд буруутай гэдэгт эргэлзээ алга гэж та бурхны өмнө хэлж чадах уу? Хариу цахилгаан ирүүлэхийг хүсье. Тэргүй бол таны толгой дээр лантуу бууна шүү. Клайдын эх нь» гэжээ.

	Муж улсын захирагчийн нарийн бичгийн дарга Роберта Фислер хариу ирүүлж:

	«Муж улсын захирагч Уолтхэм давж заалдах шүүхийн шийдвэрийг хүчингүй болгох эрхгүй гэж үзэж байна» гэжээ.

	Ингээд эцсийн өдөр... эцсийн цаг ирлээ. Клайдыг хуучин Үхлийн байшингийн нэг өрөөнд оруулж, үсийг нь хусаад, усанд оруулсныхаа дараа хар өмд, захгүй цагаан цамц (сүүлд нь захны нүх гаргах хэрэг гарчээ) шинэ эсгий улавч, бор өнгийн оймс өглөө. Ийм хувцастай болоод ээж, Мак-Миллан хоёртойгоо дахин уулзав. Цаазлуулахын урьд оройн зургаан цагаас маргааш өглөөний дөрвөн цаг хүртэл Клайдын дэргэд байж, бурхны хайр хишгийг ярилцан байх зөвшөөрөл олгожээ. Дөрвөн цагт шоронгийн дарга ирж Грифитс авгайг яв гээд Мак-Милланыг Клайдын дэргэд үлдээжээ. (Одоо яая гэхэв, хууль иймээс хойш гэж хэлсэн юм). Тэгээд Клайд ээжтэйгээ эцсийн удаа салах ёс гүйцэтгэх хэрэгтэй боллоо. Энэ минутад Клайдын зүрх өвдөж бэрх байсан хэр нь хүчлэн байж:

	— Ээж ээ, чи намайг тайван номхон үхнэ гэдэгт итгэх хэрэгтэй. Би үхлээс айхгүй байна. Бурхан миний залбирахыг сонссон. Бурхан надад хүч, санаа сэтгэлд минь амгаланг заяасан гэж хэлж чадлаа.

	Гэвч дотроо «Энэ үнэн болов уу?» гэж эргэлзэн бодов.

	Грифитс авгай дуу алдан:

	— Миний хүү! Миний хүү! Би тийм гэж мэдэж байна, итгэж байна! Бурхан чамайг орхихгүй гэдгийг би мэдэж байна. Бид үхлээ ч гэсэн үүрд амьдарна! гэж хэлээд шаналантайгаар дээш харан гөлрөв. Тэгснээ гэнэт эргэн Клайдыг тэвэрч удтал цээжиндээ наан: — Хүү минь... Үр минь... гэж шивгэнэв.

	Авгайн дуу тасалдан, амьсгаа нь бүгчимдэж, бүх тамир тэнхээ нь хүүдээ шилжсэн мэт болоод уначихгүйн тулд гарах нь зөв гэж сая л бодлоо. Тэр ганхалзан хүлээн зогсох шоронгийн даргын зүгт эргэхэд дарга Мак-Милланыг Оберны нөхөд дээр аваачиж өгчээ.

	Дараа нь, энэхүү өвлийн өглөө харанхуй байхад хуягууд ирж, өмдний баруун шуумагт нүх гаргаж хөлд нь төмөрлөг хавтан бэхлэхэд бэлэн болгов. Тэгээд нөгөө хөшигнүүдийг татахаар явлаа.

	— Цаг болох шиг боллоо. Хүү минь зоригтой бай гэж Мак-Миллан харгалзагч нар ойртон ирэхийг хараад хэлэв. Одоо түүний хамт Клайдын дэргэд Гилфорд лам байлцав.

	Ингээд Мак-Миллантай зэрэгцэн сууж байсан орноосоо Клайд босоод Иоаннын сургаалын 14, 15, 16 дугаар уншлагуудыг сонсов. «Таны зүрх амгалан байтугай. Бурханд итгэ, надад итгэ» гэхийг дууллаа. Дараа нь эцсийн замдаа орлоо. Клайдын баруун гарт Мак-Миллан, зүүн гарт Гилфорд өмнө хойно нь харгалзагч нар явав. Мак-Миллан жирийн уншлагын оронд:

	— Цаг ирвээс бурхан та нарыг халамжлах тул түүний өлмийн өмнө сөгдөгтүн. Бүх анхаарлаа түүнд хандуулагтун, тэр таныг асарна. Таны санаа сэтгэл амгалан болно. Богино хугацааны шаналангийн дараа хүүгээ дуудан Есүс Христосоор дамжуулан явуулсан тэр хүн юутай цэцэн мэргэн бэ. «Зам нь үнэн, амьдрал нь үнэн болтугай. Зөвхөн намайг дамжин дээд эцэгтээ очно» гэж хэлэв.

	Клайдыг цаана нь цахилгаан сандал байх хаалганы зүг Үхлийн байшингийн гудам хөндлөн гарах үес:

	— Баяртай, Клайд аа! гэх дуу дуулдав.

	— Бүгдээрээ баяртай! гэж хэлэх хүч чадал, зүрх Клайдад энэхэн үед байсан байлаа.

	Гэвч түүний дуу хачин гайхмаар сул, тэртээ холоос хэлсэн ч юм шиг, өөрөө биш, өөр нэг хажууд нь яваа хүн хашхирах мэт болжээ. Хөл нь хүртэл өөрөө яваад байх шиг байв. Түүнийг нөгөө хаалганы зүг улам улам ойртуулан авч явах үед зөөлөн улавч нь шар шар хийн явахыг олонтоо сонсож танил болсон дууг одоо өөрөө сонслоо. За одоо хаалганд туллаа... хаалга онгойлоо... Байн байн зүүдэндээ үзэж, санахаас айж байсан тэр сандал энэ байж байна... түүнийг тэр сандал руу түлхлээ, тэр хаалга онгойлоо, түүгээр орлоо, хаалга ч даруйхан хаагдлаа... тэр хаалганы гадна түүний үзэж амжсан бүх амьдрал нь үлдлээ... 

	 

	 

	Арван таван минутын дараа Мак-Миллан лам туйлын үхээнц царайлан, зан суртахуун ба бие махбодын талаар үхтэл балбуулсан хүний итгэлгүй алхаагаар алхалсаар шоронгийн хүйт даам хаалганаас гарч ирлээ. Энэхүү өвлийн өдөр яг өөр шиг нь бас л арчаагүй хөөрхийлөлтэй бүрхэг байна. Үхлээ! хэдхэн минутын өмнө Клайд түгшсэн ч гэсэн түүнтэй хамт итгэл тасраагүй алхаж явсан бол одоо үхжээ. Хууль зүй гэнэ? Шорон гээч ийм байдаг ажээ. Клайдын залбирч агсан тэр газар одоо булиа чийрэг ууртай улс тэнэглэж байгаа. Нөгөө залбирал яав аа? Тэр бурхны гэгээн сургаалаар тэр дагуу шийдсэн нь зөв үү, буруу юу? Зөв үү, үгүй юү? Клайдын нүдийг яана! Клайдад дуулга өмсгөж... цахилгаан гүйдэл гүйлгэхэд... Мак-Миллан арай л ухаан алдаж ойчсонгүй бүх бие нь салгалан дотор нь муухай болж яаж ийгээд нэг хүнээр түшүүлэн байж тэр өрөөнөөс гарчээ. Клайдын машид итгэж байсан хүн нь тэр шүү. Тэр бурханд залбирч хүч гуйн хэчнээн гуйв даа... 

	Мак-Миллан эл хуль гудамжаар тэмтчих шахам явсаар өвлийн хүйтэнд өөр шиг нүцгэн, сүр сүлдгүй болсон нэгэн модыг түшин зогсов... Клайдын нүдийг яана! Тэр аймшигт сандал дээр арчаа тасран суух үедээ түүний харц өөр лүү нь, ойр орчмоор байгаа хүмүүс рүү юутай түгшүүрлэн юутай гуйн гайхах байдалтай байсан гэх вэ.

	Тэр зөв юм хийсэн үү? Муж улсын захирагч Уолтхэмтэй ярьж шийдэхдээ үнэхээр эрүүл зөв, шударга энэрэнгүй байж чадав уу? Тэгэхэд захирагчид Клайд бол өөр бусдын нөлөөнд тоглоом болсон хүн гээд хэлчихэд болох байсан... болох байсан... юм биш биз... Үүнээс хойш санаа амрахаа ер болилоо гэж үү?

	«Бурхан минь байгаа, хойшдын өдөр ч хамгаална»

	Ийнхүү Мак-Миллан зүрх гарган Клайдын ээжид иртлээ удтал хот дотуур тэнэжээ. Авгай Оберн дахь аврагчдын армийн зүтгэлтэн Фрэнсис Голт, түүний гэргий нарын дэргэд өглөөний дөрөв хагасаас эхлэн өвдөг сөхрөн хүүгийн сүнсийг даатгах залбирал уншин, сэтгэлдээ бурхны мэдэлд очлоо ч гэсэн сэнхрүүлэхийг оролдон байжээ.

	«Би хэнд сүсэглэснээ мэднэ» гэж авгай залбирна.

	 

	
ДУРТГАЛ

	Зуны үдэш бүрэнхий болж байв.

	Сан-Франциско хотын худалдааны төвийн өндөр өндөр байшин, хана хэрмүүд үдшийн мананд сүүмэлзэнэ.

	Шуугиант өдрийн дараа бараг чимээ тасарсан Маркет стритээс урагш нэгэн өргөн гудамжинд таван хүн бөөгнөрөн явж байв. Жар эргэм насны намхан пагдгар эр хүн гөлийсөн нүүр, гал нь буурсан үхмэл нүдтэй агаад тун ч ядруу, тийм гэх тэмдэггүй үзэгдэн урт буурал үс нь хуучин дугуй сийрсэн шляпан доогуураа унжин, ихэвчлэн гудамжны хуурч дулдуйч нарын хэрэглэдэг бяцхан бадралт баг бишгүүрийг сураар оосорлон мөрөн дээгүүрээ зүүжээ. Түүний дэргэд дөнгөж тав дүү бололтой өндөр, тийм ч таргангүй нэлээд чийрэг цас шиг цагаан үстэй, бүх юм нь пальто нь шляп нь, шаахай нь хав хар эдээр хийсэн хувцастай авгай явна. Түүний өргөн нүүр нөхрийнхийгөө бодвол нэлээд хөдөлгөөнтэй боловч зовлон шаналангийн хүндэд гүн үрчлээ гарчээ. Түүний хажууд судар, хэд хэдэн уншлагын ном барьсан долоо наймаас хэтрээгүй насны тааруухан хувцастай боловч том нүдтэй сэргэлэндүү нүдэнд дулаахан хүүхэд явна. Тэр нөгөө авгайд тун эрх бололтой түүнээс салахгүй явна. Тэдний ард, арай холхон шиг хорин долоо орчим насны сонирхол татамгүй хүүхэн, түүнтэй маш адилхан тавиад насны авгай хоёр зэрэгцэн явах нь лав эх охин хоёр бололтой.

	Халуун байсан боловч Номхон далайн зуны аятайхан агаар үнэртэж, хамаг биед тархана. Тэдгээр хүмүүс Маркет стритийн өнцөг, тоо томшгүй автомобиль, трамвай сүлжилдэх, олон хүнтэй том гудамжинд тулаад замын уулзуурын цагдаа дохио өгөхийг хүлээн зогсов.

	Хижээл насны эмэгтэй:

	— Рассел аа, наашаа ойртож зогс. Гараа аль гэхэд

	— Эндхийн хөл хөдөлгөөн өдөр ирэх тутам олширч байх шиг санагдах юм гэж нөхөр нь гөлийсөн хэвээрээ аяархан хэлэв.

	Трамвай тачигнан дохиолж, машин пижигнэнэ. Гэвч энэ бүлэг хүмүүс юу ч эс анзааран гагцхүү гудамж хөндлөн гарахын хүслэн болцгоожээ.

	— Гудамжны дууч нар гэж тэдний хажуугаар өнгөрсөн банкны албан хаагч, найз нярав хүүхэндээ хэлэв. Нөгөөдөх нь:

	— Тийм ээ, би эдэнтэй бараг өдөр болгон дайралддаг юм гэхэд

	— Ийм жаахан хүүхдийг гудамжаар чирч явах ямар хэрэг байна аа? Дэндүү бага хүүхэд бус уу, Элла? гэв.

	Энэ бяцхан бүлэг хүн гудамж хөндлөн гараад дараагийн уулзуур хүрч зогсоод зорьсондоо хүрсэн байдалтай эргэн тойрноо харав. Эрэгтэй нь бадралт баг бишгүүрээ газар тавьж онгойлгоод багавтар тавцан гаргалаа. Энэ завсар түүний эхнэр ач хүүгийнхээ гараас ном судрыг авч тавцан дээр нэгийг нь тавьж, нөгөөг нь нөхөртөө өгөөд бас, өөрөө нэгийг авч, бусдыг нөгөөдүүлдээ тарааж бариулав. Нөхөр нь алмайрах мэт ширтсэнээ сурмаг зангаараа:

	— Бид өнөөдөр хоёр зуун далан зургаа дугаар уншлага: «Хатамжлан хатуу байгтун» гэсэн бүлгээс эхэлье. Шуф авхай эхлээрэй гэж хэлэв. Хамгийн залуу, маш туранхай хатангир, эв хавгүй биетэй туйлын царай муу хүүхэн шар өнгийн эвхмэл сандалд сууж, нэгэнтээ товшуурыг шудран өнгөрөөд нот эргүүлж дээрх уншлагыг хөгжимдөж гарахад бусад нь түрэн нэгдэв.

	Энэхэн үес янз бүрийн ажил төрөлтэй хүмүүс гэр гэртээ харьж явахдаа хотын гол гудамжны ойр ийм тохитой бөөгнөрөн суусан бяцхан бүлэг хүмүүсийг үзээд тээнэгэлзэн алхаагаа удаашруулж, жишимхэн харж зогсох буюу юу болж байгааг сонирхоцгооно. Тэднийг дуугаа аялгуулж байхад хэнэггүй олон энэхүү бүх нийтийн итгэлээ алданги хайнга байдлын өөдөөс зоригтойгоор дуулан гарч ирсэн хөөрхий хэдэн хүнийг гайхширан ширтэж тохуурхана. Энэ буурал, хуучирч халхайсан хөх костюмтай өрөвдмөөр, даанч яав даа гэмээр өвгөн, энэ дориун ширүүн боловч эв хавгүй цав цагаан үстэй болсон эцэнгэ авгай, энэ гэнэн хонгор бяцхан жаалыг хар л даа! Энэ жаал энд байх хэрэг юу бил ээ? Бас тэр өнгө зүсгүй туранхай хөгшин хүүхэн, түүнтэй адил туранхай, гиюүрсэн харцтай эх нь... Энэ бүлэг хүмүүсээс гагцхүү буурал үст авгай хэдий сохор мухар, хуурмаг боловч хүч чадал, шийдмэг зантай нь харсан хүнд илт бөгөөд тэр зан нь амьдралд хэрэг болдоггүй юм аа гэхэд аминд нь хэрэг болдог бололтой. Тэр авгайд бусдыгаа бодвол бүдүүлэг боловч хүндэтгэл хүлээхүйц шийдмэг итгэл төгс байдал ажиглагдана. Тэр авгай судар бариад тэнгэрийг ширтэн зогсохыг үзсэн хүн болгон дор бүрдээ өөр өөрөөр дүгнэнэ. «Өөрөө хэдий учир дутагдалтай ч гэсэн итгэж байгаа ганц юмныхаа хойноос тэмцдэг хүн гэгч энэ л байх нь». Санаснаараа зүтгэдэг, залбиран байгаа дээд хүчирхэг сонор хүчний цэцэн мэргэн, энэрэл хайранд хэлбэрэлтгүй итгэдэг нь түүний нүүрний үрчлээс бүхэнд хөдлөх зангах бүхэнд нь илрэн байв.

	Уншлага дуусахад эхнэр нь их л удаан залбирал уншив. Дараа нь нөхөр нь уншиж бусад хүмүүс бурхнаас өөр өөрсөд нь заяасныг дуудан дагав. Тэгээд ном судар цуглуулж, бадралт баг бишгүүрээ хаагаад нөхөр нь суран оосроор мөрөндөө эгэлдэргэж бүгд буцах замдаа орлоо.

	— Сайхан үдэш байна. Ердийнхөөсөө хүн амьтан овоо анхаарах шиг боллоо шүү гэж нөхрийгөө хэлэхэд

	— Тийм ээ, гэж бадралт баг бишгүүр барьсан эмэгтэй өлгөж аваад, — Дор хаяхад арван нэгэн хүн товхимол авсан. Бас нэг эрхэм хүн танай төлөөлөгчийн газар хаа байдаг, хэдийд хурдгийг надаас асуусан гэж хариулав.

	— Бурхан алдаршиг! гэж эрэгтэй хүн хэлэв.

	Тэдний төлөөлөгчийн газар гэвэл «Найдлагын өд. Өөр шашинтны төлөөлөгчийн газар. Лхагва бямба гарагуудад оройн 8-аас 10 цагийн хооронд хурал хурна. Хишиг өдөр 11 3, 8 цагууд хуралтай. Хэн хүн орж болно» гэж бичээд доор нь цонх бүхэн дээр «Бурхан бол хайр сэтгэл мөн» гэж бичсэн байх бөгөөд түүний доор жижгээр «Чи ээждээ захиа бичээгүй хэр удсан бэ?» гэж бичжээ.

	— Эмээ нэг зоос өгөөч! Би гудамжны булангаас зайрмаг аваад ирье! гэж жаал хүү хэлэв.

	— Тэг, Рассел минь. Одоохон эргэж ирнэ шүү мэдэв үү? гэхэд нь

	— Тэгэлгүй яах вэ, эмээ! Санаа зоволтгүй! гэж хүү хэлэв.

	Хүү эмээгийнхээ банзлын хармаанд цаана гэгч хийсэн арван центийн зоос гаргаж өгөхөд нь зайрмаг худалдагч руу шурхийн гүйлээ.

	Түүний хайртай хүү, өтлөх насны нь нар сар баяр баясгалан ажээ. Авгай тэр хүүд сайн, дураар нь байлгах хэрэгтэй, магадгүй үүнээс өмнө арай хатуудсан байж болох юм... Тэр гүйн очих хүүгийн хойноос энхрийлэн, ялимгүй алмайрсан байдалтай харан хоцрохдоо «Үүнийхээ төлөө» гэж санав.

	Расселаас бусад бяцхан бүлгийн бүх хүн өнгө зүсгүй нэгэн шар хаалгаар орж бараа нь тасрав.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

